
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	В СПИСКАХ НЕ ЗНАЧИЛСЯ

	Роман

	на монгольском языке

	 

	Орчуулсан Мэндээгийн Шатар

	 


Нэгдүгээр бүлэг

	1

	Сүүлийн гурван долоо хоногт тохиолдсон шиг өчнөөн олон санаандгүй таатай учрал Коля Плужниковын насан туршид тохиолдож байсан нь үгүй. Николай Петрович Плужниковт аль хэдийнээс хүлээж байсан цэргийн цол шагнасан тушаал гарч, тэгээд тэр тушаалын дараа сэтгэлд тааламжтай явдал хойно хойноосоо цувран зөндөө тохиолдсон тул нойрондоо инээд нь хүрээд шөнө байн байн сэрдэг ч болжээ.

	Тушаал уншин сонсгосон өглөөний тэрхүү жагсаалын дараа тэднийг шууд эд хэрэглэлийн агуулах руу аваачлаа. Тэгэх тэгэхдээ нийтийн, цэргийн сургуулийн сурагчдын агуулах биш, харин нөгөө хүслэн болсон, санаанд багтамгүй сайхан хром гутал, чахран нужигнасан мөрөвч, гар бууны дарайсан гэр, лакадмал гөлчгөр гэрэлтүүртэй дарга цүнх, гялталзсан шар товчтой шинель, нарийн диагональ даавуун өмд цамц сэлт тавьж олгодог агуулахад аваачлаа. Дараа нь бүх төгсөгч хувцсаа өндөр нам, бүдүүн нарийндаа тааруулах, арьс мах мэт яг бие барин таарч байхаар тохируулахын тулд цэргийн дунд сургуулийн оёдлын үйлдвэр өөд харайцгаалаа. Тэнд адар доорх чийдэнгийн пааландсан бүрхүүл савлаж эхэлтэл нь доргитол түлхэлдэн үймэлдэж, тачигнатал хөхрөлдлөө.

	Орой нь сургуулийн захирал сургууль төгссөн хүн болгонд өөрийн биеэр баяр хүргэн, «Ажилчин, Тариачны Улаан Армийн даргын хувийн үнэмлэх», түнтгэр хүнд ТТ1 гар буу гардууллаа. Сахал ургаагүй залуухан дэслэгч нар гар бууныхаа дугаарыг сүрлэг чанга хашхиран хэлж, генералын хатангир алгыг байдаг хүчээрээ атгацгаав. Дайллага дээр сургуулийн салаан дарга нарыг баяр хөөр болон дээш шидэж, ахлагчаас хариугаа авахаар тэмүүлцгээж байлаа. Гэсэн ч бүх юм нам тайван өнгөрч, хамаг үдэшлэгээс хамгийн сайхан энэ үдэшлэг ёслол төгөлдөр эхэлж, мөн тийм байдлаар дууслаа.

	Яагаад ч юм чухамдаа л дайллага болсон шөнө дэслэгч Плужников өөрийн нь хамаг юм шажигнан чахарч буйг мэдэрлээ. Сэтгэлд тааламжтай, чанга, эрмэг зоригтой чахран шажигнаж байжээ. Шинэхэн суран бүс, мөрөвч, үнгэгдээгүй толигор хувцас хунар, гялалзсан савхин гутал сэлт нь бүгд цоо шинэхэн рубль шиг шажигнан даржигнаж байлаа. Рублийг энэ онцлогоос нь болоод тэр үеийн хөвгүүд ердөө л «шажигнуур» гэж нэрлэдэг байлаа.

	Чухамдаа гэвэл ч бүх юм үүнээс арай эрт эхэлжээ. Дайллагын дараа залгаад болсон баярын үдэшлэг дээр өчигдрийн сурагчид бүсгүйчүүл дагуулан хүрч ирлээ. Коляд танил бүсгүй байсангүй, тэгээд түгдчин бантан байж номын санч Зояг урилаа. Зоя сэтгэл зовон уруулаа жимийснээ: «Мэдэхгүй, харин яадаг юм бил ээ дээ» гэж бодлогошронгуй хэлсэн ч хүрээд иржээ. Тэд бүжиглэн Коля ичингүйрэн зовсондоо дуу тасрахгүй ярьсаар байлаа. Тэгэхдээ Зоя номын санд ажилладаг болохоор оросын утга зохиолын тухай л ярьжээ. Зоя эхлээд амыг нь дагуулан байснаа сүүлдээ чадвар муутайхан будсан уруулаа гоморхонгуй цорвойлгон:

	— Нөхөр дэслэгч, та аягүй их шажигнах юм аа гэжээ.

	Сургуулийнхны нь хэлээр бол энэ нь дэслэгч Плужников ч «гарч өгчээ» гэсэн үг байлаа. Коля үүнийг тэгж л ойлгожээ. Харин хуарандаа хүрч ирсэн хойноо зүгээр л бүх юм нь сэтгэлд таатай үнэнээсээ чахран шажигнаж байгааг мэдэрлээ.

	— Би ч шажигнаж хаяж байна аа гэж зэргэлдээ орныхоо нөхөрт бахархан хэллээ.

	Хоёрдугаар давхрын гудмын цонхон дээр тэр хоёр суув. Зургаадугаар сарын эхэн байсан тул сургуулийн хашаагаар нэг голт борын цэцгийн үнэр анхилж байлаа. Голт борын цэцгийг хэн ч тастах ёсгүй байлаа.

	— Дураараа л шажигна, шажигна, тэгэхдээ ганцхан Зоягийн өмнө л битгий шажигнаарай, цаадах чинь тэнэг амьтан шүү дээ, Коля минь, аягүй тэнэг амьтан, хүнсний салааны нэг ахлагчтай суусан юм гэж анд нөхөр нь хэлэв.

	Гэтэл Коля хэрхэн шажигнахаа шинжиж байсан учраас юу хэлснийг нь нэг чихээрээ сонсжээ. Тэр шажигнах чимээ өөрийнх нь санаанд хачин гойд таалагдав.

	Маргааш нь залуус тал тал тийшээ тарж эхлэв. Учир нь хүн болгон амрах ёстой байж. Сүйд майд болон салах ёс гүйцэтгэж, хаягаа солилцон, захиа бичиж байхаар амлацгаан, сургуулийн төмөр торон дааман хаалгаар гараад өгцгөөлөө.

	Коляд харин яагаад ч юм зам явах олгосонгүй (Уг нь Коля нэг их яваад байх юмгүй, Москва хүрэх л байлаа). Тэр хоёр өдөр хүлээгээд, учраа дуулахаар явах гэж байтал, өдрийн жижүүр тэртээ холоос:

	— Дэслэгч Плужников комиссар дээр!.. гэж хашхирлаа.

	Гэв гэнэтхэн хөгширсөн жүжигчин Чирковтай хачин адилхан комиссар илтгэхийг нь сонсоод, гар барин, хаана суухыг заагаад, янжуур татна уу гэж дуугүй сарвайв.

	— Би татдаггүй гэж хэлснээ Коля царай нь улайж эхлэв. Ер нь царай нь нэг л халуу оргин улайгаад байжээ.

	— Сайн байна, би хаях гээд ер чадахгүй юм, зориг хүрч өгөхгүй байна гэж комиссар хэлэв.

	Тэгснээ тамхиа асаан татав. Зоригоо хэрхэн чангалан биеэ баривал зохихыг Коля зөвлөмөөр санагдсан авч комиссар дахин ярьж эхлэв.

	— Бид дэслэгч таныг туйлын шулуун шударга, хичээл зүтгэлтэй хүн болохыг мэднэ. Москвад ээж, бүсгүй дүү хоёр чинь суудаг, та тэдэнтэйгээ хоёр жил уулзаагүй, тэднийгээ санаж байгаа гэдгийг бас л мэдэж байна. Танд амралт олгох ч ёстой гэснээ хэсэгхэн зуур дуугүй болж, ширээнийхээ араас гарч, доош гөлрөн хойш урагш холхисноо, — Энэ бүхнийг бид мэдэх нь мэдэж байна, гэлээ гэхдээ танаас, чухамдаа л танаас нэг зүйлийг хүсэх гэсэн юм... Энэ бол тушаал биш, энэ бол хүсэлт гэдгийг болгоон үзээрэй, Плужников та. Танд тушаах эрх бидэнд нэгэнт үгүй... гэв.

	— ... Мэдлээ, нөхөр хорооны комиссар гэснээ Коля өөрийг нь тагнуулд явуулах нь гэж шийдээд, «За!..» гэж чих дөжиртөл хашхирахад бэлхэн биеэ хөвчлөн цэхлэв.

	— Сургууль маань өргөжиж байна. Цагийн байдал хэцүү байна. Европт дайн болж байна, бидэнд ч ерөнхий цэргийн дарга нар аль болохоор олон хэрэгтэй байна. Үүнтэй уялдаад бид дахиад сургуулийн хоёр суман нээх гэж байна. Гэхдээ одоохондоо орон тоог нь эмхлэн бүрдүүлээгүй байна, гэтэл эд хогшил нь ирж эхэлж байна. Тийм болохоор нөхөр Плужников таныг тэдгээр эд хогшлын учрыг олж, янзалж өгөхийг гуйж байна. Тэдгээрийг хүлээж аваад, дансалж авахыг... гэж комиссар хэлэв.

	Тэгээд Коля Плужников «хаа явуулсан газар нь л очно» гэдэг хачин тушаалд үлджээ. Ангийнхан нь аль хэдийн тараад алга болж, янагийн холбоо тогтоох нь тогтоож, хөдөө гадаа нар салхинд зугаалж биеэ шарах нь шарж, усанд орох нь орж, бүжиглэж цэнгэх нь цэнгэж явлаа. Гэтэл Коля ор дэрний бүрэн хэрэгслийг хэсэг хэсгээр нь, хөлийн ороолтыг уртааш метрээр нь, ажлын хар гутлыг хосоор нь хичээнгүй тоолж бүртгэнэ. Тэгээд бас элдэв илтгэх хуудас бичнэ.

	Тийнхүү хоёр долоо хоног өнгөрлөө. Коля хоёр долоо хоногийн турш өглөө босохоос орой унтах цагийг хүртэл хашааны хаалгаар ганц ч гаралгүйгээр, бүтэн сайн өдөр ч амралгүйгээр, сурагч байсан шигээ ууртай ахлагчаас чөлөөний хуудас хүлээх адил тэвчээр тэсвэртэйгээр эд хогшлыг хүлээн авч, тоолж, бүртгэн дансаллаа.

	Зургаадугаар сард сургууль дээр үлдсэн хүн гэх юм цөөн, бараг бүгд хээрийн сургуульд гарсан байлаа. Эцэс төгсгөлгүй тоолох, данс бүртгэл хөтлөх, акт бичих гээд их ажилтай байх учир Коля хэнтэй ч эс уулзалдана. Тэгтэл нэг удаа хүмүүс... түүнд ёслон мэндэлж байгааг үзээд гайхан баясав. Сурагчийн ганган ёсолгоогоор гараа чамархай руугаа гозосхийлгэн, эрүүгээ хийморьлог ээтгэсхийлгэн цэргийн дүрмийн бүхий л журам горимоор ёсолж байлаа. Коля ядарсан хайнга байдлаар хариулах гэж аль байдгаараа хичээсэн боловч залуу халуун насны омог бардам зан нь оволзон дэвэрч зүрх нь хөөрнө.

	Тэр цагаас хойш орой үдшийн цагаар гадуур зугаалдаг боллоо. Хуарангийн үүдэн дээр унтахынхаа өмнө тамхилж байгаа хэсэг сурагч руу нуруугаа үүрэн шулуухан хүрч очлоо. Яг өмнөх замаа сульдангуй харж явсан хэр нь:

	— Дарга... гэж болгоомжлон шивнэлдэх чимээг нь сонсоод улам бүр чих тавив.

	Тэд алгаа чамархай өөдөө гозосхийлгэнэ гэдгийг нь дотроо мэдэн цагаан талх шиг зөөлхөн, бондгор хацраа пөмбийлгөн учиргүй их юм бодсон царайлахыг хичээн хөмсгөө догь зангидан алхална... 

	— Нөхөр дэслэгчийн амрыг эрье.

	Түүний нөгөөдрийн маргааш нь Зоятой улаан халз тааралдаж орхив. Үдшийн дулаан бүрэнхийд цагаан шүд нь сэрүү татах адил яралзан, огт салхигүй байвч хувцасны хуниас гоёл өөрөө хөдөлнө. Тийнхүү чичгэнэн хөдлөх нь бүр ч айдас хүрэм ажээ.

	— Нөхөр дэслэгч та ч яагаад харагдахаа болио вэ. Номын сангаар очихоо ч бүр болио шив дээ... 

	— Ажил.

	— Та сургуульдаа үлдээ юү?

	— Над онцгой даалгавар өгсөн юм гэж Коля бүрхэгдүү хэллээ.

	Тэр хоёр яагаад ч юм зэрэгцэн, явах гэсэн зүгтээ биш, огт өөр зүг явлаа. Зоя зогсоо зайгүй инээн ярина. Коля өөр зүг дуулгавартайяа явж байгаагаа гайхан, Зоягийн юу ярьж буйн учрыг үл ухаарна. Дараа нь хувцас хунараа нөгөө таатай сайхан чахардгаа больчихоо юу даа гэж сэтгэл зовнин бодоод мөрөө хөдөлгөвөл мөрөвч нь даруй дуулгавартай аятайхан шажигнав.

	— ... Хөгийн инээдэмтэй юм! Бид учиргүй хөхрөлдөж билээ, учиргүй их хөхрөлдсөн... Та ч хүний юу ярьж байгааг сонсохгүй байх шив дээ, нөхөр дэслэгч.

	— Үгүй ээ, би сонсож байна. Та инээгээд л байсан.

	Хоёул зогсов. Харанхуйд Зоягийн шүд дахиад яралзана. Коля хүүхний инээмсэглэхээс өөр юуг ч үл харна.

	— Би танд таалагдсан уу, тийм үү? За хэл л дээ, Коля, таалагдсан уу?..

	— Таалагдаагүй гэж Коля шивгэнэн, — Зүгээр л... Мэдэх юм алга. Та чинь нөхөртэй шүү дээ гэвэл

	— Нөхөртэй ий?.. гээд хүүхэн тас тасхийтэл хөхөрч, — Нөхөртэй гэнэ ээ, тийм үү? Танд хүн хэлээ юу? Нөхөртэй ч байг, тэглээ гээд яагаа вэ? Би санаандгүй сууж орхисон юм, тэр маань алдаа болсон... гэв.

	Коля яагаад ч юм хүүхний мөрөн дээгүүр тэврэв. Тэгж тэвэрч аваагүй, зүгээр хүүхэн өөрөө тэгж овжин хөдөлсөн нь Колягийн гар мөрөн дээгүүр тэвэрсэн юм шиг байдалтай болчихсон байж мэднэ.

	— Ингэхэд байна аа, манай нөхөр эзгүй байгаа. Хэрэв энэ цэцэрлэгт гудамжаар тэр хашаа хүртэл яваад, дараа нь хашаа дагаад манайх руу явбал хэн ч олж харахгүй. Та очиж цай уухгүй юм уу, Коля?.. гэж төв байдалтай хэлэв.

	Коля очиж цай уумаар санагдтал цэцэрлэгт гудамжны харанхуй сүүдрээс нэг хар толбо шиг юм тэдэн рүү дөхөж ирээд

	— Уучлаарай гэж хэллээ.

	— Нөхөр хорооны комиссар! хэмээн Коля хажуу тийш алхан одсон хүний хойноос ухасхийнгүүтээ, — Нөхөр хорооны комиссар, би... гэж сандран хэлбэл

	— Нөхөр Плужников уу? Та яагаад хүүхнээ орхичхов? Айя, айя, тусгүй байна гэлээ.

	— Өө нээрэн тийм гэж Коля буцаад үсэрч, —  Зоя, уучлаарай, албан ажил гараад гэж яаруу тэвдүү хэллээ.

	Коля голт борын эгнүүлэн тарьсан бутан дундаас сургуулийн уужим талбиун талбай руу гарч ирэх хоорондоо комиссарт юу юу гэж бувтнаснаа цагийн дараа гэхэд таг мартаж орхисон байлаа. Хөлийн ороолтын нэг загварын бөс даавууны тухай, эсхүл нэг загварын ч бил үү, даавууны тухай л осолгүй нэг юм ярьсан санагдана... Комиссар дуугүй сонссоор явснаа дараа нь:

	— Цаадах чинь найз хүүхэн чинь байсан уу? гэв.

	— Үгүй үгүй, яалаа гэж дээ! хэмээн Коля хирдхийж, —Яалаа гэж дээ, нөхөр хорооны комиссар, тэр чинь номын сангийн Зоя байхгүй юу даа. Би номыг нь өгөөгүй байсан юм, тэгээд л... гэв.

	Тэгснээ нүүр нь улайж байгааг мэдрэн дуугүй боллоо. Юу гэвэл сайхан сэтгэлт, нас ахимаг комиссараа маш их хүндэлдэг байсан учир худал хэлэхээсээ зовжээ. Тэгтэл комиссар ч өөр юм ярьж, Коля арайхийж нэг ухаан сэхээ оров.

	— Та баримт бичгийн эмх цэгц алдагдуулдаггүй чинь их сайн байна. Цэргийн хүмүүс бидний амьдралд өчүүхэн жижиг зүйл ч сахилгажуулах асар их үүрэг гүйцэтгэдэг. Жишээ нь энгийн хүмүүсийн заримдаа хийж болоод байдаг зүйлийг Улаан Армийн кадр офицер бид хийж болдоггүй. Ухаандаа л гэхэд нөхөртэй хүүхэнтэй бид цуг явж болохгүй, яагаад гэвэл бид хүний нүдэнд илхэн тусдаг. Бид хэзээд захирагдагсдадаа сахилга сахихын дуурайл байх үүрэгтэй. Та үүнийг ойлгож байгаа чинь маш сайн байна... Нөхөр Плужников, маргааш арван нэг гуч гэхэд над дээр очоорой. Таны цаашдын алба ажлын тухай ярилцамз, магадгүй, генерал дээр ч орж мэднэ.

	— Гүйцэтгэе... 

	— За тэгэхлээр, маргааш болтол баяртай гээд комиссар гар бариад, жаахан азнаснаа, — Номын сангийн номоо эргүүлж өгөлгүй горьгүй шүү, Коля, болохгүй шүү! гэж аяархан хэллээ.

	Хорооны комиссараа хуурахаас аргагүй болсон нь тун тусгүй хэрэг болсон авч Коля түүндээ яагаад ч юм нэг их харамссангүй. Сургуулийн захиралтай уулзаж болзошгүй болсонд өчигдрийн сурагч тэр уулзалтыг бүсгүй хүн анхныхаа хайр дурлалтай учрахын адил тэсэж ядан, айж бэмбэн, зүрх цохилон хүлээж байлаа. Коля босдог цагаас хавьгүй өмнө босож, чахран шажигнагч гутлаа нүүр харагдтал тослон зүлгэж, захандаа шинэ даавуу хадаад бүх товчоо зүлгэн өнгөллөө. Дарга нарын ордог гуанзанд (Коля энэ гуанзанд хооллодог, хоолныхоо мөнгийг өөрөө төлдөгтөө ихэд бахархдаг байлаа) орсноо юу ч идэж чадсангүй, хатаасан жимсээр хийсэн гурван аяга компот л уулаа. Тэгээд яг арван нэгэн цаг гэхэд комиссар дээр хүрч очлоо.

	— Өө, Плужников уу, сайн уу? (Комиссарын өрөөний үүдэнд Колягийн сургуулийн салаан дарга байсан дэслэгч Горобцов сууж байлаа. Бас л гутлаа гялалзтал тосолж, хувцсаа толийтол индүүдэн, цэвэр цэмцгэр хувцаслажээ.) За ажил ямаршуу байна даа! Хөлийн ороолтоос нэг юм салах нь уу?

	Плужников нарийн нягт хүн байсан учир өөрийнхөө ажил байдлын тухай дуулгахдаа, миний энд яах гэж ирсэн учрыг Горобцов яагаад сонирхохгүй байгаа юм бол оо? гэж битүүдээ гайхаж байлаа. 

	Тэгээд:

	— Өчигдөр нөхөр хорооны комиссар бас миний ажил төрлийн талаар асууж лавласан. Тэгээд ирээрэй гэсэн нь энэ... гэсэн үг цухуйлгаад яриагаа дуусгав.

	— Плужников, чи байна аа... хэмээн Горобцов гэнэт яриаг нь таслан дуугаа бүдгэсгээд 

	— Чамайг Величко руу өгөх гэвэл, битгий очоорой. Чи манайд очъё гэж гуйгаарай, мэдэв үү? Аль дивангарын хамт алба хааж ан зангаа авалцлаа шүү дээ... гэв.

	Дэслэгч Величко бас сургуулийн салаан дарга, тэгэхдээ хоёрдугаар салааны дарга, дэслэгч Горобцовтой шалтаг гарган тоолон маргалддаг байлаа. Горобцовын дуулгасан зүйлээс Коля юу ч ойлгосонгүй, тэгэвч эелдэг зангийн үүднээс толгой дохиж суулаа. Учир явдлыг асуух санаатай амаа ангайтал комиссарын өрөөний үүд онгойж, хөөрч баяссан, бас л ёслолын байдалтай маш гоё хувцасласан дэслэгч Величко гарч ирлээ.

	— Суман өглөө. Чамд ч бас өгөх болтугай! гэж тэрээр Горобцовт хэллээ.

	Горобцов ухасхийн босож, гимнастеркаа дадсан ёсоор доош дугтраад, ганцхан шувтралтаар хамаг нугалааг нь гэдрэг болгон, өрөөнд орлоо.

	— За сайн биз дээ, Плужников хэмээн хэлэнгээ Величко хажууд нь ирж суугаад, — За ажил төрөлдөө ерөнхийдөө хэр зэрэг байна даа? Бүгдийг өгөөд, бүгдийг хүлээж авсан уу? гэхэд нь

	— Ерөнхийдөө тэгсэн гэснээ Коля ажил төрлийнхөө тухай дахин нэгд нэгэнгүй ярилаа. 

	Харин тэвчээргүй яаруу Величко:

	— Коля, хаачих вэ гэвэл манайд очъё гээрэй. Би сая хэдэн үг хэлсэн, чи ерөнхийдөө очъё гэж гуйгаарай хэмээн яриаг нь тасалчихсан учир комиссарын тухай нэг ч үг цухуйлгаж амжсангүй.

	— Хаашаа очъё гэж гуйх юм бэ?

	Тэгтэл хорооны комиссар, дэслэгч Горобцов нар гарч ирсэн учир Величко, Коля хоёр суга үсрэн бослоо. Коля «таны тушаасан ёсоор...» гэж эхэлтэл комиссар үгийг нь дуустал сонссонгүй:

	— Явъя, нөхөр Плужников, генерал хүлээж байгаа. Явж болно, нөхөр дарга нар гэлээ.

	Сургуулийн захирал дээр тэд жижүүр суудаг хүлээн авах өрөөгөөр нь биш, эзгүй өрөөгөөр дамжин орлоо. Тэр өрөөгөөр цаашаа орсон нэгэн үүд байх агаад бантаж мэгдсэн Коляг ганцаарыг үлдээгээд комиссар тэр үүдээр орлоо.

	Өөрт нь хувийн үнэмлэх, ташааг нь аятайхан даран унжих гар буу хоёрыг гардуулж өгсөн тэр үед л генералтай уулзсанаас бус, эдүгээ болтол түүнтэй өөр уулзсан нь үгүй. Үнэнийг хэлбэл ч бас нэгэн удаа уулзах нь уулзсан боловч Коля тэр тухай дурсан ярихаасаа зовдог, генерал ч түүнийг ор тас мартжээ.

	Коля үсээ машиндуулчихсан ч энгийн байхдаа үсээ авхуулчихсан бусад залуустай цуг галт тэрэгний буудлаас энэ сургууль дээрээ дөнгөж ирээд буюу одоогоос хоёр жилийн урьд түүнтэй уулзжээ. Тэд шууд талбай дээр чемодануудаа буулгаад байтал сахалтай ахлагч (тэдний нөгөө дайллагын дараа балбахаар зэхэж байсан) халуун усанд орохоор цөмөөрөө явагтун гэж тушаажээ. Жагсаж барьсан юмгүй цувралдан, чанга чанга ярин, инээж хөхрөлдөн бүгд одоход Коля хөлөө холгоод хөл нүцгэн суусаар хоцорчээ. Түүнийг ботинкоо өмсөж ядсаар байтал бүгд булан тойрон арилаад өгчээ. Коля босон харайж, хойноос нь ухасхийх гэтэл нэг хүн гэнэт дуудан:

	— Залуу, хаачих нь вэ? гэв.

	Намхавтар туранхай генерал ууртай харж байх ажээ.

	— Энэ чинь цэргийн газар, тушаалыг үг дуугүй биелүүлдэг юм. Танд эд хогшил харж бай гэж тушаасан байна, тийм болохоор халаа иртэл юм уу буух тушаал өгтөл сахиж байгтун.

	Уг нь Коляд тушаал хэн ч өгөөгүй байсан боловч ийм тушаал заяандаа байсан гэдэгт Коля нэгэнт эргэлзсэнгүй. Тийм болохоор эв дүйгүй биеэ чангалан цэх зогсоод: «Гүйцэтгэе нөхөр генерал» гэж арайхийж дуугарлаа. Тэгээд чемодан сахин үлдэж билээ.

	Гэтэл нөхөд нь, гайтай юм шиг, хаашаа ч юм алга болжээ. Сүүлд учрыг мэдвэл, халуун усанд ороод цэргийн сургуулийн сурагчийн хувцас авч, нөгөө ахлагч тэднийг хүн бүрийн хувцсыг биед нь тааруулах хэмжээ авхуулахаар оёдлын үйлдвэр лүү авч очсон байжээ. Энэ бүхэнд зөндөө цаг гарч, Коля хэнд ч хэрэггүй эд юмсын дэргэд дуулгавартай зогссоор байжээ. Байлдааны галт хэрэгсэлтэй агуулах манасан адил онц бахархан зогссоор байжээ. Гэтэл өчигдөр чөлөөгүй явсны учир ээлжийн бус харуул хийх шийтгэл хүлээсэн хоёр ярвагар сурагч юм авахаар ирэн иртэл Коляг хэн ч анзаарч анхаарсангүй.

	— Өгөхгүй! Битгий ойрт!.. гэж Коля хэлжээ.

	— Юу гэнэ ээ? Одоохон хүзүүг чинь булга дэлсээд өгье, гайгүй... гэж торгуулийн шийтгэл авагчийн нэг нь зэгсэн хэрцгий сонирхвол

	— Гэдрэг ээ!.. Би харуул байна! Би... тушааж байна! гэж Коля зүрх нь хөөрөн хашхичив.

	Түүнд зэвсэг байгаагүй нь мэдээж, гэлээ гэвч учиргүй сүртэй хашхичсан учир нөгөө хоёр ямар ч байсан үүнтэй орооцолдохын хэрэггүй юм байна гэж шийдэв. Тэгээд харуулынхаа ахлагчийг олж ирсэн боловч Коля тэр ахлагчид нь ч захирагдсангүй, нэг бол халаа ирүүл, үгүй бол харуулаас буулгаж аль гэж шаардав. Ямар ч халаа байсангүй, байж ч таарахгүй болохоор өөрийг нь хэн энэ харуулд тавьсан учрыг ахлагч магадлан асууж эхлэв. Ярилцахаас татгалзан сургуулийн жижүүрийг хүрч иртэл маргалдав. Жижүүрийн ханцуйны улаан даавуу сая нэг юм нөлөөлжээ. Гэтэл Коля харуулаа өгчхөөд хаашаа явах, юу хийхээ эс мэдэв. Жижүүр ч бас эс мэдэх ажээ. Тэгээд учраа олтол, халуун усны газар нь хаачихсан байлаа. Тиймээс Коля бүтэн хоног энгийн хүн хэвээр байх хэрэгтэй болж, бас дээр нь ахлагчтай өс хонзонтой болжээ... 

	Тэгээд өнөөдөр генералтай гурав дахь удаагаа уулзахаар зогсож байгаа нь энэ. Коля нэгэнтээгүүр уулзахын хүслэн болж, нөгөөтээгүүр генералыг испанийн дайнд оролцож явсан юм гэнэ гэсэн битүүлэг ярианд итгэсэн учир зүрх алдан хулчийв. Ер нь жинхэнэ тулалдаанд ёстой фашист гэгчийг тун саяхан харж явсан нүднээс айхгүй байж яахан чадах билээ.

	Эцэст үүд онгойн, комиссар хуруугаараа дуудлаа. Коля яаруу тэвдүү гимнастеркаа доош дугтраад, гэнэтхэн хатаж эхэлсэн уруулаа нэг долоосноо битүү хөшигний цаад руу шурган орлоо.

	Орсон хаалга албан ёсны хаалганы өөдөөс харсан байсан учир Коля бөгтийсөн генералын араас нь орсон байлаа. Энэ явдалд нэлээд бантаж, бодож байснаасаа тийм тод чанга илтгэж чадсангүй. Генерал илтгэлийг нь сонсоод, ширээнийхээ өмнө буй түшлэгтэй сандлыг заав. Коля өвдөг дээрээ гараа тавин, эвгүй гэдийн цэхэлж суув. Генерал анхааралтай ажин харснаа нүднийхээ шилийг зүүн (Коля тэр шилийг хараад ихэд сандрав.) улаан хавтастай зүйлийг уншиж эхлэв. Тэр нь чухамдаа л дэслэгч Плужниковын «Хувийн хэрэг» байсныг Коля хараахан мэдсэнгүй.

	— Бүгд онц мөртөө нэг дундтай байдаг. Яагаад дунд авчихсан хэрэг вэ? гэж генерал гайхав.

	— Материал хангамжийн хичээлд дунд авсан юм. Дахиад өгчихнө өө, нөхөр генерал хэмээн Коля бүсгүй хүн шиг царай нь час улайн хэлэв.

	— Үгүй дээ, нөхөр дэслэгч, одоо өнгөрсөн гэж генерал инээмсэглэн өгүүллээ.

	— Комсомолын зүгээс ч, нөхдийн нь зүгээс ч маш сайн тодорхойлолт өгсөн юм гэж комиссар чанга биш хэллээ.

	— А-хаа гэж генерал зөвшөөрөөд дахин цааш нь уншиж гарав.

	Комиссар нээлттэй цонх руу очиж, тамхи асаан татсанаа, хуучин анддаа хэлж буй юм шиг Коля руу инээмсэглэв. Коля хариуд нь уруулаа эелдгээр хөдөлгөөд, дахиад л генералын ханшаар өөд сэтгэл түгшин ширтэж гарлаа.

	— Та чинь онц буудагч хүн байх нь ээ? Дээгүүр мэргэн буудагч гэж хэлж болох юм байна гэж генерал хэлэв.

	— Сургуулийнхаа нэрийг хамгаалдаг байсан гэж комиссар бататган өгүүлэв.

	— Их сайн байна! гэж хэлснээ генерал улаан хавтсыг хаан, урагш түлхсэнээ нүднийхээ шилийг авч, — Бидэнд танд хэлэх гэсэн нэг санал байгаа юм, нөхөр дэслэгч гэв.

	Коля сонсоход бэлхэн, урагш болж юм дуугарсангүй. Хөлийн ороолт хариуцсан төлөөлөгчийн тушаал авснаас хойш тагнуулчин болно гэж найдахаа нэгэнт больсон байлаа.

	— Бид таныг эндээ сургуулийн салааны даргаар үлдээч гэх гэсэн юм. Хариуцлагатай тушаал байгаа юм. Та хэдэн онд төрсөн бэ? гэж генерал хэлэв.

	— Би мянга есөн зуун хорин хоёр оны дөрөвдүгээр сарын арван хоёронд төрсөн гэж Коля дужигнатал хариуллаа.

	Коля биеэ ямархуу янзтай байлгах вэ гэж үймрэн байсан болохоор шууд л хариулжээ. Санал болгож буй тушаал өчигдрийн төгсөгчийн хувьд хүндтэй тушаал байсан ч гэнэт босон харайж, «Дуртай зөвшөөрнө, нөхөр генерал» гэж тачигнуулж чадсангүй. Тэгж чадсангүйн учир бол цэргүүдтэй нэг тогооноос хамт идэж, тэднийг захирч сурч, цэргийн дунд алба хаасан цагт л сая жинхэнэ дарга хүн болно гэдэгт бат итгэдэг байлаа. Коля тийм л дарга болох сон гэж хүсдэг байсан учраас хүн болгон уг нь нисэх онгоц ч юм уу, дор хаяхад танкны өвчин болоод байсан үед ерөнхий цэргийн сургуульд орж билээ.

	— Гурван жил болоод та академид орох эрхтэй болно. Бүх байдлаас үзвэл, та цаашдаа суралцах нь зүйтэй хүн байна гэж генерал үгээ залган ярив.

	— Тэр байтугай бид танд сонгож авах эрх олгож байна хэмээн комиссар инээмсэглээд, — Хэний суманд очмоор байна: Горобцовынход уу, Величкогийнход уу? гэвэл

	— Горобцов лав үүнийг залхааж гүйцээ биз? гэж генерал мушилзав.

	Горобцов өөрийг нь огтхон ч залхаагаагүй, маш сайн дарга гэж Коля хэлэхийг хүссэн авч энэ бүхэн огт нь хэрэггүй үг болох байлаа. Юу гэвэл. Николай Плужников сургуульдаа үлдэх гээгүй байлаа.

	Өөрт нь анги, байлдагчид, салаан даргын хөлстэй мөрөвч бүгдийг нь нийлүүлээд «алба» гэсэн товчхон үгээр нэрлэдэг тэр зүйл л хэрэгтэй байлаа. Тэгж хэлэхийг хүссэн боловч үгс нь толгойд будилан, тэгснээ гэнэтхэн царай нь улайж эхэллээ.

	— Тамхи татах уу, нөхөр дэслэгч, тамхи татаад, энэ саналыг сайн бодож тунгаагтун... хэмээн генерал инээмсэглэхээ нуун өгүүлбэл

	— Татдаггүй, чаддаггүй юм гэж хорооны комиссар санаа алдлаа.

	— Татдаггүй гэж Коля бататгаад, болгоомжтойхон хоолойгоо засаж, — Нөхөр генерал, зөвшөөрнө үү? гэвэл

	— Хэл хэл гэв.

	— Нөхөр генерал, итгэж найдсанд тань танд их баярлалаа. Энэ бол миний хувьд их нэр төр гэдгийг би ойлгож байна. Гэлээ гэхдээ татгалзахыг зөвшөөрнө үү, нөхөр генерал.

	— Яагаад тэр бил ээ? Яаж байгаа чинь энэ вэ, Плужников? хэмээн хорооны комиссар хөмсөг зангидан, цонхноос нааш алхав.

	Генерал дув дуугүй өөдөөс нь харна. Харах харахдаа илт сонирхон харж байлаа. Коля ч зориг орж:

	— Дарга хүн бүр эхлээд цэргийн дунд алба хаах хэрэгтэй гэж би үздэг, нөхөр генерал. Сургуульд байхад ч бидэнд ингэж хэлдэг байсан, нөхөр хорооны комиссар өөрөө ч цэргийн ангид алба хааж баймааж сая жинхэнэ дарга болж болно гэж баярын үдэшлэг дээр хэлж байсан гэв.

	Комиссар гайхширан хоолойгоо засаад, цонх руу эргэж очлоо. Генерал урьдын адил Коляг харсаар байх ажээ.

	— Тийм болохоор, мэдээж хэрэг танд их баярлалаа, нөхөр генерал, тийм болохоор намайг ангид явуулж өгнө үү гэж гуйя, ямар л бол ямар ангид, ямар л бол ямар тушаалд болно.

	Коля дуугүй болсонд өрөөнд ч бас түр зуур чимээ аниргүй боллоо. Гэтэл түүнийг генерал ч, комиссар ч анзаарсангүй, харин хэрхэн удаан үргэлжилж байгааг Коля мэдрээд, машид балмагдав.

	— Би ойлгох нь ойлгож байна л даа, нөхөр генерал, юу... 

	— Комиссар аа энэ ч эр хүн юм даа. Чи ч эр хүн юм даа, дэслэгч, эр хүн, ёстой эр хүн юм даа! гэж захирал гэнэтхэн баясгалантай хэлэв.

	Комиссар гэнэт тас тас хөхрөн, Колягийн мөрийг чанга алгадаад:

	— Хүний хэлснийг мартдаггүйд чинь баярлалаа, Плужников! гэв.

	Тэгээд гурвуул туйлын эвгүй байдлаас мултран гарсан адил инээмсэглэцгээв.

	— За, тэгэхлээр ангид очъё гэж байх шив дээ?

	— Тийм, нөхөр генерал.

	— Бодлоо өөрчлөхгүй биз? гэснээ захирал гэнэтхэн «чи» гэх болж, түүнээс хойш үүнээ өөрчилсөнгүй.

	— Үгүй.

	— Хааш нь ч явуулсан хамаагүй юу? Ээж, бүсгүй дүүгээ яах вэ?.. гэж комиссар асуугаад, — Эцэггүй хүн байгаа юм, нөхөр генерал гэлээ.

	— Мэднэ ээ гэснээ генерал инээмсэглэхээ больж, төв царайлан, улаан хавтсыг хуруугаараа товшилсноо, — Онцгой Баруунд явуулбал болох уу, дэслэгч ээ? гэв.

	Колягийн царай ягаарав. Онцгой тойрогт алба хаахыг санаанд багташгүй аз гэж мөрөөдөцгөөдөг байжээ.

	— Салаан даргаар тавивал зөвшөөрөх үү?

	— Нөхөр генерал!.. хэмээн Коля босон харайснаа ёс журмыг бодон дорхноо буцаж суугаад, — Их, маш их баярлалаа, нөхөр генерал!.. гэв.

	— Гэхдээ нэг болзолтойгоор шүү гэж генерал маш ултай өгүүлээд, — Дэслэгч чамд, нэг л жил цэргийн практик хийх хугацаа өгнө. Тэгээд яг жилийн дараа, би чамайг буцааж сургуульдаа сургуулийн салааны даргын тушаалд тавиулна, зөвшөөрнө биз? гэхэд нь

	— Зөвшөөрнө, нөхөр генерал, хэрэв тушаавал... гэлээ.

	— Тушаана, тушаана! гэж комиссар инээд алдаад, — Бидэнд ийм тамхи татдаггүй хүн тун хэрэгтэй гэв.

	— Тэгэхдээ энд нэг тусгүй явдал бий, чамд амралт л олдохгүй дээ. Их удахдаа л ням гарагт чи ангидаа оччихсон байх ёстой.

	— Нээрэн л чамд Москвад ээждээ очиж золгох зав гарахгүй нь дээ. Ээж чинь хаахна суудаг юм? хэмээн комиссар инээмсэглэлээ.

	— Остоженкад... Одоогийн Метростроевская гэх болсонд.

	— Остоженкад... гээд генерал санаа алдсанаа босож, Коля руу гар сунган, — За албаа сайн хаагаарай. Жилийн дараа хүрч ирэхийг чинь хүлээнэ, мэд ээ биз! гэхэд нь

	— Баярлалаа, нөхөр генерал. Баяртай! гэж Коля чанга дуугараад, жагсаалын алхаагаар өрөөнөөс гарч одлоо.

	Тэр цагт галт тэрэгний билет олдох их хэцүү байсан авч комиссар Коляг нууцгай өрөөгөөр үдэж гаргахдаа, тэр билетийг олж өгнө гэж амлалаа. Коля өдөржингөө ажлаа хүлээлгэн өгч, тойрох хуудас барин гүйж, жагсаалын хэлтсээс үнэмлэх бичгээ авлаа. Тэнд бас нэгэн таатай явдал хүлээж байсан нь сургуулийн захирал онцгой даалгавар сайн биелүүлсний учир тушаалаар баяр хүргэжээ. Орой нь жижүүр билет өгч, тэгээд Коля Плужников бүгдтэй салах ёс нямбайлан гүйцэтгээд, ням гараг хүртэл гурван өдрийн нөөцтэйгөөр Москва хотоор дайран, алба хаах шинэ газар луугаа явлаа.

	Москвад галт тэргээр өглөө ирлээ. Коля Кропоткинская хүртэл дэлхийд хамгийн гоё метрогоор хүрч очлоо, дэлхийд хамгийн гоё метро гэдгийг хэзээ ямагт санан, доош орох бүрдээ бахархах сэтгэл төрдөг байлаа. «Зөвлөлүүдийн ордон» өртөөнд буугаад дээш гарав. Өмнө нь нэгэн бөглүү хашаа байх нь түүний цаанатай нэг юм нүдэж, шаржигнаж, нижигнэж байлаа. Коля тэр хашааг ч асар их бахдан харж явлаа. Юу гэвэл, тэр хашааны цаана дэлхийд хамгийн өндөр барилга, дээрээ Лениний сүрлэг том хөшөө бүхий Зөвлөлүүдийн ордны байшингийн суурь тавьж байлаа.

	Хоёр жилийн урьд сургуульд явсан тэр байшингийнхаа дэргэд ирж зогслоо. Саргар дааман, бөглүү хашаа, үй олон мууртай, Москвагийн хамгийн ердийн нэг олон сууцтай тэр байшин өөрт нь туйлын онцгой чухаг, эрхэм дотно байлаа. Энд Коля орцын шат бүрийг, өнцөг булан бүрийг, булан бүрийн тоосгыг мэддэг байж. Энэ бол түүний байшин. Хэрэв «эх орон» гэдэг ойлголт туйлгүй аварга лут зүйл мэтээр санагддаг бол энэ байшин бүх дэлхий дээр хамгийн төрөлх дотнын газар байлаа.

	Коля байшингийн дэргэд зогсоод, тэнд лав хашааны ээвэр талд Матвеевна гуай суугаад, эцэс төгсгөлгүй оймс нэхэн, хажуугаар нь өнгөрсөн бүхэнтэй ярилцаж байгаа даа гэж бодоод инээмсэглэв. Өөрийг нь хэрхэн зогсоон, хаашаа явж буй, хэний хүүхэд, хаанаас ирсэн бэ гэж асууна даа гэдгийг төсөөлөн бодов. Матвеевна гуай намайг хэрхэвч танихгүй дээ гэж яагаад ч юм лавтай итгэн бодож, урьдаас баярлаж явлаа.

	Тэгтэл хашааны хаалгаар хоёр бүсгүй гарч ирлээ. Нуруугаар арай өндрийнх нь плать богино ханцуйтай агаад хоёр бүсгүйн ялгаатай нь гэвэл ердөө л тэр байлаа. Хоёулынх нь үс адилхан, хоёул адилхан цагаан богино оймс, хаймар ултай туфли өмсжээ. Намхан нь чемодан барьсан, дээд зэргийн цэмцгэр дэслэгч өөд халти хараад найзынхаа хойноос алхсанаа гэнэт алхаагаа удаашруулан, бас дахин нэг эргэж харлаа.

	— Вера юу? Верка, чөтгөр ав, энэ чинь чи юү?.. гэж Коля шивгэнэн асуулаа.

	Чарлах чимээг нь Манежийн тэнд сонсжээ. Бүсгүй дүү нь ухасхийн давхиж ирээд, хүүхэд үеийнх шигээ өвдгөө нугалан хүзүүнээс зүүгдсэнд Коля арайхийн ойчилгүй зогсов. Дүү нь зэгсэн хүнд болжээ.

	— Коля! Колечка, Колька!

	— Чи ч ямар том бол оо вэ, Вера.

	— Арван зургаа хүрлээ шүү дээ! Чи ганц өөрийгөө л том болж байна гэж санаа юу, тийм үү?.. Бүр дэслэгч болчхож! Валюшка, нөхөр дэслэгчид баяр хүргээч гэж бахархан хэллээ.

	Өндөр нь инээмсэглэн өөдөөс алхсанаа:

	— Сайн байна уу, Коля гэж мэндэллээ.

	Эрээн даавуун платинд баригдсан цээжийг нь харлаа. Дэвхрэг шиг урт хөлтэй ёрдойсон туранхай хоёр охин байсныг нь тов тодхон санав. Тэгээд бушуухан харц буруулан:

	— Охид та нарыг ч бүр танихын аргагүй болжээ гэв.

	— Хөөе, бид сургууль руугаа явах цаг болчихлоо! гэж Вера санаа алдан, — Өнөөдөр комсомолын сүүлчийн хурал болно. Очихгүй байж болохгүй гэж хэлэв.

	— Орой уулзъя гэж Валя нь хэллээ.

	Тэр бүсгүй түүнийг гайхалтай тайван харцаар ичиж зовохгүй харж байлаа. Энэ харцнаас Коля зовж, уур нь хүрлээ. Насаар ах болохоор зүй нь бүсгүйчүүл ичиж зовох учиртай шиг санажээ.

	— Би орой явна.

	— Хаашаа? гэж Вера гайхлаа.

	— Алба хаах шинэ газар өөдөө. Би замдаа дайраад гарч байгаа нь энэ гэж догирхуу хэллээ.

	— Тэгвэл, үдийн хоолоор уулзъя. Би эгшигт хайрцаг аваад ирье гэж хэлээд Валя дахиад харц тулгарч инээмсэглэлээ.

	— Валюшкад ямар пянзнууд бий гэж санана аа? Польш пянзнууд, ганхалзаж хаяна биз дээ!.. Бүжиглээд өгөөч над нэг, бүжиглээд өгөөч над нэг... хэмээн польшоор дуулснаа, — За бид гүйлгүй горьгүй гэж нэмэв.

	— Ээж гэртээ байгаа юу?

	— Байгаа, байгаа!..

	Тэд нээрэн л зүүн гар тийш эргэн, сургууль өөдөө гүйлдлээ. Коля өөрөө энэ замаар арван жил гүйж явсан юм. Коля хойноос нь харан, үс нь хэрхэн намирч, плать нь наранд борлосон шилбэнд нь хэрхэн дэрвэж явааг харснаа, охидыг эргэж хараасай гэж хүслээ. «Хэрэв эргэж харвал...» Тэгээд эргэн харвал юу болох учиртайг бодож амжаагүй байтал нь өндөр охин гэнэт эргэн харлаа. Коля хариуд нь гар дохиод, царайгаа улайж эхэлж буйг мэдрэн, чемоданаа авахаар даруй бөхийлөө.

	«Мөн хачин аа. Би ер юундаа царай улайв аа?..» хэмээн сэтгэл тааламжтайяа бодлоо.

	Дааман хаалганы харанхуй хонгилоор өнгөрөн, зүүн гар тийш, хашааны наран ээвэр зүг харвал тэнд Матвеевна гуай байсангүй. Тэр явдал гайхлыг нь төрүүлэн эвгүй санагдуулсан яг өөрийнхөө орцны үүдэнд ирж, тэгээд ганцхан амьсгаагаар тавдугаар давхарт харайлган гарлаа.

	Ээж нь огтхон ч өөрчлөгдсөнгүй, халаад нь хүртэл хуучин хэвээр, нөгөө цоохор халаад байлаа. Хүүгээ харснаа гэнэтхэн асгартал уйлж:

	— Бурхан минь, муу эцэгтэйгээ ямар адилхан бол оо вэ?.. гэж үглэв.

	Коля эцгээ бүүр түүрхэн санах бүлгээ. Хорин зургаан онд Дундад Ази яваад эргэж ирээгүй билээ. Ээжийг нь Улс төрийн удирдах ерөнхий газар дуудан, комиссар Плужников басмачуудтай хийсэн тулалдаанд Коз Кудук гэдэг суурины дэргэд амь үрэгдсэн гэж ярьж өгчээ.

	Ээж нь өглөөний цай хоол тавьж, зогсоо зайгүй ярина. Коля амыг нь дагуулан толгой дохиж байсан ч үгийг нь хайнгад сонсоно. Юу гэвэл дөчин есдүгээр хаалганы гэнэт ийм том болчихсон Валяг бодон, ээжийгээ тэр охины тухай яриасай хэмээн учиргүй хүснэ. Гэтэл ээж нь өөр юм сонирхоно.

	— ... Би тэдэнд: «Бурхан минь, бурхан минь, хүүхдүүд өдөржингөө энэ чанга ярьдаг радиог сонсох учиртай юм гэж үү? Эдний чинь чих богинохон шүү дээ, ерөөс сурган хүмүүжүүлэхэд ч нийцэхгүй» гэж хэлсэн. Гэтэл баримтад нь гарын үсэг нэгэнт зурчихсан байсан болохоор миний хэлснийг зөвшөөрсөнгүй чанга яригч тавьж өгсөн. Би районы намын хороонд очиж, хамаг учраа ярьсан... 

	Ээж нь хүүхдийн цэцэрлэгийн эрхлэгч байсан учир үргэлж хачин юм хөөцөлдөнө. Коля хоёр жилийн дотор бүх юмнаас ихэд төсөөрсөн учир одоо энэ бүхнийг уг нь сэтгэл хангамжтай сонсох л байлаа. Гэтэл толгойд нь Валя - Валентина цаг үргэлж эргэлдээд болж өгдөггүй... 

	— Өө тийм, би гадаа хаалган дээр Верочкатай уулзсан гэж ээжийнхээ яриаг хамгийн сэтгэл догдолсон хэсэг дээр нь таслан, — Дүү нөгөө, хэн сэн бил ээ дээ, аа тийм Валятай цуг явж байна билээ... гэв.

	— Тийм ээ, сургууль руугаа явж байгаа нь тэр. Дахиад кофе уух уу?

	— Үгүй дээ, ээж ээ, баярлалаа гээд Коля өрөөн дотуур холхисноо, сэтгэлээ баясган гутал хувцсаа чахруулна.

	Ээж нь дахиад л цэцэрлэгийнхээ талаар ярьж эхэлбэл Коля үгийг нь таслан:

	— Тэр Валя чинь сургуульдаа л байгаа хэрэг үү? гэж асуувал

	— Колюшка минь, чи чинь Валяг санахгүй байна гэж үү дээ? Манайхаас гардаггүй байгаагүй юу гэснээ ээж нь гэнэт хөхөрч, —  Валяг чамд сайн болсон юм гэж Верочка ярьдаг юм гэв.

	— Тэнэг гэдэг нь. Тэнэг гэдэг нь!.. хэмээн Коля ууртай дуугарав.

	— Тэгэлгүй дээ гэж ээж нь санаандгүй дорхноо зөвшөөрч, —  Тэгэхэд чинь жаахан охин байсан. Одоо ч ёстой сайхан хүүхэн болсон. Манай Верочка ч гэсэн сайхан болсон. Гэхдээ Валя ч ёстой сайхан хүүхэн болсон доо гэлээ.

	— За сайхан бол сайхан л байгаа биз хэмээн гэнэтхэн дэвэрч ирсэн баяр хөөрөө арайхийн нуун байж, — Манай оронд байдаг мянга түмэн охидын адил ердийн л нэг бүсгүй... Матвеевна гуайн бие ямар байгааг яриач. Би хашаанд орж иртэл... гэхэд нь

	— Матвеевна гуай өөд болчихсон шүү дээ хэмээн ээж нь сэнгэнэтэл санаа алдлаа.

	— Яаж байгаа нь тэр вэ? хэмээн Коля эс ойлгов.

	— Хүн нас бардаг юм даа хэмээн эх нь дахиад санаа алдаж, — Чи бол харин тэр тухай бодох болоогүй, аз чинь гийж яваа үе гэв.

	Гэнэт дааман хаалган дээр тийм гайхалтай бүсгүйтэй тааралдсан, тэр бүсгүй өөрт нь сэтгэлтэй болсон гэдгийг ярианаас дуулж мэдсэн болохоор нээрэн л азтай байлгүй яах вэ гэж Коля бодлоо.

	Коля өглөөний цайны дараа Беларусын галт тэрэгний буудал руу очлоо. Суух ёстой галт тэрэг нь оройн долоон цагт явах байв. Гэтэл түүгээр явахын бололцоо огт нь байсангүй. Коля санаа алдан галт тэрэгний буудал дээгүүр баахан холхисноо, цэргийн комендантын туслагч жижүүрийн өрөөний үүдийг зориг муутайхан цохилоо.

	— Хожуухан явах ий? Дэслэгч ээ, хайр сэтгэлийн явдал уу? гэж жижүүрийн туслагч бас залуухан эр намбатай бус нүд ирмэв.

	— Үгүй, үгүй ээж минь өвчтэй байна. Маш... хэмээн толгойгоо унжуулан байж Коля хэлснээ, нээрэн л муу ёрлон өвчин дуудчих вий гэж айгаад, даруй залруулан, — Үгүй дээ, нэг ч их хүнд биш гэлээ.

	— Ойлгомжтой байна. Ээжийн чинь тухайд одоохон арга бодъё гээд жижүүр дахин нүд ирмэв.

	Тэрээр дэвтрийн хуудаснууд баахан эргүүлснээ дараа нь ийш тийш утасдана. Тэгэхдээ өөр учир шалтгаар ярьж буй мэт ярилцав. Коля тээврийн тухай зурагт хуудас үзэж тэвчээртэй хүлээв. Эцэст жижүүр сүүлчийн хүнтэй ярин харилцуураа тавиад:

	— Сэлгэж суух галт тэрэг байна, болох уу? Арван хоёр цаг гурван минутад хөдөлнө, Москва — Минскийн галт тэрэг. Минск дээр сэлгэж сууна гэхэд нь

	— Болно, болно. Танд их баярлалаа, нөхөр ахлах дэслэгч гэж Коля хэллээ.

	Билетээ авмагц, тэр даруй Горькийн гудамж дахь нарийн идээний дэлгүүрт орж, хөмсөг зангидан байж, дарснуудыг удтал шилэн харлаа. Эцэст нь шампан, интоорын идээшмэл, мадер гурван дарс авлаа. Шампан авсан учир бол төгсгөлийн цайллага дээр уусан, интоорын идээшмэл авсан учир бол ээж нь тийм идээшмэл дарс хийдэг байсан, мадер дарс авсан учир бол язгууртан нарын тухай роман зохиолд уг дарсны гардаг байснаас болов.

	— Чи солиороо юу? Энэ чинь юу болж байна аа: хүн бүрд нэг шил дарс авсан хэрэг үү? гэж ээж нь ууртай өгүүллээ.

	— А-хаа! Цэнгэснийх цэнгэсэн шиг цэнгэлгүй дээ гэж Коля хэнэггүй гар сэгсрэв.

	Уулзалт гайхалтай сайхан боллоо. Ёслолын зоогоос эхэллээ. Тийм зоог бэлдэхийн тулд ээж нь хөршөөсөө бас нэг керосин галлуур авчирчээ. Вера гал зууханд эргэлдэх авч дараах асуултаа асуух гэж байн байн гүйн гарч ирнэ.

	— Чи пулемётоор буудаж үзсэн үү?

	— Үзсээн.

	— «Максим»-аар?

	— «Максим»-аар ч бас. Бусад системийнхээр ч бас буудаж үзсэн.

	— Ямар догь вэ!.. гэж Вера бишрэн шогширно.

	Коля өрөөн дотуур бодлогошрон холхино. Цамцныхаа захад шинэ даавуу хадаж, гутлаа гялалзтал тосоллоо. Одоо хамаг бүс, мөрөвч нь шажигнан чахарна. Сэтгэл догдолсондоо болоод юм огт идмээргүй санагдана. Гэтэл Валя ирээгүй л байлаа.

	— Чамд байр өгөх үү?

	— Өгнө, өгнө.

	— Тусдаа байр уу?

	— Тэгэлгүй яах вэ гэснээ Вераг зөөлөн харж, — Би чинь жагсаалын дарга хүн шүү дээ гэв.

	— Бид чам дээр очно оо. Ээжийг хүүхдийн цэцэрлэгтэй нь зуслан гаргачхаад, чам дээр очно... гэж битүү утгатай шивгэнэлээ.

	— Бид гэдэг чинь хэн бэ?

	Коля сайн мэдэж, зүрх нь таатайяа догдлон цохилов.

	— Тэгээд бид гэдэг чинь хэн юм бэ?

	— Чи нээрэн ойлгохгүй байна гэж үү? Бид гэдэг чинь бид л байхгүй юу. Валюшка бид хоёр.

	Коля цагаа олоогүй хүрсэн инээдээ нуухын тулд ханиалган, төв царайлан хэлсэн нь:

	— Нэвтрэх бичиг лав шаардагдах байх. Командлалтай урьдчилан тохиролцох боломж олгохын тулд урьдаар захиа бичээрэй.

	— Пээ, төмс маань шалз буцалчихлаа!..

	Тэгээд платиа пүнхийтэл хөөргөдөн өсгий дээрээ эргэлдсэнээ хаалга саван гарч одлоо. Коля ердөө л хүлцэнгүй инээмсэглэв. Тэгээд үүд хаагдаж гэнэт утга учиргүй дэвхрэн сэтгэл туйлаас хөөрөн баясаж суран бүсээ чахрууллаа. Ингэхийг бодоход эд өнөөдөр явах тухай ярилцсан байх нь, явахаар бүр төлөвлөжээ. Надтай уулзахыг хүсжээ. Ингэхийг бодоход... сүүлчийн энэ «ингэхийг бодоход» гэдгийн араас юу залгах ёстой байсныг Коля сэтгэл дотроо ч бодсонгүй.

	Тэгтэл Валя ирлээ. Тусгүй нь, ээж, Вера хоёр нь гал зууханд хоол хийж эргэлдсээр л байлаа. Тийм болохоор яриа эхлэх хүн байсангүй. Тэгээд Валяд зун очихоосоо даруй татгалзах бүх үндэс бий гэж бодохоос Колягийн дотор хүйт оргив.

	— Чи Москвад жаахан саатаж хэрхэвч болохгүй юм уу?

	Коля болохгүй гэсэн байртай толгой сэгсрэв.

	— Тийм яаралтай хэрэг үү?

	Коля мөрөө хавчлаа.

	— Хил дээр түгшүүртэй тийм үү? хэмээн Валя дуугаа намсган асуулаа.

	Коля эхлээд нээрэн л нууцын тухай бодон толгойгоо хянуур дохив.

	— Гитлер манайхыг тойруулан цагариг татаж байна гэж аав ярьсан.

	— Германтай үл довтлолцох гэрээ бид байгуулсан шүү дээ. Манай хил дээр германы цэрэг цугларч байгаа гэсэн ямар ч үндэсгүй зүйл, тэр бол англи — францын империалистуудын хатгалгын үр дүн гэж Коля сөөнгө дуугарав. Юу гэвэл, толгойгоо дохих юм уу, мөрөө хавчихын боломж нэгэнт үгүй болжээ.

	— Би сониноос уншсан. Манай аав ч гэсэн байдал маш ноцтой байгаа гэж хэлж байна бил ээ гэж Валя сэтгэл яльгүй дундуур хэлэв.

	Валягийн аав хариуцлагатай ажилтан хүн байсан боловч Коля түүнийг яльгүй хулчгар хүн байх гэж сэрдэж байлаа. Тэгээд

	— Өдөөн хатгалгаас болгоомжлох хэрэгтэй гэж хэллээ.

	— Гэлээ гэхдээ фашизм гэдэг чинь аймшигтай эд! Чи «Профессор Мамлок?» гэдэг киног үзсэн биз дээ?

	— Үзсэн. Тэнд Олег Жаков тоглодог юм. Фашизм гэдэг мэдээж аймшигтай эд, гэтэл чинийхээр империализм түүнээс дээр гэж үү?

	— Дайн болох уу, чи юу гэж бодож байна?

	— Мэдээж хэрэг. Хурдавчлан судлах хөтөлбөртэй цэргийн өчнөөн олон сургууль зүгээр нэг нээсэн хэрэг үү? Тэгэхдээ түргэн өнгөрнө гэж итгэл төгс хэллээ.

	— Чи тэгж итгэж байна уу?

	— Итгэж байна. Үүнд нэгдүгээрт, фашизм, империализмд боолчлогдсон орнуудын пролетари нарыг харгалзан үзэх хэрэгтэй. Хоёрдугаарт, Гитлерт нухлагдан дарлагдсан Германы өөрийнх нь пролетари нар байна. Гуравдугаарт, дэлхий дахины пролетари нарын олон улсын эв санааны нэгдэл байна. Гэхдээ хамгийн гол нь манай Улаан Армийн шийдвэрлэх хүч чадал юм. Бид дайсны нутагт дайсанд хиар цохилт өгнө.

	— Финландыг яах вэ? гэж Валя гэнэт аяархан асуулаа.

	Финланд тэгээд яагаа вэ? гээд Коля дургүйцсэн сэтгэлээ арайхийн дарж, энэ бүхнийг аймхай хулчгар аав нь ярьж буй хэрэг гэж бодоод, — Финландад хориглолтын цуваалах шугам байсан, гэхдээ түүнийг манай цэрэг доорх нь тас цохиж сэтэлсэн. Эргэлзээд байх юм юу байгааг ойлгохгүй байна гэв.

	— Хэрэв чи эргэлзээ байж болохгүй гэж үзэж байгаа бол эргэлзээ ердөө байхгүй гэсэн үг байна гэснээ Валя инээмсэглэн, — Белостокоос аав над ямар пянзнууд авчирч өгснийг чи үзэх үү? гэлээ.

	Валяд гайхалтай сайхан пянзнууд байлаа. Үүнд польшийн үнэгэн шогшоо бүжгийн ая, «Хар нүд», «Хархан мэлмий», тэр байтугай Франческа Гаалийн хөгжимдсөн «Петер» киноны танго бүжгийн аятай пянзнууд байлаа.

	— Түүнийг сохорсон гэлцэх юм, кинонд тоглох гэж байгаад санаандгүй хамгийн том, хурц гэрэлтэй гэрэлтүүлэгч өөд нь хараад тэр дороо таг сохорчихсон юм байх хэмээн Верочка дугариг нүдээ томоор дүрлийлгэн байж хэлэв.

	Валя үл итгэсэн царайтай инээмсэглэлээ. Коля бас эл түүхийн лавтай гэдэгт эргэлзэх боловч яагаад ч юм итгэх сэн гэж машид хүсэх ажээ.

	Энэ үед тэд шампан, идээшмэл дарс хоёрыг уугаад, мадерийг амсаж үзэнгүүт голцгоолоо. Тэр нь амтгүй байсан тул бэйл де Пресси түүнд амтат жигнэмэг дүрж өглөөний цай ууж яаж болж байсан нь үл ойлгогдоно.

	— Кино жүжигчин байна гэдэг маш осолтой! Догшин морь унан давхиж, галт тэрэгнээс үсрэх гайгүй хэрэг, хурц гэрэл л маш хортой үйлчилдэг юм. Этгээд хортой! хэмээн Вера яриагаа залган ярина.

	Верочка кино жүжигчдийн гэрэл зураг цуглуулдаг байлаа. Коля дахин эргэлзэж, тэгснээ дахиад бүгдэд нь үнэмшин итгэхийг хүснэ. Дэргэд нь Валя сууж толгой нь яльгүй манаран, инээмсэглэлээ тэнэгэвтэр гэж бодовч нүүрнээс нь инээмсэглэл огт эс арилах бүлгээ.

	Валя бас инээмсэглэнэ. Тэгэхдээ том хүн адил хүлцэнгүй инээмсэглэнэ. Тэрээр Верагаас ердөө хагас жилээр эгч байсан авч өчигдрийн охин хачин жигтэйхэн дуу шуугүй бүсгүй болон хувирдаг тэр шинжийн босгыг алхаж нэгэнт амжсан байлаа.

	— Верочка маань кино жүжигчин болох хүсэлтэй дээ гэж ээж нь хэллээ.

	— Тэгээд яагаа вэ? гэж Вера өдөнгүй дуу алдан булцгар нударгаараа аяархан ширээ дэлсээд авч, — Хориглоогүй биз дээ? Харин ч сайхан хэрэг. Хөдөө аж ахуйн үзэсгэлэнгийн дэргэд тийм тусгай дээд сургууль бий... гэхэд нь

	— За за, аравдугаар ангиа онц төгсчхөөд дуртай газраа яваарай. Хүслэн л байдаг юм бол гэж ээж нь эвлэрсэнд

	— Авьяас байвал. Тэнд яаж шалгадгийг мэдэх үү? Аравдугаар анги төгссөн эрэгтэй хүүхдүүдээс сонгож аваад чамайг албаар үнсэлдүүлнэ гээч гэж Валя хэлэв.

	— Тэгсэн ч яадаг юм! хэмээн дарс, маргаан хоёроос царай нь улайсан Верочка баясгалантай хашхичин, — Тэгж албадаж л байг! Би тэдэнд чинь жүжиглэхийг үзүүлээд өгнө. Намайг бүр үнэнээсээ дурлачихжээ гэж тэднийг бүгдийг нь үнэмштэл жүжиглээд өгнө! Гайгүй ээ! гэв.

	— Би хайр сэтгэлгүй бол хэрхэвч үнсэлдэхгүй. Хайр сэтгэлгүй байж үнсэлдэнэ гэдэг доромжлох шиг санагдах юм гэж Валя тувт бүдэгхэн авч хэн бүхний сонстохоор ярина.

	— Чернышевскийн «Яах вэ?» гэдэг зохиолд ... хэмээн Коляг яриагаа эхэлтэл, Верочка гэнэтхэн:

	— Ялгах хэрэгтэй шүү дээ. Амьдрал нь хаана байна, урлаг нь хаана байна гэдгийг ялгах хэрэгтэй шүү дээ гэв.

	— Би урлаг яриагүй, шалгалт ярьж байна шүү дээ. Юуны нь урлаг бил ээ?

	— Тэгвэл зоригийг яах вэ? Жүжигчин хүнд чинь зориг хэрэгтэй юм байгаа биз дээ?

	— Тэнгэр минь, юуны чинь зориг бил ээ дээ гэж ээж нь санаа алдаад, ширээн дээрх юмсыг хурааж эхлэн, — Аль вэ, охид минь туслаач, дараа нь бүжиглэцгээе гэв.

	Бүгд босон юм хурааж цэвэрлэж, үймэлдэж эхэлсэнд Коля ганцаар хоцорлоо. Тэр цонх руу очиж, диван дээр суулаа. Сургуульд байх бүх хугацаандаа унтаж байсан хамгийн чахрамхай диван байлаа. Коля уг нь тэдэнтэй цуг ширээн дээрээс юм хураалцаж, түлхэлцэж, инээж хөхрөн, нэг сэрээг чангаацалдмаар санагдаж байсан ч тэр хүслэнгээ барив. Юу гэвэл диван дээр хэнэг ч үгүй сууж байх нь тэр бүхнээс хаа хамаагүй чухал байжээ. Түүнээс гадна булангаас Валяг сэмхэн ажиглаж, инээмсэглэх, хөмсгөө дэрвэсхийлгэх, хааяа ширтэх зэргийг нь харж болох байлаа. Тэр бүхэнтэй харц учрахдаа метроны «Зөвлөлүүдийн ордон» өртөөн дэргэдэх уурын лантуу балбах адил зүрх нь цохилж байлаа.

	Коля өдий арван есөн нас хүртлээ нэг ч удаа үнсэлдэж үзсэнгүй. Чөлөөгөөр байнга явдаг, кино үзэж, театраар орж, мөнгө үлдвэл мөхөөлдөс авч иддэг байж. Харин бүжиглэхдээ муу, бүжгийн талбайгаар очдоггүй байсан тул энэ хоёр жилийн дотор нэг ч хүүхэнтэй танилцсангүй. Номын сангийн Зояг л эс тооцвол шүү дээ.

	Харин Коля ийнхүү хэнтэй ч танилцаагүйдээ өнөөдөр баярлав. Битүү шаналангийн шалтгаан болж байсан зүйл гэнэт өөрөөр эргэж, тэгээд одоо диван дээр сууж байхдаа ертөнц дээр Валя байсан учраас л бүсгүйчүүлтэй танилцаагүй байжээ гэдгээ яв цав мэдэв. Ийм хүүхний төлөөнөөс сэтгэл шаналахад яах вэ дээ. Тэгээд тэр шаналан нь Валягийн хянуур харцтай бардам, шулуун харах эрх олгож байлаа. Коля ч өөртөө сэтгэл туйлын хангамжтай байлаа.

	Дараа нь тэд дахин эгшигт хайрцаг тавилаа. Тэгэхдээ энэ удаад дуулахын тулд биш, бүжиглэхийн тулд тавьжээ. Коля нүүр нь улайн, алдаж онон байж Валя, Верочка хоёртой ээлжлэн бүжиглэнэ.

	— Надтай бас нэг бүжиглээч, надтай бас нэг бүжиглээч... гэж Верочка сандал барин дуулгавартай бүжиглэхдээ амандаа гунганан дуулна.

	Коля ярилцахуйц тохиромжтой сэдэв олж хэрхэвч эс чадах учир дуу шуугүй бүжиглэнэ. Валя ямар ч юм яримааргүй санагдана. Коля тэрийг нь ойлгохгүй яльгүй бантан зовно.

	— Уг нь ч над байр өгөх ёстой л доо. Өгдөггүй юм аа гэхэд би айл амьтнаас хөлсөлнө гэж итгэлтэй ярихын тулд хоолойгоо засан байж хэллээ.

	Валя юм эс дуугарна. Коля хоорондынхоо зайг аль болох их байлгахыг хичээн. цэцэрлэгийн дотор ширтсэн Зоягийн харцтай Валягийн инээмсэглэл огтхон ч төсгүй буйг мэдэв. Тийм ч дээрээс дуугаа бүдэг болгож царай улайн байж:

	— Нэвтрэх бичиг би захиална. Харин урьдаар захиа л бичээрэй гэж нэмж хэллээ.

	Гэтэл Валя дахиад юм дуугарсангүй, гэвч Колягийн сэтгэл огтхон ч гонсойсонгүй. Валя бүгдийг сонсож, бүгдийг ойлгож байгааг мэдэж түүний дуугүй байгаад баяртай байлаа.

	Энэ бол хайр дурлал мөн. Ном зохиолоос өнөөг хүртэл өчнөөн төчнөөн уншсан, тэгээд учраагүй яваа тэр хайр дурлал нь мөн гэдгийг одоо Коля лавтайяа мэдэж байлаа. Тэгснээ гэнэт Зояг санаж, тийнхүү дурсан санахдаа айдас нь хүрлээ. Учир нь өөрийг нь ингэтлээ ойлгож буй Валя ямар нэгэн далд совингоор бас Зояг мэдэж байж магадгүй. Тэгвэл өөрийгөө буудахаас өөр зам үлдэмгүй бодогдоно. Тэгээд Зоягийн тухай алив бодлыг сэтгэлээсээ хуу элдэн хөөж эхэллээ. Гэтэл Зоя эрээ цээргүй дэрвэлзэн хэрхэвч арилж өгсөнгүй. Тиймээс Коляд эдүгээ болтол үзээгүй, арчаагүй ичин зовох сэтгэлд автав.

	Гэтэл Валя инээмсэглэн, бүхний олж харахгүй буй нэгэн зүйлийг яг л олж харж буй мэт хажуугаар нь харна. Коля бишрэн бахдах сэтгэлээсээ болоод бүр ч эв дүйгүй болов.

	Дараа нь тэд цонхны дэргэд удтал зогслоо. Ээж, Верочка хоёр нь нэг мэдэх нь ээ хаашаа ч юм алга болчихсон байлаа. Үнэн хэрэг дээрээ гэвэл тэд гал зууханд ердөө л сав суулга угааж байжээ. Гэтэл одоо энэ нь өөр гараг дээр оччихсонтой адил байлаа.

	— Тэнд өрөвтас шувуу их байдаг гэж аав ярьсан. Чи ер нь өрөвтас үзсэн үү?

	— Үгүй.

	— Яг байшингийн дээвэр дээр үүрлэдэг гэсэн. Яг л хараацай шиг. Тэр шувуу хүнд аз жаргал авчирдаг учраас хэн ч оролддоггүй гэнэ билээ. Цав цагаан өрөвтас... Чи тэднийг заавал олж үзэх хэрэгтэй.

	— За гэж Коля амлав.

	— Тэгээд ямар янзтайг нь бичээрэй, мэдэв үү?

	— Мэдлээ.

	— Цав цагаан өрөвтас... 

	Коля Валягийн гараас барьж, тийнхүү зүрхэлсэндээ айдас нь хүрэн, тэр даруй тавих гэсэн боловч эс чадав. Валяг гараа угз татан авах юм уу, нэг юм хэлэх байх гэж эмээв. Гэтэл Валя юм дуугарсангүй. Гэтэл юм хэлэхдээ гараа угз татаж авсан ч үгүй.

	— Чи урагшаа юм уу, хойшоо, тэр байтугай зүүн тийшээ явсан болов уу... 

	— Би азтай байна. Намайг Онцгой тойрогт өгсөн. Ямар их аз гэж санана аа?

	Бүсгүй юу ч хариулсангүй. Ердөө л санаа алдлаа.

	— Би чамайг хүлээнэ. Би чамайг учиргүй их, учиргүй хүлээнэ шүү гэж Коля аяархан хэллээ.

	Коля Валягийн гарыг болгоомжтой илбэснээ, дараа нь хацартаа түргэхэн наав. Бүсгүйн алга сэрүүн ажээ. Валягаас санаж гуниглах уу гэж асуумаар санагдсан боловч ер зүрхэлсэнгүй. Дараа нь Верочка харван орж ирээд, Зоя Федоровагийн тухай босгон дээрээс нэг юм дуржигнуулбал, Коля Валягийн гарыг сэмхэн тавив.

	Арван нэгэн цагт ээж нь түүнийг галт тэрэгний буудал руу яв гэж шулуухан шавдуулав. Охид чемоданыг нь аваад доош бууж одсон тул Коля ээжтэйгээ яаруу тэвдүү, өнгөцхөндүү салах ёс гүйцэтгэв. Ээж нь яагаад ч юм гэнэтхэн уйлав. Тэгэхдээ инээмсэглэн байж бүдэгхэн уйллаа. Коля ээжийнхээ нулимсыг анзаарсангүй, бушуухан л явахын түүс болжээ.

	— Хүү минь, захиа бичиж байгаарай. Залхууралгүй бичиж байгаарай.

	— Тэгнэ ээ, ээж ээ. Очингуутаа захиа бичнэ.

	— Битгий мартаарай... 

	Коля ээжийнхээ нэгэнт бууралтаж эхэлсэн санчиг тус газар сүүлчийн удаа уруулаа хүргэснээ хаалгаар жирсхийн гарч, гурав гурван гишгүүр алгасан уруудан гүйв.

	Галт тэрэг арван хоёр хагаст явах байжээ. Коля бүсгүйчүүдийг метроноос хождох вий гэж эмээнэ. Бас тэднийг яваад өгчих вий гэж бүр ч их айна. Тийм ч учраас:

	— Аль вэ, явж үзээч дээ, хождох нь байна шүү гэж үглэж явлаа.

	Гэтэл тэд явах гэсэн юм огт үгүй байлаа. Кондукторыг шүглээ үлээхэд галт тэрэг хөдөллөө. Валя тэгтэл өөдөөс нь алхав. Ингээсэй гэж Коля хүлээж байсан учир урдаас нь ухасхийн хоёул хамраараа мөргөлдөж бие биеэсээ зовон холдов. Верочка: «Колька, хоцрох нь!..» гэж хашхиран, ээжийнхээ өгсөн боодолтой хуушуурыг гарт нь бариулав. Коля дүүгийнхээ хацрыг тэвдүү сандруу үнсэн, боодолтойг шүүрч аваад, галт тэрэгний гишгүүр дээр ухасхийн гарлаа. Тэгээд нимгэхэн тод өнгийн платьтай хоёр бүсгүйн дүрс зугуухан хойно хоцрохыг нүд салгалгүй харсаар холдон одлоо... 

	Коля анх удаа алс газар явж буй нь энэ. Эдүгээ хүртэл хийсэн аялал нь гэвэл цэргийн сургуулийнхаа байдаг хотоос гарч үзсэнгүй, зургаадугаар сарын аагим халуун бямба гарагт явсан нь энэхүү арван хоёр цагийн аялалтай жишихийн эцэсгүй байлаа. Энэ аялал туйлын сонирхолтой, туйлын чухал байсан тул Коля цонхноос огт нь холдсонгүй, тэгээд эцэст бүр тэнхэл тасран, ханзан дээр суусан үед нэг хүн:

	— Өрөвтас! Хар аа, өрөвтас! гэж хашхирлаа.

	Бүгд цонх өөд ухасхийсэн авч Коля хождоод өрөвтасуудыг олж харж чадсангүй. Тэглээ гээд нэг их харамссангүй, хэрэв өрөвтас бий болсон ахул эрт орой хэзээ боловч тэдгээрийг үзэх нь лав. Тэгээд энэ цав цагаан өрөвтасууд ямар янзтай болохыг Москва явуулах захиандаа бичнэ... гэж бодлоо.

	Энэ бол хуучин хилээс цааш, Негорелыйгоос цаана тааралдсан хэрэг, юу гэвэл эдүгээ тэд Баруун Беларусын нутаг дундуур явж байлаа. Галт тэрэг жижиг өртөөнүүд дээр байн байн зогсоно. Тэнд хүн амьтан хэзээ ямагт олон байх ажээ. Цагаан цамц, урт хормойтой хар хүрэмтэй, далбагар сүрлэн малгай, өндөр бүрх малгайтай, хар өнгийн алчуур, хурц тод өнгийн платьтай хутгалдана. Коля зогсоол дээр гадагш гарах боловч вагоноосоо эс холдон, беларусь, еврей, орос, польш, литв, украйн, өөр ямар ямар ч хэл юм бүү мэд олон аялгууны цангинасан хутгалдаанаас чих нь дөжирнө.

	— Пээ, ямар их шуугиан үймээн бэ? хэмээн хажуугийн ханзан дээр явсан хөгжилтэй ахлах дэслэгч гайхан, — Коля, эндээс цаг худалдаж авах хэрэгтэй. Нөхөд маань цаг энд элбэг, бас тэгээд хямдхан гэлцдэг гэв.

	Ахлах дэслэгч ч бас их холдох нь үгүй: олны дундуур алга болсноо, юу ч юм магадалж мэдчихээд, гараа сарвагануулж тэр дорхноо эргэж ирнэ.

	— Өвгөн минь, учир шалтгаангүй алж мэдэх юм. ийм л Европ байна гэхэд нь

	— Нууц туршуулууд байлгүй хэмээн Коля санал нийлэв.

	— Өө чөтгөр бүү мэд дээ гэж ахлах дэслэгч төрийн бодлогоос хөндий өгүүлээд, яльгүй амарч азнаснаа дахиад олны дундуур зүсэн орж алга болж, — Цаг! Чаг-чаг! Мозер пүүсийнх!.. гэсээр ирнэ.

	Ээжийнхээ өгсөн хуушуурыг ахлах дэслэгчтэй хуваагаад идэж орхив. Ахлах дэслэгч хариуд нь украйны гэрийн хийцийн хиамаар Коляг амаар нь гартал дайлав. Гэвч тэр хоёрын яриа нэг л нийлж өгсөнгүй, юу гэвэл ахлах дэслэгч:

	— Тэр бүсгүйн бэлхүүс нь гэж, Коля минь ёстой л хундага гэсэн үг ээ!.. гэсэн ганцхан сэдэв рүү хазайна.

	Коля тээршээж эхэллээ. Ахлах дэслэгч нүдээ цагаанаар эргэлдүүлэн байж дурсамжаа залхтал ярив. Аз болоход тэр Барановичид буув. Тэгээд салахдаа:

	— Цагны тухайд эгзэг битгий алдаарай, дэслэгч ээ! Цаг гэдэг чинь хогшил шүү дээ гэж хашхирав.

	Ахлах дэслэгчтэй цуг гэрийн хийцийн хиам арилан одож, ээжийн хийсэн хуушуур аль хэдийн дууссан байв. Галт тэрэг хяслантай юм шиг Барановичи дээр удаан зогссоныг яана, Коля тиймээс өрөвтасыг орхиж сайхан хоолны хүслэн болов. Тэгээд сая нэг юм хүнд ачаатай галт тэрэгний урт цуваа түжигнэсээр өнгөрлөө.

	— Герман руу явж байна. Германчууд руу өдөржин шөнөжин гурил будаа зөөж байна. Энэ ч одоо юу гэж ойлговол таарах болж байна даа? гэж нас ахимаг ахмад өгүүлэв.

	— Мэдэх юм алга. Бид ч Германтай гэрээтэй шүү дээ хэмээн Коля балмагдав.

	— Яриангүй зөв. Та туйлын зөв сэтгэж байна, нөхөр дэслэгч гэж ахмад тэр дорхноо зөвшөөрөв.

	Ачааны галт тэрэгний хойноос тэд ч бас хөдлөн, тэгээд цааш цаашдаа явдал нь түргэслээ. Удаан зогсохоо больж, үйлчлэгч нар ч вагоноос гарсны хэрэггүй гэж зөвлөх болж, тэгээд бүх л замын туршид Коля ердөө ганцхан өртөөний нэр: Жабинка гэдгийг л тогтоож авав. Дараачийн өртөө нь Брест байлаа.

	Брестийн галт тэрэгний буудал нь модон байшин байлаа. Тэнд хүн амьтан гэж пиг дүүрэн тул Коля сандарч орхилоо. Хэрэгтэй ангиа хэрхэн олохыг асуухад хамгаас хялбархан байсан нь мэдээж боловч нууцлах бодлын үүднээс Коля гагцхүү албаны хүмүүст итгэж байлаа. Тийм учраас комендантын жижүүрийн туслагчтай уулзах ээлж дугаарт бүтэн цаг зогслоо.

	Цайз руу очно. Каштановая гудамжаар явахаар яг зам дээр чинь байгаа гэж томилолт бичгийг нь үзсэнээ туслагч өгүүлэв.

	Коля дугаарласан хүмүүс дундаас сугаран гарснаа гэнэт гэдэс тасрах нь холгүй өлсөж байгааг мэдрээд, Каштановая хэмээх гудамж өөд явахын оронд гуанз эрж эхлэв. Гэтэл гуанз байсангүй тул дороо баахан эргэлдэж байснаа буудлын ресторанд орлоо. Тэгээд яг орох гэтэл хаалга нээгдэн, пагдгар дэслэгч гарч ирэв.

	— Цүдийсэн хар золиг, харгис цагдаа, бүр ширээг ганцаар эзэлчхээд. Тэгээд асууж ярихын ч арга байдаггүй, гадаадын новш! гэж тэр зүхэв.

	— Хэн тэр вэ? гэвэл

	— Герман цагдаа, өөр хэн байх бил ээ! Хүүхэд шуухадтай эмэгтэйчүүл хүртэл шалан дээр сууж байхад, ширээ эзэлчхээд пиво гүзээлж байдаг. Сүрхий амьтан бэ! гэв.

	— Жинхэнэ харгис цагдаа юм уу? Барааг нь харж болох уу? хэмээн Коля гайхав.

	Дэслэгч мөрөө итгэлтэй бус хавчисхийлгээд

	— Оролдоод үз л дээ. Байз, чемодантай яаж орох вэ гэв.

	Коля чемоданаа орхиод, генералын өрөөнд орох гэж буй юм шиг гимнастеркийнхоо хормойноос доош дугтраад, амьсгаа даран хүнд хаалганы босго даван орж явчхав.

	Тэгээд нөгөө германыг тэр даруй олж харлаа.

	Төмрөөр хийсэн мэт ер бусын урт гуталтай, гялгар тэмдэгтэй мундиртай, жинхэнэ, амьд герман сандал дээр лаглайн, хөлөөрөө маадгар сэхүүн шал товшин суух ажээ. Ширээн дээгүүр пивоны лонх өрөөстэй байх агаад цагдаа шилэн аягаар биш, харин хагас литрийн сэнжтэй аягаар ууж суулаа. Тэр аягандаа нэг лонх пиво нэгмөсөн хийнэ. Улайсан нүүрэнд нь пивоны хөөсөнд норсон ширвээ сахал сөрвийнө.

	Коля аль байдгаараа хялайсаар нөгөө германы дэргэдүүр хойш урагшаа дөрвөнтөө сүрлэгээр алхлав. Энэ бол ер бус явдал байлаа. Юу гэвэл, өөрөөс нь ганцхан алхмын зайтай Гитлерт боолчлогдсон Германы хүн сууж байлаа. Фашистын эзэнт гүрнээс социалист оронд ирчхээд энэ этгээд юу бодож суугаа бол гэдгийг Коля мэдэх сэн гэж маш их хүсэвч дарлагдсан хүн төрөлхтний төлөөлөгчийн нүүрэн дээр маадгар зангаас өөр юу ч олж харсангүй.

	Колягийн чемоданыг манаж байсан дэслэгч:

	— Харж ханав уу? гэж асуулаа.

	— Хөлөөрөө шал товшлоод л сууж байна. Энгэртээ гялгар тэмдэг зүүсэн юм байна гэж Коля яагаад ч юм шивгэнэн хэллээ.

	— Фашист байхгүй юу даа. Чи аан гээ, юм идмээр байна уу? Эндээс холгүй «Беларусь» гэдэг ресторан байдаг гэж нөхөд маань хэлсэн. Тэнд очиж хүн шиг хооллох уу, хоёул? Чамайг ч хэн гэдэг юм бэ? гэж дэслэгч хэлэв.

	— Коля.

	— Чи бид хоёр чинь тэгвэл амьдай юм байна. За, чемоданаа тушаачих, тэгээд явъя. Тэнд цуутай хийл хөгжимчин бий. «Хархан нүд»-ийг дарах нь ёстой нэг үзүүлээд өгдөг гэлцэх юм... 

	Юм хадгалуулах өрөөнд бас л хүмүүс дугаарлан зогсож байсан тул Коля шууд тэндээсээ цайз руу очихоор шийдээд чемоданаа авч одов. Дэслэгч Николай цайзын тухай юу ч эс мэдэх ажээ. Учир нь галт тэргэнд сэлгэн суухаар Брестэд түр буусан байжээ. Гэлээ гэхдээ:

	— Ресторанд манайхнаас хэн нэг нь эрхбиш тааралдах байлгүй. Өнөөдөр ч бямба гараг шүү дээ гэж тайтгаруулах ажээ.

	Тэр хоёр явган хүний нарийхан гүүрээр цуваа дүүрэн зогссон галт тэрэгний олон замыг хөндлөн гарвал шууд хот руу орж явчихлаа. Гүүрийн довжооноос гурван зүг гудамж салаалсан байх учир хоёр дэслэгч итгэл алдан зогслоо.

	— «Беларусь» рестораныг мэдэхгүй хэмээн нэг хүн аялга их өөр дуугаар ихэд эгдүүцэнгүй дуугарлаа.

	Коля асууж эс зүрхлэх тул дэслэгч Николай л ярилцана.

	— Мэдэх л учиртай, тэнд нэг алдартай хийлч байдаг гэсэн.

	— Мэдэлгүй яах вэ, пан Свицкий байна шүү дээ хэмээн нөгөө хүн инээмсэглэн, — Пээ, Рувим Свицкий гэдэг чинь авьяастай хийлч байхгүй юу. Танд өөрийн бодол санал байж болно л доо, гэхдээ тэр чинь буруу. Тийм шүү. Зоогийн газар гэвэл эндээс шулуухан яваад очно. Стыцкевичийн гудамжинд гэв.

	Стыцкевичийн гудамж гэдэг нь Комсомольская гудамж байлаа. Битүү ногоон модонд умбасан бяцхан байшингууд харагдав.

	Коляг түүх намтраа ярьсны дараа Николай: Би Сумын хотын зенит артиллерийн дунд сургууль төгссөн. Мөн инээдтэй байх шив дээ: хоёул дөнгөж сая төгссөн, хоёул Николай байдаг... гэв.

	Тэгснээ гэнэт дуугүй болов. Нам гүмийн дунд алсад хийл хөгжмийн аялгуу сонсогдлоо. Хоёр дэслэгч зогсов.

	— Мундаг хөгжимдөж байна. Коля минь бид зөв явсан байна!

	Хийл хөгжмийн аялгуу «Беларусь» гэсэн хаяг бүхий хоёр давхар байшингийн нээлттэй цонхоор сонстож байлаа. Тэр хоёр хоёрдугаар давхарт гарч, хувцас тайлах умгар өрөөнд малгай, чемоданаа өгөөд, жаахан танхимархуу өрөөнд орлоо. Үүдний өөдөөс харсан ханан тушаа зуушны лангуу, зүүн гар талын буланд нь их биш найрал хөгжим байрлажээ. Урт гартай, нүдээ хачин анивчсан хийл хөгжимчин нь тоглож дөнгөж дуусаад, танхим пиг дүүрэн цуглагсад алга нижигнэтэл ташиж байгаатай тааралдав.

	— Манайхан энд тоотойхон байх шив дээ гэж Николай чанга биш өгүүллээ.

	Алга таших, сэтгэл хөөрөн уухайлах чимээнд дөжрөн тэр хоёр үүдэн тушаа түр саатав. Танхимын цаад мухраас гялалзсан хар пиджактай бүдүүн эр яаран зүсэж ирээд:

	— Пан офицерууд морилон орно уу. Дээшээ морилогтун, дээшээ гэж урилаа.

	Тэр хүн тэднийг овоорсон ширээ, зүрх нь оволзон хөөрсөн хүмүүс дундуур эвтэйхэн дагуулан одлоо. Вааран пийшингийн цаана сул ширээ байсанд хоёр дэслэгч суун, өөрсдөд нь этгээд гаж санагдах нөхцөл байдлыг залуу хүмүүсийн зангаар эргэн тойрон сонирхон харна.

	— Энэ хүн биднийг яагаад офицер гэж дуудаа вэ? Офицер тэгээд бас пан байж уу! Нэг л хөрөнгөтөн байдалтай юм хэмээн Коля сэтгэл дундуур шүдэн завсраараа сийгүүлэн дуугарав.

	— Пийшин рүү л чихээгүй бол юу ч гэж нэрлэсэн яах вэ. Коля минь, эндхийн хүмүүс чинь харанхуй бүдүүлгээрээ улс шүү дээ гэж дэслэгч Николай инээмсэглэх аядлаа.

	Хар хувцастай хүн захиалга хүлээн авах завсар Коля танхимд суугчдын яриа хөөрөөг чагнан, ядаж ганц ч билээ ойлгогдох үг өгүүлбэр олж сонсохыг хичээж суулаа. Гэтэл эндхийнхэн үл мэдэх хэлээр ярилцах нь тун аягүйцүүлнэ. Энэ бодлоо нөхөртөө ярих гэтэл гэнэт ард нь хачин аялгуутай, гэхдээ яриангүй орос үг сонсогдсон нь:

	— Би уучлал гуйя, уучлал хичээнгүйлэн гуйя, гэхдээ ийм өмд өмсөөд гудамжаар явна гэхэд миний санаанд багтахгүй байна.

	— Гэтэл цаадах чинь ийм өмд хийгээд нормоо зуун тавин хувь биелүүлж түүнийхээ төлөө хүндэт туг авсан шүү дээ.

	Коля эргэн харвал зэргэлдээ ширээнд ахимаг насны гурван эр сууж байлаа. Тэдний нэг нь Колятай харц тулгарч инээмсэглэн:

	— Сайн байна уу, нөхөр дарга? Бид үйлдвэрлэлийн төлөвлөгөө ярилцаж сууна гэв.

	— Сайн, сайн байна уу? хэмээн Коля бантан байж дуугарлаа.

	— Та Оросоос ир ээ юү? хэмээн талархангуй тэр хүн асууснаа хариу хүлээлгүй түрүүчийн яриагаа залган, — Гэхдээ би ойлгож байна л даа чамирхал гэдгийг, чамирхал гэдэг бөөн гамшиг, муухай зүйл, газар хөдөлж, галт уул дэлбэрэхтэй адил хэрэг. Гэхдээ зүй ёсны хэрэг л дээ, тийм үү? Гэхдээ сайхан тавин өмд оёхын оронд зуун муу өмдний оронцог хөвөрдчихөөд, түүнийхээ төлөө Хүндэт туг авч байдаг. Намайг уучлаарай. Би хичээнгүйлэн уучлал гуйя. Та миний хэлснийг зөвшөөрөх үү, нөхөр залуу дарга? гэв.

	— Зөвшөөрөлгүй яах вэ. Өөрөөр хэлбэл, мэдээж хэрэг, харин ганцхан... гэж Коляг хэлтэл

	— Танайхны тэнд германчуудын тухай юу гэж ярилцаж байна. ярихгүй юу? гэж хоёр дахь нь асуулаа.

	— Германчуудын тухай юу? Зүгээр ээ. Бид чинь Германтай найрамдалтай... гэхэд нь

	— Тийм дээ гэснээ хажуугийн ширээнийхэн шүүрс алдацгаан, — Варшавт германчууд орно гэдгийг усан тэнэг л биш юм бол еврей хүн бүхэнд тодорхой байлаа. Гэхдээ тэд Москвад очихгүй л дээ.

	— Яалаа гэж дээ, яалаа гэж!.. гэлцэв.

	Тэгснээ тэр ширээнийхэн бүгд нэг зэрэг үл ойлгогдох хэлээр ярилцаж гарлаа. Коля тэдний яриаг эелдэг ялдам сонссон авч юу ч эс ойлгоод эргэж харлаа.

	— Оросоор ойлгоцгоож байна гэж Коля нөхөртөө шивгэнэлээ.

	— Би энд архи бэлдчихлээ. Коля, уулзсаны төлөө тогтоочих уу? гэж дэслэгч Николай хэлэв.

	Коля уудаггүй гэж хэлэх гэсэн боловч яагаад ч юм өөр нэгэн уулзалтын тухай дурсав. Тэгээд дэслэгч Николайд Валя, Верочка хоёрын тухай, тэгэхдээ мэдээж Валягийн тухай илүү их ярилаа.

	— Ирж магадгүй гэж чи бодож байна уу? Энд ирэхэд нэвтрэх бичиг л хэрэгтэй шүү дээ гэж Николайн хэлэхэд

	— Би гуйна даа гэтэл

	— Та нартай нийлж болох уу? гэх дуун хажуугаас нь сонсогдов.

	Ширээний дэргэд чацархаг өндөр танкчин дэслэгч хүрч ирээд, гар барин

	— Андрей гэдэг. Бүртгүүлэгсдийг авахаар цэргийн хэлтэст ирсэн юм. Тэгсэн чинь замдаа суугаад. Даваа гараг болтол хүлээх хэрэгтэй боллоо... гэв.

	Тэгээд өөр юм ярьтал урт гарт хийлээ өргөж бяцхан танхимд таг чиг боллоо.

	Нүдээ хачин анивчигч, эв хавгүй урт гартай хүний юу хөгжимдсөнийг Коля мэдсэнгүй, хоолой арган нэгэн бөөн хар юм түрж ирж байгааг мэдрэн ердөө л сонсож суулаа. Одоо нулимс асгаруулахаас зовох юмгүй болж, нулимс асгардгийн даваан дээр хийлч хөгжимдөхөө зогсчихлоо. Коля аяархан санаа алдан инээмсэглэв.

	— Таны санаанд таарч байна уу? хэмээн хажуугийн ширээний нас ахимаг эр бүдэгхэн асуулаа.

	— Хачин!

	— Энэ бол манай Рувимчик. Рувим Свицкий, Брест хотод энэ хүн шиг шилдэг хийлч байхгүй, хэзээ ч байгаагүй. Хэрэвзээ хурим дээр Рувим хөгжимдсөн бол бэр нь заавал жаргалтай явдаг юм. Хэрэв оршуулга дээр хөгжимдсөн байвал... 

	Свицкийг оршуулга дээр хөгжимдвөл юу болдгийг Коля тэртээ тэрэнгүй мэдэж чадсангүй, юу гэвэл хүмүүс чиш, дуугүй гэж дуугарлаа. Нас ахимаг эр толгой дохиод, сонсож эхэлснээ дараа нь яг Колягийн чихэнд:

	— Рувим Свицкий гэдэг тогтоож аваарай. Өөрөө бие дааж сурсан уран гартай, сонор чихтэй, сүү шиг сэтгэлтэй Рувим Свицкий гэдэг хүн дээ... гэж хэллээ.

	Коля удтал алга ташлаа. Зууш авчирч тавьсанд дэслэгч Николай хундага дүүргэн, дуугаа намсган байж:

	— Хөгжим гэдэг сайхан эд. Гэхдээ чи наашаа эргээд энэ хүний үгийг сонс гэлээ.

	Коля тэдний дэргэд ирж суусан танкчин өөд асуунгуй харлаа.

	— Нисэгчдэд амралт өгөхөө өчигдрөөс больсон. Шөнө болгон Буг голын цаад биед мотор дүнгэнээд байдаг боллоо. Танк, зүтгүүр хүржигнээд байна гэж хилчид ярилцаж байна гэж Андрей бүдэгхэн хэллээ.

	— Хөгжилтэй яриа байна даа. Уулзсаны төлөө гээд Николай хундага өргөлөө.

	Тэд хундагатайгаа тогтооцгоов. Коля санд мэнд идэж. ам дүүрэн юмтайгаа

	— Өдөөн хатгалга байж болно биз дээ?

	— Сарын өмнө тэр талаас нэг хамба лам ирсэн. Германчууд дайнд бэлтгэж байна гэж тэр лам ярьсан хэмээн Андрей яриагаа үргэлжлүүлэв.

	— Гэлээ гэхдээ ТАСС албан ёсоор ... юү гэж мэдэгдсэн... 

	— Чимээгүй, Коля, чимээгүй! ТАСС Москвад байгаа, энд чинь Брест байна гэж Николай инээмсэглэв.

	Тэгж байтал хоол авчирч, тэд германчууд ба ТАСС, хил ба хамба ламыг умартан, хоол руугаа дайрцгаалаа. Коля тэр хамба лам хил давж ирж, тийм үг хэлсэн гэдэгт хэрхэвч үнэмшсэнгүй. Хамба лам гэдэг маань шашны хүн шүү дээ гэж бодогдоод байжээ.

	Дараа нь дахиад нөгөө хийлч тоглов. Коля хоолоо идэхээ болиод, хөгжим сонсон, учиргүй их алга ташив. Хажуугийн хүмүүс бас хөгжим сонсож эхэлсэн авч цуу үгийн тухай, шөнийн цагаар гарах хачин чимээний тухай, германы нисэгчид байн байн хил зөрчиж буй тухай шивгэнэн тэр тухай л ихэвчлэн ярилцана.

	— Гэтэл унагааж болдоггүй, тушаал байдаг. Тэгээд л яахаа мэдэхгүй байна аа...

	— Үгүй мөн сайхан тоглож байна аа гэж Коля шогшрон биширнэ.

	— Тийм ээ, гайхалтай тоглож байна. Нэг л юм болох нь дээ, та минь. Юу гэдэг нь вэ гэдэгт л асуудал нь байна.

	— Зүгээр ээ, хариулт нь бас гарна гэж Николай инээмсэглэснээ хундага өргөөд, — Алив асуудлын хариуны төлөө, нөхөр дэслэгч нар аа... гэв.

	Гадаа харуй бүрий болсонд танхимд гэрэл асаалаа. Жигд биш халснаас чийдэнгүүд бүүдийн анивчиж, хананд туссан сүүдэр сүүдгэнэнэ. Дэслэгч нар захиалсан бүхнээ хоосолж, Николай нөгөө хар хувцастай хүнд мөнгийг нь төлөөд

	— Нөхөд та нарыгаа би өнөөдөр дааж дайллаа гэв.

	— Чи ч цайз орно гэв үү? Очихын хэрэггүй, Коля, харанхуй, хол ч байна. Надтай цуг цэргийн хэлтэст очсон нь дээр. Тэнд цуг хоноё гэж Андрей хэлэв.

	— Цэргийн хэлтэст очихын хэрэг юу бил ээ? Галт тэрэгний буудал руу явцгаая Коля гэж дэслэгч Николай өгүүллээ.

	— Үгүй, үгүй. Би өнөөдөр заавал ангидаа очсон байх ёстой.

	— Яах юм бэ дээ, дэслэгч ээ! Чемодан чирээд шөнө хот дундуур явах гэж үү... хэмээн Андрей санаа алдав.

	— Би зэвсэгтэй гэж Коля хэллээ.

	Тэд түүнийг ятгаж болох л байсан байх. Коля буу зэвсэгтэй ч гэсэн өөрөө эргэлзэж эхлэв. Үгэндээ оруулсан бол Коля нэг бол галт тэрэгний буудалд, үгүй бол цэргийн хэлтэст очиж хонох байлаа. Тэгтэл хажуугийн ширээний нас ахимаг эр тэдний дэргэд ирээд

	— Түмэнтээ уучлал гуйя, нөхөр улааны дарга нар, түмэнтээ уучлал гуйя. Энэ залуугийн санаанд манай Рувим Свицкий машид таалагдсан. Рувим одоо оройн хоолоо идэж байна. Гэхдээ би сая түүнтэй ярилцвал нөхөр залуу дарга танд жичид нь зориулж хөгжимдөж өгөхийг хүсэж байна... гэж хэллээ.

	Тэгээд Коля хаашаа ч явсангүй. Хийлч өөрт нь зориулж юуг ч юм хөгжимдөж өгөхийг хүлээн Коля хоцорлоо. Нөгөө хоёр дэслэгч хонох газраа олох хэрэгтэй байсан учир явцгаав. Тэд гарыг нь чанга чанга атган гарч одохдоо инээмсэглэн мишээгээд, шөнийн харанхуй руу алга болцгоов. Үүнд Андрей нь Дзержинскийн гудамж дахь цэргийн хэлтэс өөд, дэслэгч Николай нь Брестийн хөл гишгэх зайгүй галт тэрэгний буудал руу явжээ. Үүрд одохын адил хамгийн богинохон шөнийн харанхуйд орцгоов.

	Рестораны хүн амьтан улам сийрч, нээлттэй цонхоор салхигүй тогтуун оройн түнэр харанхуй харлана. Нэг давхар дан байшингууд нойрондоо умбалаа. Шугамдсан мэт шув шулуухан гудамжинд ч хөл хөдөлгөөн тасарч, голт бор, мэлрэг цэцэгт халхлагдан сүүдэрлэгдсэн цонхнуудын гэрэл дараа дараалан унтарч, хааяа нэгтээ тэрэг, чулуу шигтгэсэн замаар түржигнэн өнгөрнө. Нам гүм хот жилийн хамгийн нам гүм, хамгийн богинохон шөнийн нам гүмд замхран умбав... 

	Колягийн толгой яльгүй манаран, эргэн тойрны бүх юм сайхан санагдана. Үүнд рестораны намжиж буй шуугиан, цонхоор гэтэн орж ирэх шөнийн халуун бүлээн агаар, эдгээр цонхны цаадах нууцгай хот, дэслэгч Плужниковт зориулан хөгжимдөж өгөх гэж байгаа эв хавгүй хөгжимчнийг хүлээхийн аль аль нь сайхан санагдана. Хөгжимчний тоглосны хөлс мөнгийг төлөх ёстой эсэхийн учрыг огт ойлгож чадахгүй байснаас жаахан удтал хүлээлгэж зовоосон юм. Гэхдээ нэлээд бодоод сайн үйлийн төлөө мөнгө яалаа гэж төлөх вэ дээ гэж шийдлээ.

	— Сайн байна уу, нөхөр дарга.

	Хийлч чимээ аниргүй дэргэд нь хүрч ирсэнд Коля босон харайж, бантсандаа заавал хэлэхийн учиргүй үгсийг амандаа бувтнав.

	— Таныг Оросоос ирсэн, миний хөгжимдөх таны санаанд их нийлсэн гэж Исаак над хэлсэн.

	Урт гарт тэр хүн нум хийл хоёроо барин, нүдээ хачин анивчина. Коля сайн харснаа учрыг сайн ойлгов. Свицкийн зүүн нүдэнд цагаа унасан ажээ.

	— Орос цэргийн дарга хүний сэтгэлд ямар ая таалагддагийг би мэднэ гэснээ хийлч шөнтгөр эрүүгээрээ хөгжмийг хавчин, нумаа өргөлөө.

	Тэгээд хийл эгшиглэн, уйтгар гунигийн аяс уянгалан, танхимд суугчид нүдэндээ үүлтэй эв хавгүй хөгжимчнийг гомдоохгүйн тулд дахин таг чиг боллоо. Коля тэр хүний дэргэд зогсон, чавхдас дээр нарийхан хуруунуудынх нь чичгэнэхийг харж, дахин уйлмаар санагдсан авч бас л чадсангүй. Свицкий тийнхүү нулимс асгарахын боломж өгсөнгүй. Тэгээд Коля аяархан санаа алдан, инээмсэглэмэр болно.

	Свицкий «Хархан нүд», «Хархан мэлмий», Колягийн анх удаагаа сонсож буй өөр хоёр аялгууг дарлаа. Сүүлчийнх нь ая бүр ч аймшигтай сүрлэг байлаа.

	— Мендельсоны хөгжим. Та их сайхан сонсох хүн юм аа, баярлалаа гэж Свицкий хэллээ.

	— Над хэлэх үг олдохгүй байна... 

	— Над тааламжтай байна. Та цайз руу явж байгаа юу?

	— Тийм ээ. Каштановая гудамж... хэмээн Коля түгдрэн байж үнэнээ хэллээ.

	— Сүйх тэрэг авах хэрэгтэй гэснээ Свицкий инээмсэглэн, — Та нарын хэлдгээр хөлсний морин тэрэг. Та хүсвэл би гаргаж өгч болно. Миний ач охин бас цайз өөд явна гэв.

	Свицкий хийлээ хайрцагт нь хийж, Коля хүнгүй хоосон болсон үүдний өрөөнөөс чемоданаа авч, хоёул гадаа гарав. Гудамжинд хэн ч байсангүй.

	Хоёул гудамжны өнцөг хүрэхийн алдад Свицкий

	— Зүүн гар тийшээ эргэнэ үү. Миррочка, энэ бол миний ач охин. Цэргийн дарга нарын гуанзанд тогооч хийгээд жил болж байна. Цул авьяас, ёстой авьяастай охин доо. Манай Миррочка ч гайхалтай эзэгтэй болох хүн дээ гэлээ.

	Гэрэл гэнэт унтарч, гудамжны тоотой цөөн чийдэн байшингийн цонхнууд, төмөр замын өртөөний гэрэл бүгд унтрав. Хот тэр аяараа түнэр харанхуйд умбав.

	— Хачин юм даа. Юу болж байна? Арван хоёр болж байгаа байх аа?

	— Гэрлийн гэмтэл юм болов уу?

	— Хачин юм даа гэж Свицкий дахин дуугараад, — Би танд шулуухан хэлэхэд: дорнодынхныг ирснээс хойш л... өөрөөр хэлбэл танай зөвлөлтийнхнийг ирснээс хойш бид харанхуйгаас төсөөрчихжээ. Бид харанхуйгаас, бас ажилгүйдлээс төсөөрчээ. Манай хотод ажилгүй хүн байхгүй, тийм хүн байхгүй гэдэг гайхалтай хэрэг шүү! Хүмүүс тэгээд хурим найр хийдэг болж, гэнэт хүн болгонд Рувим Свицкий хэрэг болдог байгаа!.. гэснээ аяархан инээж, — Хөгжимчин хүнд ажил их байна гэдэг сайхан хэрэг, тэгэхдээ оршуулга дээр л хөгжимдөөгүй бол тэр шүү дээ. Брестэд хөгжмийн бага, дунд сургууль нээсэн болохоор одоо манайд хөгжимчин зөндөө болно. Энэ бол маш зүйтэй, туйлын зүйтэй хэрэг. Еврейчүүд биднийг яснаасаа хөгжимчин хүмүүс гэлцдэг. Бид ч нээрэн л тийм хүмүүс аль гудамжаар цэргийн хүмүүс алхалж байна вэ, хөндөл гудамжнаас охин маань туслаач гэж дуудаагүй биз гэдгийг олон арван жил чагнаад байвал хөгжмийн сонсголтой болдог юм. Үгүй, үгүй би бурхныг хилэгнүүлэхийг хүсэхгүй, бидэнд аз таарсан бололтой. Нээрэн бүтэхгүй юм бүтэж, еврей нар сая л нэг өөрийгөө хүн гэдгийг мэдэрсэн. Өөрийгөө хүн шиг хүн гэдгийг мэдрэх ямар сайхан бэ! Еврей хүний нуруу хэзээ ч тэнийхгүй, еврей хүний нүд хэзээ ч инээмсэглэхгүй байна гэдэг аймшигтай хэрэг! Нялх хүүхэд гунигласан харцтай төрнө гэдэг аймшигтай. Би танд Мендельсоныг хөгжимдөж өгснийг санаж байна уу? Тэр хөгжим хэзээ ямагт уйтгар гунигтай байдаг хүүхдийн харцны тухай л чухамдаа өгүүлдэг юм. Үүнийг үгээр тайлбарлаж болохгүй, гагцхүү хийл хөгжмөөр л өгүүлж болно... гэж ярилаа.

	Гудамжны чийдэн, зарим байшингийн цонх, өртөөний газрын гэрэл цэлсхийн аслаа.

	— Гэмтэл гарсан байх нь. Засчхаж дээ гэж Коля хэллээ.

	— Өө пан Глузняк ч энэ байна... Сайн уу, пан Глузняк! Олз омог хэр вэ дээ?

	Хөгжимчин мэндлэв.

	— Брест хотод ямар юмных нь олз омог байх билээ, пан Свицкий! Эндхийн хүн бүхэн эрүүл мэндээ бодоод дандаа явган явах юм чинь.

	Эрчүүд үл мэдэх хэлээр ярилцаж эхлэв. Коля хөлсний тэрэгний дэргэд хүрч ирсэн байлаа. Сүйхэнд нэгэн хүн сууж байлаа. Гэтэл холын чийдэнгийн гэрэл уг хүний дүрсийг бүүдийлгэх тул ямар хүн суугааг нь Коля мэдэж чадсангүй.

	— Миррочка, охин минь, нөхөр даргатай танилцагтун.

	Сүйх тэргэн доторх бүдэг дүрс бойнгодуу хөдөлсөнд, Коля яаруу тэвдүү бөхөсхийн

	— Дэслэгч Плужников, Николай гэж нэр усаа танилцууллаа.

	— Нөхөр дарга манай хотод анх удаа ирж байна гэнэ. Сайн эзэгтэй болж, зочиндоо юм хум үзүүл, охин минь.

	— Үзүүлнэ ээ. Өнөө шөнө сайхан шөнө байна, бидэнд яарахын хэрэг юу ч байхгүй. Сайхан нойрсоорой, пан Свицкий гэж хөтөч хэллээ.

	— Зугаатай аялаарай, пан Глузняк. Баяртай нөхөр дарга. Та бид дахиад заавал уулзамз, тийм биз? хэмээн Свицкий унжмал урт бахим гараа сунгав.

	— Тэгнэ ээ, нөхөр Свицкий. Баярлалаа танд.

	— Энхрий ялдам байгтун. Миррочка минь, маргааш манайхаар ороорой.

	— Тэгнээ гэж мятрамхай, сандрангуй дуугарав.

	Хөтөч чемоданыг сүйхэнд оруулан тавьж, урд суудал дээрээ авиран гарлаа. Коля бас дахин Свицкийд толгой дохин, гишгүүр дээр гарвал бүсгүйн дүрс булан руу бүрмөсөн шигдэв. Коля памбалзуур суудалд шигдэн суувал сүйх тэрэг хөдлөн, дөрвөлжин чулуу шигтгэсэн замаар орон дайвалзаж гарав. Коля хийлчийн зүг гар дохихыг хүссэн боловч суудал нь намхан, дор, бүхээг нь өндөр, тэнгэрийн хаяаг хөтчийн өргөн нуруу халхалсан байв.

	— Бид хаашаа явж байгаа юм? хэмээн хүүхэн мухраас бүдэгхэн асуулаа.

	— Зочиндоо юм үзүүлээрэй гэж чамайг гуйгаагүй бил үү? Гэтэл зочиндоо манай, уучлаарай, Брест — Литовскт чинь юу үзүүлж болдог байна аа? Цайз уу? Гэтэл энэ хүн чинь өөрөө цайз руу очиж явдаг. Суваг уу? Тэрийг чинь маргааш нар гарахаар тэртээ тэргүй үзнэ. Брест — Литовск хотод чинь өөр юу үзүүлж болох бил ээ дээ? гэж хөтөч эргэж харалгүй хэлэв.

	— Хот чинь их эртнийх байх аа? гэж Коля аль болохоор буйралхуу асуулаа.

	— Еврей нарынх нь тоогоор авч үзвэл, Иерусалимтай чацуу даа. (Буланд аяархан инээд алдах сонстов.) Миррочка маань баясгалантай байгаа юм байна, инээж байна. Баясгалантай байхад би яагаад ч юм уйлахаа больдог юм. Тийм болохоор хүмүүс орос, еврей, польш, герман гэж хуваагдах биш, харин туйлын баясгалантай, зүгээр нэг баясгалантай, нэг их баясгалантай биш гэж хуваагдмаар бус уу? Энэ бодлын талаар юу гэж хэлмээр байна, пан офицер? гэж хөтөч асуулаа.

	Коля өөрийгөө нэгдүгээрт ямар ч пан биш, хоёрдугаарт, офицер биш, Улаан Армийн дарга хүн гэж хэлэх гэтэл сүйх тэрэг гэнэт зогсчхов.

	— Хотод үзүүлэх юм юу ч үгүй болохоор юу үзүүлдэг бил ээ? хэмээн хөтөч суудлаасаа буух завсраа дуугараад, — Үзүүлэх юмгүй болохоор ямар нэг багана харуулаад, их алдартай багана байгаа юм гэж хэлдэг хэрэг үү? Тийм болохоор Миррочка, зочиндоо багана үзүүлээч гэв.

	— Хайя! хэмээн буланд санаа алдах нь дөнгөн данган сонстож, — Би юү дээ?.. Харин Михась гуай та өөрөө үзүүлэхгүй юу? гэв.

	— Над санаа тавих өөр ажил байна гээд хөтөч морио тойрон үзэж, — За хөгшин минь, өнөө шөнө хоёулаа шогшчихоод, маргааш амарна даа... гэх нь дуулдав.

	Хүүхэн босож, гишгүүр тийш эв хавгүй алхвал сүйх дайвалзлаа. Коля гараас нь шүүрэн авч, тогтоож амжив.

	— Баярлалаа. Явцгаая даа гэж Мирра толгойгоо улам ч унжуулан хэллээ.

	Коля аль ч учрыг эс ойлгон хойноос нь буув. Замын уулзвар хүн амьтангүй хоосон байлаа. Коля юмыг яаж мэдэх вэ хэмээн гар буугаа илбэн үзсэнээ хүүхэн рүү харвал тэр нь явган хүний зам дагуух хашаа тийш мэдэгдэм доголсоор явж байлаа.

	— За энэ дээ гэж хүүхэн хэллээ.

	Коля хүрч очвол, хашааны дэргэд намхан чулуун багана байх ажээ.

	— Энэ юу юм?

	— Мэдэхгүй хэмээн их аялгатай ичингүйрхэн дуугараад, — Энд цайзын хилийн тухай өгүүлсэн байдаг юм. Гэхдээ одоо харанхуй болохоор харагдахгүй байна.

	— Тийм ээ, одоо харанхуй байна.

	Тэр хоёр бантаж, зовсондоо ямар ч содон юмгүй чулууг туйлын анхааралтай ажиглан харлаа. Коля түүнийг тэмтэрч үзээд:

	— Эртний эд байна гэж хүндэтгэлтэй хэллээ.

	Тэр хоёр дахиад дуугүй боллоо. Тэгээд хөтчийг:

	— Пан офицер, морилогтун! гэж дуудахад хоёул нэг зэрэг дотор уужран санаа алдав.

	Хүүхэн доголсоор тэрэг рүү очлоо. Коля ардхан нь явснаа, гишгүүр хүрэхийн алдад гараа өгөх ухаан оров. Хөтөч суудалдаа хэдийн суучихсан байлаа.

	— Одоо цайз руу очих уу, пан офицер!

	Коля пүрш нь суларсан суудалд лагхийн суух зуураа:

	— Би ямар ч пан биш. Би бол нөхөр, ойлгов уу? Нөхөр дэслэгч болохоос бус, огт нь пан биш Мэдэв үү гэж ууртай хэллээ.

	— Пан биш ээ? гэснээ хөтөч жолоогоо дугтран, тамшаалах мэт дуугарсанд, морь нь чулуу шигтгэсэн замаар яаралгүй гэлдэрч гарлаа. Хөтөч

	— Та нэгэнтээ ард маань суугаад, хэдийд ч нуруу руу минь дэлсэж чадах болохоор та чинь пан байлгүй яах вэ дээ. Би мориныхоо ард нь яваа болохоор мориндоо бол би чинь пан нь байгаа юм. Яагаад гэвэл би нуруу руу нь ороолгож чадна. Ертөнц гэдэг маань ингэж л бүтсэн эд. Шил шилээ харсан панууд л гэсэн үг биз дээ гэв.

	Одоо тэд том том шигтгээ чулуун дээгүүр явахад тэрэг дайвалзаж эхэлсэн тул маргахын бололцоо байсангүй. Коля хуучирсан суудал дээр донслон, хөлөөрөө чемоданаа түшин, суусан буландаа тэсэн тогтох гэж байдаг хүчээрээ мэрийн явлаа.

	— Каштановая гудамж. Одоо ойрхон болсон гэж хүүхэн хэллээ. 

	Хүүхэн бас донслон савчин байсан авч донсолгооныг хялбархнаа аргацааж байлаа.

	Төмөр замын зөрлөг гараад гудамж өргөсөн байшин цөөрч, гудамжны чийдэн ерөөс байсангүй, гэхдээ гэгээтэй байлаа. Морь ч танил замаараа бөгшив.

	Коля нэг л Кремлийн дайтай юм үзнэ гэж тэсэж ядан хүлээжээ. Гэтэл урд нь нэгэн хэлбэр дүрсгүй юм харлан гарч ирсэнд хөтөч морио татан зогсоолоо.

	— Хүрч ирэх нь энэ, пан офицер.

	Хүүхнийг сүйхнээс гарч байх хооронд Коля хөтчид тавтын дэвсгэр салганасхийн байж атгууллаа.

	— Пан офицер? Та их баян хүн юм аа даа янз нь. Та эдлэн газартай юу, аль гал зуухандаа мөнгө хэвлэдэг юм уу?

	— Яалаа гэж?

	— Энэ газар хүрэхэд би өдрийн цагт дөчин копейк авдаг. Шөнө бол харин, тэгээд бас та нараас л нэг рубль авдаг юм. Тийм болохоор тэр л хэмжээний юм өгөөд, тэгээд боллоо.

	Миррочка холхон очиж зогсоод, мөнгөө өгөхийг хүлээнэ. Коля бантан, тавтын дэвсгэрээ хармаан руугаа чихчхээд:

	— Тэгэлгүй яах вэ, өгөлгүй яах вэ. Уучлаарай, одоохон гэж амандаа үглэн удтал нэг рубль эрэв. Тэгээд сая нэг юм олж, хөтчид дахин талархал илэрхийлээд, чемоданаа авч, хүүхэн рүү очоод:

	— Одоо хаашаа явах вэ? гэж асуулаа.

	— Шалган өнгөрүүлэх газар нь энэ гээд хүүхэн замын хажуу дахь манаачийн шовгорыг зааж, — Үнэмлэхээ үзүүлэх хэрэгтэй гэв.

	— Энэ чинь цайз юм гэж үү?

	— Тийм ээ, тойрсон сувгийн гүүрээр гарахад, Хойд дааман дээр очно.

	— Цайз ч гэж дээ! хэмээн Коля аяархан инээж, — Би цул хэрэм, цамхаг байх юм бодсон. Гэтэл нөгөө Брестийн цайз гэдэг маань иймэрхүү эд юм вий... гэж хэлэв.

	Шалган өнгөрүүлэх газар Коляг саатуулав. Харуул зам явах бичгээр оруулах дургүй байв. Хүүхнийг оруулж орхилоо. Тийм учраас Коля бүр ч давилуун загнаж

	— Жижүүрээ дууд гэвэл

	— Унтаж байгаа, нөхөр дэслэгч гэв.

	— Жижүүрээ дууд гэж би хэлж байна шүү! 

	Эцэст нойрмоглосон жижүүр сая нэг юм хүрч ирлээ. Колягийн үнэмлэхийг удтал уншин, эрүүгээ чичгэнүүлэн байж эвшээлгэнэ.

	— Оройтож дээ, нөхөр дэслэгч.

	— Ажил гараад гэж Коля бүрхэг тайлбарлав.

	— Та уг нь арал руу очих хэрэгтэй юм байна... 

	— Би хүргээд өгнө өө, гэж хүүхэн бүдэгхэн дуугарав.

	— Би гэж хэн бэ? гэснээ түрүүч гар чийдэнгээрээ гялс цалсхийлгэн гэрэлтүүлж, — Энэ чинь, Миррочка чи юү? Жижүүр хүлээн авахаар ир ээ юү? гэв.

	— Тэглээ.

	— Чи манай хүн байна даа, шууд 333 дугаар хорооны хуаранд хүргэж өг. Тэнд зам явагсдад зориулсан өрөө бий гэв.

	— Би өөрийнхөө хороонд очих хэрэгтэй гэж Коля догирхуу хэлэв.

	— Өглөө учраа олно биз. Өглөө нь оройгоосоо дээр гэдэг биз дээ... гэж түрүүч эвшээлгэв.

	Тэр хоёр намхан, урт зүймэл хаалгаар орж, суваг шуудуу, өтгөн шигүү ургасан бут бүхий огцом өндөр далангаар зааглагдсан эхний, гаднах тойргийн доторх цайзад орлоо. Нам гүм, таг чиг байлаа. Харин хаа нэгтээ газар доороос гарч ирэх мэт нойрмог баргил дуу дүнгэр дүнгэрхийх, агт морьдын намуухан хуухирах сонсодно. Бүрэнхийд мухлаг, тэрэг, майхан, машин, баглаа боодолтой өвс харагдана. Баруун талд хорооны миномётын батарей сүүмийнэ.

	— Таг чиг. Хэн ч байхгүй гэж Коля шивгэнэн өгүүлэв.

	— Шөнө юм чинь арга байж уу даа гэснээ хүүхэн инээмсэглэж байгаа бололтой байлаа.

	— Тэгээд бас бараг цөмөөрөө хээрийн сургуульд гарчихсан үе шүү дээ. Гэрэл харж байна уу? Тэр чинь дарга нарын байшин. Над уг нь энд өрөө өгнө гэж амласан л юм сан, хотоос явахад холдоод болж өгөхгүй юм гэв.

	Хүүхэн хөлөө чирэх боловч хөнгөхөн алхлах, хоцрохгүйг хичээнэ. Нам гүм цайзыг үзэж харах гээд ухаан завгүй явсан Коля байн байн түрүүлэн гүйх тул хүүхэн амьсгаадан арайхийн гүйцэж ирнэ.

	Одоо Коля алхаагаа эрс саан, ёозгүй яриаг өөрчлөхийн тулд:

	— Энд ерөөсөө сууцны хүрэлцээ хэр вэ дээ? Дарга нараа хангаж хүрэлцдэг үү, мэдэхгүй биз? гэж сүрхий сонирхов.

	— Олон хүн байр хөлсөлдөг.

	— Хөлсний байшин олох хэцүү юү?

	— Үгүй гэснээ Коляг хүүхэн жишүүхэн харж, — Та гэр бүлтэй юү? гэв.

	— Үгүй, үгүй гэснээ Коля дуугүй болж, — Ажлаа бодоод л... гэв.

	— Хотоос би танд өрөө олж өгч болно шүү.

	— Баярлалаа. Цаг ч байна, зай ч байна... 

	Хүүхэн гэнэт зогсон, бут яран бөхийж

	— Голт борын бут. Цэцгээ гүвчихжээ, гэлээ гэхдээ үнэртсээр байна.

	Коля чемоданаа тавиад тоос болсон навчинд нь нүүрээ үнэнээсээ наан үнэртвэл навчнаас аятайхан үнэртэж байгаа юу ч байсангүй, тэгээд ёсыг бодож:

	— Энд их модтой юм аа даа гэж хэллээ.

	— Маш их, голт борын цэцэг, мэлрэг, хуайс гээд... 

	Хүүхэн яарахгүй байгаа нь илт байлаа. Явахад хэцүү байгаа юм байна, ядраад, одоо амарч авч байгаа юм байна гэдгийг Коля сая л ухаарлаа. Хачин нам гүм, хачин дулаахан байсны дээр толгой яльгүй манарах ажээ. Тэгээд хараахан бүртгэлд ороогүй байгаа юм чинь юундаа ч яарах бил ээ дээ гэж сэтгэл уужрангуй бодлоо.

	— Москвад дайны тухай юу дуулдана даа? хэмээн хүүхэн дуугаа бүдгэсгэн асуулаа.

	— Дайны тухай юу? Ямар дайны тухай тэр бил ээ?

	— Дайн удахгүй гарна, өнөө маргаашгүй гарна л гэж манай энд ярилцах юм байна шүү дээ. Улс амьтан давс, чүдэнз, ерөөс зүсэн зүйлийн эд бараа аваад, дэлгүүр мухлаг бараг хоосорсон. Харин өрнөдийнхөн... Өрнөдөөс манай энэ рүү ирэгсэд, германчуудаас зугтаж ирсэн тэр хүмүүс... Тэд ярихдаа гучин есөн онд яг л ийм байсан гэлцэх юм хэмээн хүүхэн маш хэрсүү өгүүлэв.

	— Юу ийм байсан гэж?

	— Давс, чүдэнз юу ч үгүй болчихлоо.

	— Шал дэмий юм ярих юм гэж Коля дургүйцэн, — Давс ямар хамаатай юм бэ, хэлээд аль даа. Ер ямар хамаа байна? гэв.

	— Мэдэх юм алга. Гэхдээ давсгүйгээр хоол хийдэггүй биз дээ.

	— Хоол гэнэ шүү! Тэр германчууд л тэгж хоолныхоо давсыг нөөцөлж байна биз. Бид харин... Бид дайсныг нутаг дээр нь цохиод өгнө гэж Коля эгдүүцэнгүй хэлэв.

	— Дайсан тэгээд тэр тухай мэдэж байгаа юм болов уу даа?

	Хүүхний ёжлох Колягийн санаанд нийцсэнгүй. Эндхийн хүмүүс сэжигтэй санагдаж,

	— Мэдэх байлгүй! Үүнийг юу гэж нэрлэдгийг хэлж өгөх үү? Өдөөн хатгасан яриа гэдэг юм гэв.

	— Бурхан минь... Тэр юу л гэж нэрлэж байна, дураараа болтугай, дайн л бүү гараасай бил ээ дээ гээд хүүхэн санаа алдлаа.

	— Битгий айгтун. Нэгдүгээрт, бид Германтай үл довтлолцох тухай Гэрээ байгуулсан. Хоёрдугаарт, та манай хүчин чадлыг илт дутуу үнэлж байна. Биднийг ямар техниктэйг мэдэх үү? Би цэргийн нууцыг задруулж, мэдээж хэрэг чадахгүй, гэлээ гэхдээ таныг нууц ажилд итгэж оруулсан бололтой... 

	— Хоол хийх ажилд оруулсан юм даа.

	— Тэр нь чухал биш гэж Коля жинтэй дуугараад, — Таныг цэргийн ангийн байрлалд итгэж ажилд оруулсан гэдэг нь чухал байна. Та өөрөө манай танкнуудыг нүдээрээ үзсэн байлгүй... 

	— Энд ямар ч танк байхгүй. Хэдэн хуягт л бий, тэгээд л гүйцэх нь тэр.

	— Та над үүнийг ярихын хэрэг юу бил ээ? Та намайг хэн болохыг огт нь мэдээгүй байж... юу байгаа тухай туйлын нууц мэдээг мэдээлж байдаг хэмээн Коля ярвайв.

	— Юу байгааг хот даяараа мэдэх юм чинь.

	— Тун ч тоогүй байна!

	— Германчууд ч бас мэднэ.

	— Тэднийг мэдэж байна гэж та яагаад бодож байна?

	— Яагаад гэвэл?.. гэснээ хүүхэн тэр яах вэ гэсэн байртай гараа сэгсрээд, — Танд бусдыг тэнэг гэх аятайхан байдаг уу? За яах вэ! Харин хилийн цаана дандаа тийм тэнэгүүд биш гэдгийг та ганц ч удаа бодоод үзвэл мухлагт гүйж очоод бүх цалингаараа чүдэнз авсан чинь дээр байх шүү.

	— Гэлээ гэхдээ... 

	Энэ осолтой яриаг үргэлжлүүлэхийг Коля хүссэнгүй. Тэгээд эргэн тойрныг хайнга харснаа эвшээлгэх гэж хичээн:

	— Энэ юун байшин бэ? гэж хааш хэрэг асуулаа.

	— Эмнэлгийн анги, хэрэв та амарсан бол... 

	— Би юү дээ?! гэж Коля зэвүү нь хүрсэндээ нүүр нь халуу оргиод явчхав.

	— Таныг юмаа арай чүү авч явахыг би харсан шүү дээ.

	— Ингэхэд байна аа... гэж Коля дахин эгдүүцэнгүй дуугараад, чемоданаа өргөж, — Хаашаа явах вэ? гэвэл

	— Үнэмлэхээ бэлтгэгтүн: гүүрний наана бас нэг шалган өнгөрүүлэх газар бий гэв.

	Тэгээд хоёул дуу шуугүй урагшаа явав. Бут сөөг өтгөрч, тоосго шигтгэн зассан явган хүний замын цагаанаар будсан эмжээс харанхуйд тов тод зурайна. Сэрүү татаж эхэлсэнд гол руу дөхөж ирж байгаа юм байна гэдгээ Коля ойлгосон авч энэ тухай халтихан бодлоо. Юу гэвэл, Коля огт нь өөр бодолд тэр аяараа автагдсан байлаа.

	Түүний санаанд энэхүү доголон хөлтийн хэт мэдэмхий зан нь нийцсэнгүй. Хүүхэн юм их ажигламхай, сэргэлэн, хэл ам хурцтай байлаа. Үүнийг зөвшөөрөхөд Коля бэлхэн байлаа. Гэхдээ цайзад хуягт танкны хүч буй тухай, хээрийн сургууль хийх газрыг өөрчлөн байрлуулах тухай, тэр байтугай чүдэнз, давсны тухай мэдэж буй нь санамсаргүй зүйл байж зохимгүй санагдав. Коля ингэж бодох тусам энэ хүүхэнтэй уулзсан явдал, хотоор аялсан аялал, анхаарал хөндийрүүлсэн урт яриа дэлгэсэн зэрэг нь санамсаргүй хэрэг биш гэдэгт улам бүр итгэв. Тэгээд зоогийн газар очсон, хажуугийн ширээнд өмдний тухай хачин яриа болсон, өөрт нь зориулан хөгжимдөж өгсөн Свицкийг санаад өөрийг нь ажиж байсан, гурван дэслэгч дотроос өөрийг нь жичлэн сонгож авсан юм байна гэдгийг ойлгож дотор палхийв. Сонгон авч, яриа дэлгэж, сонор сэрэмжийг нь хийлээр сарниулан нэг бүсгүйг наалдуулан, одоо тэгээд... Одоо тэгээд энэ хүүхнийг даган, хаашаа очихыг мэдэхгүй мал шиг явж байдаг. Гэтэл эргэн тойрон харанхуй, нам гүм, бут сөөг, аягүй бол энэ нь ерөөс Брестийн цайз биш байх. Тэр тусмаа ерөөс ямар ч хэрэм, цамхаг тэртээ тэргүй олж хараагүй яваа юм чинь гэх мэтийг бодов.

	Коля энэ нээлтийг бодож олоод, мөрөө татвагасхийлгэн өргөвөл мөрөвч нь тааламжтайяа нужигнаад явчихлаа. Гагцхүү Коля өөрөө л сонсож болох энэхүү бүдэгхэн чахраа дотрыг нь нэлээд уужруулж өглөө. Тэглээ ч гэсэн юмыг яаж мэдэх вэ хэмээн чемоданаа зүүн гартаа бариад, баруун гараараа гар бууны гэрийн товчийг сэмхэн тайлав.

	«За яах вэ, хүргэвэл хүргэж л байг. Амь насаа үнэтэйхэн шүү зарах хэрэг гарна, тэгэхдээ гагцхүү...» гэсэн бахархуу ч эвгүй бодол төрнө.

	— Зогс! Үнэмлэхээ!

	«За мөн дөө...» гэж бодмогц Коля чемоданаа түсхийтэл алдаж орхив.

	— Үдшийн мэнд. Мирра байна аа. Надтай цуг нэг дэслэгч яваа. Энд ирж байгаа хүн. Нөгөө шалган өнгөрүүлэхээс та нарт утасдаагүй юу?

	— Үнэмлэхээ, нөхөр дэслэгч.

	Коля дээр бүдэгхэн гэрэл тусгав. Коля зүүн гараараа нүүрээ халхлан бөхийнгүүт баруун гар нь аяндаа гар буу руугаа явав.

	— Хэвтээд! Хэвтээд, буудлаа шүү! Жижүүр над дээр. Түрүүч! Түгшүүр!.. гэж шалган өнгөрүүлэгч орилов.

	Шалган өнгөрүүлэх газрын харуул хашхиран, шүгэлдэж замгаа тачигнууллаа. Нэг хүн гүүрээр пир пархийн гүйж ирлээ. Коля ямар ч атугай журам ёсоор хамраараа газар хатган хэвтлээ.

	— Энэ чинь манайхны хүн! Манайхны! гэж Миррочка хашхирна.

	— Гар буугаа шүүрч байна, нөхөр түрүүч! Би түүнийг дуудахад гар буугаа шүүрч байхгүй юу?

	— Аль вэ, гэрэл тусгаад орхи гэсэнд элэглэгдэн хэвтсэн Колягийн дээрээс гэрэл ёлтолзон гүйлгэнэв. 

	Тэгтэл өөр нэг түрүүч

	— Бос! Буугаа хураалга! гэж захирамжиллаа.

	Коля босонгоо:

	— Би өөрийн хүн байна. Би дэслэгч, ойлгов уу? Албан хаах газраа хүрч ирээд байна. Май энэ үнэмлэх, май энэ томилолтын бичиг гэж хашхирав.

	— Хэрэв өөрийн хүн юм бол гар буугаа юу гэж шүүрсэн юм?

	— Би биеэ маажсан юм. Ердөө л тэр! Гэтэл наадах чинь «Хэвт» гэж хашхичсан гэж Коля хэлэв.

	— Энэ хүн зөв ажилласан байна, нөхөр дэслэгч гэж түрүүч хэлэнгээ Колягийн үнэмлэх бичгүүдийг үзэж, — Долоо хоногийн урьд харуул манааны хүнийг алчихсан. Тийм явдал болж байхад чинь арга байж уу гэв.

	— Би мэдэж байна, мэдэж байна! Гэтэл шууд ингэдгийн хэрэг юу бил ээ! Биеэ маажиж болохгүй хэрэг үү?.. гэж Коля ууртай асуув.

	Миррочка тэсэж чадсангүй, суун тусаж, алга хавсран, час часхийтэл хөхөрч нулимсаа арчих ажээ. Түүний дараа түрүүч пар пар хөхрөн харуулын хүн инээдээ барьж ядан хөхөрнө. Коля ч бас инээд алдав. Учир нь их тэнэг, маш хөгтэй явдал болов.

	— Би биеэ маажсан юм байхгүй юү! Ердөө л биеэ маажсан!..

	Гялалзтал тосолсон гутал, цэмцийтэл татсан өмд, толийтол индүүдсэн гимнастерк нь бүгд өлөн тоос болжээ. Тэр байтугай Колягийн хамар, хоёр хацар нь хүртэл шороо болжээ. Тэр хоёр хацраа ээлжлэн газар наажээ.

	Коляг инээж дуусаад гимнастеркаа цэвэрлэх гэтэл хүүхэн:

	— Битгий гүв. Тоос нь шингэхээс цаашгүй юм болно. Сойздох хэрэгтэй гэв.

	— Би түүний чинь харанхуй шөнө хаанаас олох бил ээ?

	— Олдоно, олдоно гэж Миррочка баясгалантай дуугараад, — За тэгээд бид явж болох уу? гэв.

	— Явагтун! Чи нээрэн шороо тоосыг нь цэвэрлэж өгөөрэй, эс тэгвэл хуаранд цэргүүд элгээ хөштөл инээлдэх юм болно шүү гэж түрүүч хэлэв.

	— Арилгаж өгнө өө. Ямар кино үзүүлэв дээ? гэж хүүхэн хэлэв.

	— Хилчдэд «Сүүлчийн шөнө», хорооныхонд «Валерий Чкаловыг».

	— Лут кино!.. Тэр кинонд Чкалов онгоцтойгоо гүүрэн доогуур гарчихдаг юм гэж харуул хэлэв.

	— Би үзээгүй, тусгүй юм болжээ. За, сайхан жижүүрлээрэй.

	Коля чемоданаа өргөн, хөгжилтэй харуул руу толгой дохиод, хүүхний хойноос гарч гүүрэн дээр гарав.

	— Энэ чинь юу вэ, Буг уу?

	— Үгүй ээ, Мухавец гол.

	— Ө-ө... 

	Тэд гүүрээр гарч, гурван гулдантай дааман хаалга өнгөрч, баруун гар тийшээ эргээд, хоёр давхар намхан байшингийн дагуу алхаллаа.

	— Дугуй хуаран гэж Мирра хэллээ.

	Цэлийтэл онгойлгосон цонхоор олон зуун хүний нойрмог амьсгаа нэвт сонсогдоно. Хуаранд зузаан тоосгон хананы цаана жижүүрийн гэрэл асаастай байх агаад Коля тэр гэрэлд хоёр давхарласан эгнээ орнууд, унтаж буй байлдагчид, нямбайлан эвхэж тавьсан хувцас, шугам шиг эгнүүлэн тавьсан бор бааз ботинкуудыг олж харлаа.

	«Эдэн дотор миний ч салааныхан унтаж байгаа даа. Тэгээд би эднийгээ шалгахаар шөнийн цагаар эргэдэг болно доо...» гэж Коля бодлоо.

	Хаа нэгэнтэй ном уншин тонгойсон жижүүр, ацлан өрсөн буу зэвсэг юм уу «БХК(б) Намын түүхийн товч суралцах»-ын ойлгоход хэцүү дөрөвдүгээр бүлгийг уншин үүр цайтал суусан сахалгүй дэслэгчийн царайг дэнлүү гэрэлтүүлнэ.

	«Би ч бас л ингэж сууна даа. Хичээлд бэлтгэх, захиа бичих гээд л...» гэж Коля бодно.

	— Энэ аль хороо вэ?

	— Бурхан минь, энэ чинь би таныг хааш нь авч ирэв ээ? гэснээ хүүхэн гэнэт инээж, — Эргээд! Миний хойноос алхаад марш, нөхөр дэслэгч гэв.

	Хүүхнийг тоглож буй, үнэнээсээ захирч буй хоёрын алин болохыг тойвтой эс ойлгон дороо гишгэлэв.

	— Яах нь вэ?

	— Эхлээд би таныг цэвэрлэж, тоос шороог чинь арилгаж, гүвж өгөх хэрэгтэй.

	Гүүрийн өмнөх шалган өнгөрүүлэхийн тэнд болсон хөгтэй явдлын дараа хүүхэн ичихээ бүрмөсөн болиод, бүр зандачдаг боллоо. Коля ч үүнд гоморхсонгүй, нэгэнт хөгөө тарьснаас хойш инээх хэрэгтэй гэж үзэж байлаа.

	— Та хаа намайг гүвэх гэж байна?

	— Намайг дагаад яв, нөхөр дэслэгч.

	Тэр хоёр дугуй хэлбэрт хуаран дагуу явсан жимээс эргэв. Баруун гар талд сүм харагдана. Түүний цаана бас юуны ч юм нэг барилга харагдана, хаа нэгтээ байлдагчид хоорондоо чанга бус дүнгэр дүнгэр ярилцана, хаа нэгтээ морьд тургин амьсгаална. Бензин, өвс, морины хөлс ханхийнэ. Коля эцэст, цэргийн газрын жинхэнэ үнэр үнэртэхийг мэдрээд сэтгэл нь сэргээд явчихлаа.

	— Гуанз руу очиж яваа юм уу? хэмээн хүүхнийг хоол хийх талаар мэргэжиж буй гэдгийг нь санаад асуув, Тэгэхдээ аль болохоор хэнэггүй асуулаа.

	— Ийм заваан амьтныг чинь гуанзанд оруулах уу даа, үгүй юү? гэж хүүхэн хөгжилтэй асуугаад, — Үгүй ээ, бид эхлээд агуулахаар очно. Тэнд Христя авгай таны тоосыг гүвж өгнө. Дараа нь цай ч өгч магадгүй гэв.

	— Үгүй, хэрэггүй. Би хорооны жижүүр дээр очилгүй горьгүй. Би өнөөдөр гэхэд заавал очсон байх учиртай, баярлалаа гэж Коля буурилхуу хэллээ.

	— Тэртээ тэргүй өнөөдөр очилгүй дээ. Бямба гараг дуусаад хоёр цаг болж байна.

	— Тэр чухал биш. Өглөө болохоос наана л очих нь чухал, ойлгов уу? Аливаа өдөр өглөөнөөсөө эхэлдэг шүү дээ.

	— Над бол тийм биш. Болгоомжтой, шат байгаа. Бөхийж үзээрэй.

	Хүүхний хойноос даган эгц, нарийхан шатаар хаашаа ч юм газар доорх байр луу орохоор уруудаж эхэллээ. Миррагийн онгойлгосон нүсэр том хаалганы цаана шатыг бүдэгхэн чийдэн гэрэлтүүлэх агаад Коля тэгээд намхан адар, тоосгон хана, хүнд чулуун шатыг гайхан эргэн тойруулж харна.

	— Газар доорх хонгил уу?

	— Агуулах гэснээ Мирра бас нэгэн үүд онгойлгоод, — Христя авгай, сайн уу? Би зочин авчирлаа!.. гэж хэлэв.

	Тэгснээ гэдрэг болон Коляг урдаа орууллаа. Тэгтэл Коля дороо гишгэлэн,

	— Ийшээ орох хэрэг үү? гэж шийдмэг бус асуусанд,

	— Ийшээ, ийшээ. Та эмээхийн хэрэггүй гэлээ.

	— Над эмээсэн юм алга гэж Коля үнэнээсээ хэллээ.

	Коля дотор давчдам намхан нүсэр адар бүхий, бүдэгхэн гэрэлтэй том өрөөнд орж явчихлаа. Газар доорх зоорины харанхуйг гурван бүдэгхэн дэнлүү гэрэлтүүлэхчээн болох агаад Коля бууны нүх адил яг адар дороо агаар оруулах нарийхан нүхтэй хамгийн наад захын ханыг л ялгаж харлаа. Энэ газар бунханд сэрүүн, тэгэхдээ хуурай ажээ. Тоосгон шалыг нь энд тэнд голын элс асган хучжээ.

	— За бид хүрч ирэх нь энэ, Христя авгай! Сайн уу, Анна Петровна! Сайн уу, Степан Матвеич! Сайн байцгаана уу, та бүгдээрээ! хэмээн Мирра хаалгаа хаангаа чангаар өгүүлэв.

	Хүүхний дуу энэ өрөөний хүнхэр адар дор хүнгэнэх биш, хайлах адил замхрав. Коля

	— Сайн байцгаана уу? гэж хэлэв.

	Бүрэнхийд нүд яльгүй дасаж нэг нь тарган, нөгөө нь арай гайгүй хоёр авгай, бас төмөр зуухны урд явган суусан сахалтай ахлагч гурвыг ялгаж харлаа.

	— Өө, шулгануур ир ээ юү? гэж сахалт инээмсэглэв.

	Хоёр авгай уут, дугтуй, консервын лааз, боодолтой цай сэлт овоолсон ширээний ард суух ажээ. Тэд нэг бичиг данс нийлэн тулгаж байсан тул тэр хоёрын орж очсоныг хүний урамд ойшоосонгүй. Цолоор ахлах даргаа орж ирэхэд босож цэх зогсох ёстой атал ахлагч тэгсэн ч үгүй, харин зуухны ам руу хайрцгийн мод чихэн, хэнэг ч үгүй зуухтайгаа ноцолдох ажээ. Зуухан дээр том төмөр данх харагдана.

	— Сайн байна уу, сайн байцгаана уу! Цөмийг нь хүлээж аваа юу? хэмээн Мирра хоёр авгайн мөрөөр нь тэврэн авч, ээлж дараалан үнслээ.

	— Би чамайг хэдийд ирээрэй гэж хэллээ? гэж бүдүүн тарган авгай ширүүн асууж, — Би чамайг наймд ирээрэй гэсэн байхад үүр цүүрээр хүрч ирээд, огт нь унтаж амрахгүй гэвэл

	— Христя авгай минь, бүү загнаж үз. Би ханатал унтаж амжина гэв.

	— Тэгээд бас дарга дэгээдэж орхижээ хэмээн арай залуу Анна Петровна нь сэтгэл хангамжтай дуугаран, — Аль хороо вэ, нөхөр дэслэгч? гэв.

	— Би бүртгэлд хараахан ороогүй явна. Дөнгөж ирээд байна... гэж Коля буурилхуу хэллээ.

	— Тэгээд хувцсаа бохиртуулж амжсан шүү. Тэгшхэн газар таварцагласан юм гэж хүүхэн үгийг нь таслан доогтой хэллээ.

	— Байх байх гэж ахлагч өршөөнгүй хэлэв.

	Тэгээд чүдэнз зурж асаавал бяцхан зууханд дөл дүрэлзэв.

	— Сойз байвал зүгээр сэн гэж Коля санаа алдлаа.

	— Аягүй таварцаглаж дээ. Манай эндхийн тоос хувцсанд шигдэмтгийг нь яана гэж Христя ууртай үглэв.

	— Тус болж үз, Миррочка. Чамаас л болж цулгуй цагаан газар таварцагласан байх л даа гэж Анна Петровна инээмсэглэв.

	Эндхийн хүмүүс цөм ижил дасал болсон тул хүн гомдоож барьчихна гэж эмээх юмгүй санаа амар ярилцав. Коля үүнийг даруй мэдэрсэн авч одоохондоо нэрэлхэж, дуугүй байсаар байлаа. Тэр завсар Мирра сойз эрж олоод, буланд өлгөөстэй буй гар нүүрийн угаагуураас ус гоожуулан угаагаад, бүр том хүний намбатай дуугаар

	— Аль вэ, явж цэвэрлэе. Хэний ч гай юм... бүү мэд гэлээ.

	— Би өөрөө цэвэрлэе. Би өөрөө, дуулж байна уу? гэж Коля шалавхан хэлэв.

	Гэтэл хүүхэн зүүн хөлөөрөө доголон, үүд өөд хэнэггүй явж Коля сэтгэл дундуур санаа алдсанаа хойноос нь гэлдрэв.

	— Эрхэндээ ч мөн оруулж дээ! Зөв дөө, дуржигнуур минь, бидэнтэй ч ингэж л харилцахгүй бол барахгүй улс юм шүү дээ гэж ахлагч Степан Матвеевич сэтгэл хангамжтай тэмдэглэлээ.

	Эсэргүүцлийг нь үл ойшоон Мирра: «Гараа өргө!», «Цаашаа хар!», «Битгий эргэлдээд бай!» гэхчлэн захирсаар зад цэвэрлэж гарлаа. Коля эхлээд маргаж байснаа, эсэргүүцээд нэмэргүй юм байна гэдгийг ойлгож таг чиг боллоо. Тэгээд дуулгавартайяа гараа өргөн, эргэлдэх юм уу аль эсхүл эс эргэлдэн, эгдүүцсэнээ ууртайяа нууна. Тухайн энэ үед хүссэн зоргоороо сэтгэл хангамжтай эргэлдүүлж буй энэ хүүхэнд Коля гомдсон нь үгүй. Гэхдээ түүний аялгуунд гарч ирэх нааштай ая зэвүүг нь хүргэнэ. Хүүхнээс дор хаяад гурав ах, цэргийн дарга хүн, бүхэл бүтэн салааны хувь заяаг бүрэн эрхтэй шийдэгч атлаа хүүхэн дарга юм шиг, өөрөө дарга биш юм шиг болсондоо ихэд гоморхон эгдүүцнэ.

	— Битгий амьсгаагаа татаад бай л даа. Би тоосыг чинь гүвж байхад та дотогш нь сороод байдаг. Хортой шүү дээ.

	— Хортой л доо. Нээрээ л хортой доо хэмээн ач холбогдлыг нь ухаарангуй бататгав.

	Тэр хоёрыг нөгөө эгц шатаараа агуулах руу ирэхэд үүр цайж байлаа. Ширээн дээр зөвхөн талх, ёотон, сэнжтэй аяганууд л үлдэж, бүгд тойрон сууж, яаралгүй ярилцан, том төмөр данхтай цай буцлахыг хүлээнэ. Хоёр авгай, сахалт ахлагчаас гадна энд бас өөр хоёр хүн байсан нь баргар ахлах түрүүч үсийг нь хөгтэй машиндсан залуухан улаан цэрэг хоёр байв. Улаан цэрэг байн байн эвшээж, ахлах түрүүч нь ууртайяа ярина.

	— Нөхөд маань кинонд ортол, намайг байлдааны хэлтсийн дарга дуудаж: «Байз, Федорчук, чамтай ярих юм байна гэдэг байгаа». «Ямар гэгчийн хэрэг гар аа бол доо?» л гэж бодлоо. Гэтэл ярих юм нь юу байсан гээч? «Федорчук, бүх дайзыг сулла. Туузын бүх сумыг аваад, гялалзтал арчиж цэвэрлээд, тосолж, дахиад цэнэглэ» гэдэг байна. Тэгтэл тэр нь бүтэн суман цэрэг гурав хоног зогсоо зайгүй хийх ажил шүү дээ. Гэтэл би гав ганцаархан: хоёр гар, ганц толгойноос өөр юм алга. «Над тусламж өгөөч» гэсэн чинь өгч байгаа нь энэ эр тахиа Вася Волков, мухар толгойт шинэ цэрэг. Энэ нь тэгээд юу чадаж байна? Унтаж чадна, гар хуруугаа модон алхаар няц цохиж чадна, одоохондоо өөр чадах юмгүй амьтан. Би нээрэн ярьж байна уу, Волков оо? гэнэ.

	Хариуд нь байлдагч Вася Волков таатайхан эвшээлгэн, зузаан уруулаа тамшаалснаа, санаандгүй инээмсэглэн:

	— Унтах юм сан гэлээ.

	— Унтах шүү! хэмээн Федорчук дургүйцэн, — Ээж дээрээ очихлоор унтаарай. Харин миний дэргэд байсан цагт Васятка чи пулемётын сум өглөө босох хүртэл сугачна. Ойлгоо биз? Одоо цай уучхаад эргээд ажиллаж гарна даа. Христина Яновна, чи өнөөдөр аагтайхан цай хайрлаж үзээрэй гэв.

	— Давирхай үйж орхино гэж Христя авгай хэлснээ, буцалж буй данхтай ус руу бүтэн цай үйж, — Одоо ааг орно. Тэгэхлээр нь идэж ууя. Та ч хаачих нь вэ, нөхөр дэслэгч? гэвэл

	— Баярлалаа. Би хороон дээр, жижүүр дээр очилгүй горьгүй гэж Коля хэллээ.

	— Амжилгүй дээ. Алба чинь танаас зугтчихгүй гэж Анна Петровна хэллээ.

	— Үгүй үгүй, болохгүй гэж Коля түс тас толгой сэгсэрч, — Би хожиддогоо хожигдчихоод байна. Бямба гарагт хүрч ирэх ёстой байсан, гэтэл одоо ням гараг болчхоод байна гэсэнд

	— Одоо бямба гараг ч биш, ням гараг ч биш, намуухан шөнө байна. Гэтэл шөнө жижүүр хүн дугхийгээд авах эрхтэй байдаг юм гэж Степан Матвеевич өгүүллээ.

	— Наашаа ирж суусан чинь дээр, нөхөр дэслэгч. Цай ууя, танилцъя. Хаанаас ирсэн бэ дээ, ингэхэд? хэмээн Анна Петровна инээмсэглэв.

	— Москвагаас гэж хэлээд Коля яльгүй хулгаж байснаа суув.

	— Москвагаас аа? гэж Федорчук хүндэтгэнгүй сунжруулан, — За тэгээд тэнд ямаршуу байна даа? гэв.

	— Юу тэр вэ?

	— Ерөөсөө л.

	— Улам л сайхан болж байна гэж Коля буурилхуу хэллээ.

	— Эд барааны хувьд ямар байна даа? Энд ч эд барааны хувьд маш сайн шүү дээ. Та үүнийг мэдэж аваарай, нөхөр дэслэгч гэж Анна Петровна хэлэв.

	— Энэ хүнд эд барааны хэрэг юү бил ээ? Энэ хүнд манай эд барааны хэрэг гэж юу ч байхгүй хэмээн Мирра ширээнд суунгаа инээмсэглэн хэллээ.

	— За, юу ч гэж хэлэх юм бэ дээ. Бостон костюмтай болно гэдэг ч их л хэрэг шүү дээ. Чухал хэрэг хэмээн Степан Матвеевич толгойгоо сэгсрэв.

	— Энгийн хувцсанд би дургүй. Хоёрдож ирэхэд, улс намайг бүрэн хангаж байна гэж Коля хэллээ.

	— Хангаж байна хэмээн Христя авгай яагаад ч юм санаа алдаад, — Улс та бүгдийг суран бүсээр хангаж байна л даа: бүгд л суран тоногтой явцгааж байна гэлээ.

	Нойрмог улаан цэрэг зуухны тэндээс ширээнд ирж өөдөөс нь харан суугаад, байн байн нүдээ анивчин чанх өөдөөс ширтэнэ. Коля тувт түүнтэй харц мөргөлдөн царай барайлган харцаа буруулна. Гэтэл залуухан байлдагч огтхон ч эрээлэхгүй, дэслэгчийг хүүхэд шиг үнэнээсээ нарийн ажиглан харна.

	Үүрийн гэгээ дуртай дургүй энэ газар дор нарийхан нүхээр нэвтрэн орж ирэв. Үүрийн гэгээ хүнхэр адар дор хуран, харанхуйг зугуухан ярна. Гэвч харанхуй сарниж өгөлгүй, мухарт бүгэн үүрлэв. Чийдэнгийн шаргал гэрэл бүрэнхийд бүрмөсөн замхарна. Ахлагч чийдэнг унтраавал харанхуй ёозгүй хэвээрээ байв. Эмэгтэйчүүд:

	— Харанхуй байна! гэж ам амандаа эсэргүүцлээ.

	— Эрчим хүчийг хэмнэх хэрэгтэй гэж аман дотроо бувтнасаар Степан Матвеевич дахин гэрэл асаалаа.

	— Өнөөдөр хотод гэрэл унтраад. Лав гэмтэл гарсан байх аа гэж Коляг дуугарвал

	— Болзошгүй ээ. Бид ч яах вэ эндээ дэд станцтай л даа гэж ахлагч санал нийлэв.

	— Би харин харанхуйд дуртай. Харанхуйд айдас хүрдэггүй юм гэж Мирра үнэнээ хэллээ.

	— Огт тийм биш! гэж Коля хэлснээ, тэр дорхноо сэхээ авч, — Өөрөөр хэлбэл, айх барих тухай биш. Харанхуйн талаарх элдэв хий дэмий яриа байдаг шүү дээ гэв.

	Вася Волков дахин маш чанга, туйлын намбатай эвшээлгэв. Гэтэл Федорчук нөгөө л дургүйцэнгүй байдлаараа үрчийн байж:

	— Харанхуй гэдэг чинь хулгайч нарт л тустай. Хулгайлах, дээрэмдэхийн тулд л шөнө байгаа юм гэв.

	— Бас өөр юмны тулд ч байдаг биз дээ хэмээн Анна Петровна инээмсэглэв.

	— Ха! гэснээ Федорчук инээдээ бариад, Мирра өөд хяламхийн, — Яг үнэн, Анна Петровна. Энэ ч бас л нэг ёсондоо хулгай хийж буй хэрэг байх л даа, тэгж ойлгох хэрэгтэй юү? гэхэд

	— Хулгайлдаггүй, нуудаг юм чинь гэж ахлагч хэлэв.

	— Сайн үйлийг нуудаггүй юм хэмээн Федорчук дургүйхэн бувтнав. — Бусдаас, сайн юмыг хол байлгаж, нууж хаадаг юм. Тэгдэг нь зөв. За цай маань бэлэн боллоо, ёотон авцгаа гэж Христя авгай данх руу харж хөгжилтэй хэллээ.

	Анна Петровна хагалсан хөхөлбөрдүү ёотон хэсэг хэсгээр тараасанд Коля түүнийг нь аягандаа хийв. Бусад нь харин түүнээ бүр жижиглэн хагалцгаалаа. Степан Матвеевич данхтай цай авчирч цай аягалав.

	— Талх авцгаа. Өнөөдөр талх сайхан болсон байна, исэлтийг нь хэтрүүлээгүй байна гэж Христя авгай хэлэв.

	— Хөөе, над буланг нь аль! гэж Мирра түргэн хэллээ.

	Мирра талхны захыг эзэмшиж авснаа Коля өөд ялсан байртай харав. Гэвч Коля тийм хүүхдийн занг тоохгүй байсан тул ердөө л хүлцэнгүй инээмсэглэв. Анна Петровна тэдэн рүү нүднийхээ булангаар харснаа тэрүүхэндээ инээмсэглэв. Колягийн санаанд таарсангүй.

	«Би л үүний хойноос гүйгээд байгаа юм шиг гэж Коля Миррагийн тухай дотроо гоморхон бодно.—Эд ер санаанаасаа юу зохионо вэ?..»

	— Хиймэл тос (маргарин) байхгүй юу чамд, эзэгтэй гуай минь. Ганцхан талхаар ч тэнхэл орохгүй нь байна шүү гэж Федорчук хэллээ.

	— Үзье л дээ, байж ч юу магад.

	Христя авгай босож зоорины бүдэг мухар луу очсонд бүгд түүнийг хүлээн, цайндаа ам хүргэсэнгүй. Байлдагч Вася Волков сэнжтэй аягаа гартаа авснаа сүүлчийн удаа эвшээлгээд, нойрноосоо бүрмөсөн сэрлээ.

	— Намайг эрж байх зуур та нар цайгаа ууцгааж л байгаач гэж Христя авгай мухраас дуугарав.

	Салхивч нүхний нарийн ангалаар цэнхэвтэр дөл эвгүй цэлсхийв. Адар доорх чийдэн савчив.

	— Аянга бууж байна уу даа, энэ чинь? хэмээн Анна Петровна гайхав.

	Газар хүндээр нүргэлэн доргив. Гэрэл агшин зуур унтарснаа салхивч нүхээр нүд сохлом хурц гэрэл зооринд цэлс цэлсхийн орж ирнэ. Газар доорх байрны хана доргин, адрын шаваас шавар бут үсрэн ховхорч, чих дөжрөм улигнах, нүжигнэх их бууны хүнд сум нижигнэн дэлбэрэх улам бүр тодхон сонстох боллоо.

	Тэд дуугүй байсаар байв. Байр байрандаа хөдлөлгүй суун, дув дуугүй байцгааж, адраас асгарах шороо тоосыг үснээсээ аяндаа сэгсчинэ. Зооринд нэвтрэн орж ирэх ногоон гэрэлд хүмүүсийн царай цонхигор цайвар, түгшүүртэй харагдан их буу нүжигнэхэд нэгмөсөн дөжрөн, юуг ч юм бүгд хичээнгүйлэн чагнах адил сууцгаана.

	— Агуулах! хэмээн Федорчук гэнэт хашхираад босон харайж, — Зэвсгийн агуулах дэлбэрчихлээ! Бүр яриа байхгүй! Би тэнд дэнлүү орхичихсон юм сан! Дэнлүү!.. гэв.

	Хаа ч юм ойрхон түсхийн, нүсэр хаалга шажигнан, ширээ аяндаа өөрөө гулсан, адрын шавар нурж уналаа. Салхивчны нүхээр амьсгаа давчдуулсан шар утаа олгойдон орж ирлээ.

	— Дайн! Энэ чинь дайн байна, нөхөд өө, дайн! хэмээн Степан Матвеевич орилов.

	Коля аягаа онхолдуулан босон харайвал, цай нь нөгөө машид хичээнгүйлэн цэвэрлэсэн өмд дээр нь асгарахад анзаарсан ч үгүй.

	— Байзна, дэслэгч! Хаачих нь вэ? хэмээн ахлагч явуут дундаа шүүрч авлаа.

	— Тавиач намайг! Тавиач! Би хороондоо очих ёстой! Хороондоо! Би бүртгэлд ч ороогүй яваа! Бүртгэлд ороогүй яваа, ойлгож байна уу?! гэж Коля мултрах зуураа хашхирав.

	Ингэж хэлээд ахлагчийг түлхэн, тоосгоны хэлтэрхийд дарагдсан үүдийг онгойлгож, хажуу бөөрөөрөө шатанд чихэлдсээр, эвгүй элэгдсэн шатаар өгсөн гүйж гарлаа. Хөл дор шавар шохой тас нясхийн хага гишгэгдэнэ.

	Тэсрэлтийн доргион гадаа хаалгыг тэртээ тэнд авч чулуудсан агаад Коля галын улбар туяаг олж харав. Нарийхан давчуу гудам утаа, тоос, тэсрэх бодисын бөөлжис хутгам үнэрээр дүүрчээ. Газар доорх байр түнхийн доргиж, эргэн тойрон эвгүй муухай чимээ гарна. Энэ нь 1941 оны зургаадугаар сарын 22-ны өдрийн, Москвагийн цагаар дөрвөн цаг арван таван минут байлаа... 


Хоёрдугаар бүлэг

	I

	Плужниковыг дүрэлзэн асаж буй үл мэдэх цайзын яг төв дундаас дээшээ гарч ирэхэд их буу буудсаар байсан ба харин түүний хэм нэлээд удаашран, германчууд галынхаа хүчийг гадна талын тойрог руу шилжүүлж эхэлжээ. Их бууны сум тусан тэсэрсээр байсан, тэгэхдээ эрэмбэгүй биш, яв цав төлөвлөсөн дөрвөлжинд дараалан тусах тул Плужников эргэн тойрныг ажин харж амжлаа.

	Эргэн тойронд бүгд шатаж байлаа. Дугуй хуаран, сүмийн дэргэдэх байшин, Мухавец голын эрэгт байгаа гарааш шатаж байлаа. Зогсоол дээрх машин, манаачийн шовгор, хөнгөн маягийн барилга, дэлгүүр, агуулах, ногооны зоорь, ерөөс шатаж болох юм бүхэн шатан, шатаж болохгүй нэг нь ч бас шатаж, дүрэлзэн асах дөл, тэсрэх нижигнэх, шатаж буй төмрийн хяхтнах чимээн дунд нүцгэн шахам хүмүүс хэрхэх учраа олохгүй ийш тийшээ үсчилдэнэ.

	Бас морьд янцгаалдана. Морьд ойрхон нэг газар, морины уяаны тэнд, Плужниковын ард янцгаалдах агаад, энэхүү ер бусын янцгаах бусад бүх чимээг дөжрүүлэн дарах нь шатаж буй гарааш дотроос хааяа сонстох айдас хүрэм хүмүүн бус орилооныг ч дарах ажээ. Тэнд тос масло, бензин болсон, бөх сараалжтай цонхтой байранд хүмүүс амьдаар шатаж байжээ.

	Плужников цайзыг эс мэднэ. Хүүхэнтэй цуг харанхуйгаар ирсэн агаад одоо цайз түүний нүдний өмнө их бууны сумны цэлэлзэх гэрэл, утаа манан, гал дөлөн дунд байгаагаар харагдав. Сайн харж харж, гурван гулдант дааман хаалгыг арай ядан ялган харж, тийшээ харайлгахаар шийдэв. Учир нь шалган өнгөрүүлэхийн жижүүр өөрийг нь заавал санах ёстой, тэгээд хаашаа очихыг нь тайлбарлаж өгөх ёстой бодогджээ. Нэг тийшээ очиж, хэн нэгэн хүнд илтгэх нь чухал байлаа.

	Плужников тэгээд хоёр гараараа дагзаа халхлан, их бууны сумны нүх, овоорсон шороон дээгүүр харайсаар дааман хаалга руу гүйж гарлаа. Чухамдаа л дагзаа халхалж явлаа. Юу гэвэл: үсийг нь хичээнгүйлэн зассан, нүцгэн шил рүү нь их бууны сумны улайссан, хурц иртэй хэлтэрхий хэзээ л бол хэзээ зоочхож мэднэ гэж бодохоос тэсэхийн эцэсгүй байлаа. Тийм учраас хоёр гараараа шилээ дарчхаад, бүдчиж таварцагласаар биеэрээ тэнцвэрээ олон, эв дүйгүй гүйв.

	Тэр нь их бууны сум нүжигнээн шүнгэнэхийг сонссонгүй, сүүлд сонсов. Нэгэн аймшигтай зүйлийн ойртон ирж буйг бүх нуруу зоогоороо мэдрэн, хоёр гараа дагзнаасаа салгалгүй их бууны сум туссан нүхэнд нүүрээрээ харуулдан уналаа. Тэсрэлт болохоос өмнөх тоотой хэдхэн агшинд гар, хөл, бүх л биеэрээ наймалж адил хуурай шигжүүн элсэнд шигдэв. Тэгээд дэлбэрэхийг бас л сонссонгүй, аймшигтай хүчээр навтайтал нь дарсанд амьсгаа ч авч эс чадан, тэрхүү даралтад хорчийн атирч, гэнэтхэн буй болсон харанхуйд агаар олж эс чадан, амьсгаа давчдав. Дараа нь нэгэн хүнд юм, тэгэхдээ яахын аргагүй бодитой зүйл нуруун дээр нь дарж, агаар залгих гэсэн оролдлого, хэсэг бусаг болон балартсан ухааныг нь бүрмөсөн замхруулан арилгалаа.

	Гэхдээ дорхноо ухаан орвол, бие бүтэн байсан тул амьд явах сан гэж улайран хүсэв. Ухаан ороход толгой нь нэвшрэн өвдөж, цээж нь халуу оргин, бараг таг чиг нам гүм болсон байлаа. Эхлээд ухаан хараахан гүйцэд ороогүй байхдаа буудлага дуусжээ гэж бүүр түүрхэн бодсоноо, дараа нь юу ч сонсохгүй байгаагаа ухаарав. Энэ явдал өөрийг нь огтхон ч айлгасангүй: дарсан элсэн доороосоо ил гарч босож суугаад аманд орж ирэх цус, шүдэнд эвгүй чахрах элс хоёрыг нулимж эхлэв.

	«Дэлбэрэлт» хэмээн энэ үгийг арайхийн санаж олж «Нөгөө агуулахыг дарчихсан байж таарлаа. Ахлагч ч, доголон хүүхнийг ч дарчихсан байх» гэж бодов.

	Орон зай, цаг хугацааны хувьд туйлын алс холын, сэтгэлд зовуурьтай нэгэн зүйлийн тухай зүгээр бодох агаад хаашаа, яах гэж гүйснээ санах гэж оролдовч ухаан санаа нь үл захирагдан эвлэрч өгсөнгүй.

	Тэгээд их бууны сум тэсэрсэн нүхний ёроолд ганхан дайвж, зүгээр сууж, амнаасаа цустай холилдсон элсийг нулимж, ер нь яагаад энд сууж байгаагийн учрыг огт олж чадахгүй байв.

	Их бууны сум тэсэрсэн нүхэнд бодисын муухай үнэр ханхална. Плужников дээшээ гарах хэрэгтэй, тэгвэл түргэн амьсгаа авч, ухаан орно гэж бодохчоон болох авч хөдлөхөөс дургүй хүрэх ажээ. Тэгээд учиргүй хөндүүр цээжээ хэржигнүүлсээр тэрхүү бөөлжис хутгуулсан өмхийг залгилан, амьсгалах тоолон муухай гашуу оргихыг мэдэрнэ. Түүний ар талд нэг хүн ёроол руу бөмбөрөн унахыг дахиад л сонсох биш, мэдрэв. Хүзүү нь эс эргэлдэх учир бүх биеэрээ эргэхээс аргагүй болжээ.

	Ташлага дээр хөх майк, хар шуудаг, цэрэг малгайтай залуу сууж байлаа. Хацрыг нь даган цус урсах тул түүнээ тувт шудран арчиж, алга руугаа гайхан харна.

	— Германчууд клубт орсон гэж тэр хөвгүүн хэллээ.

	Плужников тэр үгний талыг нь уруулынх нь хөдөлгөөнөөр ойлгож, талыг нь сайтар сонсов.

	— Германчууд ий?

	— Яг тийм. Намайг хадраад авсан. Автоматаар хэмээн байлдагч уужуу тайвуу хэлэх ажээ. Түүний хамаг бодол санаа нь хацрыг нь даган алгуурхан урсах цусандаа явчихжээ.

	— Тэд олуул юм уу?

	— Хэн тоолох вэ? Нэг нь лав над руу аваад тавьчихсан, тэгээд би хацраа шударчихлаа.

	— Сум уу?

	— Үгүй ээ, би унасан.

	Тэр бүхэн тоглоом, хамар хашааны хөвгүүд чавхаар мэргэн харвачихсан юм шиг хоёул уужуу тайвуу ярилцав. Плужников ухаарах, өөрийнхөө хөл гарыг мэдрэх гэж оролдон, өөр юм бодон байж асууж хариуг нь арайхийн ухаарна. Юу гэвэл, шалбархай хацартай энэ хөвгүүн юун тухай ярьж буйг сонсож байгаа юм уу ердөө л тааварлаж байгаа юм уу гэдгийг хэрхэвч ухаарч эс чадна.

	— Кондаковыг алчихсан. Тэр миний зүүн гарт гүйж явснаа нам уначихсан. Унадаг хүн шиг татваганаад, хөл нь чичгэнэж байсан. Өчигдөр жижүүр хийсэн киргизийг бас алчихсан. Түүнийг түрүүнд нь алсан.

	Байлдагч өөр бусад юм бас ярьсан авч Плужников түүний яриаг сонсохоо гэнэт больчихов. Гэхдээ бараг бүгдийг сонсов. Агтын уяан дахь эрэмдэглэгдсэн морьдын янцгаах, дэлбэрэх, галын нүжигнээн, алсад буудах чимээ сэлтийг цөмийг сонсож байсан тул санаа нь амран хөвгүүний ярихыг сонсохоо больчихов. Тэгснээ дотроо тунгаан бодож үзээд, энэ улаан цэргийн ярьж амжсан зүйлээс хамгийн гол зүйл: германчууд цайзад цөмрөн орж ирсэн гэдгийг ойлголоо. Тэр бол дайн үнэхээр эхэлсэн гэсэн үг байлаа.

	— ... Түүний гэдэс нь хөврөлдөөд. Амьсгалж байгаа юм шиг байсан. Эрчдээ амьсгалж байхгүй юу даа, бурхан минь!..

	Аманцар яриасаг залуугийн дуу агшин зуур тодрон сонсогдсонд Плужников (одоо өөрийгөө нэгэнт захирч чадаж байлаа) тэрхүү яриаг дор нь зогсоож, нэр усаа хэлээд, илгээсэн хороогоо нэрлэн, хэрхэн хүрч очихоо асуулаа.

	— Буудаад унагана. Тэд нэгэнт клубт байгаагаас хойш, тэр чинь сүм байсан газар, заавал тасхийлгэнэ. Автоматаар. Тэндээс тэдэнд бүх юм алган дээр байгаа юм шиг тодхон харагдана.

	— Та нар хаашаа гүйж байсан юм.

	— Сум авчрахаар. Кондаков бид хоёрыг зэвсгийн агуулах руу явуулсан байсан юм, гэтэл түүнийг алчихсан.

	— Хэн явуулсан гэж?

	— Нэг дарга. Бүгд холион бантан болж, өөрийн дарга ч хаа байгаа юм, хүнийх ч хаа байгаа юм мэдэгдэхээ больсон. Эхлээд бид их гүйсэн.

	— Сум хааш нь авчир гэж тушаасан юм бэ?

	— Гэтэл клубт чинь германчууд байж байна. Клубт хэмээн байлдагч нялх хүүхдэд хэлж буй юм шиг яаралгүй, сайхан сэтгэлээр тайлбарлан, — Хааш нь авчир гэж тушаасан байлаа ч гэсэн гүйж гарах газар байхгүй юм чинь. Тас байлгаад л тавьчих юм чинь... гэв.

	Тэр хөвгүүн энэ үгийг хэлэх их дуртай байсан агаад бүр ч сүртэй хэлнэ. Түүний тэр үгэнд тасхийх чимээ сонсогдоно. Гэтэл Плужниковын сонирхлыг одоо зэвсгийн агуулах юу юунаас илүү татав. Юу гэвэл тэндээс автомат, өөрөө сумлагдагч юм уу, үгүй ядаж хүрэлцэх хэмжээний сум бүхий винтов олж авахаар найдав. Буу зэвсэг олох нь цайзын яг төвд үүрлэсэн дайсан руу буудах бололцоо олгох төдийгүй, чөлөөтэй хөдлөх бололцоо олгох байлаа. Тийм учраас аль болох түргэн хугацаанд буу зэвсэг олж авахыг хүсэв.

	— Зэвсгийн агуулах хаа байдаг юм?

	— Кондаков л мэддэг байсан гэж байлдагч дуртай дургүй хэллээ.

	Хацрыг нь даган цус урсахаа больсон тэр нь хатсан бололтой ч гүн шалбархайгаа бохир гараараа эвтэйхэн тэмтэрч үзсээр байлаа.

	— Чөтгөр! Тэр агуулах чинь хаана байж болох вэ? Бидний баруун гарт уу, зүүн гарт уу? Хаана вэ? Германчууд цайзад нэвтрэн орж ирсэн юм бол тэд чинь бидэн дээр буучхаж мэднэ шүү дээ, үүнийг ухаарч байна уу, үгүй юү, чи? Гар буугаар буудалцана гэж ярилтгүй шүү дээ гэж Плужников уурсав.

	Сүүлчийн шалтаг залууг бодлогошруулав бололтой: хацрынхаа шархыг оролдохоо болиод, дэслэгч өөд түгшингүй, бодол болон харна.

	— Зүүн гарт байх. Биднийг гүйж байхад баруун гар талд байсан. Аль эсхүл үгүй бил үү? Кондаков зүүн гарт маань гүйж байсан юм байна шүү дээ. Хүлээж бай даа, хаана хэвтэж байгааг нь хараад ирье.

	Ингэж хэлээд элэглэн эргэснээ дээшээ шалмаг авирав. Тэгээд нүхний амаар өнгийн харснаа гэнэт маш төв царайлан, цэрэг малгайгаа авч, үсийг нь машиндсан бөндгөр толгойгоо хянуур болгоомжтой цухуйлгалаа.

	— Кондаков тээр тэр хэвтэж байна. Татваганахаа больчихжээ, өнгөрчээ. Агуулахад бид арай хүрээгүй юм байна, харагдаж байна. Бөмбөгдчихөөгүй бололтой байна хэмээн эргэж харалгүйгээр, бүдэгхэн дуугаар дуулгав.

	Плужников хий гишгэн бүдэчсээр (энэ залуухан улаан цэргийн дэргэд мөлхөх хүсэл тун ч байсангүй) ташлан дээр гарч, байлдагчийн дэргэд хэвтээд өнгийн харвал нээрэн л тэндээс холгүй, гутал, малгайгүй, гимнастерк, галифетэй өмдтэй алагдсан хүн хэвтэж байлаа. Цайвар элсэн дээр харлах толгой нь тов тодхон харагдана. Энэ бол Плужниковын үзсэн анхны алагдсан хүн байлаа. Тэгээд сониуч зан нь түүн рүү өөрийн эрхгүй татав. Тийм ч учраас удтал дуугүй байв.

	— Кондаков гэдэг чинь энэ дээ. Чихэр, ирист дуртай хүн байсан юм даа, хөөрхий. Ховдог гэж бүр ярихгүй, үмх талх ч хүнд өгөхгүй дээ гэж байлдагч санаа алдав.

	— Тийм байдаг байж. Агуулах хаа байна? хэмээн урьд нэгэн цагт их ховдог, ирис чихэрт учиргүй хорхойтой байсан, алагдсан Кондаковаас харцаа арайхийн салгасан Плужников асуулаа.

	— Тэр нэг довцог шиг байгаа биз, харж байна уу? Харин үүд нь хаанаа байдгийг мэдэхгүй.

	Агуулахаас холгүй их бууны суманд онгилогдон хугарсан модны цаана бахим том барилга харагдах агаад энэ нь клуб юм байна гэдгийг Плужников ойлголоо. Байлдагчийн хэлэхээр бол тэнд германчууд хэдийн үүрлэсэн ажээ. Тэндээс пулемётоор богинохон ээлжээр шүрших нь сонстож, харин хаашаа галлаж буйг нь Плужников ойлгосонгүй.

	— Цагаан ордон руу буудаж байна. Арай зүүнтээгүүр хар даа. Инженерийн удирдах газар гэж байлдагч хэлэв.

	Плужников тийш харвал хоёр давхар, суманд сийчүүлж амжсан байшинг хүрээлсэн намхан хашааны цаана хүмүүс хэвтэж байв. Тэд байн байн замбараагүй галлах нь тод харагдана.

	— Миний командаар гүйе гэснээ түгдрээд, — Кондаковыг хүртэл. Тэр хүрээд германчууд галлаагүй байсан ч хэвтэнэ шүү. Мэдэв үү? Анхаар. Бэлдээрэй, урагшаа! гэв.

	Плужников толгой нь манаран эргэсээр байснаасаа илүү хөх майктай, үнхэлцгээ хагартал айсан энэ залуугийн нүдэнд аймхай харагдахгүй гэсэндээ бөхийж барилгүй босоо чигээрээ гүйв. Алагдсан хүнийг хүртэл ганцхан амьсгаагаар харайлган хүрснээ, өөрийнхөө тушаал ёсоор зогссонгүй, харин зэвсгийн агуулахын зүг гүйж гарлаа. Тэгээд тэнд гүйж хүрсэн хойноо л сая гэнэт айдас нь хүрэн, одоохон алчих байх гэж бодмогц дотор нь палхийгээд явчихлаа. Тэгтэл нөгөө байлдагч уухилж аахилсаар пир пархийн гүйж ирсэнд Плужников айхаа бүр болиод үсээ машиндуулсан хөгтэй тэр улаан цэрэг өөд харан инээмсэглэж,

	— Юу гэж аахилаа вэ? гэв.

	Байлдагч юу ч хариулсангүй авч бас инээмсэглэвэл тэр хоёрын инээмсэглэх нь усны хоёр дусал шиг ижилхэн байлаа.

	Тэр хоёр довцог шороог гурвантаа тойрсон боловч үүдтэй төстэй юм огтхон ч олсонгүй. Эргэн тойрны хамаг газар нь онги татагдан овойж гүвийгээд их буугаар буудах үед нь үүд нь шороонд дарагдсан юм уу, аль энэ байлдагч эндүүрч будилсан юм уу, эсхүл үхсэн Кондаков ер тийшээ гүйгээгүй юм уу, бүү мэд. Харин их бууны сум тэсэрсэн алсын тохиромжтой нүхээ сүмийн зэрэгцээх нүцгэн шахам цагаан газраар солин, ганцхан гар буутай хоцров гэдгээ л Плужников ойлголоо. Тэгээд Цагаан ордны явган хашааг, эмх замбараагүй буудахыг гунигтайяа харна. Тэнд манайхан байгаа тул тэдэн дээрээ очих сон гэж Плужников тэсгэлгүй хүснэ.

	— Өөрийнхөн дээрээ гүйж хүрье. «Гурав» гэж хэлүүт гүйнэ шүү. Бэлхэн үү? гэж түүн рүү харалгүй хэллээ.

	— Бэлхээн. Тэд ч яг л халз өөдөөс маань тас буулгана даа, яг л нааш нь хараалж байна шүү дээ хэмээн байлдагч санаа алдлаа.

	— Тас буулгахгүй ээ. Бид чинь өөрийн талынхан нь, улааныхан шүү дээ гэж Плужников тун итгэл төгс бус хариуллаа.

	Плужников яг л тэгж «улааныхан» гэж хүүхэд ахуй цагтаа хашаан дотор Чапаев болж тоглохдоо хэлдэг байсан шигээ хэллээ. Гэхдээ тэр үед өөрийг нь Чапаев болоход хэн ч зөвшөөрөн хүлээдэггүй байсан агаад морьт сумангийн дарга Жихарев болж тоглосноор сэтгэл ханах хэрэгтэй болдог байжээ.

	Плужниковын командаар босож их бууны сум, бөмбөг тэсэрсэн нүх, алагдагсад дээгүүр харайлган, хэвтэж бөхийж барилгүй дахин хар хурдаараа гүйлдэв. Хоёул галын өөдөөс харайлган, тэгээд Плужников «Өөрийнхөн чинь байна!» гэж тувт хэлсээр явсан ч сум бүдэг шүнгэнэн гарахыг хэдэнтээ тодхон сонсов. Тэр хоёрт дахин аз дайрч, явган хашаа гүйж хүрэхэд, түүнийг харайн гарч, уухирдан амьсгаадсаар аюулгүй газар, өөрийнхөн дундаа өнхрөн ойчлоо. Гэтэл нямбайлан товчилсон ч машид бохирдсон гимнастерктой, ууртай ахлах дэслэгч:

	— Ойр ойрхон гүйгээд хэвтэх хэрэгтэй, ойлгов уу? Хэвтэж байж гүйх хэрэгтэй байсан шүү дээ!.. гэж зандчив.

	Плужников амьсгаагаа дарах аядсанаа илтгэх гэтэл ахлах дэслэгч илтгэлийг нь сонссонгүй, сийрэг хориглолтын зүүн жигүүр өөд Тересполийн хаалга тийш онцгой ажиглалт хийх даалгавар өгөн илгээв. Юу гэвэл тэр ахлах дэслэгч германчуудыг түүгээр цөмрөн орж ирсэн гэж итгэж байлаа. Ахлах дэслэгч нөхцөл байдлыг Плужниковт маш товчхон танилцуулаад, нэг ч асуултад нь хариулалгүйгээр:

	— Түрүүчээс винтов аваарай. Тэгээд дааман хаалгыг ажиж байгтун, мэдэв үү? Бид өрснийхнөө иртэл л тэсэх хэрэгтэй байна гэж царай барайн нэмж хэлэв.

	Ахлах дэслэгч «өөрсдийнхөн» гэж ямар хүчийг иртэл тэсэх гэж найдсан, тэд нь хаанаас хүрч ирэх ёстойг Плужников асууж барьсан ч үгүй. Өөрөө ч гэсэн манайхан юу юугүй хүрч ирнэ, тэгээд бүх юм бүтнэ, гагцхүү тэсэх л хэрэгтэй, ердөө л буудалцаад байх хэрэгтэй, тэгвэл болох нь тэр гэж итгэж байлаа.

	Плужников зүүн жигүүр дээр хүрч очоод ямар ч түрүүчийг олсонгүй, тэнд байшингийн өнцөг алгуурхан шатан, байшин дотроос галын хэл дуртай дургүй цорволзон, хашааны дэргэд нүцгэн шахам байлдагчид, мөн Дегтярёвын гар пулемёт бүхий хоёр хилчин хэвтэж байгааг харав.

	— Гал яагаад унтраагаагүй байгаа юм? гэж Плужников ууртай асуув.

	Түүнд хэн ч хариу дуугарсангүй. Ус хөөрөгдөгч өндөр цамхаг бүхий дааман хаалганы зүг бүгд түгшүүртэй ширтэнэ. Плужников цагаа олоогүй заавар өгснөө ухаарч түрүүчийг сураглан пулемётчидоос асуувал ахмад нь тэнд хэмээн тэр зүг толгой дохилоо.

	Намхавтар нуруутай хүн хуучирсан гуталтай хөлөө учиргүй алцайн түрүүлгээ харан хэвтжээ. Хар үстэй толгойгоо винтовын хараа хөндлөвчид наажээ. Плужниковыг мөрөөс нь татан, — Нөхөр түрүүч... гэхэд түрүүч хүндээр савласнаас өөр хөдөлсөнгүй.

	— Алагдчихсан юм гэж хилчин хэлэв.

	Плужников гараа угз татан авч, ийш тийшээ арчаагүй царайлан харвал өөрийг нь хэн ч анзаарсангүй. Үхсэн хүнд дахин хүрч зүрх нь эс хүрээд, винтовыг нь гол төмрөөс угзарвал үхсэн хүн урьдын адил түүнээсээ тас зуураастай байв. Плужников угзарсаар байсанд бөндгөр хар толгой нь хөндлөвч түгхийтэл мөргөн доргив.

	— Дахиад гүйлдэж байна. 84-ийн цэргүүд байна гэж нэг нь хэлэв.

	— Энэ чинь хөгжимчид. Тэд дааман дээр байна... гэж хоёр дахь нь хэллээ.

	Клубийн тэндээс тас тасхийн хэдэнтээ богино ээлжээр шүрших сонсогдлоо. Хаашаа буудаж байгааг нь Плужников мэдсэнгүй, гэхдээ алагдсан түрүүчийн дэргэд даруй харуулдан хэвтэж, хөшсөн гараас нь винтовыг нь угзарлаа. Үхсэн хүн буундаа нэг хэсэг чирэгдсэнээ гар нь гэнэт тавигдаж, Плужников винтовыг нь аваад, хашааны алсын булан руу мөлхөн одохдоо эргэн харж зүрхэлсэнгүй.

	Тересполийн дааманы тэндээс хэд хэдэн байлдагч харайлган гарч ирвэл нэг нь гялалзтал зүлгэсэн гуулин бүрээ авч явах агаад түүн дээр нар тусаж үе үе гэрэл цацарна. Германчууд хомсхон буудаж, хөгжимчид хэвтэж боссоор гүйсээр байлаа. Агтын уяан дээр морьд үргэн пижигнэж, хуухирах бөгөөд Плужников тэр зүг харж харж хаалганы зүг дахин эргэж харвал хөгжимчид хаа нэг тийшээ далд ороод нарны гялталзсан туяа ч алга боллоо.

	Пулемётын дэргэд нэг тоотод хэвтэж байсан хилчин

	— 84-өөс айсуй. Бидэн рүү ирж яваа юм уу даа? гэж хашхирав.

	Дугуй хуарангийн тэндээс улаан цэргүүд зөв хэвтэж босон гүйлдсээр ойртож явлаа. Балмагдан тэвдсэн хөгжимчид биш, буу зэвсэгтэй байлдагчид явсан учир германы автоматчид галлахаа даруй ширүүсгэв.

	Дэргэд «дегтярь» түг түгхийн пижигнэж гарсан нь хилчид нөхдөө галаар хаацайлан сүм тийш богино ээлжээр шүршив.

	— Галлаад! гэж Плужников хашхирав.

	Түүнд команд хэрэгтэй байсан учраас тэгж хашхирчээ. Гэтэл командалсан хэр нь буудаж чадсангүй, юу гэвэл түрүүчийн винтовт сум байсангүй, тиймээс замгийг нь ухаан зулаггүй хойш урагш угзчин, гохыг нь шал дэмий шолхийлгэн дарав.

	— Дайз цэнэглэ гэж хэлэгтүн, дэслэгч ээ! Дайзтай сум дуусаж байна! хэмээн хоёр дахь номер, гимнастерк дээрээ Ворошиловын мэргэн буучийн тэмдэг бүхий өндөр хар хилчин хашхирав.

	Плужников цувран хэвтсэн цөөн хэдэн байлдагчийн дэргэдүүр байшин өөд гүйв. Ахлах дэслэгч ер эс харагдах тул винтовоо чирэн, шатаж буй байшингийн дэргэдүүр, удтал холхив. 

	— Сум! Сум хаана вэ?

	— Зооринд ороод асуу. Манайхан тэндээс хайрцаг зөөгөөд байсан гэж толгойгоо боосон нүцгэн шахам түрүүч хэлэв.

	Хэншүү хярвас болсон эхүүн үнэр зоорь луу орно. Плужников ханиалган хахаж цацаж, нулимсаа арчсаар эгц элэгдсэн шатаар тэмтэчсээр бууж очоод, харанхуйд шархтан нарыг арайхийн ялган харж

	— Сум хаа байна? гэвэл

	— Дууссан. Дээгүүр юу дуулдана даа? гэх гэнэт харанхуй дундаас эмэгтэй хүний дуу гарлаа.

	Энэ ямар хүн дуугарч байгааг олж харах сан гэж Плужников машид хүссэн авч хараад хараад юу ч ялгаж чадсангүй.

	— Хуарангаас бидний энэ рүү нэвтрэн ирцгээж байна. 84 дүгээрээс юм уу даа. Ахлах дэслэгчийг хараагүй биз? гэж хэллээ.

	— Наашаа ороод ир. Болгоомжтой, шалан дээр хүмүүс хэвтэж байгаа.

	Бүсэлхийгээ хүртэл ханз үсэрсэн, бохирдмол гимнастерктой ахлах дэслэгч хананы дэргэд хэвтэж байлаа. Хам хум боосон цээж нь яльгүй түхэлзэн, амьсгаа авах бүрийн тоолон утас шиг жирмийсэн нарийн цайвар уруул дээр нь ягаан хөөс цахран гарна. Плужников дэргэд нь өвдөг сөхрөн суугаад:

	— Нөхөр ахлах дэслэгч, нөхөр... гэж дуудав.

	— Дуудаад нэмэргүй болжээ. Хотоос манайхан удахгүй ирэх нь үү, юм дуулдана уу? гэх нөгөө л дуу гарлаа.

	— Ирнэ ээ хэмээн Плужников босонгоо хэлж, — Ирэх учиртай гэснээ бас дахин нэг сайн хараад харлан байх дүрсийг бүүр түүрхэн ялган, — Дээр гал гарч байна. Эндээс зайлцгаагтун гэв.

	— Хаашаа тэр вэ? Энд чинь шархтнууд байна шүү дээ.

	— Энд байх осолтой.

	Нөгөө эмэгтэй дуугарсангүй. Плужников сум байхгүй гэхээсээ илүү даргын үхсэнд харуусан гонсойсоор утаа манан болсон зоориноос гарч ирэв. Толгой дээр дээврийн мод шатаж байсан учир гарах хаалган дээр зогсох арга байсангүй. Үүдний өгсүүр шатан дээр түрүүч урьдын адил суугаад яаралгүй, гэртээ байгаа юм шиг тамхи орооно.

	— Зоориноос шархтнуудыг зөөх юм сан. Орох гарах хаалгыг гал таглачих нь. Тэнд эмэгтэй хүн ч байна гэж Плужников хэллээ.

	— Тийм ээ. Харин хааш нь зөөх вэ? Эргэн тойрон шатаж байхад гэж түрүүч уужуу тайвуу санал нийлэв.

	— Мэдэх юм алга. Гэхдээ л нэг тийш нь... 

	— Битгий эргэлдээд бай. Ахлах дэслэгчийг наад зогсож байгаа газар чинь аваад тавьчихсан юм хэмээн үгийг нь түрүүч таслав.

	Плужников бушуухан гарвал гадаа буудалцах намжжээ. Харин үл ухагдах яриа сонсогдоно. Плужников сумны тухай санаад дахиад түрүүч рүү очин асуух гэснээ болиод, хоосон винтовоо чирсээр хүмүүс рүү гүйлээ.

	Тэд булангийн цаана, хар үст улс төрийн орлогчийг тойрон шавна. Хар үст эрс шийдмэг, ууртай ярих агаад түүний хахир дууг бүгдээрээ дотор онгойсон байртай сонсоно.

	— ... Миний командаар. Зогсож болохгүй, ийш тийшээ сатаарч болохгүй. Гагцхүү урагшаа! Клубт цөмрөн орж, дайсны автоматчидыг сөнөөнө. Зорилт тодорхой юу?

	— Тодорхой байна! хэмээн байлдагчид дадал болсон зангаараа сэргэлэн цовоо хариулав.

	— Харин юугаар устгах хэрэг вэ? Винтов нь жад байхгүй, над бол ч ерөөс юу ч байхгүй гэж бэлтгэл цэрэг бололтой, хөх майктай залуу бус байлдагч асуув.

	— Шүдээрээ таст! Тэр тоосгыг аваад яв. Юунд тэнэг юм асууна вэ? Гол нь бүгд цуг, нэгэн зэрэг, «ура» чанга хашхираад орох хэрэгтэй. Хэвтэж болохгүй! Клуб хүртэл гүйх хэрэгтэй гэж улс төрийн орлогч хэлэв.

	— Кинонд гарч байгаа шиг хэмээн хүүхэд шиг бондгор толгойтой байлдагч хэлэв.

	Бүгд хөхрөлдвөл Плужников ч бас инээлээ. Бондгор толгойтой байлдагч маш хөгийн юм хэлсэнд биш, харин бүгдийн сэтгэл тэсгэлгүй хөөрөн догдолж, зорилтоо мэдэж, бүгдийн өмнөөс шийдвэр гаргах хамгийн хүнд үүргийг өөртөө авсан хүн өмнө нь байж байгааг харж байсандаа болоод тийнхүү хөхрөлджээ.

	— Винтов байхгүй нь хүрз, чулуу, бороохой, ерөөс фашистын толгойг хага цохиж болох бүхнээрээ зэвсэглэгтүн.

	— Тэд чинь төмөр малгайтай шүү дээ! гэж бондгор толгойт дахин хэлэв. Тэр нь сумангийн алиад тооцогддог байжээ.

	— Тийм болохоор чанга дэлсэх хэрэгтэй! хэмээн улс төрийн орлогч инээмсэглэн, — Гэрийн сайн эзэн дээрэмчнийг дэлсдэг шиг сайн цохигтун. Зэр зэвсэг цуглуулахад таван минут өгье. Дайралтад бүгд орно! Үлдсэн хүн гарвал оргосонд тооцно... гэснээ Плужниковыг хараад дуугүй болов. Тэгснээ: — Нөхөр дэслэгч, аль хороо вэ? гэж асуулаа.

	— Би бүртгэлд орж амжаагүй явна. Томилолт минь энэ байна... 

	— Үнэмлэх бичгээ дараа бологтун. Дайралтыг өөрийн биеэр толгойлохыг над хорооны комиссар тушаасан юм.

	— Тэгэлгүй яах вэ, мэдээж хэрэг. Би таны бүрэн мэдэлд байна хэмээн Плужников хэлснийг нь дорхноо зөвшөөрөв.

	Улс төрийн орлогч жаахан бодолхийлснээ

	— Өөрөө цонхыг нь хариуцагтун. Арван хүн дэслэгчийн мэдэлд орогтун! гэлээ.

	Бөөн олон дотроос уварч цуварсаар арван хүн гарч ирэв. Үүнд хоёр хилчин, баргар царайт бэлтгэл цэрэг, сумангийн ам хэл хурцтай хүн, толгойгоо боосон түрүүч, шалбархай хацарт, майк, шуудагтай залуу байлдагч ба Плужниковын анзаарч амжаагүй өөр хэдэн хүн байлаа. Тэд заалт юм уу захирамжийг нь хүлээн дуугүй зогсоцгоож, харин Плужников юу хэлэхээ эс мэдэх ажээ. Ахмад настай хилчин «Дегтярь» пулемётоо мөрөн дээрээ шийдэм шиг тавьсан агаад гол төмөр нь хөрж амжаагүй байсанд хилчин цоороор тоглох мэт хуруугаараа барилан үзнэ. Түрүүч ороосон тамхиа татан зогсож байсанд бэлтгэл цэрэг түүн рүү хомхойрон харж:

	— Жаахан үлдээ л дээ, нөхөр түрүүч. Ганц сорохыг ч билээ, аа? хэмээн шивгэнэн царайчилна.

	— Тэгэхлээр цонхоор нь дайрах хэрэг шив дээ? Шилтэй юм байгаа биз дээ? гэж Плужников хэлэв.

	— Шил нь бүгд бут үсэрчихсэн гэж түрүүч хэлээд, бэлтгэл цэрэгт тамхиныхаа үлдэгдлийг өгөөд, — Чамайг хэн гэдэг юм бэ? гэлээ.

	— Овог Прижнюк гэж цаадах нь тамхийг хомхойрон соронгоо хэлэв.

	— Ээ хөөрхий, гар бөмбөгтэй ч болоосой доо гэж бор царайтай хилчин санаа алдав.

	— За цөм зэвсэглээрэй. Юу олдсоноороо. Гагцхүү түргэлээрэй хэмээн Плужников гэнэт хэлэв.

	Цэргүүд тархан, зөвхөн хоёр хилчин л үлдлээ. Учир нь ахмад нь «Дегтярь»-тай. бага нь хаанаас ч юм морин цэргийн хуучин жад олж авсан байлаа.

	— Ингэх юм гэж даанч санасангүй. Намайг өнөөдөр Ленка хүлээж байгаа. Оройн долоод, ойлгож байна уу? хэмээн ахмад нь инээмсэглэмэр боллоо.

	— Ленка чинь хаашаа ч алга болохгүй. Үнсэж ханана, гайгүй гэж хоёр дахь нь хэлэхэд

	— Хэзээ вэ гэдэг асуудал л байна... гэв.

	Зарим нь саперчны хүрз, зарим нь хашааны төмрөөр зэвсэглэсэн байлдагчид уван цуван ирэв. Алагдсан түрүүчээс Плужниковын олж авсан винтов бас жадгүй байлаа. Тэгснээ гар буугаа санаад, винтовоо шалбархай хацарт байлдагчид өгөв.

	— Хэрэггүй гэж тэр байлдагч саперчны хүрзээ үзүүлж, — Би чулуугаар ирлэсэн. Автомат олж авч ч юун магад.

	— Өмдгүй хэвтэж бас автоматад санаатай. Толгойгоо л хямгадаж үз, бусад нь яамай гэж ахмад настай хилчин хэллээ.

	Винтовыг нь Прижнюк авав. Шийдэм шиг гартаа эргэлдүүлэн үзсэнээ:

	— Хэрэг болно оо гэв.

	— Цонхоо яаж хуваарилах вэ? Эхнийх нь минийх үү, танайх уу? гэж пулемёттой хилчин асуулаа. 

	— Эхнийх нь минийх. Нэгдүгээр нь минийх... гэж Плужников яаран хэлэв. Учир нь нэг гэсэн тоо азтай тоо байх гэж дотроо итгэж байлаа.

	— За, бэлхэн үү? Манайхан гал нээмэгц би команд өгнө гэж улс төрийн орлогч хашхирлаа.

	Бүтэн цаг адил зовуурьтай хэдэн хором дахин өнгөрлөө. Плужников шатаж буй байшингийн өнцөгт утаанд хахаж цацан ханиалгасаар зогсоно. Хоёр алга нь хөлрөн, гар буугаа хоёр гартаа ээлжлэн сэлгэж, алгаа гимнастёркиндаа арчина. Ард нь пулемёттой хилчин тэсэж ядан халуу оргитол амьсгаална.

	— Юу гэж удаад байгаа юм бэ?

	— Чимээгүй. Ер нь дайралт... хэмээн Плужников хэлэв.

	Уг нь жинхэнэ дайралт байсан тул хүүхдийн гэнэн хонгор үг хэлсэндээ сэтгэл нь аягүй боллоо. Гэтэл одоо үгийн өөг ч, үл таних дэслэгчийг ч хэн ч анхаарсангүй. Харин хүмүүсийн амьсгаа түргэсэх, төмөр харшин хааяа нэг хангир жингэр гэх, тоосгон хананы цаана гал дөл дүрэлзэх, дугуй хуарангийн энгээр нэг ойр ойрхон буудалцах чимээ л сонсогдоно. Бас Брестэд тулалдаан болж буй чимээ сонсогдоно. Түүнийг Плужников бахдах нь холгүй сонсоно. Юу гэвэл тэнд манайхан байж, германчуудыг ниргэн, одоохон тусламж ирэх ёстой гэж бодогджээ.

	Плужников ойрын буудлагын чимээг сонсмогц гэнэдэн давхийж, өөрийн эрхгүй булангийн цаанаас ухасхийв. Гэтэл хилчин түүний мөрнөөс шүүрэн авав. Учир нь команд хараахан өгөөгүй байжээ. Плужников булангийн цаагуур шагайвал хуарангийн цонхоор ойр ойрхон улс улсхийн буудах, сүмийн тэндээс дэвүүр адил хариу шүршиж буйг олж харав. Тэгтэл яг энэ агшинд улс төрийн орлогч

	— Урагшаа! Эх орныхоо төлөө! гэж хашхирав.

	— Урагшаа! хэмээн хашаа тийш харайнгаа Плужников хашхирлаа.

	Тэгээд урдах замаа ч харалгүйгээр тэнхээ хүрч байсан цагтаа «Ура!» хашхирсаар гүйв. «Ура!» нь богинохон байсан авч амаа байдгаараа ангайн агаар залгиад, амьсгаагаа удаан гаргана. Сум толгой дээгүүр нь шунгинан, хөл дор нь шороо маналзуулан, бүтэн үлдсэн бут сөөгийг тас тас хяргах авч хамгийн түрүүнд шахам сүмийн туурга хүрч наалдав. Учир нь цонхоор ойр ойрхон шүршсээр байлаа. Хаа нэгтээ тасалдан, түгшсэн хоолойгоор хүн хашхирч, юу ч юм хангир жингэрхийн, автоматын сум агаарыг зогсоо зайгүй зүснэ.

	— Цонх! Цонх, цусаар!.. гэж хилчин хашхирав.

	Тэгээд Плужниковыг хойш түлхэн, онгорхой цонх руу харайснаа хүүхэд адил часхийн орилоод, цонхны тавиур дээр цээжээрээ дамнан ойчлоо. Плужников оч манас манасхийх сүмийн бүрэнхий цонх өөд хоёр удаа буудаад хилчний татганасаар буй нойтон мөрөн дээр гишгэн харайж, түүн дээгүүр бөмбөрөн тоосгон шалан дээр өнхрөн уналаа. Сум үсэн дундуур нь халуу оргиулан зүссэнд өөрөө бас дахин нэг буудаад дөрвөн хөллөн хана руу гүйв. Хажууд нь бас нэгэн байлдагч унасан нь мөн л алагдсан хилчин дээгүүр харайжээ. Плужниковын толгойг савхин гутлаараа өвдтөл өшиглөсөн боловч босон харайж, нуруугаараа хананд наалдан зогсож амжжээ.

	Гадаа гэгээтэй байснаас болоод сүмд харанхуй мэт санагдана. Бүрэнхийд, тоосгоны тоосон дунд аахилж уухилалдан, улангасан харааж зүхэн гардан байлдаж, нэг нэгнийхээ нуруу сээрийг хуга даран, багалзуурдаж, шүдээрээ зулгаан, нүдийг нь бүлтлэн уруулыг нь сэтлэн, хутгаар бүлэн, хүрз, тоосго бууны бөгсөөр балбалцав. Уйлах нь уйлж, хашхирах нь хашхирч, орь дуу тавин ёолох нь ёолж, хараах нь харааж, ер нь юу болж буйг ухаарахын эцэсгүй ажээ. Плужников шүд нь ярзайн том ангайсан амыг л гагцхүү харж, араатан адил муухай сунжруулан орилохыг л сонсоно.

	Энэ бүхэн агшин зуур дарах гэрэл зураг адил нүд ирмэхийн зуур болж өнгөрлөө. Учир нь дараагийн агшинд хананаас хөндийрөн, дэвүүр адил богинохон ээлжээр шүршсээр буй гүн рүү зүсэн орж явчхав. Өөрийн нь болон гал гялалзах хоорондуур хүмүүсийн дүрс нэг орж, нэг замхрах тул холоос буудаж зүрхэлсэнгүй. Хэн нэг хүнийг, өөрийнхөө талын бололтой хүнийг түлхэн хойш болгосноо, шүдээ ярзайлгасан харийн этгээдийн ойрхон харагдах нүүр лүү буудаж, шалан дээгүүр бөмбөрөх нэгний бөөрөнхий биед тээглэн таварцаглаж, үсийг нь хуссан ар шил рүү хүнд ТТ-гээрээ балбаж гарсанд тэр дагз улам бүр удаанаар, улам бүр мэдээгүй болон татваганаж байснаа сүүлдээ бүр хөдлөхөө болив. Яг тэр үеэр Плужников өөрийг нь үхтэл чанга дэлссэнд хэсэгхэн зуур ухаан алдан, тун саяхан үсийг нь зассан, өөрөө толгойг нь хага цохисон германы дагз руу нүүрээрээ шааж ойчлоо.

	Ухаан орсноо гар буугаа ч олж барьсангүй, босож ч чадсангүй, хүний цусаар нүүрээ будсаар дахин дөрвөн хөллөн хана руу мөлхөж очлоо. Толгой нь даагдахгүй далжийж, хүмүүсийн хөлд гишгэлэгдчихнэ гэж бүүр түүр ухааран, ухаан алдаж л болохгүй гэж өөрийгөө ятгана. Бараг хана хүрч явтал нэг хүн гутлаас нь барьж, янцаглан хэржигнэсээр буй цэргийн хөл доогуур гэдрэг угзрав. Тэгээд мушгиран эргэж харвал цус нөж болсон палигар нүүр, бяц цохиулсан амнаас нь ёрдойсон ганц нэг шүд, цустай шүлс, памбайн хавдаж унжсан хэл зэргийг хараад хирдхийн орилов. Орилох орилохдоо часхийтэл чарласанд герман нь аягүй муухай инээн өөр лүүгээ угзарсаар байлаа. Плужников тэгтэл гэнэт энэ бол үхэл мөн гэдгийг гайхалтай тодхон ойлгож, хүйтэн хөлс нь асгаран чарлав. Гэтэл нөгөө герман зүүд адил алгуурхан зогсолтгүй өөр лүүгээ угзран гулдарсаар байлаа. Зүүд адил Плужниковт огт нь бяр тэнхэл байсангүй, ухаан бодлыг нь алдагдуулсан, салж өгөхгүй наанги айдсаас өөр юм байсангүй.

	Тэгтэл дээр нь нэг хүн ойчиж, толгойноос хөл тийш, германы зүг, түүний эрүү рүү нүцгэн хөлөөрөө жийн байж мөлхөв. Тэгтэл герман хөлийг нь тавьж, нүцгэн шахам бяцхан байлдагч гэдэс дээр нь хачин цовхчиж байгааг Плужников мэдэрлээ. Тэгж цовхчих өөрт нь өвчтэй байсан ч аймаар биш байлаа. Плужников тэгээд байлдагчийн доороос арайхийн мултран гарч, тэр байлдагч нь нөгөө шалбархай хацарт байж, өвдөг сөхрөн суугаад саперчны хавтгай хүрзээр германы хүзүү рүү балбаж, балбах бүрийн тоолон хүрз нь германы биед улам бүр гүн шигдэн, герман шалан дээр татваганан атийж байгааг олж харлаа.

	Тулалдаан дуусаж, сүүлчийн ёолох, сүүлчийн хашхирах, сүүлчийн хараал зүхэл намдан, германчууд тэсэж чадалгүй сүмээс амь зулбан зугтааж, зугтаж чадаагүй нэг нь одоо цус нөж болсон тоосгон шалан дээр зүйл дуусаж байжээ.

	— Та амьд уу, нөхөр дэслэгч? Би үүнийг хүрзээр, хүрзээр л байлгаад байлаа! Тас тасхийлгээд! Ээждээ тугал гаргаж байгаа шиг л!

	Плужников арай чүү ухаан орж хананы дэргэд сууна. Толгой янгинан өвдөж, бөөлжис хутгах авч буцааж залгив. Шүлс гэж юу ч байсангүй, төвөнх арган амь тэмцэнэ. Тулалдаан дуусаж, өөрөө бүрэн бүтэн үлдэн, тэр байтугай шархдаагүй бололтойгоо ойлголоо. Гэвч одоо бөөлжис хутгах, бие улхайн сулхайхаас өөр юу ч эс мэдэрнэ. Гэтэл бяцхан байлдагч бахдан хөөрч ам хамхилгүй ярьсаар байлаа.

	— Би үүний судсыг нь тас цохисон. Тугал шиг судсыг нь тас цохисон. Хүзүүн дээр нь тийм нэг газар... 

	— Гар буу. Миний гар буу... хэмээн Плужников арайхийн хэлэв. Тэр цэргийн сэтгэл баяссан нь ёозгүй санагдана.

	— Олно оо! Над хүн гар хүрээгүй шүү. Би ч шалмаг байхгүй юу. Би байна аа... 

	— Миний буу. Үнэмлэхэд бичээстэй юм сан. Бие хамгаалах зэвсэг гэж Плужников зөрүүдлэн үглэнэ.

	— Би автомат олж авсан гээч. Намайг хилчин өмдгүй гэж басаад байсан. Гэтэл өөрөө алагдчихсан, би автоматтай болчихсон байдаг.

	— Дэслэгч! Дэслэгч амьд уу, харсан хүн нэг ч алга уу? хэмээн тоос дүүрсэн сүмийн мухраас нэг хүн дуудлаа.

	— Би амьд байна аа гэснээ Плужников босож, ганц хоёр алхаад тамирдан шалан дээр сууж, — Толгой л... Одоо зүгээр болох байх аа гэв.

	Тулж түшиж болох юм хайн тэмтэртэл гарт нь герман автомат баригдлаа. Түүнийг авч, замгийг нь арайхийн угзартал сум гялтасхийгээд ойчлоо. Плужников автоматыг сойн түгжигч дээр нь тавиад, түүнээ тулан, хөл дээрээ чүүтэй чаатай бослоо.

	Өөдөөс нь хар үст улс төрийн орлогч ирж явлаа. Улс төрийн орлогчийн гимнастерк нь байсангүй, шинэхэн боолгосон боолт дээгүүрээ цус нөж болсон цагаан цамц өмсжээ.

	— Та шархдаа юу? хэмээн Плужников асуув.

	— Герман ар нурууг минь хутгаар зүсээд. Та ч бас хүртээ юү?

	— Толгой руу бууны бөгсөөр цохисон юм уу, хаашаа юм. Аль багалзуурдсан юм уу. Санах юм алга.

	— Май уу. Цэргүүд алагдсан германаас авсан юм хэмээн улс төрийн орлогч дашмагтай юм сарвайлаа.

	Плужников захирагдаж үл өгөх чичгэнэсэн гараараа бөглөөг нь эрэгдэн авч, залгивал аягүй үнэртэй бүлээн архи амьсгаа давчдуулан боосонд дашмагтайг тэр дорхон нь эгүүлэн өгч:

	— Архи байна гэлээ.

	— Айхтар улс байгаа биз? гэж дашмагтайг тэлээнээсээ зүүх завсар улс төрийн орлогч, —  Хорооны комиссарт үзүүлнэ. Ингэхэд харин таны тухай би юу гэж илтгэх вэ? гэж асуув.

	Плужников үнэмлэх бичгээ үзүүлбэл улс төрийн орлогч анхааралтай уншиж үзээд эргүүлж өгөхдөө

	— Та эндээ үлдэхээс аргагүй. Комиссар, сүм бол цайзыг хориглон хамгаалах зангилгаа газар гэж хэлсэн. Би ийш нь хүнд пулемёт ирүүлнэ гэв.

	— Бас ус. Ус ирүүлж үзээрэй.

	— Амлаж чадахгүй. Ус пулемётод хэрэгтэй. Тэгтэл эрэг хүрэхийн арга алга гэснээ улс төрийн орлогч эргэж, шалбарсан хацартай залуухан байлдагчийг хараад, — Нөхөр байлдагч, бүх дашмагийг цуглуулж аваад, дэслэгчид өөрийн биеэр тушаагтун гэв.

	— Мэдлээ, дашмагийг цуглуулъя.

	— Байз. Та хувцас өмс. Шуудагтай байлдана гэдэг тийм ч эвтэй биш байна.

	— Мэдлээ.

	Байлдагч тэгээд тушаал биелүүлэхээр ухасхийн гүйв. Тэр хүч тэнхээтэйгээ байлаа. Улс төрийн орлогч Плужниковт:

	— Усаа хэмнэгтүн. Тэгээд бүх хүнийг төмөр малгай өмс гэж тушаагтун, германы, өөрийн аль олдсоноо л өмсөг хэмээн хэллээ.

	— Тэгнэ. Тэр зөв, сумны хэлтэрхийгээс...

	— Түүнээс тоосго илүү аюултай. За, баяртай, нөхөр дэслэгч, шархтныг бид зөөж авна хэмээн улс төрийн орлогч инээмсэглэв.

	Улс төрийн орлогч гар бариад явлаа. Плужников даруй шалан дээр лагхийн сууж орхилоо. Толгой нь дахин манарч, сүм, нуруугаа зүсүүлсэн улс төрийн орлогч, шалан дээр хэвтээ алагдагсад бүгд бүрэлзээд явчихжээ. Тэгээд дайвалзан, нүдээ аньж, хажуу бөөрөөрөө зөөлхөн налан ойчсоноо палигар нүүр, хуга хуга цохиулсан шүд, хэмх цохиулсан эрүүнээс дуслах цустай шүлсийг тов тодхон олж харлаа.

	— Чөтгөр ав гэж!

	Асар их хүч гарган өндийн сууж, нүдээ дахин нээвэл бүх юм урьдын адил хөвөлзөн чичгэнэх ажээ. Гэхдээ энэхүү манаран ирвэлзэх дундаас танил байлдагчаа ялган харж чадлаа. Тэр нь дашмагууд харжигнуулсаар ирж явжээ.

	«Би бас яах вэ, овоо зоригтой юм байна шүү. Жинхэнэ дайралтад орж, нэг хүнийг алчихлаа. Валяд ярих юмтай л боллоо» гэж гэнэт бодогдов.

	— Хоёр нь устай бололтой... гэж байлдагч дашмагтай юм сарвайлаа.

	Плужников залгих бүрийдээ тамшаан удтал алгуур уув. Усаа хэмнээрэй гэсэн улс төрийн орлогчийн зөвлөгөөг санасан авч дашмагаас амаа салгаж эс чадан, ёроолд нь жаахан ус үлдсэн хойно л сая өглөө.

	— Та хоёр удаа амийг минь аварлаа. Таны нэр хэн гэдэг вэ?

	— Намайг Сальников гэдэг... гэснээ залуухан байлдагч зовонгуйрхан, — Сальников Петр. Манайхан тосгоноороо Сальников нэртэй гэв.

	— Би таны тухай командлалд илтгэнэ, нөхөр Сальников.

	Сальников гимнастерк, өргөн халхгар галифетэй өмд, герман богинохон савхин гутал олоод өмсчихсөн байлаа. Тэр бүхэн томдон халхайж шуудай шиг унжих авч гутарсангүй.

	— Ямар агуулахаас авч байгаа биш дээ.

	— Амь үрэгдэгсдээс үү? хэмээн Плужников сэжиглэн асуувал

	— Тэд ямар гомдоно гэх юм биш дээ! гэв.

	Толгой эргэхээ бараг больж бөөлжис хутгах, бие аягүйдэх хоёр л үлджээ. Плужников боссоноо гимнастёркаа цус нөж болсон, захаа ханзарсныг олж үзээд харуусав. Хувцсаа яаж ийж янзлан, мөрөвчөө чангалаад, олзны автоматаа хүзүүнээсээ зүүж онгорхой үүд рүү алхав.

	Тэнд байлдагчид бөөгнөрөн, саяын тулалдааны сониныг ярилцаж байв. Дүнсгэр царайт бэлтгэл цэрэг, бөндгөр толгойт хэл ам хурцат хоёр хөнгөхөн шархаджээ. Цус нь хатан улаан шаргал болсон цамцтай түрүүч хэмхэрхий юман дээр суун, тамхи татан инээмсэглэх авч нийтийн ярианд эс оролцоно.

	— Нөхөр ахлах дэслэгч, та яав? Зүгээр үү?

	— Юуны төлөө л тулалдаан билээ гэж Плужников ширүүн хэлэв.

	— Ялахын тулд тулалддаг байлгүй хэмээн түрүүч инээмэр аядаж, — Зорилгогүй гүйсэн хүмүүс л хүртсэн байна. Би Финийн дайнд оролцож явсан болохоор юу ярихыгаа мэднэ. Гардан тулалдаанд дайралдсан болгоноо хамаагүй дайрч болохгүй. Харин ойртож явахдаа зохих хүнээ сонгож авах хэрэгтэй. Тэгэхдээ хүч хүрэхтэйгээ үзэлцэнэ шүү дээ. Харж олоод, шулуухан түүн рүүгээ ухасхийн дайрч, ийш тийшээ анхааран садааралгүйгээр үзэлцэх хэрэгтэй. Тэгвэл л цөөн гүвдрүү хүртэнэ дээ гэж ярив.

	— Дэмий яриа. Буу зэвсэг цуглуулах хэрэгтэй хэмээн Плужников ууртай хэллээ. Учир нь энэ түрүүч сургуулийнх нь ахлагчтай маш адилхан санагдсан тул санаанд нь эс нийцэв.

	— Цуглуулдгаа цуглуулчихсан. Удаан амарлаа... гэж түрүүч дахин инээмсэглэлээ.

	— Агаарын дайралт! Хориод бөмбөгдөгч ирж явна хэмээн бөндгөр толгойт байлдагч хашхирав.

	— Нуугдаад гэж түрүүч хэлэнгээ тамхиныхаа ишийг хичээнгүйлэн унтрааж, — Одоо ч амь наана, там цаана болгоно биз дээ гэв.

	— Ажиглагч үлдээд! Тэд дахиад... яаж магадгүй... хэмээн хаана нуугдахаа хайн харах зуур Плужников хашхирлаа.

	— Хүнд пулемёт чирч явна! Наашаа... гэж нөгөө л байлдагч хашхирлаа.

	— Төмөр малгай! Цөмөөрөө төмөр малгай өмсөөд!.. гэж Плужников санууллаа.

	Түрүүчийн бөмбөгнүүдийн исгэчих улам ширүүсэн үгийг нь дуулдуулсангүй. Ойрхон нэг газар бөмбөг тэсрэн, адрын шаваас ховхрон, нилхийсэн халуун долгио шалны тоосгоны тоосыг хөөрөгдөн босголоо. Плужников хэний ч юм нэг төмөр малгай шүүрэн авч хана руу очоод явган суулаа. Байлдагчид сүмийн мухар луу гүйлдсэнд Сальников эргэлдсэнээ Плужниковын дэргэдүүр давчуу хонгил руу шургаж германы бариу төмөр малгайг толгойдоо санд мэнд углана. Эргэн тойрон бүх юм нижигнэн, дайвалзаад явчихлаа.

	Онгорхой үүдэн тушаа хэвтсээр байгаа түрүүчид Плужников

	— Хоргодох газар орооч! Хоргодох газар, дуулж байна уу?.. гэж хашхирлаа.

	Амьсгаа давчдуулсан долгион ангайсан ам руу дэлссэнд Плужников шаналгаатайгаар ханиалган шороо цацагдсан нүдээ арчина. Тэсрэлтээс газар лүгхийн доргиж, сүмийн зузаан хана донслон хөдөллөө.

	— Түрүүч!.. Түрүүч, хоргодох газар!..

	— Пулемёт!.. Пулемётоо хаячихлаа байна! Пээ мангуу!.. хэмээн түрүүч түгшүүртэйеэ хашхирав.

	Тэгээд бөмбөгдөлт дунд бөхийсөөр сүмээс гүйж гарлаа. Плужников хашхирах гэсэн боловч нилхийсэн халуун агаарын өмхий долгион дахиад л амьсгааг бин битүү бөглөлөө. Амьсгаадан аахилсаар гадагш харав.

	Түрүүч учиргүй бөгтийн дэлбэрэлт, тоос шороон дунд гүйж яваа харагдана. Дэлбэрэлтээс үүссэн нүхэнд цээжээрээ ойчиж, агшин зуур далдарснаа, шовгосхийн гарч ирээд, дахин гүйнэ. Хажуугаараа онхолдон ойчсон хүнд пулемёт дээр хэрхэн гүйж хүрэн, түүнийг доош нь, нүхэнд чирч оруулахыг нь Плужников харлаа. Тэгтэл бүр ойрхон бөмбөг тэсэрлээ. Плужников бушуухан доош сууснаа бөмбөгний хэлтэрхийнүүд жингэнэн өнгөрсөн хойно дахин шагайн харвал битүү утаа, тоосон дунд юу ч олж харж чадсангүй.

	— Оночихлоо! Яг түүнийг оночихлоо! Хэдэн товчноос өөр юу ч үлдсэнгүй!.. гэж Сальников хашхирав. Түүний үгийг Плужников сонсохоосоо илүү тааварлаж байжээ.

	Дахиад хэсэг бөмбөг толгой дээр исгэрэн, газар цохилон сүмийн нүсэр ханыг дайвалзууллаа. Плужников хоёр чихээ даран шалан дээр унаж атийв. Уртаар исгэрч пижигнэн дарж, дэргэд Сальников чичиргэнэн байв.

	Тэгснээ гэнэтхэн чив чимээгүй болж, чихэнд ёозгүй жингэнэх чимээ алгуурхан замхрав. Их доогуур намхан эргэлдэх бөмбөгдөгч онгоцнуудын мотор дүнгэнэн нүргэлнэ. Гэтэл дэлбэрэх чимээ ч, элэг зүрх урагдам бөмбөгний шуугиан ч дахин сонсогдсонгүй. Плужников дух руугаа бууж ирсэн малгайг гэдрэг болгон засаад, болгоомжтой шагайн харлаа.

	Утаа тоосны цаанаас нар цусан толбо мэт харагдана. Плужников өөр юу ч олж харсангүй, тэр байтугай ойрын барилгын дүрс ч эс харагдана. Сальников дэргэд ирж шахцалдсаар зэрэгцэн суув.

	— Бүгдийг дэлбэлээд хаячхав уу даа?

	— Бүгдийг дэлбэлж чадаагүй гэж хэлснээ Плужников чихэнд жингэнэсээр байх чимээг зогсоох гэж толгойгоо сэгсрэв. — Удаан бөмбөгдсөн үү, мэдээгүй биз?

	— Удаан. Хэзээ ямагт удаан бөмбөгддөг юм шүү дээ. Хараа хөөе түрүүч! гэж Сальников хэллээ.

	Утаа, шороон хөшиг дундаас түрүүч гарч ирэв. Тэрээр пулемёт чирчээ. Түүний араас дайзтай хайрцаг чирч гулдарсаар нэг байлдагч гүйж явлаа.

	Түрүүчийг аахилж уухилсаар пулемётоо чирэн сүмд орж ирэхэд нь Плужников:

	— Амьд уу? гэж асуулаа.

	— Бид ч яах вэ, амьд аа, харин нэг тэнэгийг л алж орхилоо. Бөмбөгдөлт дор... яаж болох вэ дээ, энэ чинь... гэж түрүүч хэллээ.

	— Сайн пулемётчин байсан юм сан, хөөрхий гэж дайзтай сум авч ирсэн байлдагч санаа алдав. Тэгтэл

	— Нөхөр дэслэгч! Энд энгийн хүмүүс байна! гэж мухраас дуудах чимээ цуурайтан сонстов.

	Хэдэн байлдагч хүрч ирсний дотор гурван эмэгтэй байлаа. Залуухан нь тоосгоны тоосонд аягүй бохирдсон хөхний цагаан даруулгатай ажээ. Плужников хөмсөг зангидан нүд буруулж

	— Юун хүмүүс вэ? Хаанаас хүрч ирсэн юм? гэвэл

	— Бид эндхийнх, эндхийнхэн. Буудаж эхэлмэгц бид энд ирсэн юм хэмээн эгчмэд нь яаран тэвдэн толгой дохих ажээ.

	— Доод зооринд германчууд байгаа гэж эд ярьж байна. Эдний дэргэдүүр гүйлдэж гарсан бололтой. Зоорийг үзэх хэрэгтэй юм сан, тийм үү? хэмээн бор царайт, гар пулемётын дэргэд хоёр тоотоор нь ажиллаж байсан хилчин хэллээ.

	Зүйтэй гэж Плужников санал нийлснээ хүнд пулемётын дэргэд өвдөг сөхрөн суугаа түрүүч өөд харав.

	— Явагтун. Би пулемёт цэвэрлэх ёстой хэмээн түрүүч эргэж ч харалгүй хэллээ.

	— А-хаа гэснээ Плужников дороо гишгэлж, — Намайг орлож үлд гэж итгэл төгс бус нэмж хэллээ.

	— Та харанхуй руу учиргүй нэг их битгий шагайгтун. Гар бөмбөг шидээрэй гэж түрүүч хэллээ.

	— Гар бөмбөг аваад гэснээ Плужников хананы дэргэд хэвтсэн ер бусын урт бариултай гар бөмбөгийг авч, —  Зургаан хүн миний хойноос гэв.

	Байлдагчид хананы дэргэд өрсөн гар бөмбөгнүүдээс дуу шуугүй авцгаав. Плужников тоос шороо болсон хөхний даруулгатай хүүхэн өөд дахин нэг хяламхийн харснаа дахин харц далдиран буруулж:

	— Нэг юм нөмрөөч, салхи цохиулчих нь гэж хэллээ.

	Хүүхнүүд айж эмээсэн байдлаар харцгааснаа юу ч эс дуугарав. Бөндгөр толгойт хошин үгт:

	— Тэр ширээн дээр улаан бүтээлэг байна билээ. Өгөх үү, яах вэ?.. гэж хэлэв.

	Тэгснээ тушаал хүлээлгүйгээр бүтээлэг авчрахаар гүйн одлоо.

	— Зоорь луу дагуулаад яв гэж Плужников хилчинд хэллээ.

	Шат харанхуй, нарийхан давчуу, бас маш огцом тул Плужников байн байн хий гишгэн, гишгэх бүрийн тоолон урдаа яваа хилчний мөрнөөс барьж авна. Хилчин мөрөө дурамжхан хавчиж юу ч дуугарсангүй.

	Тересполийн хаалганы хавьд бөмбөгдөлт байн байн буудах чимээ доошлох тусам улам бүдэг болов. Алсын тэр чимээ хэчнээн бүдэг болох тусам тэдний гутлын чимээ улам тод, улам цуурайтай боллоо.

	— Бид аягүй чимээ гаргаж байна шүү. Тэд энэ чимээгээр тас буулгаад тавьчих вий гэж Сальников сэмээрхэн хэлэв.

	— Саяын хүүхнүүд энд байсан. Би эндээс цааш яваагүй хэмээн хилчин зогсонгоо хэлэв.

	— Чимээгүй. Чагнацгаая гэж Плужников хэллээ.

	Бүгд амьсгаагаа барин таг чиг боллоо. Хаа ч юм тэртээ хол буудлагын чимээ гарч, тэр чимээ киноных шиг огт нь аймшиггүй байлаа. Харанхуйд нүд яваандаа дасаж, хүнхэр хар адар, хаашаа ч юм харлан одох гудам, яг адар дор буй салхивч нүхний гэгээ татах толбо сэлт зугуухан тодров.

	— Энд хэчнээн гарц бий вэ? хэмээн Плужников шивгэнэн асуулаа.

	— Гурав байх аа.

	— Шулуухан явцгаа. Хоёр нь зүүн гар талын хонгилоор, би баруун гар талын хонгилоор нь явъя. Нэг байлдагч энэ аман дээр үлд. Сальников намайг дагаад гэж хэлээд Плужников эцэс төгсгөлгүй хүнхэр зоорь дундуур байлдагчтай цуг удтал хэсүүчлэв. Байн байн зогсож чагнах авч өөрийн түргэн түргэн амьсгалах чимээнээс өөр юм сонссонгүй.

	— Энд үхэр хулгана бий болов уу? хэмээн өөрийгөө түүнээс айдаг юм байна гэж сэрдүүзэй хэмээн Плужников аль болохоор энгийн асуулаа.

	— Лав бий байх аа. Би харанхуйгаас айдаг юм, нөхөр дэслэгч гэж Сальников шивгэнэн хэлэв.

	Плужников бас л харанхуйгаас айдаг байсан хэр нь дотроо бодох ч зүрх хүрсэнгүй. Энэ бол үл ойлгогдох айдас байсан нь сайн нуугдсан дайсантай цочир тааралдахаас ч, харанхуй дундаас гэнэт шүршихээс ч айсан айдас биш байлаа. Ердөө л харанхуйд үхэр хулгана, аварга том аалз, хөлд гишгэгдэн бяц үсрэх хэлхээ яс ч юм уу, иймэрхүү маягийн юмс тувт нүдэнд харагдах мэт болох тул сэтгэл туйлын түгшүүртэй явсан бөгөөд тийм ч учраас дахиад жаахан явснаа:

	— Тэдэнд тэгж санагдсан байна. Буцъя даа хэмээн дотор онгойнгуут шийдэв.

	Шатан дээр үлдсэн бөндгөр толгойт, 

	— Нэг бүлэг юу ч эс олоод дээшээ гарсан, хилчин харин хараахан эргэж ирээгүй байна гэж илтгэв.

	— Тэднийг гарч ирэгтүн гэж хэл.

	Дээшлэн өгсөх тусам дэлбэрэх чимээ төчнөөн тодхон сонстох болов. Яг гардаг аман дээр хүүхнүүд зогсож байсан дээр нь дахиад бөмбөгдөж байлаа.

	Плужников бөмбөгдөлт зогсохыг хүлээж азналаа. Дэлбэрэлт намжиж эхлэх үед доороос байлдагчид гарч ирэв.

	— Тэнд нэг гарц байна. Харанхуй гэж бүр хачин хэмээн хилчин өгүүллээ.

	— Германчууд харагддаггүй юу?

	— Би хэлж байна шүү дээ. Пад харанхуй юм. Тийш нь гар бөмбөг хаяад үзсэн. Хашхирах орилох чимээ гараагүй дээ.

	— Эмс айснаас тэгж санасан байлгүй гэж бөндгөр толгойт хэллээ.

	— Эмэгтэйчүүд гээч! Ертөнц дээр эмс гэж байхгүй, үүнийг тогтоож авагтун хэмээн Плужников залруулан ширүүн хэлэв.

	Хаалганы аман дээр хүнд пулемёт тас тасхийн тачигнавал Плужников урагш ухасхийв.

	Нүцгэн шахам түрүүч пулемётоор шүршихэд хажууд нь хэвтсэн байлдагч дайзтай сумыг сэлгэн өгнө. Дайсны сум тоосгыг эмт цохилон, пулемётын өмнө тоос манарган, бамбайг нь долоон тас нясхийнэ. Плужников дэргэд нь ойчоод, мөлхөж очсоноо

	— Германчууд уу? гэсэнд:

	— Цонх! Цонхыг алдалгүй баригтун хэмээн түрүүч шүдээ ярзайлган байж хашхирав.

	Плужников гэдрэг гүйв. Байлдагчид цонхнуудын урд нэгэнт байрлал эзлэхэд, өөрт нь нөгөө сүм рүү харайж орсон цонх оногдлоо. Үхсэн хилчин цонхны тавиур дээр дамналдан унжина. Плужниковыг өнгийн шагайхад хилчний толгой Плужниковын гэдсэнд тулав.

	Цайвар ногоон дүрсүүд гэдсэндээ автоматаа тулган явуут дундаа буудсаар сүм рүү гүйлдэн айсуй. Плужников гал хамгаалагчаа яаран авч хаяад урт ээлжээр шүршээд тавьчихав. Автомат гарт амьд юм шиг тэнгэр өөд олийн тийрлээ.

	«Тийрч байна. Богино ээлжээр шүрших хэрэгтэй юм байна» хэмээн ухаарав.

	Плужников буудаад л байлаа. Гэтэл нөгөө дүрсүүд гүйлдээд л байх нь яг өөр лүү нь ирж байх шиг санагдав. Дайсны сум тоосго, хилчнийг балбаж гарсанд хүний нөжирсөн цус нүүр өөд үсчинэ. Гэтэл арчиж байхын зав огт байсангүй. Харин автоматаа сэлгэн цэнэглэхийн тулд хананы цаад руу өнхөрч унах үедээ л тэр цусыг арчмаар болж нүүрээ будав.

	Дараа нь бүгд нам гүм болж, германчууд дахиад гүйлдсэнгүй. Тэгээд түүнийг өнгийн харж, аман дээр юу болж байгаа, сум буй эсэхийг асууж амжаагүй байтал тэнгэрт дахин хүндээр нүргэлэх чимээ гарч, утаа, тоос болсон агаарыг бөмбөг зүрх зүсэм исгэрэн урах мэт болов.

	Ингэсээр өдөр өнгөрлөө. Бөмбөгдөх үеэр Плужников хаашаа ч гүйсэнгүй, тэр дороо хүнхэр адарт цонхны дэргэд хэвтсэнд дэлбэрэлт болох бүрийн дараа үхсэн хилчний толгой бөнжгөнөнө. Плужников бөмбөгдөл дууссан хойно өндийн гүйж буй дүрсүүд өөд галлаж гарлаа. Одоо айдас ч хүрэхээ больж, цаг хугацаа юу болж байгааг ч мэдрэхээ больжээ. Үүнд бөглөсөн чих жингэнэн, хатсан хоолой ёозгүй арган, дасаагүй герман автоматаас гар нь өвдөнө.

	Харанхуй болсон хойно л сая нам гүм боллоо. Германчууд сүүлчийн удаа бөмбөгдөж, «юнкерс»-үүд шатаж буй утаа манан болсон балгас дээгүүр нэг тойроод, муухай орилолдсоор одож, сүм рүү дахиад хэн ч гүйлдэхээ больжээ. Дэлбэрэлтэд онги татагдсан хашаанд цайвар ногоон дүрсүүд хэвтсэнээс хоёр нь хөдлөн, хаашаа ч юм тоосон дотор мөлхөх авч Плужников тэдэн рүү буудсангүй. Тэд бол шархдагсад байсан тул цэргийн хүний нэр төр тэднийг алах эрх олгосонгүй. Тэднийг хэрхэн мөлхөж, гар нь хэрхэн нугарч буйг харан, өрөвдөх, тэр байтугай сониучирхахын сэтгэл ч төрөхгүй байгаагаа тайвуу гайхна. Найдвар алдам бие сулхайн унжийхаас өөр юу ч эс мэдэрнэ.

	Шалан дээр ердөө л хэвтээд, нүдээ аних сан гэж л хүснэ. Гэвч тэр хормыг ч өөртөө зөвшөөрч эс чадна. Юу гэвэл тэд хэчнээн хүн амьд үлдсэн, хаанаас сум олж авч болохыг мэдэх хэрэгтэй байлаа. Тэгээд автоматдаа хамгаалагчийг хийж, гуйвж, дайвсаар онгорхой ам өөд гэлдрэв.

	— Амьд уу? Яамай даа. Харин ахиад сум байхгүй хэмээн түрүүч хэлэв. Тэрээр хөлөө жийн хананы дэргэд суужээ.

	Плужников дэргэд нь лүгхийн суунгаа:

	— Хэчнээн хүн байна? гэв.

	— Бүтэн бүрэн нь тав, шархтай хоёр. Нэг нь цээжээрээ бололтой.

	— Хилчин яасан бэ?

	— Андаа оршуулахаар явсан гэсэн.

	Байлдагчид уван цуван цуглаж эхэлсэн нь харлаж, дуу шуугаа хураан, нүд нь хонхойж ёнхойжээ. 

	Сальников дашмаг руу зүтгэн:

	— Ам хачин их цангаж байна гэв.

	— Орхи, пулемётод хийнэ гэж түрүүч хэллээ.

	— Сум байхгүй шүү дээ.

	— Олно оо.

	Сальников Плужниковын дэргэд ирж суун, хатаж памбайсан уруулаа долоон байж:

	— Би Буг гол руу гүйгээд ирвэл яах вэ? гэв.

	— Гүйж барахгүй. Германчууд Тересполийн хаалганы тэндэх заагийг эзлэн авсан гэж түрүүч хэлэв.

	Хилчин хүрч ирэв. Ханын дэргэд дуу шуугүй суугаад, түрүүчийн сарвайсан тамхины үлдэгдлийг дуу шуугүй авлаа.

	— Оршуулав уу? гэвэл

	— Оршууллаа. Намайг оршуулах газар хаа байгааг хэн ч эс мэднэ гэж хилчин санаа алдав.

	Бүгд дуугарсангүй. Тэгж таг чиг байх нь тугалга мэт хүнд байлаа. Плужников сум, ус, цайзын командлалтай холбоо барих хэрэгтэй гэж бодсон авч нэг л мятрангуй болов. Зөвхөн дотроо л тэгж бодлоо. Тэгснээ огт өөр зүйл хэлсэн нь:

	— Манайхан яагаад ч юм хожимдож байна аа даа гэв.

	— Хэн тэр вэ? гэж хилчин асуув.

	— Арми л байхгүй юу. Энд чинь манай арми бий биз дээ?

	Түүнд хэн ч хариулсангүй. Зөвхөн сүүлд нь л түрүүч:

	— Шөнөдөө нэвтэрч болзошгүй. Эсхүл өглөө тийшээ байх гэлээ.

	Тэдэнд дэмжлэг үзүүлэхээр чухамдаа л өглөө тийшээ армийн ангиуд цөмрөн ирэх байх гэснийг бүгд дуугүй зөвшөөрлөө. Энэ бол ямар ч байсан ямар нэг түр зуурын зааг, өдөр шөнийн хоорондын зааг байсан нь тэр үеэр ирээсэй гэж тэсгэлгүй хүлээж байсны гэрч байв.

	— Сум. Сум хаанаас олж болох вэ? Агуулахыг хэн мэдэх вэ? хэмээн Плужников өөрийгөө албадан яриулав.

	— Хуаранд л мэднэ. Тэртээ тэргүй тийшээ явах хэрэгтэй: 84 дүгээр хороонд комиссар бий гэлцэж байна гэж түрүүч хэллээ.

	— Түүнээс хэрхэх заавар асуугтун. Сумны тухай бол мэдээж гэж Плужников найдвар тавин хэлэв.

	— Тэр мэдээж. Прижнюк, цуг явъя хэмээн түрүүч арай чүү гэж босонгоо хэлэв.

	Хаа нэгтээ түсхийн дэлбэрч, автомат тачигнав. Түрүүч бэлтгэл цэрэг хоёр тоос шороо болсон харанхуй дундуур алга боллоо.

	— Ус хэрэгтэй байна. Буг хүрэх гэж оролдоод үзье, зөвшөөрнө үү, нөхөр дэслэгч. Эсхүл Мухавец руу хэмээн Сальников шаналж уруулаа тувт долоосоор санаа алдан хэлэв.

	— Тэр чинь хол уу?

	— Шулуун явбал ойрхон. Харин одоо шулуухан гүйж болохгүй. Гэхдээ ус хэрэгтэй л байна даа гэж хилчин инээмсэглэмэр болов.

	— За тэгвэл, оролдоод үз л дээ гэж Плужников хэллээ. Тэрээр өөрийгөө ямар ч дарга биш, бүх асуудлыг түүний өмнөөс нэг бол түрүүч, нэг бол энэ бор царайтай хилчин шийдэж байна гэж гэнэт бодогдов. Гэхдээ үүнийг уужуу тайвуу бодлоо. Юу гэвэл гомдох юм уу, урам хугарах нь байхгүй байгаа хүчийг хий барна гэсэн үг гэж бодоод, — Ганцхан болгоомжтой явж үзээрэй дээ гэв.

	— Гүйцэтгэе. Би германы ус ууж байгаа ч юм бил үү, наад усыг чинь саванд юүлж авах уу? гэж Сальников сэргэв.

	— Юүлж авахгүй бол яах вэ? хэмээн бөндгөр толгойт, эгмээрээ яльгүй шархадсан, хошин цэрэг асуув.

	— Хоосон дашмагууд аваад яв. Архийг нь асга.

	— Цөмийг нь битгий асга. Нэгийг нь шарханд хэрэглэхээр орхигтун. Битгий харжигнуулаад яваарай гэж хилчин хэлэв.

	— Харжигнуулахгүй ээ хэмээн Сальников дашмагуудыг бүснээсээ зүүх зуур дуугарч, — За би явах уу даа? Юм уумаар аягүй санагдаад байна гэв.

	Тэгээд бөмбөг тэсэрсэн нүхэн дундуур арилаад өглөө. Германчууд их буугаар залхуурсан мэт хаа нэгтээ буудах тул тэсрэлт тоотой цөөн дуугарна.

	— Германчууд цайгаа ууж байгаа даг аа. Өчигдөрхөн л кино үзүүлж байсан. Мөн ч хөгтэй юм болж байна даа гэж бөндгөр толгойт байлдагч хэлэв.

	Тэр байлдагч энэ сүмд үзсэн өчигдрийн киног ярьж байгаа юм уу, аль эсхүл түүний бодлоор одоо цайгаа ууж байгаа германчуудыг ярьж байгаа юм уу гэдэг нь ойлгомжгүй байлаа. Харин өчигдрийн өдөр өнгөрч, маргааш дайн эхэлнэ гэж бодохоос гэнэт бүгдийн дотор аягүй боллоо. Плужниковын дотор ч аягүй боллоо. Гэхдээ толгойд орж ирсэн бүх дурсамжийг хөөн замхруулаад, хүчээр бослоо.

	— Алагдагсдыг нэг тийш нь янзлах хэрэгтэй юм сан, тийм үү? Буланд тавих уу?

	— Германчуудыг тагнаж мэдэх хэрэгтэй. Яах вэ, нөхөр дэслэгч? гэж хилчин хэлэв.

	Өөрийгөө сүмээс явж болохгүй гэдгийг Плужников ойлгож байсан боловч бага залуугийн сониуч зан нь дахин сэргэж ирэв. Түүний шүрших сумны өөдөөс гүйлдэж, одоо сүмийн өмнө тоосон дотор хэвтэж буй тэр хүмүүсийг ойрхноос өөрийн нүдээр харах гэж хүсэв. Нүдээр харж, тогтоож аваад, дараа нь Валя, Верочка, ээждээ ярихыг хүсжээ.

	— Цуг явъя.

	Плужников дайзаа сэлгэн цэнэглэж, зүрх түг түгхийн цохилсоор хилчний хойноос цайзын онгилогдсон хашаа руу гарч очлоо.

	Тоос замхарч хараахан дуусаагүй тул хамар загатнуулан, юм харахад садаа болно. Тэр нь чандар адил зовхинд наалдан, энд тэнд загатнуулсанд Плужников нүдээ анивчин, нулимс болсон нүдээ байн байн үрнэ.

	— Автомат аваад хэрэггүй. Гар бөмбөг махир дайзтай сум хоёрыг нь л авагтун гэж хилчин шивгэнэв.

	Алагдагсад олон байлаа. Плужников эхлээд тэдэнд гар хүрэхгүйг хичээж суран бүснээс нь угзарч байснаа төдхөн дасав. Автомат бууны дайзтай сум өвөр дүүрэн чихэж, хармаандаа гар бөмбөг түнтийтэл чихлээ. Буцах цаг болчхоод байсан боловч чухамдаа л туйлын чухал, бүр аягүй их чухал зүйл буй мэт дараачийн алагдсан хүн бүр лүү тэсгэлгүй зүтгэнэ. Тэсрэлтийн бөөлжис хутгам үнэрийг тэвчих болж, өнөөдөр энэ тоос шороо болон онги татагдсан шороон дээр арвин асгарсан хүний цусаар учиргүй будав.

	— Офицер байна. Үнэмлэх бичгийг нь авах уу хэмээн хилчин дуулдахтай үгүйтэй хэлэхэд

	— Ав... гэлээ.

	Тун ойрхон ёолох чимээ дуулдсанаа дорхноо таг болов. Өвдөн шаналж, уянгалуулан ёолох дахин дуулдав. Плужников өндийж ийш тийш харав.

	— Хаачих нь уу?

	— Шархтан.

	Түүнийг урагш бөхийтөл хурц гэрэл нүд өөд цэлсхийн, сум төмөр малгайг нь долоон цангинан цойлов. Плужников газар харуулдан унаж, хирдхийн нүдээ тэмтэрнэ. Тэр дороо юм харахаа больчихсон тул нүд нь бүлтрэн гоожиж орхих шиг санагджээ.

	— Өө, үхээр чамайг даа!

	Тэгтэл хилчин Плужниковыг түлхээд нүх рүү бөмбөрөн оров. Амьд хүн рүү түсхийн буулгах хүнд чимээ гарснаа, чахран хашхирах ёозгүй муухай дуу гарав.

	— Битгий! хэмээн Плужников нулимс дүүрсэн нүдээ арайхийн онгойлгож хашхирав.

	Манантан сүүмийсэн харцны өмнө хөлс болсон, чичгэнэсэн царай харагдлаа.

	— Битгий гэнэ ээ?.. Андыг минь алчхаад байхад болохгүй гэнэ үү? Чамайг сая буудлаа, бас болохгүй юу? Нусгай жаал чи, дэслэгч, эд биднийг өдөржингөө балбаж байхад бид болдоггүй хэрэг үү?

	Тэрээр Плужников дээгүүр эв дүйгүй даван гарснаа уухилж аахилан дуугүй болж

	— Би түүнийг зүйл дуусгасан. Та шархдаагүй биз?

	— Төмөр малгай дэлсээд цойлсон. Одоо болтол жингэнэж байна.

	— Явж чадах уу?

	— Нүдэнд дугуй дүрс жирэлзээд байна.

	Ойрхон дэлбэрэх чимээ гарлаа. Хоёул газар наан хэвтвэл, мөрөн дээрээс нь элс буув.

	— Хашхирах чимээгээр балбаж байгаа юм байх даа?

	Их бууны сум дахин улин исгэрсэнд хоёул дахин газар наалдан хэвтэж дараа нь босон харайж, сүм өөд гүйлдэв. Хилчин урд нь гүйх ба Плужников нулимстай нүдээр түүний нурууг арайхийн ялган харж, хойноос нь гүйнэ. Нүд тэсэхийн аргагүй хорсоно. Түрүүч аль хэдийн хүрээд ирчихсэн байлаа. Прижнюк тэр хоёр дөрвөн хайрцагтай сум авчраад, пулемётынхоо туузыг цэнэглэж байлаа. Шөнө болмогц зэр зэвсэг цуглуулж, холбоо тогтоож, эмэгтэйчүүл, хүүхдүүдийг гүн зооринд оруулахаар тушаасан байв.

	— 333 дугаар хорооны хуаран руу манай эмс очсон гэж түрүүч хэллээ.

	Плужников эмс гэдэг үгийн хувьд анхааруулах гэсэн боловч түдгэлзэв. Тэгээд ердөө л:

	— Бидэнд тодорхой юу гэж тушаасан бэ? гэж асуулаа.

	— Бидний хийх юм тодорхой. Сүм л байна. Хүмүүс ирүүлнэ гэж амласан. Шалгалтын дараа.

	— Хотоос юу ч дуулдахгүй юу? Тусламж ирэх нь үү? гэж бөндгөр толгойт байлдагч асуув.

	— Хүлээж л байна гэж түрүүч товчхон хариуллаа.

	84 дүгээр хорооны комиссар ямар ч тусламж ирнэ гэж хүлээхгүй байгааг түүний хэлсэн үгний өнгөөр Плужников ойлгов. Түүний өвдөг даруй сулхийн, ходоод доогуураа өвдөж зогсож байсан тэр газраа түрүүчтэй зэрэгцэн шалан дээр сууж орхилоо.

	— Талх зажил. Талх ухаан бодол уужруулдаг, нөхөр дэслэгч гэж түрүүч үмх талх гаргаж өгөв.

	Плужников юм идэх хүсэлгүй байсан ч талхыг нь өөрийн мэдэлгүй авч зажлав. Сүүлчийн удаа зоогийн газар юм идсэн... Үгүй, дайн яг эхлэхийн өмнө юуны ч юм нэг агуулахад доголон хүүхэнтэй цуг цай уусан. Тэр агуулах, нөгөө хоёр авгай, доголон хөлтийг, байлдагчдыг бүгдийг нь эхний буудлагаар нурсан агуулах дарсан. Хаа ч юм энүүхэнд, сүмээс тун холгүй газар. Гэтэл аз дайрч, харайж гарсан. Над аз таарсан... гэж бодов.

	Шинэ жилийн сүлд мод адил дашмаг санжгануулсаар Сальников эргэж ирэв. Тэгээд баяртайгаар:

	— Ханатлаа ууж авлаа. Та минь ууцгаа гэв.

	— Эхлээд пулемётод хийгтүн гэж түрүүч хэллээ. Түрүүч нэг ч дусал гадуур нь гоожуулахгүйг хичээн, пулемётын саванд ус дүүргэн нямбай хийснээ, «цүдийтлээ» уухыг хориглох хэрэгтэй сэн гэж Плужниковт хэлэв. Плужников үгийг нь хайнгад зөвшөөрвөл, түрүүч хүн бүрд гурав гурван балга ус өгөөд, дашмагуудыг нямбайлан далд хийлээ.

	— Тэнд аймшигтай галлаж байна! Пуужин хөөргөөд л, тас тас буулгаж байна. Олон ч хүн алсан байна хэмээн Сальников сэтгэл хангамжтай ярив.

	Гардан тулалдаан амжилттай хийж, усанд бүтэлтэй явж ирсний дараа айхаа бүрмөсөн больжээ. Одоо тэр яриа хөөрөөсөг, тэр байтугай баясгалантай байсан нь Плужниковын уурыг хүргэнэ.

	— Хөршийнхөн дээр очиж, бид сүмийг алдалгүй барьж байна гэж илтгэгтүн. Сум ч өгч юу магад вэ гэж Плужников хэллээ.

	— Гар бөмбөг. Германых бүр хог юм гэж хилчин хэллээ.

	— Бас гар бөмбөг, мэдээж хэрэг.

	Цагийн дараа арван байлдагч хүрч ирлээ. Плужников тэдэнд заавар өгч, цонхны дэргэд тавьж, дохионы тухай тохиролцмоор байсан ч түлэгдсэн нүднээс нь нулимс гоожин, тэгэхийн тэнхэл байсангүй учир хилчнийг тэгж үзээч гэж гуйлаа. Тэгээд өөрөө шалан дээр хэвтсэнээ үхсэн мэт нам унтаж орхижээ.

	Дайны анхны өдөр ийнхүү өнгөрч, тэгээд сүмийн бохир шалан дээр атиралдан хэвтэж байхдаа өмнө нь дайны хэчнээн өдөр байгааг мэдэхгүй, мэдэж чадах ч үгүй байжээ. Дэргэд нь хөндлөн гулд хэвтээ, аман дээр жижүүрлэж буй байлдагчдын хэн нь ч тэдэнд хэчнээн өдөр оноосныг бас л мэдээгүй, мэдэж чадах ч үгүй байлаа. Тэд нэгдсэн нэг амьдралаар амьдарч байсан ч тус бүрдээ өөр өөрийн үхэлтэй байлаа.

	Тус бүрдээ өөр өөрийн үхэлтэй байлаа. Дараа өдөр нь бөндгөр толгойт, сумангийн алиа хүү гараа хөнгөн шархдаж, тэр тухай хамгийн түрүүнд мэдэв. Тэрээр цус их алдаж, нойр нь тун ч хүрэх учир амрахад нь саад болохгүй газар холдон очихоор зоорины ам өөд явжээ.

	Үүрийн нам гүмийг их бууны дуу тасалдуулав. Газар дахин ёолж, сүмийн хана дайвалзан, шаваас шавар, бут үсэрсэн тоосго нурж унана. Түрүүч пулемётоо хүнхэр дор чирч аваачин, бүгд мухар луу шигдэв.

	Их бууны буудлага дуусаагүй байхад бөмбөгдөгч онгоцнууд цайз дээгүүр гарч ирлээ. Бөмбөг исгэрэх нь хүнд зузаан тоос шороог хөвгөсхийлгэн босгож, дэлбэрэлт сүмийг доргионо. Плужников хоёр чихээ даран цонхны хөндийд хэвтэнэ. Учиргүй ангайсан ам руу нь халуун нэлхийсэн тоос ирж дэлсэв. Хашхирах чимээ гарсныг мэдсэн ч сонссонгүй. Улин шунгинах, нижигнэхийн завсар хүний бус, арга барагдан цөхөрсөн дуу дуулдав. Эргэн харвал тоос манан болсон харанхуй дунд бөндгөр толгойт гүйж явлаа.

	— Гер-ман-чууд!..

	Чанга хашхирах чимээг хүнхэр дор богинохон зуур, их цуурай хадсан автоматын шүршилт тасалдууллаа. Бөндгөр толгойт явуут дундаа нүүрээрээ чулуу харуулдан унахыг, тоос манан дунд гэрэл цэлсхийхийг Плужников хараад бас л:

	— Гер-ман-чууд... гэж орилов.

	Тоос шорооны цаанаас үл харагдах автоматчид хэвтээ байлдагчид руу тулган галлаж байлаа. Хэн нэг нь хашхирч, хэн нэг нь яг бөмбөгдөлт дор үүд рүү булт үсрэн, хэн нэг нь ухаан сэхээ орж сүмийн үл нэвтрэх мухар луу буудав. Автоматын сум тоосго бяц бяц үйрүүлэн, шал дэлсэн ойж, толгой дээгүүр шунгинах агаад Плужников харин хоёр чихээ таглан, автоматаа биеэрээ дараад ханан дор хэвтсээр л байлаа.

	— Гүйе!..

	Сальников л бололтой нэг хүн мөрнөөс нь угзчин

	— Гүйе, нөхөр дэслэгч!.. гэв.

	Сальниковын хойноос Плужников цонхоор харайн гарч ойчсоноо, бөмбөгдөлтөөс үүссэн нүх рүү дөрвөн хөллөн гүйж хүрэхдээ учиргүй том ангайсан амаараа тоос шороо залгисаар байлаа. Нисэх онгоцнууд цайз дээгүүр намхан эргэлдэн, амьд бүхэн рүү пулемётоор галлана. Сүмээс автоматаар шүрших, орилох хашхирах, гар бөмбөг тэсрэх чимээ сонсогдоно.

	— Зооринд орох хэрэгтэй! Зоорь луу!.. гэж Сальников хашхирна.

	Плужников буудаж байхад гүйж болохгүй гэдгээ бүүр түүр ухаарах боловч одоо утаа манан сүм дотор өөрийнх нь байлдагчдыг ниргэж байгаа автоматчидаас айх айдас нь учиргүй их байсан тул босон харайж, хурдан шалмаг Сальниковын араас гүйв. Унаж тусан, элсэн дээгүүр мөлхөж, тоос шороо, тэсрэлтээс үүссэн нүхэнд суунагласаар буй өмхий үнэртэй утаа сэлтийг залгилан гүйгээд л байв.

	Онгорхой хар амсарт хэрхэн хүрч очсон, хэрхэн дотогшоо өнхрөн орсноо үл санана. Шалан дээр хэвтэж байсан үедээ л сая ухаан орвол уранхай гимнастерктой хоёр байлдагч мөрнөөс нь татан:

	— Захирагч ирсэн, дуулж байна уу? Захирагч! гэх ажээ.

	Тоос шороо болж, хөлс нэвтэрсэн гимнастерк дээрээ одон зүүсэн намхан хар үст ахлах дэслэгч өөдөөс нь харан зогсож байлаа. Плужников арайхийн босож, хэн болох, хэрхэн энд хүрч ирснээ илтгэв.

	— Ингэхлээр, германчууд клубийг эзэлсэн хэрэг үү?

	— Ар талаас, нөхөр ахлах дэслэгч. Тэд зооринд нуугдаж байсан юм уу, яасан юм. Гэтэл бөмбөгдөх үеэр... 

	— Зоорийг өчигдөр яагаад нэгжиж үзээгүй хэрэг вэ? Танай холбоочин гээд хананы дэргэд хөдлөлгүй таг зогссон Сальников өөд ахлах дэслэгч толгой дохиж, — Та нарыг сүмд батжиж авсан гэж илтгэсэн шүү дээ гэв.

	Плужников юм хэлсэнгүй. Ухаан жолоогүй айдаг нь больж үүргээ зөрчин, сандран мэгдсэндээ байлдагчдаа хаяж, юу болдог байлаа ч гэсэн алдалгүй барьж байгтун гэж тушаасан байрлалаас хулчийн зугтсан байна гэдгээ одоо тов тодхон ухаарав. Тэгснээ ахлах дэслэгчийн үгийг сонсохоо гэнэт больж, бие нь халуу оргиод ирлээ.

	— Би буруутай.

	— Энэ бол буруу биш, ялт хэрэг мөн. Би уг нь таныг буудах ёстой, гэтэл над даанч сум цөөхөн байна гэж ахлах дэслэгч ширүүн хэллээ.

	— Би гэмээ арилгана хэмээн Плужников чангаар хэлэхийг хүссэн авч амьсгаа нь бөглөн, — Би гэмээ арилгана гэж шивгэнэн хэллээ.

	Гэнэт бүх юм: дэлбэрэлт нүжигнэх, их бууны сум улих, пулемётын тачигнах бүгд зогсож орхив. Хаа нэгтээ винтовоор ганц нэг буудан, байшингийн дээд давхарт гал дөл нижигнэх авч тулалдаан нам гүм болсон агаад тэр нам гүм байдал айдас хүргэм, ойлгомжгүй ажээ.

	— Манайхан ирж яваа юм биш биз? Эсвэл ингээд больж байгаа юм болов уу? гэж байлдагч итгэл төгс бус асууна.

	— Заль зохиож байхгүй юу, новшнууд. Ажиглалтаа хүчтэй болгогтун! гэж ахлах дэслэгч хэлэв.

	Байлдагч гүйж одов. Бүгд таг чиг болж, тэрхүү нам гүмийн дунд Плужников зоориныхоо нэгтээ мухарт хүүхэд бүдэгхэн уйлах, эмэгтэй хүн аяархан дуугарахыг сонслоо. Плужников

	— Би гэмээ арилгана аа, нөхөр ахлах дэслэгч. Би одоохон... хэмээн яаран тэвдэн үглэнэ.

	Чанга яригчаар хэлэх үг түүний үгийг тасалдуулан дарав. Гадаа хаа нэгтээ, утаа манан болсон балгас дээгүүр үг бүрийг хичээнгүйлэн ярих орос биш дуу цуурайтсан нь өтгөн шигүү агаарт их хол цуурайтан түгэв. Тэгээд тэр дууг одоо бүх зоорь, газар доорх байр сонсов.

	— Утга учиргүй эсэргүүцэхээ болихыг германы командлал уриалж байна. Цайз бүслэгдэж, Улаан Арми бут цохигдсон, германы ялгуусан цэрэг Беларусын нийслэл Минск хотыг дайрч байна. Та нарын эсэргүүцэл тактикийн алив утга учраа алджээ. Нэг цагийн бодох хугацаа өгье. Хэрэв татгалзвал бүгдийг чинь устгаж, цайзыг газрын хөрснөөс арчин хаяна гэж зарлав.

	Бөглүү хоолой уриалгыг хоёр дахин давтав. Үг бүрийг жигд хэмнэлтэй, тов тодхон хоёр дахин хэлэв. Зооринд байгсад бүгд амьсгаагаа даран байж тэр дууг сонсоод дуугүй болоход нь бүгд нэг зэрэг санаа алдав. Тэгээд чанга яригч цагийн хэмжүүрийн нэгэн жигд цохилтыг цуурайтуулав.

	Плужниковыг тас ширтэн, таг дуугүй зогссоор байсан, хөвгүүнээрээ шахам залуухан байлдагчид ахлах дэслэгч:

	— Усанд яваад ир. Мэдээтэй яваарай, Петя гэж хэлэхэд

	— Би хянуур явна аа гэв.

	— Над болох уу хэмээн Плужников царайчлан дуугарч, —  Зөвшөөрнө үү, нөхөр ахлах дэслэгч. Би ус аваад ирье. Хэдийг л бол хэдийг гэв.

	— Таны зорилт бол клубийг булааж авах явдал. Бүх байдлаас үзвэл, германчууд цагийн дараа буудаж эхлэх бололтой. Та буудлагын үеэр клуб рүү нэвтрэн орж, ямар ч үнээр болов тэндээс германчуудыг ховх цохиж гаргагтун. Ямар ч үнээр болов! гэж ахлах дэслэгч хүйтнээр өгүүлэв.

	Ахлах дэслэгч сүүлчийн үгийг тов тодхон хэлчхээд, түгдчиж будилсан, хэрэгцээгүй баталгаа үгийг нь сонсолгүйгээр яваад өгөв. Плужников гэмшин санаа алдсанаа эргэн тойрныг харвал зоорины хүнхэр цонхны доорх өрөөнд Сальников, хөнгөн шархадсан горзгор бэлтгэл цэрэг хоёр сууж байв. Плужников түүний Прижнюк гэсэн нэрийг арайхийн санав.

	— Манайхныг цуглуулагтун гэж хэлээд, өвдгөөрөө ёозгүй сулхийн бохирохыг мэдрээд сууж орхилоо.

	Сальников, Прижнюк хоёр зоориноос дөрвөн хүн оллоо. Бүгд нэгэн өрөөнд байрлаж, шивнэлдэн ярина. Зоорины тэртээ мухарт хүүхэд бүдэгхэн уйлах нь Плужниковт алив тамлалаас аймшигтай санагдав. Плужников шалан дээр хөдлөхгүй сууж, нөхдөөсөө урвасан хамгийн аймшигтай зүйл хийсэн гэдгээ бодон сэтгэл барайна. Өөрийгөө цагаатгах шалтаг үл эрэн, өөрийгөө үл хайхран, яагаад ийм юм болчхов гэдгээ ойлгохыг хичээнэ.

	«Үгүй, би сая хулчийгаагүй. Өчигдрийн дайралтын үеэр л хулчийсан. Түүний дараагаар би жолоогоо алдаж, командлалыг гараасаа тавьсан. Би юу ярих тухайгаа бодож байсан. Хэрхэн байлдах тухайгаа биш, юу ярих тухайгаа бодож байжээ...» гэж бодов.

	Хөнгөн пулемёттой хоёр хилчин хүрч ирээд

	— Та нарыг хамгаал гэж тушаасан гэв.

	Плужников юм дуугаралгүй толгой дохив. Хилчид пулемётоо оролдон, дайзаа шалгацгаав. Гэтэл зургаан байлдагчтайгаар германчуудыг сүмээс ховх цохиж хэрхэвч болохгүй дээ гэдгээ гуньхран бодох авч тусламж гуйж эс зүрхэлнэ.

	«Үхсэн нь дээр. Үхсэн минь дээр дээ» гэж дотроо сэмхэн үглэнэ.

	«Алуулна» гэдэг үгнээс яагаад ч юм тас булзааран, «үхнэ» гэж л өгүүлэх ажээ. Хатгалга тусаад үхнэ гэж горилох мэт ажээ.

	— Би ердөө хоёрхон гар бөмбөгтэй байна хэмээн Прижнюк хэнд ч хандалгүй хэлэхэд нь

	— Авчралгүй дээ. Ингээд яалаа гэж хаячих вэ дээ. Манайхан байна даа гэж хилчин дуугарав.

	Дараа нь арван таван хүн ирлээ. Энэ хүмүүсийг тусламж болгож ирүүллээ гэж их буучийн тэмдэгтэй улаан шаргал үстэй ахлах түрүүч илтгэв. Плужников түүнтэй цуг байлдагчдыг өрөөнүүдээр дагуулан явж, цонхны нүхний наагуур байрлуулав.

	Бүгд бэлхэн болов. Харин цагийн хэмжүүр цохилсон, хором агшныг яаралгүй хэмжсээр байлаа. Плужников тэр дууг тувт сонсон, бүдэг сонсоосой, дайралтад анхаарлаа төвлөрүүлэх сэн гэж оролдсон ч тэрхүү чаг чаг цохилох чанга чимээ тэгэхээс тэгэх гэсэн мэт эс салж өгнө.

	Түдэлгүй ахлах дэслэгч хүрч ирэв. Тэрээр хэр зэрэг бэлхэн болсныг шалган, байлдагчдыг өөрөө явж байр эзлүүлэв. Плужников хэдийгээр хажууд нь хичээнгүйлэн эргэлдэх авч түүнийг ахлах дэслэгч огтхон ч эс анзаарна. Дараа нь тэгснээ гэнэт:

	— Өдрийн цагаар дайрах боломж алга. Санал нийлж байна уу, дэслэгч? гэж хэлэв.

	Плужников балмагдаж орхиод, хэлэх үгээ олсонгүй, дэмий л зориг муутайхан толгой дохилоо.

	— Германчууд ч бас ингэх бололцоогүй гэж үзээд, шөнө дайрна гэж хүлээж байна. Бид өдөр дайрах гэж байгаагийн учир бол энэ л байна. Галлах ямар ч хүчтэй санагдлаа гэсэн гол нь хэвтэж л болохгүй. Автоматаар сийрэг галлаж байгаа, үүнийг анзаарсан биз?

	— Анзаарсан.

	— Гэм буруугаа наманчлах бололцоог танд олгоё.

	Плужников өөрийгөө үхсэн нь дээр гэж сульдаж ядарсан ахлах дэслэгчид батлан хэлэхийг хүссэн авч хэлэх үг ч олдсонгүй, тэгээд дахиад л толгой дохилоо.

	— Би таны юу хэлэх гэж байгааг мэдэж байна, тэгээд танд итгэж байна гэснээ ахлах дэслэгчийн гөлийсөн царайд анх удаа инээмсэглэл маягтай юм тодорч, — Байлдагчид дээр очъё гэв.

	Ахлах дэслэгч дайралтад орохоор бэлтгэж байсан хүмүүстэй бүх өрөөгөөр явж, автоматаар сийрэг галлаж байна, германчууд дайралт болно гэж хүлээгээгүй байгаа, гол нь хэвтэхгүй байх сүмийн хана хүртэл, түүн рүү гүйсээр очих хэрэгтэй гэж Плужниковт нэгэнт хэлсэн үгээ хүн бүрд давтан хэллээ.

	— Бодоход таван минутын хугацаа үлдлээ гэж нөгөө нэвтрүүлэгчийн бөглүү дуу чанга хэлэв.

	— Ингэхлээр та дөрвөн минутын дараа хөдлөх нь байна шүү дээ хэмээн ахлах дэслэгч халааснаасаа цагаа гарган хараад, — Миний командаар дайралтад, ямар ч буудлагагүйгээр орно. Сэмээрхэн, гэнэт: энэ бол бидний зэвсэг гэж хэллээ.

	Тэрээр Плужников өөд харвал, тэр харцыг нь ойлгоод зоорины цонх руу очлоо. Цонх нь өндөр, тавиур нь яйр цохиулсан байсан тул авиран гарахад хэцүү байлаа. Гэвч улаан цэргүүд тоосго дамжуулан зөөж авчраад довжоо тавьжээ. Плужников довжоон дээр гарч, автоматаа буудахад бэлхэн болгон зэхэв. Нэг хүн хоёр гар бөмбөг сарвайвал түүнийг нь авч бариулаар нь бүсэндээ хавчуулав.

	— Урагшаа! Бушуулаад! хэмээн ахлах дэслэгч чанга хашхирав.

	Плужников ухасхийхэд тоосгонууд нурав. Гэвч цонхоор харайн гарч, одоо учиргүй хол мэт байх сүм өөд эргэж харалгүй гүйв.

	Тэр дув дуугүй, өөрт нь санагдсанаар гав ганцаархнаа гүйж гарлаа. Зүрх нь хачин чанга цохилох учир ардаа пид пидхийн гүйлдэх хөлийн чимээг эс сонсоно. Бас эргэж харахын зав ч байсангүй.

	«Битгий бууд. Битгий бууд. Битгий бууд!» гэж аман дотроо бувтнав.

	Плужников өнөөх цагийн хэмжүүр цохилсоор буй юм уу, аль эсхүл германчууд их бууныхаа хүхээ рүү сум яаран тэвдчин шургуулж байгаа юу гэдгийг эс мэднэ. Харин их бууны суманд сэндийлэгдсэн хашаан дундуур гүйж яваа түүн рүү одоогоор хэн ч буудсангүй. Утаа, дарь, цусны үнэр ханхалсан халуун салхи л нүүрийг нь дэлсэнэ.

	Халз урд нь тэсрэлтээс үүссэн нүхэн дотроос нэгэн дүрс гялсхийн гарч ирсэнд Плужников арай л харуулдан хэвтсэнгүй, харин шархадсан герман автоматчиныг цааш харуулан урьд шөнө өөрийн нь амийг аварсан нөгөө хилчин болохыг танив. Хилчин бас сүмээс зугтсан нь илт агаад зооринд хүрч очиж чадалгүй, энэ нүхэнд хэвтэн өнгөрүүлжээ. Одоо тэгээд дайрагчдын урд нь гүйх бүлгээ. Хилчнийг амьд мэнд байгаад Плужников баярлаж амжив уу, үгүй юү нам гүмийг буун дуунууд эвдлэн, толгой дээгүүр сум шунгинаж гарсан нь германчууд гал нээсэн хэрэг байв.

	Ард нэг хүн хашхирав. Плужников хэвтэх гэтэл хилчин амьд байсан дээрээ л түрүүчийн адил урд нь учиргүй хол хол харайлгасаар л байлаа. Тэгээд эдгээр сум түүнийг онохгүй гэж бодоод хэвтсэнгүй, харин хүзүүгээ нугдайлган

	— Ура-а! гэж хашхирлаа.

	Тэгснээ ганц амьсгаагаар, «ур-аа!..» гэж хашхирсаар хана хүрч, хатавчинд наалдан зогсоод эргэн харлаа.

	Ердөө гурван хүн л ойчжээ. Нэг нь хөдлөхгүй байхад нөгөө хоёр нь тоос шороон дотор атиралдана. Бусад нь аюулгүй орчин руу нэгэнт орж ирцгээжээ. Хилчин хатавчны дэргэд зогсоод:

	— Гар бөмбөг өө! Гар бөмбөгөө шидээч! гэж хашхирлаа.

	Плужников бүснээсээ гар бөмбөгөө сугалан авч цонхоор шүршиж буй автоматын хурц гал өөд яг шидэв. Дэлбэрэх чимээ нижигнэсэнд тэр даруй гар бөмбөгний дэлбэрэлтийн өмхий бөөн утаа руу ухасхийв. Сумны хэлтэрхийд эвдэрсэн цонхны тавиурт шагайгаа дэлсэн, шалан дээр унаснаа бөмбөрөн зайлж амжив. Тэгтэл хилчин пидхийн шал алгадаж ойчлоо. Эргэн тойрон дэлбэрэлт нижигнэлт, утаа, тоосон дунд буудалцааны оч маналзан, хананд сум тусан бут бут үсэргэнэ. Плужников шалан дээр суугаад сумны оч маналзах зүг богино богинохон ээлжээр шүршив.

	— Тагт өөд зайлж байна! Тагт руу! Дээгүүр галла! Дээгүүр, дээгүүр! гэж хилчин хашхирна.

	Германчууд дээшээ тагт өөд гарцгаав. Тэндээс автоматын гал маналзана. Плужников автоматаа дээш болгон, урт ээлжээр шүршвэл нэг автоматчин хахаж цацан бүтэх мэт доороо намдав. Гэтэл замаг гэдрэг бүлт үсрэв.

	— Галлаач ээ, дэслэгч, галлаач!

	Плужников хармаанаа сандчин тэмтэрвэл махир дайзтай сум байсангүй. Тэгэхлээр нь сүүлчийн гар бөмбөгөө шүүрэн авч, галлаж буй зүг харанхуй руу гүйв. Сум хөлийнх нь тушаа тусаж, тоосгоны хэлтэрхий савхин гутлыг нь дэлсэн шилбэ янгинууллаа. Плужников сургуулийн үеийнх шиг далайгаад гар бөмбөгөө шидэж харуулдан хэвтэв. Дэлбэрэх чимээ хүнгэнэн пижигнэв.

	— Сэхээтэйхэн үзлээ дээ, дэслэгч та! гэж хилчин хэлэнгээ өөрийг нь босоход туслан, — Манайхан тагт өөд гарсан. Бидэнгүйгээр эд бад хийж байна. Германчууд зайлах газаргүй болсон гэв.

	Дээрээс хашхираан орилоон, сөөнгөтсөн хараал, төмөр ханхийх, пидхийтэл цохих сонстох нь германчуудыг гардан тулалдаанаар дуусгаж буй ажээ. Плужников сайн ширтэн харвал утаа, манан болсон харанхуйд гүйлдэж буй улаан цэргүүд, шалан дээр хөглөрөх хүүрүүд, хаягдсан буу зэвсэг бүүр түүрхэн ялгаран харагдав.

	— Зоорийг шалган, үүдэн дээр харуул тавигтун гэж Плужников хэлээд, команд нь тун энгийн сонстож буйд өөрөө ч гайхлаа. Юу гэвэл өчигдөрхөн ингэж ярьж чадахгүй байсан билээ.

	Хилчин явж одлоо. Плужников шалан дээрээс автоматаа шүүрэн авч, наад захын алагдсан германыг угз татан дээш эргүүлж дайзтай сумтай цүнхийг бүснээс нь мултлан авч үүд рүү явав.

	Тэгснээ үүд хүрэлгүй зогсов. Учир нь үүдэнд түрүүчийн адилаар пулемёт байсаар байх ба түүн дээр доош харан, бамбайг тас тэвэрсэн түрүүч хэвтэж байлаа. Үхэхийн өмнө бөхийсөн нуруун дээр нь цус нөж болсон зургаан нүх харлана.

	— Явсангүй байжээ гэж дэргэд хүрч ирсэн Сальников хэлэв.

	— Бууж өгсөнгүй. Чи бид хоёр шиг амьтан биш байжээ! хэмээн Плужников санаа алдав.

	— Хэрэв би гэнэт айчихвал хамаг юм өнгөрөх нь тэр. Харин гэнэт айчхаагүй л бол зөв зүгээр байдаг юм. Сэхээ орно.

	— Үүнийг оршуулах хэрэгтэй, Сальников.

	— Хаана тэр вэ? Гурван метр зузаан чулуу байхад.

	— Хашаанд, тэсрэлтийн нүхэнд.

	Дүнгэнэх чанга чимээ замдаа бүх чимээ анирыг дарсаар ойртох тусам чангарав. Ярьж тохиролцолгүйгээр хоёул цонхны доод руу ухасхийлдэн шалан дээр хэвтэв. Тэгэнгүүт дэлбэрэлтийн долгион тоос шороо босгож, хана доргиулан, цайзын хашаанд дэлбэрэлт дараалан хүндээр нижигнэв.

	— Онгоцны дайралтын дараа явган дайрч байна. Би үүдийг хаая, чи цонхыг! Цонх, Сальников оо, цонх!.. гэж Плужников өөрийнхөө дууг ч дуулалгүй хашхирлаа.

	Чих дүлийрүүлсэн дэлбэрэлт дэргэд нижигнэн, хана дайвалзаж тоосго бут үсрэв. Дэлбэрэлтийн долгион пулемётыг онхолдуулж, үхсэн түрүүчийг авч хаяжээ. Агшин зуур бүгд утаа, хэншүү хярвасаар дүүрч, амьсгалах юм юу ч үгүй боллоо. Плужников ханиалган, хахаж цацан амьсгаадсаар пулемёт руу ухасхийн очсоноо, дөрвөн хөллөн хана өөд чирэв.

	— Цонх, Сальников!..

	Сальников чихээ даран, шалан дээр уруу харан хэвтлээ. Плужников түүнийг угзчин, сэгсэрч, өшиглөсөн авч тоосгонд улам бүр наалдаад байв.

	— Цонх!..

	Дэргэд дахин нижигнэж, үүдний хүнхрээс тоосго бутран унав. Бас нэг дэлбэрэлт сонстон, тэгснээ дахиад бас, дахиад бас дэлбэрвэл тоосгонд дарагдсан Плужников тэдгээрийг тоолохоо болив. Юу гэвэл бүгд чих дөжрүүлсэн нэгэн үргэлж нижигнээн болон хувирчээ.

	Их бууны буудлага хэдэн цаг үргэлжилснийг хэн ч эс санана. Буудлага намжиж, тоосгоны хэлтэрхий доороос тэднийг гарч ирэхэд их доогуур сонстох дүнгэнээн агаарт тогтсон мэт болж, тэгээд цайзыг бөмбөгдсөн онгоцнууд тэнхээ тасартал зогсоо зайгүй улин дайрч гарлаа. Тэд дахин хананд наалдаж, газар дахин ёолон гиншиж, дахиад тоосго бут үсрэн, гурван зуун жилийн урьд баригдсан сүм нурах шахан дайвалзаж эхлэв. Тоос шороо, утаа манан, өмхий хамхай, хэншүү хярвасан дунд амьсгалах аргагүй болж, тэнхэл аль хэдийн барагджээ. Ухаан балартаж, гагцхүү бие махбод л дэлбэрэлт, цохилтыг мэдэх юмгүй, хүлээж авах ажээ.

	Плужников чихээ тас бөглөснөөс нам гүм болсон тэрхүү бөглүүд: «Осолгүй л амьд байна. Би амьд байгаа юм байна» гэж бүүр түүр бодно.

	Нуруун дээрээс нь дарсан тоосгоны хүндийг мэдрэвч хөдлөх ч дур эс хүрнэ. Толгой зад үсрэх гэж буй мэт тэсэхийн аргагүй өвдөж, хамаг бие янгинана. Яс үс бүхэн хөндүүрлэн өвдөнө. Хэл хатан памбайж, аманд багтаж ядан, тагнай хорсгоно.

	— Германчууд!..

	Энэ үг өөрийг нь хүрээлэх нам гүмийн яг л цаад талаас нь юм шиг алсаас сонстов. Тэглээ ч Плужников утгыг нь ухааран босох гэж оролдлоо. Түүнийг дарсан тоосгон доороос арайхийн сугаран босоход тоосго пир пархийн ойчиж, тоос шороонд дарагдсан нүдээ нээн харлаа.

	Хилчин яарч тэвдэн пулемёт зоож байлаа. Пулемётын сав хавчийж, хараалах хөндлөвч нь нугарчээ. Дэргэд үл таних байлдагч тоосго онгичин, пулемётын дайз гаргаж ирж байлаа. Плужников босвол бие нь салганан дайвалзах авч хэд алхаж, пулемётын дэргэд өвдгөөрөө бохирон ойчив.

	— Хойшоо бол, би өөрөө.

	— Германчууд!

	Хилчний үрчийсэн нүүрэн дээгүүр цус гоожно. Плужников түүнийг зөөлхөн түлхээд дахин:

	— Би өөрөө, чи цонх руу оч гэв.

	Тэгээд пулемётын ард хэвтэж, тамирдсан гараараа бариулаас нь тас зуурч авлаа. Хилчин алга болж, хажууд нь хэвтсэн байлдагч сумны хэвтэр лүү туузан дайз чихэж байлаа. Плужников хавхгийг гэдрэг босгон, туузан дайзыг янзлан зассанаа германчуудыг олж харлаа. Тэд өтгөн хөшиглөх утаа, тоос нэвт яг өөр лүү нь харайлган ирж явцгаажээ.

	— Буудаад! Буудаад! гэж байлдагч хашхирлаа.

	— Одоохон Одоохон, тэнхэл байдаггүй... хэмээн Плужников бамбайны нүхээр тэднийг олж харангаа амандаа бувтнав.

	Даруул дээр дарж чадахгүй нь үү дээ хэмээн айж байлаа. Хуруунууд нь салганан нугарна. Гэвч даруул дарагдан, пулемёт чичгэнэн, сүмийн урд их тоос босголоо. Плужников гол төмрөө олийлгон, гүйлдэж буй бараан дүрсүүд рүү урт ээлжээр шүршээд тавьчихлаа.

	Бодох цаг байсангүй. Утаан хөшиг цаанаас хар хар дүрс гарч ирэх тул Плужников даруулаа даран тэр дүрсүүдийг арилан арилтал балбана. Завсар хооронд нь хэлтэрхий тоосгонууд онгичиж, хонхойж ёнхойсон хайрцагтай сум татан гаргаж ирээд, ухаан зулаггүй сандчин, хуруу гараа зулгаран цус гартал ноцолдон байж дайзандаа сум хийж авна. Тэгээд эгнээлэн гүйлдэх автоматчид руу дахин галлана.

	Бүхэл өдөржингөө германчууд амсхийх ч зав өгсөнгүй. Дайралт их бууны буудлагаар, буудлага бөмбөгдөлтөөр, бөмбөгдөлт ээлжит дайралтаар солигдоно. Плужников пулемётоо шүүрэн авч, хана руу чирч, онгоцны дайралт дууссан хойно гэдрэг нь буцаан аваачиж буудна. Чих нь дүлийрч, сохрох дөхөн, юу ч эс ухаарах авч буудсаар л байна. Хоёр тоот нь хүнхрээс нурж унасан шаварт цохиулан, удтал аймшигтай хашхичсаар амь үрэгдэв. Гэвч явган дайралтын үе байсан тул Плужников пулемётоо орхиж чадсангүй. Пулемётын савны гагнаас нь салсан юм уу, бөмбөгний хэлтэрхийд цоорсон юм уу бүү мэд халуун тогоо шиг уур нь савсана. Плужников гар хөлөө түлэн байж амсраас хана руу, тэгснээ бас буцаагаад чирч, сум хариугүй дуусах нь, яана даа гэдгийг л гагцхүү бодон бодсоор буудна. Сүмд хэчнээн байлдагч үлдсэнийг ч эс мэдэх ба сум гацсан хойно л сая буудахаа болив. Тэгмэгц автоматаа санаад, германчуудыг нэг сайн шүршиж хаячхаад, үхсэн хүн, тоосгонд тээглэн бүдэчсээр сүмийн харанхуй мухар луу очлоо.

	Тэр нь зооринд хүрсэнгүй, юу гэвэл гадаа эмх замбараагүй буудалцаан болж, сөөнгөтөн тасалдсан «Ура!» дуулдав. Плужников манайхан хүрч иржээ гэж ойлгон, гуйван дайвж автоматаа чирсээр үүд рүү явлаа. Нэг хүн урдаас нь ухасхийн, нэг юм хэлсэн авч хатаж аргасан хоолойгоороо «Уух юм» гэж арайхийн дуугараад, өнхрөн унаж юу ч харахгүй, юу ч сонсохгүй болов.

	Ус аманд ороход ухаан орлоо. Нүдээ нээн харвал дашмаг харагдсанд түүн рүү зүтгэн, ахин ахин балгаснаа, өөрийг нь Сальников ундаалж буйг мэдэв. Харанхуйд шинэхэн боолт цайран харагдана.

	— Чи амьд уу, Сальников?

	— Амьд аа. Тэр залууг шавар дарж алахад би танд дайзтай сум аваачиж өгсөн шүү дээ. Та тэгэхэд намайг цонх руу явуулсан гэж байлдагч төв царайлан өгүүлэв.

	Плужников битүү хөшиглөсөн тоосон доторх германчуудын хар хар дүрсийг санав. Бас шаварт дарагдаж үхсэн хоёр тоотынхоо аймшигтай орилж байсан, дэлбэрэлт нижигнэж байсныг санав. Гар хурууг нь байж тэсэхийн аргагүй түлж байсан улайссан пулемётоо санав. Өөр юу ч санасангүй тул:

	— Сүмийг дайрсан дайралтыг няцааж чадсан уу? гэж асуулаа.

	— Манайхан тус болсон, гялай гэж. Германчуудын жигүүрээс цохисон.

	— Ус? Ус хаанаас ол оо вэ?

	— Та өөрөө ууя гэж гуйсан шүү дээ. Тэгээд би явж авчирсан. Өдөр шиг гэрэлтэй аймшигтай байсан. Тэнд намайг яльгүй шүргэсэн, гэхдээ долоон дашмаг ус авчирсан.

	— Ахиад уух хэрэггүй гэж Плужников өөрөө өөртөө тушаагаад, дашмагийг шурагдан бөглөж, — Бид хэдүүл байгаа вэ? гэж асуув.

	— Прижнюк зоорины тэнд зогсож байгаа. Та бид хоёр, тэгээд хилчин.

	— Хилчин зүгээр үү? гээд сөөнгөтөн хөхөрч, — Зүгээр үү? гэвэл

	— Тоосго хөмсгийг нь ярсан болохоос шархдаагүй, азтай хүн шүү. Бие нь хөрөөгүй бүхнийг тэмтэрч байна. Хашаанд үхсэн герман ч олон байгаа.

	Плужников гуйвласаар, хэмхэрч сэглэгдсэн пулемёт нь хэвтэж буй амсар луу хүрч очлоо. Гадаа шөнө болчихсон байх авч нам гүм болсон цайзыг цэнхэр гэрлээр гэрэлтүүлэх олон тооны пуужин, гал түймрийн гэрлээс болоод гэгээтэй байх ажээ. Германчууд хааяа хааяа мина харвана. Тэр нь богинохоон зуур, гэхдээ жигтэйхэн цангинан дэлбэрнэ.

	— Түрүүчийг оршуулсан уу?

	— Дарчихсан байна билээ, ганцхан гутлынх нь өсгий л цухуйж байна.

	Бөөн тоосгон дотроос цэргийн хүний гишгэлэгдсэн шаахай цухуйна. Плужников түрүүчийг савхин гуталтай явсныг нь гэнэт санаад, ингэхлээр нурсан хүнхэр адарт дарагдсан нөгөө байлдагч энэ хэвтэж буй юм байна гэдгийг ухаараад дуугүй боллоо. Тэгснээ тоосгоны овоорсон хэлтэрхийнүүд дээр сандайлан сууж, бараг хоёр хоног юу ч идээгүйгээ санаад, тэр тухайгаа хэлэв. Сальников германы хатаасан талх авчирсанд хоёул цайзын гэрэлтсэн хашаа өөд харан яаралгүй зажилж гарлаа.

	— Ямар ч байсан бид өнөөдөр л лав сүмээ алдсангүй. Ингэхлээр бид дахиад бас алдахгүй байж болно байх аа, тийм үү, Сальников аа? гэж Плужников хэлбэл

	— Бололгүй яах вэ дээ гэж Сальников бататгав.

	Гимнастёркоороо дүүрэн автоматын махир дайз чихэн тэвэрсээр хилчин эргэж ирлээ.

	— Миний хаягийг тогтоож аваарай, дэслэгч ээ, Гомель, Карл Марксын гудамж, зуун арван хоёр, өрөөний дугаар ес. Денищик Владимир.

	— Би Смоленскийнх. Духовщины дэргэд байдаг гэж Сальников хэлэв.

	— Эндээс явалгүй горьгүй. Дөрвүүлхэн дайсныг няцааж чадахгүй гэж хаягаа солилцсон хойно хилчин хэллээ.

	— Явахгүй гэж дэслэгч хэлэв.

	— Дэмий хэрэг дэслэгч ээ.

	— Явахгүй гэж дахин хэлээд Плужников санаа алдаж, — Тушаал аваагүй байсан цагт хаашаа ч явахгүй гэв.

	Тэр өнөө өглөө биелүүлээгүй үүргийн тухай, пулемётоо дайсанд алдаагүй пулемётчины тухай, өөрсдийг нь аврахын тулд одоо бүхий л арга хэмжээ авч буй нь мэдээж. Эх орныхоо тухай хэлмээр санагдлаа. Хэлмээр санагдсан боловч юу ч хэлсэнгүй. Юу гэвэл, дайны энэ хоёр дахь шөнө бүх үг дэндүү өчүүхэн, шалихгүй зүйл мэт санагджээ.

	— Германчууд Минскийн тухайд залж байгаа юм. Тийм үү? Тэднийг тэгтэл нь хол оруулсан байж таарахгүй. Лав бут ниргэж байгаа байх л даа гэж Сальников хэллээ.

	— Ниргэж байгаа. Гэхдээ ниргэж буй нь нэг л дуулдахгүй байх чинь гэж хилчин санал нийлэв.

	Тэд өөрийн эрхгүй чих тавин чагнасан авч хааяа нэг тэсрэх мина, пулемёт шүрших хоёроос өөр юу ч эс сонсогдоно. Фронтын аймшигт амьсгаа тэртээ дорно зүг оджээ.

	— Ингэхлээр чи бид хэдүүлхэн. Чи явахгүй гэж байх шив дээ. Гэтэл энд пулемёт хэрэгтэй гэж хилчин бүдэгхэн хэлэв.

	Дараачийн дайралтыг пулемётгүйгээр няцааж болохгүй гэдгийг Плужников өөрөө ч ойлгож байлаа. Гэтэл пулемёт байсангүй, гэтэл эндээс явах тухай бодохыг ч үл хүснэ. Энгэртээ одонтой, хар үст ахлах дэслэгчийн цоо ширтсэн харц, айсан хүүхдийн уйлах, зоорь дахь эмэгтэйчүүдийг санасан ч тушаалгүйгээр тийшээ очиж нэгэнт чадахгүй байлаа. Бас хэнийг ч явуулж чадахгүй учраас

	— Бүгдээрээ унт. Би жижүүрлэе гэв.

	Сальников тэр дороо атиралдан хэвтэж, хилчин нүхэнд ханатлаа унтсан гэж тайлбарлаад унтахаас татгалзав. Хилчин сүмийн мухар луу одож, удтал алга болсноо (Плужниковын сэтгэл түгшиж эхлэв) Прижнюк бас гурван хүнтэй цуг буцаж ирлээ. Их буучийн петлиц бүхий улаан шаргал үст ахлах түрүүчийн толгой гэмтжээ. Тэр толгойгоо баахан сэгсэрснээ чагнаад:

	— Чихэнд ус орчихсон юм шиг санагдах юм гэлээ.

	— Хөршүүдийн үнэр ханхлаад гэж хилчин хэлэв.

	Түүнийг сүмд одоо болтол хөглөрч буй хүүрийг хэлж байна гэдгийг нь Плужников ухаарав. Тэгээд тэр хүүрүүдийг зайлуул гэж тушаав. Байлдагчид явж, ганцхан их бууч үлдлээ. Тэрээр бэртсэн толгойгоо сэгсрэн, хананы дэргэд шалан дээр суугаад ганцхан газар луу гөлийн ширтэнэ. Тэгснээ

	— Би эхнэртэй хүн. Наймдугаар сард нярайлах учиртай юм сан гэв.

	— Тэр чинь энд байгаа юм уу? хэмээн Плужников зооринд байсан хүүхнийг тэр даруй санаад асуув.

	— Үгүй ээ, ээж дээрээ байгаа. Ижилд гэснээ дуугүй болж, — Манайхан ирэх болов уу, юу гэж бодож байна? гэв.

	— Ирнэ ээ ирнэ. Ирэхгүй байж таарахгүй. Биднийг мартахгүй, санаа бүү зов.

	— Эд мөн ч хүчтэй юм аа гээд их бууч санаа алдаж, — Өнөөдөр дайрч байгаа нь аймшигтай байдаг шүү гэв.

	— Манайд ч бас хүч бий.

	Ахлах түрүүч юм дуугарсангүй. Енгэнэтэл санаа алдаад, толгойгоо сэгсрэн:

	— Зоорь луу очдог юм бил үү? гэв.

	— Пулемёт байхгүй байна гэж хэлээрэй. Өгч юунаа магад вэ.

	— Тэд өөрснөө ч базаахгүй байгаа шүү дээ хэмээн их бууч явангаа өгүүллээ.

	Германчууд урьдын адил пуужин харвана. Пуужин цэлсхийн, нам гүм болсон цайзыг гэрэлтүүлсээр доошоо зугуухан буун замхарна. Хааяа нэгтээ мина ирж, эргийн тэндээс пулемёт шүрших сонсогдоно. Плужников учиргүй хүрэх нойртойгоо зовуурилан тэмцэж, онгорхойн дэргэд өрвийн сууна. Хажууд нь Сальников жигдхэн хурхирна.

	«Ямар ч байлаа гэсэн би азтай хүн юм аа. Одоо болтол суманд оногдоогүй л явна» гэж Плужниковт гэнэт бодогдов.

	Тэгж бодсоноо гай дуудах вий хэмээн хирдхийж, аз тун дайрахгүй байна гэж өөртөө яаран тэвдэн үнэмшүүлж эхэлсэн боловч дэслэгч Плужниковыг алах бололцоогүй, тэгж сэтгэшгүй гэсэн дотоод итгэл нь алив тарни шившлэгээс хүчтэй байлаа. Дөнгөж арван есөн нас хоёр сартай тул үхэхгүй гэдэгтээ бат итгэнэ. Хилчин, байлдагчид цуг ирж, алагдагсдыг сүмээс зайлууллаа гэж илтгэв. Плужников дуу шуугүй толгой дохив. Түүнд ярих тэнхэл байсангүй.

	— Жаахан хажуулдаач дэслэгч ээ.

	Плужников татгалзах гэсэн боловч толгой нь савлан, бут үсэрсэн тоосгон дээр хана даган гулсан хэвтсэнээ нударгаа хүүхдийнх адил өөгүй гөлгөр хацар доороо дэрлээд нам унтаж орхилоо.

	... Хаашаа ч юм завиар сэлж, давлагаан хашлага даван хаялж, тэгээд ер бусын сайхан амттай цэв хүйтэн усыг хүссэн зоргоороо уух ажээ. Нүд гялбам дун цагаан платьтай Валя завины хитэг дээр инээн сууна. Өөрөө ч нойрон дундаа инээнэ... 

	— Дэслэгч!

	Плужников нүдээ нээн Денищик, Прижнюк, Сальников өөр бусад байлдагчдыг хараад босож суулаа.

	— Биднийг зооринд ор гэж тушаасан.

	— Яагаад зооринд ордог бил ээ?

	— Халаа авч байна... Ялгаа алга даа.

	Үүдний онгорхойн тэнд үл таних залуу дэслэгч захирамж өгөх ажээ. Байлдагчид хүнд пулемёт зөөн, тоосгоор далан байгуулж байлаа. Дэслэгч өөрийгөө танилцуулаад:

	— Потаповын мэдэлд очигтун. Сүмийн доод давхрын зоорийг шалгаж үзсэн үү? гэв.

	— Шалгах зав огт гараагүй. Юмыг яаж мэдэх вэ, гар бөмбөгтэй харуул тавь. Тэнд шат нь нарийхан. Бас цонхнуудыг харж байгтун.

	— За, сайн яваарай.

	— Сайн яваарай. Би байлдагчдаа авъя. Ердөө гурвуул, бие биедээ дасацгаасан юм.

	— Тэнд хялбар гэж бод оо юу? Одоо тэдний тактик ямар болсон гэж санана. Сэмээрхэн цонх руу мөлхөж ирээд л гар бөмбөг шидчихнэ шүү дээ. Ингэхэд байна аа, тэднийхний гар бөмбөг гурван секунд байж тэсэрдэг юм гэдгийг мэдэж ав. Дэргэд чинь ойчвол санаа амар аваад буцаагаад шидэж болно. Манайхан тэгдэг юм.

	— Анхааръя. Баярлалаа.

	— Өө тийм, та нарт ус бий юү?

	— Сальников, бидэнд ус бий юү?

	— Таван дашмаг. Та нарт энд ус уух зав хэзээ ч гарахгүй дээ хэмээн Сальников сэтгэл дундуур хэлэв.

	— Бид уудаггүй юм гэхэд пулемётдоо хийх хэрэгтэй шүү дээ.

	— Ав ав. Дашмагтайгаа эдэнд өг, за тэгээд явцгаая гэж Плужников хэлэв.

	Дөрвүүл сүмээс хянуурлан гарч одоход Денищик урд нь явна. Гэгээ яльгүй орж байлаа. Урьдын адил мина залхуутай мэт тус тусдаа тусна.

	— Цаг гаруй болсны дараа буудаж эхэлнэ дээ хэмээн Сальников амттайхан эвшээлгэн, — Германчууд бидэнд амсхийх чөлөө өгч байгаа нь яамай гэв.

	— Шөнөөс айдаг юм хэмээн Плужников инээмсэглэв.

	— Юунаас ч айдаггүй юм. Хар үхээрүүд их тухтай байлдаж байна гээч: найман цагийн ажлын өдөртэй гэж байгаа шүү хэмээн хилчин эргэж ч харалгүй эгдүүтэй хэлэв.

	— Германчуудын ажлын өдөр найман цаг гэж үү? Тэднийх чинь фашизмтай шүү дээ гэж Плужников эргэлзэв.

	— Фашизм гэдэг чинь яг таг гэсэн үг.

	— Би ер яах гэж цэрэг болов оо? Над цэргийн дарга цэрэгт орвол одоо ч болно, намар ч болно гэсэн юм байхгүй юу. Би тэгэхлээр нь одоо явна гэчихгүй юү дээ... гэж Прижнюк гэнэт хэлэв.

	Богино ээлжийн гал өглөөний өмнөх нам гүмийг эвдэв. Бүгд харуулдан ойчиж, тэсэрснээс гарсан нүх рүү гулсан орцгоолоо. Дахиад галласангүй.

	— Манайхан юм болов уу? Манайхан мөлхөж байгаа юм болов уу аа? гэж Прижнюк шивнэн асуулаа.

	— Ярих чимээгээр буудаж байна. Элэнцгийн чинь манайхан... гэж Денищик дуулдахтай үгүйтэй хариу дуугарав.

	Тэгээд дуугүй болоод бүгд чих тавин хянуурлан чагналаа.

	Бүр ойрхон төмөр хангинах шиг Плужниковт санагдав. Тэгэхлээр нь хилчний тохойноос атган:

	— Дуулав уу? гэв.

	Денищик төмөр малгайгаа автоматдаа өмсгөөд, нүхний ирмэгээр цухуйлгавал хэн ч буудсангүй, тэгэхлээр нь малгайгаа буулгав.

	— Өнгийгөөд харъя. Хэвтэж байж азнаарай.

	Тэгээд чимээ аниргүй нүхнээс мөлхөн гарч гүдгэрийн цаагуур далд оров. Сальников бүр дэргэд ирээд чихэнд нь:

	— Алив нөгөө найман цаг гэдэг нь. Усаа дэмий орхилоо доо, нөхөр дэслэгч. Өөрснөө л... явна биз... 

	— Манайхан даа, энэ чинь. Зэвсэг цуглуулж байна гэж Прижнюк зөрүүдлэн үглэв.

	Нүхний ирмэг дээр нэг юм унаснаа, элсэн дээгүүр бөмбөрөн орж ирээд төмөр малгай мөргөв. Плужников эргэн харвал урд нь урт гэгчийн бариултай гар бөмбөг хэвтэж байлаа.

	Түүний дуугарч байгааг сонсох шиг агшин зуур санагдаад явчхав. Тэрээр “за өнгөрөх нь энэ дээ” гэж бодмогц, дотор палхийж, юу ч юм маш сэтгэл уярам зүйл, ээжийгээ ч юм уу Верочкаг дурсаж амжив. Гэхдээ энэ бүхэн агшин зуурын хугацаа эзэлжээ. Тэр агшин дуусаж амжаагүй байхад халуухан бариулаас шүүрэн авч харанхуй руу чулуудаж орхилоо. Панхийн тэсэрч, тэднийг элсээр булж, тэр даруй Денищикийн:

	— Германчууд! Гүйгээрэй, хүүхдүүд ээ, гүйгээрэй!.. хэмээн арга тасран хашхирах сонстов.

	Үүрийн өмнөх нам гүмийг автомат тачигнан бусниуллаа. Тэд тал бүрээс галлах нь сүм, мөн 333 дугаар хорооны зоорь хүртэлх зам таслагджээ.

	— Наашаа гэж хилчин хашхирав.

	Плужников хаанаас хашхирах чимээ гарсныг анзаарч амжин, Денищик тийш ухасхийв. Автоматын гал цагаригийг хунин чангалах ажээ. Хаацайлан богинохон ээлжээр шүрших хилчний байгаа нүх рүү Плужников өнхрөн оров. Араас нь Сальников дарж уналаа.

	— Прижнюк хаа байна?

	— Түүнийг алчихсан! хэмээн буудалцах зуур Сальников хашхирав.

	Германчууд тэднийг зогсоо зайгүй галлан газар наалдуулж, бүслэлтээ багасгав.

	— Дараагийн нүх хүртэл гүйгээрэй! Дараа нь намайг хамгаалаарай. Бушуул дэслэгч ээ, бушуул! гэж Денищик хашхирна.

	Буудлага ширүүсэн, сүмээс гал улалзах зүг пулемётоор буудаж, 333 дугаар хорооны зоориноос, түүнээс зүүн тийш байх балгаснаас буудна. Плужников дараачийн нүх хүртэл гүйгээд, хэвтсэнээ өөр лүү нь гүйж буй Денищикийн бараан дүрсийг оночихгүйг хичээн, санд мэнд гал нээв. Сальниковын автомат нь гацаж орхилоо.

	Тэд тийнхүү бие биеэ ээлжлэн хамгаалсаар нэг хоосон балгас хүрч, германчууд хоцров. Тэд жаахан буудсанаа чимээгүй болж, үүрийн өмнөх бүрэнхийд уусах мэт болов. Амсхийж болох байлаа.

	— Улаан халз дээрээс нь буучихлаа. Би өнөөдөр зуун метрт дэлхийн аваргаас ч хурдан гүйлээ шүү хэмээн Денищик тоосгоны хэлтэрхийнүүд дээр суун, аахилж уухилах зуураа хэлэв.

	— Аз дайрчээ! Тонгоруугаар аз дайрчээ! гэж Сальников гэнэт хөхрөв.

	— Дуугаа тат! хэмээн үгийг нь тасалж, — Дараа дахиад гацуулахгүйн тулд автоматаа задалж янзалсан чинь дээр гэв.

	Сальников гоморхон дуугүй болсноо автоматаа задалж эхлэв. Плужников тэгж хашхирсандаа дотор нь аягүйрхэх авч баяр хөөр болох нь эцсийн эцэст өөрсдөд нь гай дуудаж магад гэж эмээнэ. Түүнээс гадна, одоо тэд өөрсдийнхнөөсөө таслагдсан гэдэг бодол сэтгэлийг нь машид зовооно.

	— Байрыг үзэгтүн. Би ажиглаж байя гэж хэлэв.

	Буудлага дуусаж, эрэг хавиар л хааяа нэг шүрших сонсогдоно. Үл мэдэх балгаснаас хэншүү хярвас, бензин бас ой гутам нэгэн ёозгүй зүйл ханхлах агаад чухам юу ханхалж буйг Плужников тухайлж эс чадна. Үүрийн өмнөхөн сэвэлзэх салхи бээж буй хүүрийн үнэр авчрах нь ой гутаана.

	«Эндээс зайлах хэрэгтэй. Гагцхүү хаашаа вэ?» гэж бодно.

	— Гарааш байна. Залгаа байранд нөхөд маань шатчихсан байна, харахын арга алга, нүд халтирам юм. Бас зоорьгүй юм байна гэж Денищик эргэж ирээд хэллээ.

	— Зоорь ч байдаггүй, ус ч байдаггүй хэмээн Сальников санаа алдаж, — Гэтэл чи найман цагаар ажилладаг гэж байсан. Аль вэ дээ, эх орны манаа минь гэвэл

	— Германчууд ойрхон байна уу? гэв.

	— Мухавецийн цаад биед байгаа бололтой. Баруун гарт нэг хуаран харагдана билээ. Нам гүм байгаа дээр тийшээ гүйдэг юм бил үү?

	Балгасны нөгөө талд очсон хойно гэгээ орлоо. Тэндэх барилга дээр их бууны сум яг тусан дэлбэ нураажээ. Тиймээс бөөн тоосго л овоорно. Түүний цаана гол байгаа нь мэдэгдэж, нөгөө эргийн бут харлана.

	— Тэнд германчууд байгаа. Бидний зам мөр давчуухан байна, дэслэгч ээ. Эндээс дараачийн шөнө арилдаг юм бил үү? гэж Денищик хэлэв.

	— Тушаал яах вэ? Цайзыг орхигтун гэсэн тушаал бий юү?

	— Энэ чинь цайз биш, уут шүү дээ. Амыг нь чангахан зангидаж орхивол эндээс гарах өнгөрсөн хорвоо болно.

	— Эднийг барьж байгтун гэсэн тушаал над өгснөөс бус, зугт гэсэн тушаал өгөөгүй, чамд ч бас адилхан.

	— Толгой дөжирснөөс хойш чи бие дааж сэтгэж чадахаа болио юу?

	— Армид тушаал биелүүлдэг болохоос яаж холхон зугтах вэ гэдгийг сэтгэдэггүй юм.

	— Чи тэгвэл тэр тушаалаа над тайлбарлаад аль! Би шатрын хүү биш, ямар гэгчийн стратегийн төлөө би энэ тоосгон дундуур мөлхөж байгаагаа ойлгох ёстой. Энэ чинь хэнд хэрэгтэй юм? Фронт сураг тасраад бүтэн хоног болж байна. Манайхан одоо хаа байна, чи мэдэж байна уу?

	— Мэдэж байна. Байвал зохих газраа байж байгаа гэж Плужников хэллээ.

	— Еэ шатрын хүү! Тийм ч болохоор биднийг балбаж байна, дэслэгч... ингээд байвал биднийг балбах л болно.

	— Бид балбаж байна гэж Плужников гэнэт хашхирч, — Энэ чинь бид тэднийг балбаж байна, ойлгож байна уу? Тэд тоосгон дундуур мөлхөж байна, ойлгов уу? Бид харин... Бид... энэ бол манай тоосго, манай! Үүний дор зөвлөлтийн хүмүүс хэвтэж байна. Бидний нөхөд хэвтэж байна, гэтэл чи... Чи сүрдэж байна!

	— Болгоомжтойхон яриарай, дэслэгч ээ! Би ийм үг хэлсэн хүний цол тушаал хардаггүй хүн шүү. Хоёр нүдний чинь хооронд... 

	— Манайхан! Манай саперчид, хар аа! хэмээн Сальников баярлан гайхлаа.

	Хуарангийн бүтэн үлдсэн хананы тэнд найман хүн юм хийж харагдлаа.

	Плужников босон харайх гэтэл хилчин түүнийг болиулаад:

	— Эд чинь савхин гуталтай юм байна гэв.

	— Тэгээд яагаа вэ?

	— Германых байна шүү дээ. Хар л даа, түрий нь богинохон байхыг?

	— Би ч бас германыхыг өмссөн. Хэв нь их эвгүй байдаг юм гэж Сальников хэлэв.

	— Манай саперчид шилбээ ороосон явж байсан. Гэтэл эд чинь туждаа гуталтай юм байх чив. Тийм болохоор яарахаа азная.

	— Чи юундаа айгаад байгаа юм бэ? Хувцас нь манайхан байна шүү дээ хэмээн Сальников эгдүүцэв.

	— Хувцсаа сольж өмсөх ч гурван минутын хэрэг. Эндээ бай.

	Денищик ингэж хэлчхээд бөхийсөөр эвдэрсэн хана руу гүйж очсоноо, эвдэрхий цонхны онгорхой өөд шалмаг авиран гарлаа.

	— Тэд чинь манайхан байна, хараажаар хэрэг. Тэдэнд ус байгаа даа. Мухавец дэргэд нь байгаа юм чинь гэж Сальников дургүйцэнгүй үглэнэ.

	Хилчин чанга бус исгэрэв. Плужников тэвчээр тэсвэргүй Сальниковыг хэвт гэж тушаагаад хилчин рүү мөлхөж очлоо.

	— Чи хар даа хэмээн Денищик цааш болон зай тавьж өглөө.

	Дээрээс харахад Мухавецийн цаад эрэг, далан дээрх байрлал, яг эрэг дээрх бутан дотор бүртэлзэх герман цэргүүд тов тодхон харагдав.

	— Ингэхэд байна аа, эд нар саперынхан руу буудахгүй байна. Яагаад тэр вэ? гэж хилчин сэмээрхэн хэлэв.

	— Тийм ээ. Доошоо очъё, энд биднийг харж юун магад хэмээн Плужников хэлэв.

	Тэр хоёр Сальников дээр буцаж ирлээ. Тэрээр тушаасан ёсоор хэвтэж байх авч холыг харахын тулд аль байдгаараа хүзүүгээ сунган өлийнө.

	— За яав? Юу харав?

	— Германчууд байна.

	— Боль доо! Хувцас нь тэгээд яах вэ? хэмээн Сальников үл итгэнэ.

	— Чи хэлбэрт нь биш, агуулгад итгэ хэмээн хилчин инээмсэглэж, — Энэ үхээрүүд, тэсрэх бодис ханан доор хийж байна. Эдэн рүү өгөөд тавьчих уу, дэслэгч! Манайхан хананы цаахна байгаа юм чинь гэвэл

	— Уг нь болох л юм сан. Гэтэл бид хаашаа ухрах вэ? гэж Плужников бодлогошронгуй хэллээ.

	— За ингэхлээр бидний хэн маань зугтах тухай бодож байна даа? Чи юү, би юү?

	— Ээ, тэнэг амьтан! гэж Плужников уурлан, — Тэд чинь биднийг минаар ганц харваад л гүйцээ. Энд дээвэр байхгүй юм чинь гэв.

	— Ухаарч байна аа гэж хилчин дэмжлээ.

	Плужников эргэн тойрон харав. Бут үсэрсэн овоолоостой тоосгон дотор минаас нуугдах бололцоогүй агаад хаа нэгтээ бүтэн үлдсэн хананууд нь анхны бөмбөгдөлтөөр л нурах байлаа. Аятайхан ухрахгүйгээр тулалдаан хийнэ гэдэг өрснийгөө алахтай адил байлаа. Юу гэвэл германчууд эсэргүүцлийн голомт дээр шуурган гал буулгана. Үүнийг Плужников өөрийнхөө туршлагаар бэлээхэн мэдэж байлаа.

	— Урагшилбал яах вэ? Тэр хуаранд манайхан байгаа. Шулуухан тийшээ очвол яана? гэж Сальников санал гаргавал

	— «Урагшаа!» Мөн стратегиа олов оо! гэж хилчин дооглон явуулав.

	— Нээрэн урагшаа зүтгээд үзвэл яасан юм? гэж Плужников дэмжиж, — Мөлхөж явснаа гар бөмбөг шидээд, ганцхан ухасхийгээд хуаранд хүрвэл тэнд зоорь бий байлгүй гэв.

	Хилчин дуртай дургүй зөвшөөрөв. Юу гэвэл, дайсныг харан байтал нүдэн дээр нь дайрахаас эмээх ажээ. Онцгой хянуур байдал шаардагдсан учир тэд удтал мөлхлөө. Гагцхүү ээлж ээлжээр мөлхөнө. Нэг нь могой мэт хэмхэрхий тоосгон дундуур мурилзан мөлхөж байхад нөгөө хоёр нь түүнээ хамгаалахад бэлхэн германчуудыг ажиж байх бүлгээ.

	Хуарангийн бүтэн үлдсэн ханан доор дэлбэрэх бөмбөг хийж буй герман саперчид ийш тийшээ үл харна. Өөрсдөөс нь өөр хэн ч байхгүй гэж итгэсэн юм уу, аль Мухавецийн цаад талаас ажиглаж буй тэдэндээ найдсан юм уу, бүү мэд. Тэд тэсрэх бодисоо хийж гүйцчихээд, шатаах утсаа нямбайлан тавьж байх зуур нь ойрын нүхнээс гурван гар бөмбөг зэрэг шидэгдэв.

	Амьд үлдсэнийг нь автоматаар халз тулган зүйл дуусгав. Бүх юмыг агшин зуур, гэнэт цочир хийсэн тул Мухавецийн цаад биеэс ганц ч буудах сонсогдсонгүй.

	Тэсрэх бодисыг нь! Тэсрэх бодисыг нь гаргаж ир! хэмээн Плужников санд мэнд тастчих зуур хашхирав.

	Германчуудыг ухаан сэхээ орон ум хумгүй шуурган гал нээхийн өмнө Денищик, Сальников хоёр боодолтой тэсрэх бодисыг авчирч амжив. Сум тоосгонд тас тасхийн тусна. Тэд булан тойрон ухасхийвэл мина улин дэлбэрэв. Чих нь дүлийрэн, бараг юу ч эс харан ангархай руу, зоорины хар ангал руу бөмбөрөн унацгаав.

	— Дахиад л амь гарлаа. Би хэлсэн шүү дээ! Би хэлсэн шүү дээ! 

	Сальников сэтгэл хөөрөн инээв.

	— Хөл, хөл. Маарль байна уу? гээд Плужников зад цохиулсан шилбээ тэмтэрвэл гар нь цус болоод явчихлаа.

	— Лав тус аа юу? гэж Денищик сэтгэл түгшин асуувал

	— Үгүй бололтой. Хэлтэрхий өнгөц туссан шиг байна гэв.

	Хилчин хөлс болсон дотуур цамцнаасаа нэг хэсгийг цуулж

	— Чанга татаад боочих гээд өгөв.

	Плужников гутлаа тайлж, өмдөө ярав. Зад татагдсан шархнаас цус зөндөө гоожих ажээ. Плужников даавуун доор нусныхаа хиртэй алчуурыг давхарлан тавиад, чанга гэгч нь боов. Боолт даруй памбайж ирсэн ч цус дахиад гоожихоо больжээ.

	— Нохойны шарх шиг аньж орхино оо, давгүй гэж Денищик хэлэв.

	Сальников ирж

	— Энд гарц алга. Энэ ангалаас өөр юмгүй юм гэж бодлогошрон хэлэв.

	— Тэгж таарахгүй.

	— Яг үнэн, бүх ханыг нь шалгаж үзлээ.

	— Үүнийг бөмбөг дэлбэ татахад догь юм болно доо. Гурван хүний ах дүүгийн булш болно гэж Денищик гунигтай инээмсэглэмэр аядлаа.

	Тэд зоорины энэ өрөөг бас дахин эргэн тойрон явж, нэгд нэггүй үзлээ. Нөгөө талын хананы тоосго адраас нурсан мэт овоорон хэвтсэнд түүнийг яаран тэвдэн онгичиж гарлаа. Дээр дайрч буй бөмбөгдөгч онгоцны шунгинах, нижигнэх нь германчууд өглөөний бөмбөгдөлт эхэлжээ. Яг толгой дээр нижигнэн, хана чичрэн доргих авч тэд тоосгоо зайчлан зөөсөөр л байлаа. Юу гэвэл тоосгон уутанд өөр гарц байсангүй.

	Энэ бол уг нь муухан найдвар байсан ч энэ удаад тэдэнд заяасангүй. Сүүлчийн хэмхэрхий тоосгыг зайчлаад тэд зузаан тоосгон шал байгааг олж үзэв. Зоорины энэ өрөө хоёр дахь үүдгүй байжээ. Гэтэл энд байх бололцоогүй байлаа. Юу гэвэл германчууд юу юугүй тулаад ирчихсэн, тэгээд хэрэв мэдвэл онгорхойгоор хоёр гар бөмбөг шидэхэд л гүйцэх байлаа. Тиймээс нэн даруй гарч явалгүй болохгүй байлаа.

	— Бөмбөгдөж байгаа дээр зайлах хэрэгтэй! Автоматчид байхгүй байгаа дээр! гэж хилчин хашхирав.

	Нижигнээн үгийг нь дарна. Тэсрэлтийн долгионоор цонхоор тоос, шатсан агаар, муухай өмхий, ялзарсан хүүрийн үнэр пилхийн орж ирнэ. Хөлс нүд хорсгон, хамаг бие даган урсана. Юм уух сан гэж тэсгэлгүй хүснэ.

	Бөмбөгдөлт дуусаж, бөмбөгдөгч онгоцнууд улих, байн байн буудах чимээ гарна. Нисэх онгоцнууд бөмбөгдөж дуусаад цайз дээгүүр эргэлдэн пулемётоор шүршсээр л байлаа.

	— Явцгаая! Онгоцнууд хажууханд эргэлдэж байна. Дахиад тасалчхаагүй дээр явцгаая та минь хэмээн ангархайн аман дээр зогсож байсан Денищик хашхирав.

	Тэрээр ангал руу ухасхийн өнгийснөө Плужниковыг золтой л мөргөж унагалгүй буцаад булт үсэрч

	— Германчууд гэлээ.

	Тэд хананд наалдав. Онгоц шунгинах намжиж, жижиг буугаар буудах тодхон сонсогдоно. Тэглээ ч гэсэн тэд энэ буудлага дундаас хөлийн чимээ, харийн хүмүүсийн яриаг олж сонслоо. Одоо шууд заналхийлж буй зүйлсийг чих дүлийрүүлсэн нижигнээн дундаас ч ялган таньж сурчээ.

	Нэгэн хар дүрс ангархайн амыг агшин зуур таглаж, нэг хүн тоосгон уут руу хянуур шагайснаа тэр доороо гэдрэг болов. Плужников чимээ гаргалгүй автоматынхаа түгжээг мултлав. Зүрх түг түгхийн хачин чанга дэлсэх тул түүнийг германчууд сонсчих вий гэж эмээнэ.

	Дахиад ойрхон яриа сонсогдлоо. Ангархайгаар гар бөмбөг орж ирээд зоорины цаад хананд мөргөн унав. Тэд хэвтэж амжтал дэлбэрэв. Энэ газар доорх давчуу байранд дэлбэрэх чимээ бүр ч зүрх зүсэм чанга ажээ. Гар бөмбөгний хэлтэрхийнүүд хана тас тас цохилон, өмхий утаа нүүр түлэв.

	Хэлтэрхийнүүд дээгүүр шунгинан өнгөрсөнд Плужников айж ч, баярлаж ч амжсангүй. Германчууд дэргэд байсан учир хэлтэрхийд дайрагдаагүй биз гэдгийг нөхдөөсөө асууж ч чадсангүй. Дараачийн шидэх гар бөмбөгийг үг дуугүй хүлцэнгүй хүлээн, хөдлөлгүй хэвтээд л байх хэрэгтэй байлаа.

	Гэвч германчууд дахиад гар бөмбөг хаясангүй. Баахан ярилцаж байснаа цаашаа зоорины дараачийн өрөө рүү яваад өглөө. Хөлийн чимээ холдсоноо гар бөмбөгний тэсрэх чимээ бүдэг сонсогдлоо. Германчууд залгаа өрөөг шалгаж байгаа нь тэр байлаа.

	— Мэнд үү? гэж Плужников сонсдохтой үгүйтэй асуулаа.

	— Мэнд ээ. Чимээгүй бай, дэслэгч ээ! гэж Денищик хариу дуугарав.

	Тэгээд бүтэн өдөржингөө тэр зооринд хэвтэв. Тэд өдөржингөө, харанхуй болтол хөдлөхөөс ч айн, чангахан амьсгаа авч ч зүрхлэлгүй хэвтлээ. Юу гэвэл, дэргэдүүр нь германчууд нааш цааш холхино. Үл ойлгогдох яриаг чих тавин сонссоор, тувт бие барьсаар байгаад булчин шөрмөс шархиран өвдөх болов.

	Дээр юу болж байгааг тэд мэдсэнгүй. Буудах чимээ тодхон сонстож, зэвсгээ хураалгахыг дайсан хоёр ч удаа уриалан, цагийн зай өгөх нь дуулдана. Гэвч тэр хэд түр амсхийлтийг ашиглаж чадсангүй. Германчууд хуарангийн энэ хэсгийг эзлэн авчээ.

	Урьдах шөнүүдээсээ тайван биш байсан ч гэсэн шөнө гарч явахаар шийдэв. Германчууд эргийг бат бэхлэн хааж, цайзыг пуужингаар хурц гэрэлтүүлэн, минаар галлахаа зогссонгүй. Байн байн дэлбэрэх чимээ бүдэг дуулдана. Учир нь германы саперчид тэсрэх бодис хийн хана, дээвэр, хаалтыг овжиноор дэлбэлэн, дайрагч бүлгийнхэндээ замыг нь зайчлан цэвэрлэж өгч байлаа.

	Денищик тагнуулд яваад ирье гэв. Тэгээд удтал эргэж ирсэнгүй. Сальников зугтаах хэрэгтэй хэмээн бухимдаж эхлэв. Гэвч ойрхон буудлага сонстоогүйн дээр хилчнийг тулалдаангүйгээр бууж өгнө гэдэгт үл итгэх тул хүлээсээр байлаа.

	Эцэст шажигнах чимээ гарч, ангархайгаар толгой цухуйж

	— Мөлхөөрэй. Чимээгүй. Энүүхэнд германчууд байна гэв.

	Гадаа бүгчим байж, хүүрийн нялуун эхүүн үнэр байн байн ханхийн үнэртэн, аргасан хоолой бөөлжис хутган боомилно. Плужников амаараа амьсгалах гэж оролдоно.

	Газар сайгүй германчуудын яриа, царил, зээтүүгээр балбах чимээ сонстох нь саперчид хананд нүх гарган дэлбэрэх бөмбөг шургуулж буй ажээ. Пуужин харвах тоолон зүрх палхийн хөдөлгөөнгүй болж, хэлтэрхий тоосгон дундуур удтал мөлхөх хэрэгтэй боллоо.

	Эцэст нь тэдний өнхрөн орсон гүн нүхэнд байж суухын аргагүй өмхий ханхлах нь гурван өдрийн шатам халуунд хөөн пэмбийж, дэлбэрэлтэд тэс үсэрсэн хүүрүүд нүхний ёроолд хэвтэж буй ажээ. Гэхдээ энд амсхийж, эргэн тойрныг харж, цаашид хэрхэхээ шийдэж болох байлаа.

	— Буцаад сүмд очих хэрэгтэй. Тэнд хана бий догь хэрэг! Би ус авч ирнэ. Хамар доогуур нь мөлхөөд авч ирнэ гэж Сальников зад ятгана.

	— Сүм гэдэг чинь хулганын занга гэсэн үг гэж хилчин зөрүүдлэн, — Шөнө болохоор германчууд хана руу ирээд, бүсэлж аваад баллах нь тэр. Зооринд орох хэрэгтэй. Тэнд ядаж хүн амьтан олон бий гэвэл

	— Ус нь бага! Чамайг өдөр нүхэнд унтаж байхад, би тэнд байсан. Шархтнуудад усыг эм шигээр хоолны халбагаар өгч байсан. Эрүүл нь хуруугаа хөхөөд сууж байна. Гэтэл би усгүй бол... гэв.

	Плужников тэр зөрөлдөөнийг сонсох боловч өөр юм бодно. Тэд өдөржин германчуудын улаан дэргэд хэвтэж, дайсан тактикаа үнэхээр өөрчилснийг нүдээр харлаа. Саперчид уйгагүй ноцолдон хана цоолж, тэсрэх бөмбөг тавин, хамгаалалтыг дэлбэлж байна. Германчууд үхэр хулгана адил хориглолтыг мэрж байна. Энэ тухай тиймээс нэн даруй илтгэвэл зохино гэж бодоод энэ бодлоо байлдагчдадаа хэлж санал бодлыг нь сонсов. Сальников тэр даруй гуниглан:

	— Би юү шалих вэ дээ гэв.

	— Өөрсдийнхөн маань биднийг бүү буудаж орхиосой гэдэг л байна гэж Денищик бодлогошрон, — Харанхуйд яг мөргөлдчих байх даа. Хашхирвал германчууд минаар харваж гарна даа гэвэл

	— Хуарангаар дамжин очих хэрэгтэй. Бүх зоорь тусгаарлагдсан байж таарахгүй гэж Плужников хэллээ.

	— Арай гэж мултарч гараад, одоо буцаад очих болж байдаг. Сүмд очсон нь дээр, нөхөр дэслэгч хэмээн Сальников дургүйцэнгүй үглэнэ.

	— Сүмд маргааш очно. Эхлээд саперчдыг айлгах хэрэгтэй гэж Плужников хэлэв.

	— Энэ ч боддог л санаа, дэслэгч. Германчуудыг пярд буулгачхаад өөрсдийнхөн дээрээ очдог хэрэг хэмээн хилчин дэмжив.

	Гэтэл саперчдыг цааш нь харуулж амжсангүй. Плужниковыг босон харайхад дор нь тоосго нуржээ. Хэлтэрхийд зад татуулсан хөлөөсөө болжээ. Түүнийг өнхрөн унатал автоматаар шууд шүршиж толгойных нь дэргэдэх тоосгыг онов.

	Тэд ийнхүү өөрийнхөн рүүгээ нэвтэрч чадсангүй, гэлээ гэхдээ Мухавецийн эргийн дугуй хуаранд хүрч чадлаа. Энэ хэсэг сөнөсөн мэт санагдах агаад цонхны нүхээр өөрийнхөн ч, хүнийхэн ч харагдсангүй. Гэвч санаж бодох зав хэзээ ч байсангүй тул тэд зоорины хамгийн наад захын онгорхойгоор үсрэн орлоо. Үсрэн ороод, хананд наалдав. Учир нь герман савхин гутлын чимээ сонсогджээ.

	— Удаан зөвлөлдлөө дөө хэмээн бүгд нам гүм болоход Денищик хэллээ.

	Хэн ч хариулж амжаагүй байтал харанхуйд замаг тачигнаж, сөөнгөтсөн дуу гарч

	— Хэн бэ? Буудлаа! гэв.

	— Өөрийнхөн байна аа! Хэн байна вэ? гэж Плужников чанга асуув.

	Өөрийнхөн ий? Хаанаас ирэв? гэж харанхуйгаас арайхийн дуугарч, завсар хооронд нь хүндээр уухилах чимээ сонстов.

	— Гаднаас. Байцаах цагаа олов оо, дээр германчууд байж байна. Чи хаахна байна? гэж Денищик ширүүн хэллээ.

	— Ойртож болохгүй, буудлаа шүү! Та нар хэдүүл вэ?

	— Тахал чамайг дээ! Бид гурвуулаа, гурвуул. Та нар?

	— Наашаа нэг нь ир, бусад нь хөдөлж болохгүй.

	— Ганцаар очъё. Битгий буудаарай гэж Плужников хэллээ.

	Тэгээд харанхуйд юм мөргөхгүйн тулд гараа урагш сунган зоорины харанхуй мухар луу одов.

	— Юм идмээр байна. Шөлтэй хоол одоо байдаг ч болоосой хэмээн Сальников шивгэнэн үнэнээ хэлэв.

	Денищик дөрвөлжин шоколад гаргаж, дөрөвний нэгийг нь эмтлээд

	— Май ав гэлээ.

	— Хаанаас ол оо вэ?

	— Зээлсэн юм гээд хилчин инээмсэглэлээ.

	— Тийм байх аа, даанч амтгүй байсан юм.

	Плужников эргэж ирээд сэмээрхэн:

	— 455 дугаар хорооны улс төрийн удирдагч байна. Хөл нь бяцарсан, хоёр дахь хоногоо хэвтэж байгаа юм байна гэж хэллээ.

	— Ганцаараа юу?

	— Нөхрийг нь өчигдөр алчихсан гэнэ. Дээр нь нэгдүгээр давхарт нүх байгаа, түүгээр манайхан руу нэвтэрч болно. Ганцхан үүр цайхыг хүлээх хэрэгтэй, хав харанхуй гэж байна.

	— Хүлээе л дээ. Май хүлх, дэслэгч ээ.

	— Шоколад юм уу? Улс төрийн удирдагчид яах вэ?

	— Улс төрийн удирдагчид ч байна аа.

	— Явъя. Сальников чи хоцорч ажигла.

	Нөгөө талын хананы дэргэд хүн хэвтэж буйг дээр дээр амьсгаалах, цусны нилхийх үнэрээр баримжаалан мэдлээ. Тэд дэргэд нь очиж суув. Сүмд хэрхэн тулалдсанаа, тэндээс хэрхэн явснаа, германчууд дээр улаан халз бууж, дараа нь тоосгон тасалгаанд удтал хэвтсэнээ Плужников ярилаа.

	— Тэгэхлээр хэвтэж өнгөрүүлсэн юм биз дээ? Яамай даа, нэг хэсэг нь байлдаж байдаг, бид энд хэвтэж байдаг.

	Улс төрийн удирдагч арайхийн ярина. Амьсгаа нь огцом богинохон агаад цээж дүүрэн амьсгалах тэнхэл нэгэнт үгүй болжээ.

	— Биднийг ч тэнд ниргэвэл ниргэчих л байсан. Ганц хоёр гар бөмбөг хаясан л бол бид зүйл дуусах байсан гэж Плужников хэллээ.

	— Та нар гар бөмбөгнөөс айгаа юм биз дээ?

	— Дэмий үхэх дургүй байна.

	— Дэмий гэнэ ээ? Нэгийг нь ч билээ албал үхэхэд болно. Бид хоёр зуун сая. Хоёр зуун! Нэгийг ч алахгүй байна гэвэл дэмий хэрэг.

	— Тэнд байрлал нь маш зохисгүй.

	— Байрлал... бидэнд нэг л байрлал бий. Тэдэнд амар заяа үзүүлэхгүй байх хэрэгтэй. Чулуу бүр буудаж байх хэрэгтэй. Радиогоор бидэнд тэдний юү гэж хашхирч байгааг мэдэх үү?

	— Сонссон.

	— Сонссон хэр нь нягтлан тунгааж бодоогүй биз дээ. Эхлээд тэд ердөө л бууж өгөхийг шаарддаг байсан. Газрын хөрснөөс арчина гэж айлгадаг байсан. Дараа нь «комиссар, коммунист нарыгаа буудаад, бидэн дээр ирэгтүн» гэдэг болсон. Өчигдөр орой «Цайзын ялгуусан хамгаалагчид» гэдэг шинэ үг гаргаж ирсэн. Зэвсгээ хураалгавал комиссар, коммунист нарт ч ялгаагүй диваажин амьдрал амлаж байна. Тэдний ухуулга яагаад зуун наян градус эргэчихээ вэ? Яагаад гэвэл, бид буудаж байгаагаас тэр. Хэвтээгүй, буудаж байгаагаас тэр.

	— Бид бууж өгөх гээгүй байна гэж Денищик хэллээ.

	— Итгэж байна. Итгэж байгаа болохоор л тэгж ярьж байна. Амьд хүчийг устгах нэг л зорилт байна. Маш энгийн зорилт.

	Улс төрийн удирдагч бас өөр юм ярьсан боловч Плужников дахиад л завиар сэлэн, дахиад л ирмэг даван ус цалгилж, дахиад л тэр усыг уугаад уугаад ханаж эс чадна. Дахиад л хитэг дээр Валя нүд гялбасан цагаан платьтай сууж, Плужниковын нүд нулимстана. Тийм ч учраас нойрон дундаа инээгээгүй биз ээ.

	Үүр цайсан хойно нудран сэрээсэнд улс төрийн удирдагчийг тэр даруй олж үзлээ. Үүнд ер бусын туранхай, үс сахал нь ургаж орхисон хүн байх бөгөөд сахал самбайн дунд нь цус шүүртэл хазсан нимгэн уруул нь хөдлөх ажээ. Ядарч зүдэрсэн, хир тортог бүрхсэн нүүрэн дээр нь гагцхүү нүд нь л амьд, хурц, үл анивалзах нүд нь цоо ширтэн байв.

	— Унтаж ханав уу?

	Улс төрийн удирдагчийг хэдий хэрийн насны хүн болохыг таамаглах аргагүй байв.

	Түүнийг гурвуул дамжлан нүхээр дээш гаргаж хаягдсан хуарангийн нэгдүгээр давхарт оруулав. Тэнд хоёр давхарласан, нүцгэн банзтай орнууд байх ажээ. Өвсөн гудас, цагаан хэрэглэлийг цайзын хамгаалагчид аваад оджээ. Шалан дээр хоосон хонгио, бут үсэрсэн тоосго, цус нөж болон хатсан уранхай нооронхой хувцас хөглөрнө. Шулуун хараагаар хэмх буудсан хана нэвт онгойно.

	Улс төрийн удирдагчийг орон дээр хэвтүүлж, боох гэсэн авч нэвчин хатсан маарлийг хуулж зүрхэлсэнгүй. Шархнаас нь муухай үнэр ханхална.

	— Явцгаа. Гар бөмбөг орхиод явцгаа гэж улс төрийн удирдагч хэллээ.

	— Та тэгээд яах вэ? гэж хилчин асуув.

	— Би германчуудыг хүлээе. Гар бөмбөг, зургаан сумтай гар буу гээд угтах юм бий.

	Бүх чимээг зориуд тасалчихсан юм шиг их буу гэнэт таг чиг болов. Чанга яригчаар танил болсон дуу тэр даруй цуурайлсан нь:

	— Цайзын ялгуусан хамгаалагчид аа! Утга учиргүй эсэргүүцлээ зогсоохыг та бүхэнд германы командлал уриалж байна. Улаан Арми бут цохигдсон... 

	— Залж байна, муу хог! Фашист мэлхий солиорч байна гэж Денищик хашхирав.

	— Дайны чимээг даран хашхирч болохгүй гээд улс төрийн удирдагч инээмсэглэн аядаж, — Дайн буудлагыг сонсоно. Хүний дууг сонсохгүй. Бүү цухалд гэв.

	Цайзын дээгүүр аагим халуун төөнөх ба энэхүү аагим халуунд хүүрүүд хөөн түсхийж, аяндаа хөдлөн тэс үсэрнэ. Тоос шороо, хүүрийн ялзарсан үнэр нэвт шингэсэн дарийн эхүүн утаа зооринд хөвөн орж ирнэ. Хүүхдүүд уйлахаа нэгэнт больсон нь хуурай болсон нүдэнд нь нулимс хэдийнээ үгүй болжээ.

	— Хагас цагийн дотор зоориноос гарч ирсэн бүх хүнд германы командлал амь насыг нь хэлтрүүлэн, дайн дууссан хойно эрх чөлөө олгохыг баталж байна. Гэр орныхон, амраг хайртан, эхнэр хүүхэд, ээжээ бодож санагтун. Тэд та нарыг хүлээж байна, цэргүүд ээ!

	Тэр дуу хоолой дуугүй болоход цайз бас дуугүй боллоо. Бүтэн хоногийн тулалдаан, ангаж цангах, өлсөх ундаасах, бөмбөгдөлтөд тамирдан сульдсан цайз аймшигтай сүртэй, таг дуугүй болжээ. Дайсны ээлжит тулган шаардлагад өгсөн цорын ганц хариу гэвэл тэрхүү дуу шуугүй байдал байлаа.

	— Эхийн тухай бас дурсав гэнэ ээ. Ингэхийг бодоход германчууд иймэрхүүгээр эргэнэ гэж бодсонгүй байж дээ гэж улс төрийн удирдагч хэлэв.

	 

	Эргэн тойрон тал

	Зам ч бас хол... 

	 

	Халсан агаарт энэ дуу тов тод цээлхэн цуурайлна. Энгүй уудам тал, гунигийн тухай орос нутгийн дотно дуу цуурайтна. Плужников цочирдсондоо амьсгаа нь тагларах авч гэнэт түрж ирсэн нулимсаа барихын тулд шүдээ байдгаараа тас зуув. Эрэмгий чадалтай хоолой энэ дууг чөлөөтэй дуулж цайзынхан утаа тортог болсон шагайвч нүхнийхээ дэргэд дуу шуугүй мэгшин, битүү уйлан сонсох бүлгээ.

	— Чадахгүй нь! хэмээн Сальников шалан дээр өнхрөн унаж, нударгаараа тоосго балбан, бүх биеэрээ чичгэнэн, — Чадахгүй нь! Ээж ээ, ээжийн минь дууг энэ... гэвэл

	— Дуугаа тат! гэж улс төрийн удирдагч хашхирч, — Цаад золигууд чинь ингүүлэх л гэж тэгж байна шүү дээ. Бидний нулимсыг асгаруулах л гэж!.. гэв.

	Сальников дуугүй боллоо. Хөгжим хангинасаар л байлаа. Тэгтэл тэрхүү хөгжим нэвт сунжирсан хачин дүнгэнэх чимээ гарахыг олж сонслоо. Чих тавин чагнасан боловч үгийг нь ухаарсангүй, харин балгасныхаа нэгтэйгээс «Интернационал» дууг сөөнгө хоолойгоор жигд биш, айдас хүрэм дуулж байлаа. Тэгмэгц босов.

	 

	Энэ бол бидний эцсийн,

	Эрс тулалдаан мөн... 

	 

	хэмээн улс төрийн удирдагч сүүлчийн хүчээ шавхан байж дуулав. Тэр хяхтнасан хоолойгоор сүлд дууллын сүүлчийн үгийг хашхирахад тоос, тортогт хучигдсан, ядарч зүдэрсэн царайтай нүүрийг нь даган нулимс асгарна. Тэгвэл Плужников бас дуулж, түүний дараа хилчин залгав. Сальников бас шалан дээрээс босож, дэргэд нь мөр зэрэгцэн зогсоод бас «Интернационал» дуулав.

	 

	Хаан ч, бурхан ч, баатар ч,

	Биднийг боолчлолоос ангижруулахгүй... 

	 

	 

	Тэд амьдралдаа хэзээ ч тэгж чанга дуулаагүйгээр маш чанга дуулав. Тэд өөрсдийнхөө дууллыг хашхиран дуулж, тэгээд энэ сүлд дуулал германы бүх саналын хариу боллоо. Тоос тортог болсон нүүрийг нь даган нулимс асгарах боловч нулимснаасаа зовсонгүй, учир нь энэ бол өөр нулимс байлаа. Германы командлалын асгаруулах гэж горьдсон тэр нулимс биш байлаа.

	Плужников бүдэрсээр, бяцархай тоосго хөглөрсөн эцэс төгсгөлгүй зоорь дундуур удтал явлаа. Байн байн зогсож, түнэр харанхуйг тас ширтэн, аль хэдийн осгоруутан холцруутсан уруулаа хуурай хатмал хэлээрээ удтал долоов. Гурав дахь булан тойроход, өчүүхэн гэрэл харагдах ёстой байсан нь гуанзны балгас дотроос олдсон арваад лааг хөмсөг нь учиргүй өтгөн ургасан, хатангир бага эмчид өөрийн биеэр аваачиж өгсөн байжээ. Заримдаа ойчиж, өөрийнх нь олж болох хамгийн нандин зүйл болох дашмагаасаа ойчих тоолон хирдхийн барьж авна. Тэнд нь хагас аяга булингар болсон эвгүй үнэртэй ус яваа билээ. Тэр ус нь алхах тоолон хол холхийх бөгөөд түүнийг цалгилж байгааг байнга сонсон, уух гэж үхтлээ хүсэвч уух эрхгүйдээ шанална.

	Гуяных нь тэнд хол холхийн яваа усыг мартаж анхаарлаа сарниулахын тулд өдрөө тоолж эхлэв. Тэгвэл хориглон хамгаалалтын ердөө эхний гурван өдрийг л тодхон санах бөгөөд дараа нь өдөр шөнө нийлэн, гарч байлдсан, дайсанд бөмбөгдүүлсэн, дайралт хийсэн, дайсны их буунд буудуулсан, газар доорх зоориор тэнүүчилсэн, дайсантай түр зуур үзэлцсэн, муужирч унасан адил богинохон зүүрмэглэл цөм нийлэн нэгдэж нэгэн цуврал болжээ. Бас нойрон дунд ч үл арилах, байнгын, бие сульдуулсан уухын хүслэн байв.

	Тэд хаанаас ч юм германчуудыг гарч ирэх үед улс төрийн удирдагчийг аятайхан хэвтүүлж янзлах санаатай ноцолдов. Улс төрийн удирдагч тэднийг зугтагтун гэж хашхирсанд цонхны оронд их бууны суманд цөм цохиулсан онгорхойгоор гаран зугтав. Ард хэд хэд буудах чимээ гарснаа, дэлбэрэлт нижигнэсэн нь улс төрийн удирдагч сүүлчийн тулалдаанд орж, өөрсдөд нь хэдэн минут хожиж өгч байсанд тэд дахиад л явж, мөн тэр өдөртөө дээврийн хөндийгөөр дамжин өөрийнхөн дээрээ хүрч амжжээ. Тэдэнд аз дайрав хэмээн Сальников дахиад л баясав.

	Тэд өөрсдийнхөн дээрээ ирсэнд тэдэнд нь ус ч, сум ч байсангүй, харин таван хайрцаг, дэлбэлэгчгүй гар бөмбөг л байлаа. Шөнө болохоор тэд германчууд дээр очин, нарийхан тоосон уутанд, аахилж уухилан, харааж зүхэн германчуудыг бууны бөгс, дэлбэлэгчгүй гар бөмбөгөөрөө балбан, жад, хутган жадаар сийчин, булаан авч амжсан ямар л зэвсэг байсан, түүгээрээ өдөр нь дайсны дайралтыг няцааж байлаа. Пуужингийн сүүмгэр ягаан гэрэл доор, өмхийрсөн хүүрүүдийг зайчлан байж ус авчрахаар мөлхөнө. Дараа нь амьд үлдсэн нэг нь устай тогооныхоо сэнжнээс шүдээрээ зуун, толгойгоо бөхийлгүйгээр буцаад дахин мөлхөнө. Тэгээд азгүй нэг нь тогоо руугаа нүүрээ шаан ойчиж, магадгүй үхэхийнхээ өмнө ус ууж ханаж байсан ч байж болно. Гэвч тэдэнд аз дайрч, ус уух эрхгүй ажээ.

	Дараа нь сэтлэн гарах тухай тушаал ирж, тэдэнд сум, тэр байтугай гар бөмбөгний дэлбэлэгч авчирч өглөө. Тэд гурвуулаа гүүрээр дайран, германчуудыг хорьхон алхмын цаанаас зургаан пулемётоор тулган галлах үед гүүрний тэн хагасыг гүйгээд байлаа. Тэгээд Плужниковт дахиад л аз таарч, гүүрний хашлага даван Мухавец руу харайн орж уснаас нь ханатлаа ууж, өөрийнхөн рүүгээ хүрч амжив. Дараа нь дахиад тэр гүүр лүү очлоо. Учир нь тэнд Володька Денищик үлдсэн байжээ. Гомель хотын Карл Марксын гудамж, зуун арван хоёрын есдүгээр өрөөний хилчин тэнд үлдсэн юм. Сальников дахиад амьд мэнд үлдэж, дараа нь газар доорх зооринд татваганан байж:

	— Дахиад аз дайрав аа, хө! Нэг хүн миний өмнөөс бурханд мөргөөд байна, та минь? Эмээ ээж маань л сүмд байн байн очоод буй бололтой гэж хашхирав.

	Гэхдээ энэ бүхэн гагцхүү хэзээ болсон, эмэгтэйчүүд, хүүхдүүдийг олзонд явуулах шийдвэрийг гаргахаас өмнө үү, хойно уу? гэдэг нь бүү мэд. Тэд ангалаар мөлхөн нар цэлийсэн хашаанд хүрч ирсэн нь платиа шархны боолт болгон аль хэдийн цуучиж гүйцсэн хагас дутуу хувцастай, эцэж турсан, тоос буртаг болсон байжээ. Хүүхдүүд явж чадахгүй тул эмэгтэйчүүд өргөж, зайлуулаагүй хүүрүүдийг хичээнгүйлэн тойрч гарахдаа тус бүрийн нь нүүр царайг сайтар ажиглан ширтэв. Учир нь үхсэн хойноо сумны хэлтэрхийд сийчүүлэн, аймшигтай хөөн цүндийсэн, үл танигдах тэднүүс эр нөхөр, эцэг, ахын нь алин нь ч байж мэдэх билээ. Тэгээд цайзынхан буудлагын нүхний дэргэд нулимс асгаруулахаас ч үл зовон таг чиг болж, германчууд ч анх удаа эрэг дээр тайвуу, ил зогсож байлаа.

	Энэ явдал бүслэлтийн цагаригаас мултран гарах гэж оролдохоос өмнө болсон уу, хойно уу, бүү мэд. Плужников үүнийг санах гэж машид хүссэн боловч эс чадна. Хэрхэвч эс чадна.

	Плужников лааны бүдэг гэрэл ёлтос гэхийг олж харах гэж булан хараахан хүрээгүй явахдаа ёолох чимээ сонслоо. Чих дүлийрэм бөмбөгдөж, чих жингэнэсээр байсан ч сонсгол нь одоогоор хэвийн байж, өөрт нь сонсогдсон ёолоон сунжруулсан урт, сөөнгө хашхиралт байлаа. Тэр нь түлэгдсэн байлдагч бархирч байсан бөгөөд өчигдөр германчууд онгоцоор олон торхтой бензин хаяж, халуун шингэн нь улаан цэргийг түлжээ. Плужников тэр байлдагчийг өөрөө зооринд аваачиж өгсөн юм. Учир нь Плужников дэргэд нь байж таарчээ. Өөрийг нь бас түлсэн ч их биш түлжээ. Харин тэр цэрэг бүр тэгэхэд орилж эхлээд одоо болтол орилсоор буй бололтой.

	Гэхдээ ганцхан тэр бархирч байсангүй. Плужниковын найдвар тасарсан бүх хүнийг аваачиж байсан бөглүү, алсын зоорь луу ойртох тусам ёолох дуу улам бүр чангарах ажээ. Гэдсийг нь хүү татсан, хөл гар нь тасарсан, гавал нь бяц үсэрсэн, амьсгал хурааж буй хүмүүс хэвтэх агаад гэтэл цорын ганц эм нь герман архи, дуу шуугүй бага эмчийн зөөлөн гар хоёр байлаа. Түүний хамаг арьс нь ангаж цангасан, өлсөж ундаассанаас зааны арьс мэт үрчлээтэн унжина. Тэнд байгаа хүмүүс нэгэнт буцаж үл гарах ба хорвоо өнгөрөн тайвшрагчдыг дамнан гаргана. Тэгээд сүүлийн үед гаргахаа ч больжээ. Тэднийг зөөж гаргах хүн ч, хүч тэнхэл ч, цаг зав ч байсангүй.

	— Ус авчрав уу?

	Бага эмч өөрөө уух гэж асуусангүй. Амьсгал хураан гол тасрагсад, үхэгсэд хольцолдон дүүрсэн энэ зооринд балга ус залгих нь түүнд бараг гэмт хэрэг байлаа. Тэгээд бага эмч өөрөө ангаж цангасандаа зугуухан, шаналгаатай үхэж байсан ч ус ер уусангүй.

	— Байхгүй. Энэ архи гэж Плужников худал хэлэв.

	Плужников энэ усыг өглөөний бөмбөгдөлтийн үеэр олж авчээ. Дэлбэрэлт, төмөр малгайг нь балбасан хэлтэрхийнээс чих дүлийрчхээд эрэг хүртэл мөлхөж очжээ. Тэр ус руу харалгүйгээр, чадахын хэрээр утган авлаа. Гэвч өөрөө тэр дашмагаасаа ганц ч балгасангүй. Тэгээд цорын ганц тэр эрдэнээ Денищикт зориулан авч ирсэн тул тийнхүү худал хэлжээ.

	— Тэр чинь амьд байна гэж бага эмч хэллээ.

	Бага эмч хэншүү гарган асаастай буй лаа байгаа хайрцгийн дэргэд үүдэн тушаа суугаад, бохир, ширүүн хувцаснаас урт уртаар яаралгүй цуулах нь одоогоор амьд, боовол зохих хүмүүст зориулан цуулж буй ажээ.

	Плужников түүнд герман гурван янжуур өглөө. Бага эмч түүнийг шүүрч аваад, гар нь салганан лааны дөлний хажуугаар хатгачин асааж чадсангүй. Өөрөө бас ганхан савлах авч түүнээ эс анзаарна.

	Өмхийрч ялзарсан үнэр ханхлан, өвдөж шаналан зовж зүдэрсэн ёолоон болсон бүгчим агаарт лаа арайхийн асна. Лааны гал нь нэг намдан улайссан голоо ил харагдуулан, тэгснээ гэнэт дүрсхийн бадарч дахиад л атиралдан хорчих боловч унтрахгүй тэссээр л, мөхөх бөхөхийг үл хүсэх мэт байв. Плужников түүнийг харж, яагаад ч юм цайзыг бодно. Тэгээд:

	— Явах тушаал өгсөн, хэн яаж л явж чадахаараа гэж хэллээ.

	— Салах ёс гүйцэтгэхээр ир ээ юү? гэснээ бага эмч хөдлөх бүрдээ хөндүүрлэн өвдөж буй адил алгуурхан цааш эргэн, юуг ч үл илэрхийлэх гөлийсөн харцаар ширтээд, — Эдэнд битгий хэлэгтүн. Хэрэггүй гэв.

	— Би ойлгож байна аа.

	— Ойлгож байна уу? гээд бага эмч толгой дохиж, — Чи юу ч ойлгохгүй байна. Ойлгож байсан сан бол над хэлэхгүй байх байсан гэв.

	— Эднийг яах вэ? гээд бага эмч зоорины ёолон гиншигч харанхуй тийш дохиж, — Эднийг тоосгонд даруулах уу? Буудаж алах ч юм алга. Үүнийг чи ойлгож байна уу, гэтэл эд чинь над хамаатай. Тушаал уу... Тушаал над падгүй. Би өөрөө өөртөө хамгаас аймшигтай тушаал өгсөн хүн гээд дуугүй болж нүд нь ердөө агшин зуур хачин дүрлэсхийгээд, — Хэрэв цэрэг бүр тус тусдаа өөрөө өөртөө тушаал өгөөд, түүнээ биелүүлээд байх юм бол герман мажийна. Мажийна! Дайн ч бас сөнөнө. Дайн дуусна. Тэр цагт л дайн дуусна гэж хэлэв.

	Тэгээд дуугүй болж атийснаа янжуураа хатаж унжсан уруулаараа сорно. Плужников дэргэд нь баахан дуугүй байгаад халааснаасаа мэрж дуусаагүй хатаасан талх гаргаж, лааны дэргэд тавиад ёологсод ба үүрд дуугүй бологсод дээгүүр алхан харанхуй зоорины зүг аажуухан одлоо.

	Денищик нүд нь аниастай хэвтэх агаад цус нившсэн бохир даавуугаар ороосон цээж нь амьсгалах тоолон чичгэнэн овс овсхийнэ. Плужников суух гэтэл дэргэд нь өөр бусад шархтан хэвтэх тул ердөө л явган суув. Тэгж суух хэцүү байлаа. Учир нь тоосгонд дэлсүүлсэн нуруу нь өвдөх болсоор уджээ.

	— Хажуугийн хүнийг цааш нь зайчил. Наадах чинь аль өчигдөр амьсгал хураасан хэмээн Денищик нүдээ нээлгүй хэллээ.

	Плужников үхсэн хүний хөшсөн биеийг арайхийн хажуу бөөрөөр нь эргүүлбэл таяг адил ёрдойсон гар нь чулуун шал дэлсэв. Тэгээд Денищикийн дэргэд суулаа. Бусдын анхаарал татахаас айж хянуур гэгч нь бүснээсээ дашмагаа авав. Денищик түүн рүү зүтгэснээ болиод

	— Өөрөө? гэв.

	— Би зүгээр байна.

	Дашмаг хол холхийн дуугарвал харанхуй зоорины хүмүүс тэр даруй хөдөлгөөнд оров. Нэг хүн хараахан амьд байгаа ба нэгэнт амьсгал хураасан хүмүүс дээгүүр мөлхөн, бас нэг хүн Плужниковын мөрнөөс барьж угзарч сэгсчив. Плужников бөхийж хилчнийг биеэрээ халхлан яаран тэвдэн: 

	— Уу, уу Володя. Уу! гэж шивгэнэлээ.

	Гэтэл зоорь тэр аяараа шивэр авир болон хөдөлж, ёолж, гиншиж ус руу мөлхөн, харанхуй дотроос нэгэнт хөшин амьдгүй болсон аймшигтай олон арван гараа сунгав. Тэгээд нэгэн зэрэг аймшигтайгаар санаа алдаж уухилан аахилан:

	— У-ус!.. гэлцэв.

	— Ус байхгүй! Ус байхгүй, та минь, нөхөд өө, байхгүй гэж Плужников чанга хашхирав.

	— Ус!.. хэмээн аргасан хоолойнууд уухилалдана.

	Гэтэл нэг нь бүр уйлан, нэг нь харааж зүхэн. нэг хүний гар Плужниковын мөрнөөс, мөрөвчнөөс, хөлс дагтаршсан гимнастёркаас нь угзачсан хэвээр байв.

	— Шөнө авчирч өгье, та минь! Шөнө, одоо толгой ч өндийлгөхийн арга алга! За уу л даа, Володька, уу!.. гэж Плужников хашхирав.

	Зоорь агшин зуур таг чиг болж хилчин хэрхэн арай ядан ус залгиж байгааг бүгд сонсов. Хоосон дашмаг шалан дээр ханхийн ойвол дахиад нэг хүн уйлж, ёолж бархирав.

	— Ингэхлээр маргааш үхэх нь ээ гэж Денищик гэнэт хэлэхэд бүдэгхэн инээмсэглэж шүд нь ярсхийж, — Өнөөдөр үхэх байх гэж бодсон, одоо маргааш үхэх болж байна. Дайн болтол би Осводод2 ажиллаж байсан. Өдөржин усан дотор. Манай нутгийн гол түргэн урсгалтай, хол урсгадаг юм. Амаар нэг ус дүүрчих үе ч байдаг л сан гэснээ дуугүй болж, — Ингэхлээр маргааш... одоо ч шөнө байна уу, өдөр байна уу? гэв.

	— Өдөр. Германчууд дахиад л ятгаж байна гэж Плужников хэллээ.

	— Ятгаж байна? гээд Денищик сөөнгөтөн инээмсэглэж, — Ятгаж байгаа юм биз дээ, тэгэхлээр? Зуу дахин бүгдийг алчхаад ятгана гэнэ ээ? Үхэгсдийг ятгаж байдаг? Ингэхлээр бид ч энд зүгээр нэг хэвтэж байгаа байх нь ээ, аа? гэж гэнэт тохойлдон өндийж, харанхуйн зүг, — Балга ус бүү шалагтун, та минь! Яг балга ус байсан, хуваах юм юу ч байхгүй. Биднийг ятгаж байна гэнэ ээ, дуулав уу? Дахиад гуйж шалж байна гэнэ... гэв.

	Тэгээд бүдэг, зовуурьтай ханиалгавал амаар нь хөөс сагасан цус пүл пүлхийн гарч ирнэ. Зооринд дуу шуугүй болцгоож, гагцхүү түлэгдсэн байлдагч л урьдын адил орь дуу тавина. Нэг хүн харанхуй дотроос:

	— Чи биднийг уучлаарай, дүү хүү. Өршөөгөөрэй. Дээр юу болж байна? гэв.

	— Дээр үү? гэж Плужников лавлан асуугаад, юү гэж хариулдаг билээ хэмээн тэвдэн бодож, — Тулалдаж байна. Сум олсон. Аа, тийм, өглөөгүүр манай харцаганууд нисэж ирсэн. Есөн ширхэг! Бидэн дээгүүр гурав эргэлдсэн. Ингэхийг бодоход биднийг мэдэж байна, мэдэж байна! Тагнуул хийсэн ч байж мэднэ, сэтлэлтэд бэлтгэж байж мэднэ... гэв.

	Ямар ч онгоц ирээгүй, хэн ч сэтлэлтэд бэлтгээгүй, улс орных нь алс баруун хязгаарт, германы тэртээ ар талд эртний цайз амьд хүний цусыг урсгаж байгаа гэдгийг хэн ч мэдээгүй байлаа. Харин Плужников өрснийгөө мэдэж байгаа, санаж байгаа, хүрч ирнэ гэж үнэн голоосоо итгэсэндээ хэзээ нэгэн цагт ирнэ гэж бат бодсондоо худал хэлж орхижээ.

	— Манайхан ирнэ ээ. Манайхан заавал ирж, цааш хөдөлнө. Тэгээд Берлин хүрч, Гитлерийг хамгийн өндөр баганаас дүүжилнэ гэж хэлэхдээ хоолой руу нь нулимс хэрхэн түрэн ирж байгааг мэдрэн, зооринд байгаа хүмүүс үүнийг минь цөмөөр ойлгочих вий хэмээн эмээсээр хэлэв.

	— Дүүжлэх багадна. Хоёр бүтэн долоо хоног түүнд ус өгөхгүй байх юм сан гэж нэг хүн бүдэгхэн хэллээ.

	— Буцламгай усанд шазлах хэрэгтэй.

	— Цайны тухай яриагаа орхицгоо гэж түрүүн уучлал гуйсан хүн дуугарч, — Өөрсдийнхөө иртэл л тэс, дүү хүү минь. Заавал тэс. Бүтэн үлд. Тэгээд энд нөхөд маань байгаа гэж хэлээрэй гээд үхэгсэд нь амьдадаа захиж үлдээдэг тэр цорын ганц үгийг эрж хайн, дуугүй болсонд

	— Нэрээ гутаалгүйгээр үхсэн юм хэмээн залуухан хүний дуу чанга биш авч тов тодхон сонстов.

	Тэгвэл бүгд дуугүй боллоо. Тэрхүү дуугүй байдалд тэргүүнээ бөхийлгөөгүй хүмүүсийн бахархал, амьд хүмүүсийг үхэгсдээс заагладаг тэр шинж төрх байлаа. Плужников бас бүгдтэй цуг дуугүй боллоо. Тэгэхдээ анхны үс сахал ургаж, хир тортог болсон нүүрийг нь даган зугуухан урсах нулимсаа мэдсэнгүй.

	— Коля... хэмээн Денищик ханцуйнаас нь татлан, — Би юу ч гуйхгүй, сум чухаг. Харин намайг эндээс л гаргаж өг, Коля. Намайг өөрөө явж чадахгүй гэж чи бүү бод. Би хүрч чадна гэдгээ мэдэж байна. Би маргааш үхнэ, одоо хүч хүрнэ. Чи яльгүй жаахан л туслаад өг, за юу? Би нар хармаар байна, Коля гэхэд нь

	— Үгүй, шувт бөмбөгдөж байна. Чи хүрч чадах ч үгүй гэв.

	— Хүрнэ ээ. Чи над өртэй, Коля. Хэлэхийг хүсээгүй юм, одоо харин хэлчихье. Чам руу сум явж байсан, дэслэгч, чам руу, Коля, тэр тугалга чинийх байсан. Тийм болохоор намайг наранд гаргаад өг. Тэгээд л болоо. Тэр байтугай ус ч гуйхгүй. Би хүч хүрнэ ээ. Хүч хүрэхгүй гэж чи битгий бод. Хүрч чадна. Харах хүсэлтэй байна, ойлгож байна уу? Сүүлчийнхээ өдрийг харъя гэж хилчин аяархан хэллээ.

	Плужников хилчнийг арайхийн өргөлөө. Денищик ёолохгүйг хичээн, тас зуусан шүдний завсраар исгэрэх мэт амьсгалсаар хоёр гараараа шүүрлэхийлэн налж авлаа. Тэглээ гэвч хөл дээрээ босмогц өөрөө гарц өөд явав. Түүнийг шалан дээр хэвтээ байлдагчид дээгүүр алхах үед нь л Плужников тулж дэмжив.

	Бага эмч амь үрэгдэгсдийн хувцсыг нямбайлан цуучсаар, нөгөө л янзаараа суух ажээ. Лаа өмхий агаар, илжрэл, үхэл дунд амьсгаа нь бүтэх адил хэншүү гарган ассаар, түүний дэргэд цэргийн хүнсний хатсан шар талх гар хүрээгүй нөгөө л чигээрээ байх ажээ.

	Тэр хоёр байн байн зогсож удтал гэлдэрлээ. Денищик чанга, ойр ойрхон аахилж, цоо буудуулсан хэнхдэг дотор нь нэг юм хүржигнэн хол холхийнэ. Тэгээд салганах сульдмал гараараа уруул дээрээ ягаарах хөөсийг байн байн арчина. Түүнийг зогсож азнах үед нь Плужников тулж түшин суулгаж өгнө. Денищик хана налан, нүдээ аньснаа дуугүй болж, хүчээ нөөнө. Ганцхан удаа л:

	— Сальников амьд уу? гэж асуулаа.

	— Амьд аа гэхэд

	— Азтай хүн юм аа. Нөгөө усандаа явсаар л уу? гэж атаархах ямар ч сэтгэлгүй зүгээр л үнэн баримтыг хэлэв.

	— Явсаар гэснээ Плужников ярихын хэрэг байна уу, үгүй юү гэдгийг бодож дуугүй болсноо, — Володя, сонс оо, бидэнд бүгдэд нь яв гэдэг тушаал өгсөн. Хэн хаашаа л явна гэнэ тийшээ яв гэвэл

	— Юу гэсэн үг вэ? гэв.

	— Жижиг жижиг бүлгээр цайзаас гарч явагтун. Ой руу.

	— Мэдлээ гээд Денищик удаанаар шүүрс алдаж, — За тэгэхлээр баяртай гэсэн үг. Зүйтэй зүйтэй, энд ч шуудайд орсон юм шиг юм чинь гэв.

	— Зөв гэж үзэж байна уу?

	Денищик удтал дуугүй боллоо. Сормуус доороос нь ч өчүүхэн жижиг нулимс бөмбөрөн гарч ирээд, өтгөн ургасан сахалтай нүүрийн нь гүн атираанд орж алга боллоо.

	— Сальниковтай цуг яваарай, Коля.

	Плужников зөвшөөрч, дуугүй толгой дохив. Гүүрэн дээр тэр пулемёт тааралдаагүй сэн бол ганцхан Володя Денищиктэй л цуг явах байсан гэж хэлэхийг хүссэн авч хэлсэнгүй.

	Тэгээд Денищикийг хоосон зооринд орхиж, тоосгон шалан дээр нүүрийг нь утаа болсон орог саарал тэнгэр нэвт харагдах нарийхан нүх өөд харуулан хэвтүүллээ.

	— Шинель авсангүй. Бага эмчийн дэргэд хөглөрч байсан юм сан. Би харсан.

	— Хэрэггүй.

	— Би дээрээс авчиръя. Одоохондоо чимээ аниргүй байна.

	— За тэгвэл авчир.

	Плужников хилчний нэгэнт гөлийж хааш яаш болсон харц өөд нь сүүлчийн удаа харснаа зоориноос гарч одлоо. Булан тойрч хэмхэрсэн тоосгоны хэлтэрхийд дарагдсан шатаар нэгдүгээр давхарт гарах л үлджээ. Тэнд шөнийн дайралтын дараа Плужниковын үл таних их бууч ахмадын цуглуулсан хүмүүсээс буудах чадвартай нэг нь үзэлцсээр байлаа.

	Яг толгой дээр нь нижигнээн болоход булан тойроогүй явлаа. Мөр, төмөр малгай дээр нь адрын шаваас унаж, дэлбэрэлтийн ширүүн долгио булангийн цаадах хана мөргөж өөр лүү нь тоос шороо, герман тэслэх бодисын амь бүтэм өмхий хийг ойлгон авчрав.

	Тоосго бут үсрэн асгарч, хашлага тар нярхийн нурах авч Плужников тоос манан болсон өмхий утаа руу нэгэнт шурган, бүдчин явж овоорсон тоосго шаврыг гаталлаа. Нэг газар автомат тачигнаж, дэлбэрэлтийн бөөн утаан дунд буудлагын маш хурц гал улалзана. Харанхуйгаас нэг хүний гар гарч, мөрөвчнөөс нь шүүрэн, цонхны хөндий рүү угз татвал Плужников уур хорсолдоо үрчийн ярвайсан Сальниковын бохир царайг харав.

	— Дэлбэлж орхилоо, үхээрүүд чинь! Ханыг нурааж орхилоо!

	— Ахмад хаа байна? Ахмадыг хараагүй биз? гэж Плужников зүтгэнэ.

	Сальников хүч гарган хашхиран байж, онги татагдсан цонхоор богино богино ээлжээр хорсолтойёо шүршинэ. Тэнд утаа, тоосон дунд зэгэл дүрсүүд сүүмгэнэн, гал гялс гялсхийнэ. Плужников утаа манан болсон нэгдүгээр давхар луу ухасхийхдээ амьсгаатайгаа мөлхсөөр буй, цус нөж болсон ороолт нь задран хөврөлдөж яйр цохиулсан хөлөө чирсэн нэг хүн дээр таварцаглан ойчиж, тэр задран хөвөрсөн ороолтод нь орооцолдов. Тэгээд босон харайхдаа ахмадыг олж харлаа. Тэр нь хананы дэргэд нүдээ онийлгон суух агаад түлэгдсэн улаан цусан нүүрийг нь даган нулимс урсана.

	— Юу ч харахгүй байна. Яагаад харахгүй байна аа? Яагаад? Дэслэгч хаа байна? гэж тэрээр ширүүн атлаа гоморхон хашхирна.

	— Би энд байна. Энд байна, нөхөр ахмад аа, таны өмнө байна гэж Плужников сохорсон даргынхаа өмнө өвдөг сөхрөн хэлэв. Ахмадын хуйхлагдсан нүүр нь учиргүй хавагнасан мэт, шатсан сахал нь үнс болон атиралдан буржийна.

	— Сум, дэслэгч ээ! Сум хаанаас л бол хаанаас ол! Би харахгүй байна, юу ч харахгүй байна!.. гэхэд нь

	— Олно оо, гэж Плужников хэллээ.

	— Байз! Намайг пулемётын ард аваачиж тавь. Пулемётын ард аваач!..

	Тэгээд Плужниковыг эрэн тэмтчив. Плужников тэрхүү салганан чичгэнэсэн гарыг шүүрэн авч, яагаад ч юм элгэндээ наав.

	— Би энд байна. Би энд байна.

	Ахмад түүнийг тэмтрэн үзсэнээ гэнэт

	— Өнгөрчээ. Нүд минь үгүй болжээ. Үгүй болжээ. Сум ч алга. Хаанаас л бол олохыг тушааж байна гэж бүдэгхэн, тайвуу хэлэв.

	Ахмад гараа татаж, нулимс асгарснаас нойтон болсон нүцгэн нүүрэндээ хуруугаа хүргээд, дараа нь сурмаг хөдөлж гар бууныхаа гэрт баруун гар нь хүрэв.

	— Чи энд л байсаар байна уу, дэслэгч?

	— Энд байна аа.

	— Үнэмлэх бичгүүдийг минь булаарай. Гар бууг минь аваарай, долоон сум үлдэнэ гэснээ ахмад гар буугаа гарган хамгаалагчийг нь тэмтрэн авав. Гар нь дахиад салганахаа больжээ.

	Тэгээд буугаа өргөн таамгаар толгой руугаа хэд дахин жишүү нудрав.

	— Нөхөр ахмад! гэж Плужников дуу алдвал

	— Дуугүй! гэв.

	Ахмад гар бууныхаа амыг үмхээд гохыг нь дарчхав. Буун дуу Плужниковт чих дүлийрэм мэт санагдан, буудагдсан толгой хана түсхийтэл мөргөөд шаналгаатайгаар бөхөсхийснээ шал руу гулсан уналаа. Тэгтэл

	— Бэлхэн боллоо гэх дуун дуулдав.

	Плужников энэ дуунаар эргэн харвал дэргэд нь түрүүч зогсож байлаа.

	— Няцаалаа. Даанч илтгэж амжсангүй дээ. Харамсалтайяа гэж түрүүч хэллээ.

	Буудах чимээ үгүй болсныг Плужников ердөө сая л мэдлээ. Тоос шороо доош зугуухан сууж онги татагдсан цонх, онгойсон хана, тэр онгорхой нүхний дэргэдэх байлдагчид тодрон харагдаж эхэллээ.

	— Гурван дайзтай л үлдсэн. Дахиад дэлбэлбэл дуусах нь тэр гэж түрүүч хэллээ.

	— Би сум олноо.

	Плужников ахмадын халуун чигээрээ буй гараас хүнд ТТ-г нь салган авч, халаасандаа хийгээд босонгоо:

	— Үнэмлэх бичгийг нь булаарай, өөрөө гуйсан юм. Харин сум би авчирна. Өнөөдөртөө л авчирна гэв.

	Тэгээд аз дайрсан Сальниковтой салах ёс гүйцэтгэсэн цонхны хөндий рүү очив.

	Хөндийд хэн ч байсангүй. Плужников тоосгон дээр сульдан лагхийтэл суулаа. Тэр дэлбэрэлтэд тааралдсан ч үгүй, германы дайралтыг няцаасан ч үгүй, гэхдээ хамаг бие нь бутарсан шиг байв. Ер нь тийм байдал аль эртнээс байжээ. Юу гэвэл олон дахин дүлийрч, дарагдаж, утаа, дарийн үнэрт хордож, залуу чийрэг бие дээрх аяндаа аньж байсан нөгөө жаахан шарх хүртэл өвдөгнийх нь түүгээр гэнэт цочир өвтгөж сэтгэл байн байн түгших ажээ. Тоосгонд дэлсүүлсэн бөөр нь хөндүүрлэж, байнга өлсөж цангаж, дутуу унтаж, хувцасных нь атираа бүрд нэвт шингэсэн хүүрийн нилхийсэн ёозгүй үнэрээс дотор нь харанхуйлан ой гутна. Дан ганц аюулын тухай, дайралтыг хэрхэн няцаах, ус, сум, идэх юм хэрхэн олох тухай бодож аль хэдийн дасаад, ямар нэг юм дурсан санахаа бүр төсөөрчээ. Тэр байтугай энэхүү нам гүм болсон богинохон зуурт ч өөрийгөө ч, Плужниковыг харсаар байтал нь өөрийгөө буудаж алсан ахмадыг ч, зоорины нүцгэн шалан дээр амьсгал хураан хоцорсон Денищикийг ч эс бодон, сум хаанаас олох тухай л бодно. Бүслэгдсэн цайзаас түүнгүйгээр сэтлэн гарахын бололцоогүй учир сум, гар бөмбөгийг л бодно.

	Сальников цонхоор буцаж ирсэн нь германчуудын тэндээс ирсэн хэрэг байв. Автоматын гурван дайзтай сум газар чулуудаж:

	— Муусайн германчууд дашмаггүй дайрдаг байна шүү гэж хэллээ.

	— Сальников аа, чи сонсоо: чи нөгөө анхны өдрийг санаж байна уу? Чи тэгэхэд сумны хойноос гүйж явсан байх аа. Нэг агуулах... 

	— Тэр агуулахыг чинь Кондаков л мэддэг байсан. Чи бид хоёр эрээд олоогүй шүү дээ.

	— Тэгэхэд чи бид хоёр тэнэг байжээ.

	— Одоо ухаантай болсон гэж үү? Явж эрдэг юм бил үү? гэснээ Сальников санаа алдав.

	— Явъя. Түрүүчид пулемётын гурван дайз сум үлдсэн гэж Плужников хэллээ.

	— Нартай байхад уу?

	— Шөнө олохгүй л дээ.

	— Та бүхэнд баяр хүргэе гээд л захиа бичигтүн гэж Сальников инээмсэглэв.

	Плужников дуугүй байлаа. Сальников халаасаа онгичин талхны бохирдсон хугархай гаргаж ирлээ. Тэгээд хоёул зөнөчихсөн өвгөд адил тэр талхаа удтал хүлхэв. Хатсан аман дотор нь ширүүсэж аргасан хэл арайхийн хөдөлнө.

	— Ус байдаг ч болоосой гэж Сальников дадмаг санаа алдана.

	— Явж шинель ол. Володька нүцгэн шалан дээр хэвтэж байгаа. Түүн дээр очоод, дараа нь нартай газар гаргая гэж Плужников хэллээ.

	— Чөтгөрийн ам, чонын савар луу юу гэж Сальников явангаа амандаа бувтнав.

	Тэрээр ар нуруун дээрээ цус хатан хүрэн толботсон, түлэгдсэн шинель чирсээр түдэлгүй хүрч ирлээ. Автоматын дайзтай сумаа дуугүй хуваан авч, тоосгоны үйрмэг асгарсан хар нүхээр доош мөлхөн газар доор орлоо.

	Денищик амьсгаатай байлаа. Хэсэгхэн харагдах тэнгэр өөд бүүдийн сүүмийсэн нүдээр ширтэн, огт хөдлөхгүй хэвтэнэ. Цыган хар сахалд нь цус нөжрөн хатжээ. Тэгснээ гөлөрсөн харцаар тэднийг харснаа дахиад цонх өөд ширтэв.

	— Танихгүй байна гэж Сальников хэллээ.

	— Азтай хүн. Чи ч азтай хүн юм даа. Их сайн гэж хилчин арайхийн хэллээ.

	— Халуун усанд орвол одоо сайхан байгаа даа. Дулаахан, тэгээд бас ус гэж Сальников инээмсэглэв.

	— Битгий авчир. Ус битгий авчир. Дэмий. Өглөө үхэхийн хооронд.

	Энэ үгийг тэрээр хачин энгийн, уужуу тайвуу хэлсэн учир тэд түүнийг хий дэмий ятгасан ч үгүй. Тэр нээрэн л үхэж байлаа. Үүнээ тодорхой ухааран, арга тасраад харамсах ч үгүй байлаа. Ердөө л тэнгэр харахыг хүсэх ажээ. Дээд зэргийн нигүүлсэл бол Денищикийг ганцаар нь орхих, өөрийг нь өөртэй нь, тэнгэртэй орхих гэдгийг тэд ойлголоо. Тэр хоёр түүний доогуур шинель дэвсэж өгөөд, үлбэгэр, нэгэнт хөрж эхэлсэн гарыг нь атгаад явцгаав. Амьд үлдэгсдэдээ сум олохоор явлаа.

	Германчууд цайзад нэгэнт цөмрөн, хориглон хамгаалалтыг эсэргүүцлийн салангид салангид голомт болгон тасалжээ. Тэд өдөр нь дугуй хуарангийн ээдрээтэй хэсэг дундуур, балгасыг барьж байхаар урагшлан ахих боловч шөнө нь саперчдад дэлбэлүүлж, хараалан бөмбөгдөхөд өртөж, бууны галд түлэгдсэн энэ балгас дахиад л амь орно. Шархдан сэглэгдэж, хуйхлан түлэгдэж, цангаж ундаасаж, үзэлцэн тулалдсаар сульдаж гүйцсэн, уранхай тасархай болсон хувцастай хэлхээ яснууд тоосгон доороос босож газар доороос мөлхөн гараад халз дайрч шөнөдөө үлдэж зүрхлэгсдийг устгах ажээ. Тийм болохоор германчууд шөнөөс сүнсээ зайлтал айна.

	Гэтэл Плужников, Сальников хоёр гэгээн өдрөөр суманд явлаа. Хацраа тоосгонд шалбалж, тоос залгилан мөлхөж, хүүрийн өмхий үнэрт амьсгаа бөглөрөн, автомат шүршихийг агшин тутамд хүлээн нуруу нь хотолзон атиралдсаар мөлхөнө. Энэ агшин бүр сүүлчийн байсан бөгөөд болгоомжгүй хөдөлсөн хөдөлгөөн бүр тэр агшныг нааш татаж мэдэх байлаа. Тийм учраас тэр хоёр жаал жаахнаар, хэд хэдэн алхмаар ээлжлэн мөлхөнө. Мөлхөхийнхөө өмнө удтал түгшүүрлэн чимээ чагнана. Цайз дэлбэрэлт, автоматын дуу, гал дөлнөөс чичрэн доргино. Харин тэр хоёрын мөлхөж буй газар одоохондоо нам гүм байлаа.

	Тэсрэлтээс үүссэн нүхнүүд аминд орно. Юу гэвэл түүний ёроолд амсхийн, ухаан сэхээ орж, миллиметр бүрийг нь мэдрэн мөлхөх дараачийн алхам хийх хүч сэлбэн хураана.

	Тэслэгч бодисын амьсгаа бүгчимдүүлсэн үнэр гараагүй тэр нүхнээс Сальников хоёрдугаарт нь мөлхөн гарлаа. Плужников наранд халсан төмөр малгайгаа авч тавиад элсэн дээр сууж байлаа.

	— Гэрлэнэ дээ хэмээн Сальников аахилж янцагласаар дэргэд нь ирж суунгаа дуугараад, — Хэрэв амьд мэнд эндээс гардаг юм бол заавал гэрлэнэ. Тэнэг байж дээ, гэрлэдэггүй. Над хүүхэн гуйчихсан байсан юм байхгүй юу... гэв.

	Нүүрэн дээр нь цочир сүүдэр тусаж, Плужников юу ч эс ойлгон, хаанаас ийм сүүдэр тусдаг билээ хэмээн гайхтал

	— Хальт! гэх дуулдав.

	Автомат тачигнан толгой дээгүүр агаар зүсэн шунгинаж, нүхний амны хашлага дээр герман зогсож байлаа. Өөрсдөөс нь хоёрхон алхмын зайтайд нэг герман зогсчихсон, тохойгоо хүртэл шамласан ханцуйтай гар, тоосгоны тоос болсон саарал ногоон өнгөтэй, захны нь хоёр товчийг нь тайлсан мундир цамц, автомат онгойн харлаж, яг зүрх рүү нь хараалсан байхыг гайхалтай тодхон харлаа. Тэр хоёр хоёул алгуурхан боссонд автоматууд нь нүхний ёроолд үлдлээ. Тэгээд яг л зүүдэн дундах адил хоёр гараа алгуурхан өргөцгөөв.

	Залуухан, тарган цатгалан, сахлаа мөлчийтөл хуссан герман тэдний дээр, автоматаа чиглүүлчихсэн, инээмсэглэн зогсож байлаа. Гох дээрээ яльгүй дарлаа гэхэд халуу оргиулан цээж зүсэж, мань хоёр энэ нүхний ёроолд үүрд үлдэх байлаа. Плужников тэр сумны тусахыг бүр мэдэрч, яс үс хуга дэлсэн, цус сад татуулаад цоо татан гарч буй мэтээр санав. Зүрх нь учиргүй түргэн пил пилхийн дэлсэж, хоолой руу нь бөөн хар юм түрж, чангаар татвалзан ээрүүтсэнд толгой нь утгагүй гэдгэсхийв.

	Гэтэл тэр герман тачигнатал хөхрөв. Түүний инээх нь чанга, итгэл төгс байсан нь ялан дийлэгчийн инээд байлаа. Тэр зүүн гараа автоматаасаа салгаж, долоовор хуруугаараа дуудав. Мань хоёр үл анивалзах, түгшүүртэй харцаа автоматын амнаас салгалгүй, бие биедээ тээглэн дээшээ дуулгавартайяа мөлхөв. Герман инээсэн хэвээр, долоовор хуруугаараа нүхнээс дохин дуудсаар байв.

	— Одоохон, одоохон хэмээн Сальников амьсгаадан бувтнав.

	Тэгээд Плужниковыг гүйцэн, нүхнээс бүр бүсэлхийгээрээ цухуйснаа гэнэт ирмэг дээгүүр тэгнэн ойчингуут германыг хөлөөр нь шүүрэн авч угз татав. Автомат тэнгэр өөд шүршин нижигнэж, Сальников герман хоёр доош бөмбөрөн унахад Плужников

	— Зугтаарай, дэслэгч ээ! Зугт зугт! гэж арга тасран хашхирах дууг сонслоо.

	Бас хөлийн чимээ сонслоо. Плужников нүхний амны сэрвэн дээр үсрэн гарснаа хашхирсны чимээгээр сандчин ирж яваа германчуудыг хараад зугтав. Автомат шүршиж газар наалдуулан, хөлийн доор тоосго бут бут үсрэх агаад Плужников хүүрэн дээгүүр харайлган, тал тал тийшээ үсчин гүйв. Гурав нугаран атийсан өөрийнх нь нуруу одоо хөөн пэндийж цаглашгүй аварга том болсон мэт германчуудаас ч бус, сумнаас ч бус, амьдралаас хаацайлах мэт санагдана.

	Сум баруунтай нь, зүүнтэй нь, урд нь тусаж, Плужников хайрах мэт агаарыг учиргүй том ангайсан амаараа залгилан, нэг баруун тийшээ, нэг зүүн тийшээ үсчин явахдаа тэрхүү сумнуудын овс овсхийлгэн босгох шорооноос өөр юу ч эс харна. Гэтэл германчууд хойноос нь гүйлдэх гэж бодсонгүй, харин элгээ хөштөл хөхрөлдөн, автоматаар шүршиж эргэн тойронд нь хүрээ гарган, сумаар шавхуурдан элджээ. Гэтэл урагдаж ноорсон хувцастай, тоос тортог болон харласан, зүрх нь амаараа гартал амьсгаадсан энэ хүн үхтлээ гүйж, унаж тусан, мөлхөж, уйлж, дахиад зугтан гүйж, үл үзэгдэх суман хана мөргөх шахан үйлээ эдэлнэ. Германчууд ингэж зугаацан доог тохуу хийхээ зогсоохыг яарахгүй, үүнийг үзээгүй хүмүүс ярих юмтай байх, энэ гөрөөг удаан үргэлжлүүлэхийн тулд Плужниковыг аль болохоор онолгүй буудахыг хичээнэ.

	Харин өөр хоёр герман нүхэн дотор Сальниковыг яаралгүйхэн балбаж байв. Сальников орилж хашхирахаа аль хэдийн больж, зөвхөн л хэржигнэх агаад харин германчууд лантуучид адил бууныхаа бөгсөөр нэгэн жигд ээлжлэн балбана. Сальниковын ам хамар, хоёр чихээр цус сад тавин өөрөө атиралдан хуниралдаж, дуулгаваргүй болсон гараараа толгойгоо халхлах гэж оролдоно.

	Сум буух хүрээ улам бүр багасан, Плужников түүн дотор үсчсээр байсан авч алга дарамхан газар эргэлдсээр байгаагаа хараахан итгэхгүй, юунд ч юм найдсаар л байв. Халаасандаа шургуулсан гар буу гуяыг нь дэлсэн буйг мэдэрсээр байвч түүнээ шүүрэн авах эгзэгтэй агшин ч байсангүй, тийм эгзэг ч байсангүй. Тийм агшин ч байсангүй, амьсгалах агаар ч байсангүй, хүч тэнхэл ч байсангүй, мултран гарах арга зам ч байсангүй. Дуусах цаг болжээ. Дэслэгч Николай Плужниковын цэргийн алба ч дуусаж амь амьдрал нь ч дуусах цаг л тулжээ.

	Германчууд түүнийг онги татагдсан газраас ганцаар ёрдойх тоосгон хананы тэр хэмхэрхий рүү элдэн оруулжээ. Плужников тэр хэмхэрхий хананы ард өнхрөн унаж, гутлынх нь өсгийнөөс ганц хуруу зайтай хана бяц бяц дэлсэх автоматын сумнаас амиа хаацайлна. Өнхрөн унаж нуугдвал, агшин зуур буудлага зогсож, энэ хугацаанд онгорхой хар нүх байгааг харж амжлаа. Тэр нээлхий нүх доошоо, ханан доогуур, пад харанхуй үл мэдэгдэх газар луу оджээ. Плужников бодож санах юм огтхон ч үгүйгээр тэр нүх рүү аль байдаг хурдаараа мөлхөн, биеэ мушгиралдуулан, хуруу хумс, өвдөг тохойгоо цус шүүртэл шалбалсаар зүтгэн оров. Ангал огцом баруун гар тийшээ эргэсэн байсан ба булан тойрон мөлхөв үү, үгүй юү гэнэт түших тулах тулгуураа алдан, хоёр гараа сарвайлгасаар нэг юм руу нисэн ойчив. Тийнхүү ойчингуут толгой дээрээ дэлбэрэх чимээ гарахыг сонслоо. Германчууд түүний хойноос нүх рүү гар бөмбөг шидсэн нь хана мөргөн булангийн цаана дэлбэрч, газар доорх жихүүн нам гүмийг хөвсгөсхийлгэв.

	Плужников элс, таазны шаваас овоорсон шалан дээр ойчихдоо гар дээрээ их эвтэйхэн унажээ. Ойчихдоо хэмхэрч бяцарсангүй, харин доргисноос болоод хамраас нь цус гоожив. Тэр цусыг арчих гэж буй нь гэж нүүр гар гимнастёркоо будан, хөдлөлгүй хэвтэхдээ нэгэнт сурсан дадлаараа аюул ослыг сонсголоороо тодорхойлох ажээ. Амьсгалаа байдгаараа барих авч зүрх нь цээжин дотор нь учиргүй цохилж, байдгаараа хичээсэн ч гэсэн түргэн түргэн уухилан амьсгална. Тэгээд амьсгаагаа дарж ч амжилгүйгээр гар буугаа гаргаад, хүйтэн шалан дээр тухлан хэвтэв.

	Тэгснээ төдхөн хүний хөлийн чимээ сонслоо, Хэн нэгэн хүн болгоомжтой алхлан ирж явлаа. Тийнхүү явахад нь элс л чахарна. Плужников пад харанхуй руу түгшин ширтэж гар буугаа өөд болгон чиглүүлбэл хамаг бие нь чичрэн салганаж буугаа хоёр гараараа барив. Нүд нь харанхуйд нэгэнт дассан тул сүүмэлзэх дүрсийг холоос олж харсан нь хоёр хүн айсуй байлаа.

	Тэднийг ойрхон ирэхэд

	— Зогс! Хэн бэ? гэж асуув.

	Хоёр дүрс таг чиг хөдөлгөөнгүй болсноо, дараа нь нэг нь давхийж гар бууных нь чичгэнэн овоо харааны яг өөдөөс урагшлав.

	— Буудлаа шүү!

	— Нөхөд өө, бид өөрийнхөн байна, өөрийнхөн! Федорчук гэрэл гаргаадах! гэж өөр лүү нь ирж явсан тэр хүн баясгалантай, яаран тэвдэн хэллээ.

	Чүдэнз зурж бамбар асаавал, бамбарын утаа болсон гэрэл харанхуй дотроос армийн хүрэм өмсөж, их буучийн хар петлиц дээрээ гурван хурц улаан гурвалжинтай захны товчийг тайлсан, сахал самбай болсон хүн тод харагдав.

	— Бид өөрийнхөн чинь байна, өөрийнхөн чинь байна, эрхэм минь! Их бууны эхний буудлагаар биднийг дарж, өөрсдөө тэр доороос гарч ирээд, тэгээд бодож бодож... гэж эхний хүн хашхирав.

	Бамбарын чичгэнэсэн гэрэл гэнэт тасран, хөвж, эргэлдсэнээ, учиргүй хурцаар дүрсхийн цацрав. Гар буу суларсан гараас нь зөөлхнөөр түгхийн унаж, Плужников ухаан алдаж орхив.

	Плужников таг чиг, нам гүмийн дунд ухаан орж тэрхүү дадал болоогүй тайван нам гүмээс айв. Хэнхдэг доторх зүрх нь дахин учиргүй цохилж, нүдээ нээлгүй чих минь бүрмөсөн дүлийрчхэж дээ хэмээн хирдхийн бодсоноо, биеэ шаналгаатайгаар хөвчлөн байж дэлбэрэх пулемёт тачигнах, автоматын яхир шүршихийг олж сонсох гэж оролдтол эмэгтэй хүний бүдэгхэн, шивнэх шахсан дуу сонстов.

	— Ухаан орлоо, Христя эгч гэх дууг сонслоо.

	Тэгээд нүдээ нээн харвал пүнхэр өөд замхран одох харанхуй дунд бүдэг гал, эмэгтэй хүний дугариг царайг олж үзлээ. Үнэн гэж итгэхийн аргагүй дун цагаан, үлгэрийн адил цэв цэвэрхэн алчуур доороос туг хар үс цухуйна. Гараа хянуур хөдөлгөн үзвэл сул, хүлээсгүй байлаа. Тэгэхлээр нь дээр нь хэвтэж байсан модон вандангийн ирмэгийг тэмтэрч үзээд өндийж суулаа.

	— Би хаана байна?

	Цочир хөдөлснөөс газар доорх бүдэг гэрэлтүүлсэн хонгил, сахал самбай болсон эрчүүл, хоёр эмэгтэйн царай бүрэлзээд явчхав. Хоёр эмэгтэйн залуу нь дэргэд, түүнээс настай, арай бэлцгэр нь мухарт, ширээний дэргэд сууж байлаа. Тэдний нүүр царай давхарлан хоёр болж, бүдгэрэн сарнисанд вандан сандал, халаас, цус нэвчсэнээс наалданги болсон гимнастёркоо тэмтчиж гарав. Хэчнээн тэмтчээд ч буугаа олсонгүй.

	— Ус уу гэх дуун гарав.

	Залуу хүүхэн нь сэнжтэй төмөр аяга сарвайв. Плужников итгэлгүй авч, итгэлгүй балгавал ус нь булингартай, шүдэнд нь элс шажигнах боловч өнгөрсөн хоногт олдсон анхны ус нь байсан тул хахаж цацан, шунаг сувдгаар ёроолыг нь гартал залгилж орхилоо. Тэгвэл газар доорх зоорь, гал, хүмүүсийн царай манаран эргэлдэхээ даруй больж, гурван цөгцтэй дэн асаж байсан том ширээ, түүн дээрх данх, цэвэр алчуураар бүтээсэн сав суулга, гурван эрэгтэй, хоёр эмэгтэй таван хүн сэлтийг тов тодхон харлаа. Тэр тав тавуулаа өөр лүү нь инээмсэглэн харж байлаа. Настай авгайн хацар даган нулимс асгарах агаад түүнээ арчин, уйлж инээмсэглэнэ. Зүүд нойрон дундах адил нэгэн их алсын, танил зүйл харагдах шиг болсон боловч юу билээ гэдгийг санах гэж оролдсонгүй. Харин ердөө л:

	— Гар буу, миний буу гэж түс тас хэлэв.

	— Энэ байна, май хэмээн залуу хүүхэн ширээн дээр байсан гар бууг шүүрэн авч сарвайн, — Танихгүй байна уу, нөхөр дэслэгч ээ? гэв.

	Буугаа дуугүй авч, хүхээг нь шадхийлгэн сум буй эсэхийг нь шалгаж үзлээ. Сум байсанд, дайзыг бариул руу түлхэж оруулснаа санаа нь даруй амран дотор онгойв.

	— Танихгүй байна уу? Дайны өмнөх тэр бямба гарагт цайзад цуг ирснээ санахгүй байна уу? Та бас ойчоогүй юу даа. Шалган өнгөрүүлэхийн тэнд. Би Мирра байна, санаж байна уу?

	— Санаж байна, санаж байна.

	Плужников нээрэн л бүгдийг саналаа. Доголон хүүхэн, хүүхдүүдтэй эмэгтэйчүүд, германчуудын бүсэлсэн онги онги татаастай цайз дундуур таг чиг нам гүмийн дунд явж байсан, их бууны анхны буудлага, Сальниковтой анх уулзсан, Сальниковын «Зугтаарай, дэслэгч, зугт зугт!..» хэмээн арга тасран хашхирсныг саналаа. Сохорсон ахмад, хоосон зоорь доторх Денищик, балга усны үнэ, амьсгал хураагсдаар дүүрсэн аймшигт зоорийг ч саналаа. Нөгөө тав түүнд нэгэн баясгалантай зүйлийг сэтгэл хөөрөн, бие биеийнхээ үгийг таслан байж ярих боловч юу ч эс сонсох ажээ.

	— Цатгалан байцгаана уу? гэж чих жингэнүүлэн асуувал гэнэт бүгд дуугүй болцгоов. Тэгээд цааш нь цатгалан, цэвэр, бие бүтэн байна уу?.. Гэтэл тэнд та нарын ахан дүүс, та нарын нөхөд, дээр маань үхсэн, зайлуулж амжаагүй, газар шороонд булагдаагүй хэвтэж байдаг. Бид бас үхсэн хэвтэж байдаг, үхсэн хэр нь тулалдаж, зуу дахин алуулсан хэр нь германчуудыг улаан гараараа багалзуурдаж байна. Усыг хүүхдүүдэд өгөлгүй, пулемётод хийж байна. Хүүхдүүд ангаж цангаад элий балай болон солиорч байхад бид усаа пулемётод хийж байна! Ганцхан пулемётод! Буудахын тулд! Германчуудыг оруулахгүйн тулд!.. Гэтэл та нар энд хөштөлөө сууж байгаа юу?.. гэснээ гэнэт босон харайж, — Муухай амьтад! Буудаж ална, та нарыг! Айж хулчийсны чинь төлөө, урвасны чинь төлөө! Би одоо ингэх эрхтэй! Би үхээд хэвтэгсдийнхээ өмнөөс, тэдний өмнөөс буудах эрхтэй шүү! гэж хашхирав.

	Ийнхүү байдаг тэнхээгээрээ, халуурсан мэт чичиргэнэн хашхирч гарлаа. Гэтэл нөгөөдүүл нь дув дуугүй сууна. Гагцхүү хамгийн сүүлчийн үгэн дээр ахлах түрүүч Федорчук харанхуйд орж, автоматынхаа замгийг дуугарган

	— Чи биднийг муухай амьтад гэж бүү хэл! гэв. 

	Тарган биетэй хүн өөдөөс нь дайвалзан хүрч ирснээ цулцгар гар энхрийлэнгүй атлаа бат тэвэрч авав. Плужников мултрах гэсэн ч эхийн зөөлөн биед нь нааж үс сахалтай, цус нөж болсон хацраа наагаад уйлж орхив. Уйлах уйлахдаа чанга, эхэр татан уйлж гарлаа. Тэгэхэд нь эелдэг зөөлөн гар мөрөөр нь илж, эхийнх нь адил үг бүдэгхэн, уужуу тайвуу дуу:

	— Тайвшир, хүү минь, тайвшир. Чи эргээд ирлээ шүү дээ. Гэртээ бүрэн бүтэн эргээд ирлээ. Амарч үз, тэгсэн хойноо шийдье. Амарч үз, хүү минь гэж шивгэнэх ажээ.

	«Өө, би чинь эргээд ирсэн юм байна шүү дээ. Эргээд ирсэн юм байна...» гэж Плужников сульдан бодов.


Гуравдугаар бүлэг

	I

	Зургаадугаар сарын 22-ны өглөөгүүр ахлагч Степан Матвеевич, ахлах түрүүч Федорчук, улаан цэрэг Вася Волков, бас гурван эмэгтэйн цай ууж суусан агуулахад их бууны бэлтгэлийн эхний хоромд хүнд сум тусжээ. Сум үүдэнд тусахад, дээвэр тэссэн ч шат нурж, дээшээ гардаг, тэдний үзэж байсанчлан, цор ганц аврагдах замыг тасалжээ. Плужников тэр сумыг санаж байлаа. Юу гэвэл тэсрэлтийн долгион шинэхэн гарсан нүх рүү өөрийг нь унагаж, ухаан орсон хойно нь Сальников өнхрөн унаж иржээ. Тэгэхдээ тэр сум өөрийнх нь хувьд ард нь, тэдний хувьд урд нь тусаж, тэдний зам удтал салжээ.

	Бөглүү зооринд амьдаараа булагдсан тэдний хувьд бүх байлдаан одоо толгой дээр нь болж байжээ. Дайн тулалдаанаас агуулахын метр зузаан хана туурга донслон доргиж, агуулахыг дээрээс нь элс, бяц үсэрсэн тоосго нуран дахин зузаан давхарга үүсгэн булж, салхивч нүх нуран унажээ. Тэд ийнхүү өөрсдийнхөн ба бүх ертөнцөөс таслагджээ. Гэхдээ тэдэнд идэх юм байсан агаад усыг тэд хоёр дахь хоногтоо худгаас авах болжээ. Эрчүүл нь шал ховхлон, худаг ухсанд, хоногтоо аяны хоёр тогоо ус тунаад байдаг байлаа. Идэх, уух, хийх юмтай байлаа. Үүнд тал бүр тийшээ таамгаар ханаа нүхлэн, дээшээ гарах гарц сэтлэх гэж юм уу, газар доорх хажуугийн өрөө рүү нэвтрэх нүх сүв гаргах гэж ноцолдоно. Ээлжит бөмбөгдөлтийн үед тэр нүх сүвийг нь дарах авч тэд дахиад л ухаж төнхөнө. Тэгээд нэг удаа газар доорх бөглүү зоорь, мухар, олон тийшээ салаалсан нүх рүү нэвтрэн оржээ. Тэндээс зэвсгийн агуулах руу нэвтэрсэн ч шууд бөмбөгдөлт гарцыг нь бас битүү дарсан байжээ. Холын нэг тасалгаа руу нэвтэрсэн нь тэндээс дээшээ нарийхан нүх гарсан байлаа.

	Тэгээд энд олон хоносны дараа анх удаа дээшээ гарчээ. Амьдаараа оршуулагдсан тэд чөлөөт байдал, агаар салхи, өөрсдийнхөн өөдөө амь тэмцэн тэмүүлэн зүтгэв. Тэд газар доороос хойно хойноосоо цувран дээш мөлхөн гарч очсоноо зургуулаа амьдрал, аврал өөд гаргаж өгсөн мэт санагдаж байсан нөгөө нүхнээсээ ганц ч алхаж чадалгүй, таг болон зогсоцгоов.

	Цайз одоохондоо амьдарсаар л байлаа. Дугуй хуарангийн хаа нэгтэй, Мухавецийн цаад биед, сүмийн ард буудалцаж, юу ч юм шатан нурж байлаа. Гэхдээ энэ төвд энэ шөнө нам гүм байлаа. Бас танихын аргагүй болжээ. Өөрийнхөн ч, агаар салхи ч, зоргоор тэнүүн байдал ч байсангүй.

	— Өнгөрчээ гэж Федорчук шуухитнана.

	Христя авгай уйлан, тариачны маягаар нулимсаа толгойн алчуурынхаа үзүүрээр арчин хураана. Мирра түүнд наалдана. Хүүрийн өмхий үнэрт амьсгаа нь давчдан бүтнэ. Гагцхүү Анна Петровна л харанхуйд ч гэсэн цоргин дүрэлзэх хурц нүдээрээ ширүүн ширтэж, хашаан дотуур дуу шуугүй алхлан одлоо.

	— Аня! Чи хаачих нь вэ, Аня? гэж Степан Матвеевич дуудлаа.

	— Хүүхдүүд гэснээ агшин зуур эргэн харж, — Тэнд хүүхдүүд, миний хүүхдүүд байгаа гэв.

	Анна Ивановна явж одсонд цаадуул нь арга тасран балмагдаж, гуньхран газар доорх агуулах руугаа буцацгаажээ.

	— Хайгуул хийх хэрэгтэй. Хаашаа явах, манайхан хаа байгааг мэдэх хэрэгтэй гэж ахлагч хэллээ.

	— Хааш нь хайгуул явуулах хэрэг вэ, хааш нь? Эргэн тойрон германчууд байхад чинь гэж Федорчук санаа алдав.

	Гэтэл нөгөө ээж хүүрт таварцаглан, пуужингийн хөхөлбөр туяа өөд ухаангүй солиотой мэт болсон хүйтэн харцаараа ширтэн харсаар яваад л байлаа. Түүнийг хэн ч эс дуудан, хэн ч үл зогсооно. Учир нь манайхны нэгэнт орхин одсон, германы саперынхны нэгэнт дэлбэлсэн олон өдрийн бөмбөгдөлтөд онги онги татагдсан хэсэг дундуур явж байлаа. Ээж гурван давхар дааман хаалгаар гарч, цус нэлийн халтирамхай болж, хүүр хөглөрсөөр байгаа гүүр лүү гарч очлоо. Тэгээд санаандгүй шүршсэн суманд гурван газраараа оногдон өөрийнхөн дундаа уналаа. Яг л явж байсан чигээрээ өнхрөн унасан нь аль хэдийн үхсэн хүүхдүүд рүүгээ гараа сунган, эршүүд, шулуун амьсгал хураажээ.

	Тэр тухай хэн ч мэдсэнгүй. Газар доор үлдсэн тэр хүмүүс, тэр тусмаа дэслэгч Плужников ч мэдсэнгүй.

	Плужников ухаан орсноо сум шаардав. Хананы онгорхой нүхээр, газар доогуурх хонгилоор дайны эхний мөчид Сальниковын очихоор гүйж явсан тэр агуулахад хүргэж өгөхөд тэрээр цоо шинэ тостойгоосоо болоод бүүдгэр харагдах ППШ3 дүүрэн сумтай дайзнууд, ломботойгоо гар хүрээгүй хайрцагтай сумнуудыг олж хараад нулимсаа арайхийн барилаа. Өчнөөн олон шөнийн турш өөрсдийн нөхдийн амь насыг гарзадсан эдгээр зэвсэг одоо урд нь өрөөстэй байх агаад үүнээс өөр азыг хүссэн ч үгүй, хүлээсэн ч үгүй. Байсан бүх хүнээрээ зэр зэвсэг цэвэрлэх, тосыг нь арилгах, тулалдаанд бэлхэн болгох ажил хийлгэж, тэгээд түүний эрч хүчинд зоригжсон тэд цөм гол төмөр, замаг сэлтийг ум хумгүй цэвэрлэнэ.

	Орой тийшээ гэхэд автомат, нөөц дайз, сумтай хайрцаг сэлт бүгд бэлхэн болжээ. Тэр бүхнээ онгорхой нүхний доорх мухарт зөөн авчирчээ. Тэр мухарт өдөр нь өөрөө амьсгаадан аахилж, хүний хөлийн чимээ сонсон, аврагдана гэдэгтээ үл итгэн хэвтэж байсан билээ. Бүх эрчүүдийг дагуулан авчрав. Хүн бүхэн зэр зэвсэг, сумнаас гадна Степан Матвеевичийн худгаас нэг нэг дашмаг ус авч явлаа. Эмэгтэйчүүл зоориндоо үлджээ.

	— Эргэж ирнэ ээ гэж Плужников хэлэв.

	Плужников товчхон, их ууртай ярина, цаадуул нь ч түүнд үг дуугүй захирагдана. Зарим нь хүндэтгэн, бэлэн зэлэн, зарим нь айж эмээж, гурав дахь нь дургүйцсэнээ арайхийн нуух авч эсэргүүцэж хэн ч эс зүрхэлнэ. Өлсөж ундаасаж, нойргүй явснаас харлан, үс сахал нь ургаж урагдаж салбаран, цус нөж болсон гимнастёрктой энэ дэслэгч туйлын айдас хүрэм харагдана.

	Ганцхан ахлагч л чанга бусаар хөндлөнгөөс оролцож:

	— Бүгдийг цааш нь далд хийгтүн. Хатсан хэрчим талх, аяга буцалсан ус л түүнд өгөгтүн гэв.

	Хэцүү бэрх өдөр ирэх үед хэрэг болно хэмээн хадгалж байсан бүхнээ өрөвч сэтгэлтэй Христя авгайг банзан ширээн дээр гаргаж тавихад тэгж хэлжээ. Плужниковын хоолой өлссөнөөс зангирч байсан тул ширээ рүү гар сунган зүтгэжээ. Гэдсээ дүүртэл чихэх, түүнээс болоод хашхирахгүйн тулд ханцуйгаа хазан байж, газраар өнхөрч байсан тэр байдлыг одоо нэг дарж авахын тулд харсан бүхнээ идэхээр ширээ рүү очжээ. Гэтэл ахлагч гараас нь тас атган авч, ширээг биеэрээ халхлаад:

	— Хураа, Яновна. Нөхөр дэслэгч ээ, та ингэж болохгүй. Тэгж идвэл үхнэ. Одоо бага багаар идэх хэрэгтэй. Ходоодоо дахин шинээр дасгах хэрэгтэй гэж хэллээ.

	Плужников биеэ барив. Хоолой руу түрж ирсэн бөөн юмыг залгиж, Миррагийн нулимс дүүрсэн дугариг нүдийг харснаа инээмсэглэх гэж оролдоод инээхээ төсөөрснийг ойлгож буруу харлаа.

	Өөрийнхөн өөдөө гарч очихоос өмнө харуй бүрий болмогц залуухан, аймхай дуугүй байлдагч Вася Волковын хамт ангалаар сэмээрхэн мөлхөн гарав. Алсын буудлагын дуу чагнан, хөлийн чимээ, яриа хөөрөө, зэр зэвсгийн хангир жингэр гэхийг сонсон удтал хэвтлээ. Гэхдээ тэр хавьд нь чимээ аниргүй байлаа.

	— Миний хойноос. Тэгэхдээ битгий яар, эхлээд юу гэхийг сонсож ав!

	Тэд нүх бүрийг нэгжин, овоолсон шороо бүрийг шалгаж, хүүр бүрийг тэмтрэн үзлээ. Сальников байдаггүй.

	— Амьд байгаа юм байна. Олзлоод авч оджээ. Манай алагдагсдыг тэд булдаггүй юм хэмээн өөрийнхөн рүүгээ очсон хойноо Плужников санаа амрангуй хэллээ.

	Гэлээ гэхдээ л өөрийгөө буруутайд тооцов. Ухаан нь биш, сэтгэл нь өөрийгөө тэгж буруутгана. Юу гэвэл анхны өдрөө байлдаж буй бус ба дайнд өөрийн хууль, өөрийн ёс суртахуун гэж байдаг, энх амгалан амьдралын үед хүлцэшгүй гэж үзэж байсан зүйлс тулалдаанд ердөө зайлшгүй чухал зүйл болдгийг нэгэнт сайн ойлгожээ. Гэлээ гэхдээ Сальниковыг аварч чадаагүй, түүнийг аврах ёстой, аврах үүрэгтэй байсан (өөрийнхөө төлөөнөөс биш), харин энэ хайгуулд илгээсэн, зайлан одохоор оролдсон, зайлан одогсдын төлөөнөөс аврах үүрэгтэй байсан тул түүнийг үхээд байхыг олчих вий гэж Плужников учиргүй эмээнэ. Гэтэл германчууд түүнийг олзлон аваачсан бол азтай, үл гуньхрагч Сальников шарх нь эдгэрч, мултран гарч, магадгүй зугтан гарч ч мэднэ гэж горьдов. Эцэс дуусваргүй тулалдааны энэ өдөр хоногуудад шалбархай хацартай аймхай хөвгүүн байснаа яахаас ч буцахгүй шийдэмгий, ухаантай ов зальтай, авхаалж самбаатай дайчин болон өсөж бойжиж билээ. 

	Плужников дотор нь онгойж шүүрс алдан:

	— Амьд байгаа юм байна гэв.

	Тэд ангархайн доорх мөргөцөгт зөндөө буу зэвсэг, сум зөөж авчирлаа. Дайсныг санаандгүй гэнэдүүлэн шуурган галаар сэтэлбэл зохих байлаа. Бүгдийг өөрсдийнхөн дээрээ нэгмөсөн аваачихын тэнхэл байсангүй, тийм болохоор Плужников энэ шөнөдөө эргэж ирэхээр бодож байлаа. Эргэж ирнэ гэж эмэгтэйчүүлд хэлсэн ч гарч дайрах цаг ойртох тусам өөрөө улам бүр цухалдан уурсана. Бас нэг асуудлыг шийдвэрлэх үлдсэн, тэгэх тэгэхдээ хойшлуулшгүй шийдвэрлэх ёстой байсан хэр нь түүнийг хэрхэн шийдэх учраа эс мэднэ.

	Эмэгтэйчүүдийг сэтлэлтэд цуг авч явж болохгүй байлаа. Юу гэвэл хал үзсэн байлдагчдад ч болов эл зорилт дэндүү осолтой, хэцүү бэрх байжээ. Гэхдээ тэднийг хувь заяанд нь даатган зоргод нь орхиж зохихгүй байлаа. Плужников үүнээс гарах арга замыг сэтгэл тувт шаналан эрэлхийлнэ. Гэхдээ яаж ч ухаан зарлаа гээд гарах зам ганц л байлаа.

	— Та нар эндээ үлдэнэ хэмээн хүүхнүүдтэй харц тулгарахгүйг хичээн дуугараад, — Маргааш өдөр германчууд арван дөрвөөс арван зургаан цаг хүртэл үдийн хоолоо иддэг, хамгийн нам гүм цаг нь тэр үеэр цагаан даавуу барин дээш гарч очигтун. Тэгээд бууж өгөн олзлогдогтун гэв.

	— Олзлогдох ий? гэж Мирра бүдэгхэн, үл итгэн асуув.

	— Мөн болдог юмаа бодож олов оо! хэмээн өөрийг нь хариу хэлэхийн завдалгүй Христя авгай хилэгнэнгүй, чанга хэллээ.

	— Олзлогдох гэнэ шүү, мөн болдог юмаа бодож олов оо! Хөгшин чавганц би олзлогдож хэнд хэрэгтэй юм бэ? Энэ охин л байна гэснээ Мирраг тэврэн авч, өөртөө наалаа. Модон хөлт? Дэслэгч та ч болдог юмаа бодож олж дээ! гэв.

	— Би хүрч дөнгөхгүй хэмээн Мирра дуулдахтай үгүйтэй хэллээ.

	Мирра германчууд хүртэлх замыг биш, германчууд түүнийг олзонд хөөж аваачих тэр замыг ярьж байна гэдгийг Плужников яагаад ч юм тэр дорхноо ойлголоо. Тийм учраас татгалзах үгээ дав даруй олж чадсангүй, эмэгтэйчүүдийн хэлсэн учир шалтгийг зөвшөөрөх үгүйн хооронд дүнсийн дуугүй боллоо.

	— Мөн болдог санаа бодож олж дээ! Чи уг нь дарга ч билээ, чиний шийдвэр зохихгүй шийдвэр байна хэмээн Христя авгай өөр аялгаар, одоо бүр гайхах байраар залган өгүүллээ.

	— Та нар энд үлдэж болохгүй. Командлалын тушаал байсан учраас бүх эмэгтэйчүүд гарч явжээ гэж итгэлтэй бус өгүүллээ.

	— Тэд чинь танд дарамт байсан учраас явсан байна! Нэгэнт тээр болж байгаагаа мэдэж буйгаас хойш би ч явна. Гэтэл одоо хүү минь, энэ муу нүхэндээ Мирра бид хэд хэндээ саад тээг болоод байгаа юм бол доо? Хэнд ч саад болсон юм байхгүй, тийм болохоор явж ханатлаа байлдагтун. Бидэнд орон байр байна, идэх юм байна, бид хэнд ч тээр болсон юм алга, манайхныг эргэж иртэл эндээ байя.

	Плужников юм эс дуугарна. Германчууд шинэ шинэ хот эзлэн авч буй тухай, Москва, Сталинградын дэргэдэх тулалдааны тухай, Улаан Армийг устгаж буй тухай өдөр болгон мэдээлж байгааг ярихыг хүссэнгүй. Германчуудын ярианд үл итгэх авч өөрийн их буунуудын нүргэлээнийг аль хэдийнээс сонссонгүй билээ.

	— Энэ хүүхэн чинь еврей. Еврей, тэгээд доголон. Тэд дор нь хавхийлгэнэ биз дээ гэж Федорчук гэнэт хэлэв.

	— Тэгж бүү ярь, дуугаа тат! Энэ чинь тэдний үг, тэдний! Наадах чинь фашистуудын үг гэж Плужников зандрав.

	— Уг хэрэг үгэндээ байгаа юм биш ээ, гэж түрүүч санаа алдан, — Уг нь ч эвгүй үг л дээ, тэгэхдээ Федорчук яг л үнэн юм хэлж байна. Тэд чинь еврей үндэстнийг үздэггүй улс... гэвэл

	— Мэдэж байна хэмээн үгийг нь тасалж, — Ойлголоо. Гүйцээ. Үлдэцгээгтүн. Эднийг байлдагчид ч хэрмээс гаргаж мэднэ, тэгвэл гарч явагтун. Яаж ийгээд гэв.

	Плужников ийм шийдвэр гаргасан боловч түүнд сэтгэл дундуур, дургүйцэнгүй байлаа. Энэ тухай хэчнээн удаан бодох тусам дотроо улам эсэргүүцнэ. Гэвч өөр ямар нэг санал гаргаж эс чадна. Тийм учраас царай барайн тушаал өгөөд, сум авахаар эргэж ирнэ гэж дүнсийн амлаад, тагнуул хийлгэхээр илгээсэн номхон Вася Волковын хойноос мөн л барайсаар дээш мөлхөн гарлаа.

	Волков хичээнгүй зүтгэлтэй хөвгүүн байсан ч ертөнцийн бүх жаргалаас унтахыг илүүтэйд үздэг, тэгээд сав л хийвэл унтаж хэвтдэг байлаа. Дайны эхний хурмын аймшиг, амьдаараа оршуулагдахын аймшгийг амссан ч тэр айдсыг даран чадаад, бүр ч хүнд анзаарагдашгүй, бүр ч хичээнгүй зүтгэлтэй болжээ. Юм бүхэн дээр ахлах хүнийг түшихээр шийдэж, дэслэгчийг гэнэт ирснийг сэтгэл туйлаас онгойн угтаж авчээ. Энэ хир тортог болсон, уранхай ноорхой, туранхай дарга юундаа ингэж уурлан цухалддагийн учрыг эс ойлгох боловч одоогоос эхлээд чухамдаа энэ дарга л Волковын амь насыг хариуцна гэдэгт баттай итгэж байлаа.

	Тэр нь тушаасан болгоныг дуулгавартай биелүүлнэ. Үүнд сэмээрхэн дээш авиран гарч, чимээ чагнаж, эргэн тойрныг ажиглан, хүн амьтан эс олж хараад, нүхээр буу зэвсэг, сум сэлтийг хичээнгүйлэн зөөж гарав.

	Германы автоматчид хажуухнаар нь гарлаа. Тэд Волковыг олж харсангүй, харин тэднийг Волков харсан ч хаашаа явсныг нь ажигласангүй, тэр байтугай илтгэсэн ч үгүй. Тэр бол өөрийнх нь авсан даалгаврын хүрээнээс хальж гарсан зүйл байлаа. Германчууд тэдний хоргоддог байрыг сонирхсон ч үгүй, хаашаа ч юм өөрсдийнхөө хэргээр явж одсон учир зам нь чөлөөтэй байлаа. Өөрийг нь давчуу нүхээр хайрцагтай сум, автомат чирч гарган, бүгдээр ил гарч ирэх зуур германчууд нэгэнт явж далд оров. Плужников тэгээд хэчнээн чих тавин чагнасан ч сэжигтэй юм юу ч олж сонссонгүй. Хаана нэгтээ буудаж, нэгтээ мина хаяж, нэг газар пуужингаар хурц гэрэлтүүлэх авч цайзын онги татагдсан төв эл хуль хоосон байлаа.

	— Волков надтай цуг яв, түрүүч, ахлагч хоёр дагаад урагшаа түргэн.

	Тэд бөхийлдөн, манайхан тэсэн үзэлцсээр, Денищик амьсгал хурааж, түрүүчид «Дегтярев» бууны ердөө гуравхан дайз сум үлдсэн алсын харанхуй балгас өөд хөдөллөө. Яг энэ үеэр балгасанд цагаан дөл манасхийн, нижигнэн цуурайтсанаа хойноос нь автомат богинохон ээлжээр таг тагхийн шүрших дуулдав.

	— Дэлбэлж орхилоо! Германчууд хана дэлбэлж орхилоо! гэж Плужников хашхирав.

	Энэ чимээгээр пулемёт тачигнан, гол нь харлах тэнгэрийг хага яран зүслээ. Волков хайрцагтай сумаа алдаж, өнхрөн унавал Плужников нэг юм хашхираад, пулемётын өнгийн утас мэт галын өөдөөс харайлгалаа. Ахлагч түүнийг гүйцэн, унагаад, дээрээс нь даран:

	— Чимээгүй, нөхөр дэслэгч, чимээгүй! Сэхээрээч гэв.

	— Тавь л даа! Тэнд нөхөд маань, сум байхгүй байгаа! Шархтнууд байгаа... 

	— Юү гэж тавих хэрэг вэ, хааш нь!

	— Тавь!..

	Плужников бяртай, хүнд бие доороос мултрахыг хичээн тийчилнэ. Гэвч Степан Матвеевич тас тэврэн дарж, Плужниковыг тийчлэхээ больсон хойно л сая тавилаа.

	— Өнгөрчээ, нөхөр дэслэгч. Хожиджээ. Сонс л доо гэж тэр санаа алдлаа.

	Балгасан дахь тулалдаан нам гүм болжээ. Хаа нэгтээ германы автомат хааяа нэг балбах нь харанхуй зааг руу буудаж байгаа юм уу, хамгаалагчдыг зүйл дуусгаж буй бололтой байлаа. Гэтэл Плужников хэчнээн чих тавин сонслоо ч гэсэн хариу гал байсангүй. Харанхуйд, түүний дуугарах чимээгээр буудсан пулемёт ч бас дуугүй болж тэгээд Плужников амжсангүй, сүүлчийн тушаалыг биелүүлж чадсангүй гэдгээ ойлголоо.

	Газар хэвтсэн чигээр байж, найдан горилсоор, одоо бүр машид сийрсэн дууг чагнасаар л байлаа. Юу хийх, хаашаа явах, өөрийнхнөө хаанаас эрэхийг эс мэднэ. Ахлагч бас дэргэд нь дуу шуугүй хэвтэж, бас л хааш явах, юу хийхээ эс мэднэ.

	— Тойрон гарч байна. Таслах нь байна. Түүнийг алчихсан юм уу, яасан юм? хэмээн ахлагчийг Федорчук дугтчив.

	— Тусал.

	Плужников эсэргүүцсэнгүй. Газар доорх зоорь луу дуу шуугүй бууж, дуу шуугүй хэвтэв. Ямар нэгэн юм ярьж, тайвшруулж, эвтэйхэн хэвтүүлэн, цайгаар ундаална. Тэр дуулгавартай эргэлдэн, өндийж, хэвтэж, юу өгснийг нь ууж, юу ч үл дуугарна. Тэр байтугай хүүхэн түүнийг шинелиэр хучиж:

	— Энэ таны шинель шүү дээ, нөхөр дэслэгч. Таных, санаж байна уу? гэхэд нь ч юм дуугарсангүй.

	Нээрэн л тэр нь түүний шинель мөн байв. Цоо шинэхэн, дарга шар товчтой, биед нь яг таарсан шинель байлаа. Түүнийг ихэд бахархаж, нэг ч өмсөж үзээгүй шинель нь байсан бөгөөд түүнээ тэр дор нь таньсан авч, юм бүхэн падгүй санагдсан учраас юу ч хэлсэнгүй.

	Ингэж үг дуугүй, бодох санах юмгүй, хөдөлгөөнгүй хэчнээн хоног хэвтэхээ өөрөө ч үл мэднэ. Мэдэхийг ч үл хүснэ. Газар доорх зооринд өдөржин шөнөжин авс доторх мэт нам гүм байж, өдөржин шөнөжин цөгцтэй өөхөн дэн бүрийн гэрэлтүүлж, өдөржин шөнөжин утаа тортог болсон гэрлийн цаана үхэл адил нэвтэршгүй, наалданги харанхуй байна. Плужников тэр харанхуй руу нүд салгалгүй ширтэнэ. Өөрийнхөө гэм буруутай байсан тэр үхэл рүү ширтэнэ.

	Одоо Плужников бүхнээ нүдээр харах мэт гайхалтай тодхон санана. Түүнийг хаацайлан урагш ухасхийж, түүнд, Плужниковт үл ойлгогдох, хүршгүй нэгэн зүйлд хөтлөгдөн, эргэлзэж гуйвалгүй, бодож саналгүйгээр ухасхийж байсан бүхнийг санана. Түүний буруугаар амь үрэгдсэн, тэд бүгдээрээ чухамдаа л тэгж ухасхийж байсан учрыг Плужников одоо ойлгох гэж оролдсонгүй. Одоо тэднийгээ дахин нүднийхээ урдуур өнгөрүүлэн, ердөө л ширтэн харав. Тийнхүү яаралгүй, анхааралтай, хайр найргүй ширтэж байлаа.

	Тэгэхэд автоматын хурц гал тэсэхийн аргагүй шүршиж байсан сүмийн хүнхгэр цонхны дэргэд өөрөө түр саатаж билээ. Тэгэхдээ балмагдаж тэвдсэндээ ч бус, хүчээ хуримтлуулсандаа ч биш, ердөө тэр цонх өөрийнх нь цонх байснаас тэгжээ. Бүх шалтгаан тэр л байлаа. Тэр бол өөрийнх нь цонх байлаа. Дайралтад орохоос өмнө өөрөө түүнийг сонгон авчээ. Гэтэл түүний цонх руу, өөдөөс нь балбаж буй үхлийн урдаас өөрөө биш, харин хөрж дуусаагүй хөнгөн пулемёт бүхий горзгор өндөр хилчин ухасхийжээ. Дараа нь (нэгэнт үхчихсэн хойно) тэр Плужниковыг сумнаас хамгаалан, нөжирсөн цусаа нүүр лүү нь үсчүүлэн сануулга өгөх мэт хэвтэж байжээ.

	Өглөө нь өөрөө сүмээс зугтжээ. Толгойгоо боосон түрүүчийг орхиод зугтсан. Түрүүч яг онгорхой аман дээр байсан хэр нь тэндээ хоцорчээ. Тэр зайлан одож болох байсан авч яваагүй, ухраагүй, нуугдаагүй. Харин түрүүч сүмд хоцорсон учраас л Плужников зоорь хүрч чадаж билээ. Гүүрэн дээрх шөнийн дайралтын үеэр түүнийг хэнхдэгээрээ хамгаалсан Володька Денищик шиг эсэргүүцэхийг үл бодон, айсандаа болоод ээрэн, хоёр гараа тэнгэр өөд дуулгавартай сарвайн Плужниковыг нэгэнт бууж өгч байхад германыг шилбэнээс нь угз татан унагасан Сальников шиг, сум авчирч өгнө гэж амлаад, цагт нь аваачиж өгч чадаагүй тэр л хүмүүс шиг үлдэж билээ.

	Плужников өөрийнхөө шинелиэр хучаад, вандан дээр хөдөлгөөнгүй хэвтээд, өгснийг нь идэж, сияан аяга аманд ойртуулсан үед нь уучхаад, асуусан асуултад хариулахгүй гөлөрнө. Тэр байтугай юм ч бодохгүй, ердөө л өрөө тооцоолж байлаа.

	Түүний оронд хүмүүс амь үрэгдэж байсан учраас л гагцхүү амьд үлджээ. Энэ бол дайны хууль гэдгийг ойлголгүйгээр эл нээлтийг хийжээ. Хэрэв чи амьд мэнд үлдсэн бол чиний оронд хэн нэгэн хүн амь үрэгджээ гэдэг үхэл адил энгийн чухал зүйлийг нээжээ. Гэхдээ өөрөө энэ хуулийг хийсвэр салангид биш, ухааны дүгнэлтийн замаар бус, өөрийнхөө туршлагаар нээжээ. Энэ бол түүний хувьд нинжин сэтгэлийн асуулт биш, амьдралын асуулт байлаа.

	— Дэслэгч солиорлоо хэмээн Федорчук хэлэхдээ Плужниковыг сонсож байна уу, үгүй юү гэдэг талаар санаа нэг их тавилгүй, — Чингэхэд юу хийх вэ, та минь! Өөрөө бодох хэрэгтэй, ахлагч аа гэжээ.

	Ахлагч юм эс дуугарах авч Федорчук нэгэнт ажилд орж эхэллээ. Түүний хамгийн түрүүнд хийсэн зүйл гэвэл, дээш гарсан цорын ганц ангархайг тоосгоор таглав. Тэрээр байлдахыг биш, амьдрахыг л хүсжээ. Ердөө л амьдрах. Идэх юм байгаа дээр, германчуудын үл мэдэх, бөглүү зоорь байгаа дээр амьдрахыг хүсжээ.

	— Сульдаж гүйцжээ. Манай дэслэгч тамирдаж гүйцжээ. Чи түүнийг бага багаар хоолло, Яновна хэмээн ахлагч шүүрс алдана.

	Христя авгай өрөвдсөндөө уйлан хайлан байж хооллуулах, харин Степан Матвеевич зөвлөгөө өгөхдөө дэслэгч бие махбодоороо сульдаж тамирдсан гэдэгт үл итгэн, харин зориг мохсон гэдгийг ойлгож, хэрхэх учраа эс мэднэ.

	Юу хийхийг гагцхүү Мирра л мэднэ. Энэ хүнийг амьдрал руу эргүүлж оруулах, түүнийг ярьж хөөрч, юм хийж, инээдэг болгох хэрэгтэй байлаа. Үүний төлөөнөө бүгдээр аль эрт мартсан шинелийг нь энэ хүүхэн авчирч өгчээ. Үүний төлөөнөө хүүхэн гав ганцаархнаа, хэнд ч юу ч хэлэлгүй, үүдний адраас нурсан тоосгыг тэвчээртэйгээр зайчлан зөөжээ.

	— Чи тэнд юугаа хийж чимээ гаргана вэ? Нурсан барьсан юм аль хэдийнээс үгүй байхад, уйд аа юу? Амар жимэр суух хэрэгтэй шүү дээ гэж Федорчук хэлдэг байж.

	Хүүхэн дуу шуугүй ухаж төнхөн, гурав дахь өдөр дээрээ хэмхэрхий тоосгон доороос хорчийж ёнхойсон, бохир чемоданыг баяр хөөр болгон гаргаж ирлээ.

	— Энэ байна! Үүдний дэргэд байж байсныг нь би санаж байсан юм хэмээн баясгалантай хэлээд, чемоданыг ширээ рүү авч ирлээ.

	— Өө чи үүнийг л эрээд байсан юм бий гэж Христя авгай шүүрс алдан, — Еэ, хүүхэн хонгор минь дээ, хүүхэн минь, зүрх сэтгэл чинь цагаа олж хөдөлсөнгүй дээ гэв.

	— Зүрх сэтгэлийг тушаалаар дийлдэггүй гэдэг биз дээ, гэхдээ дэмий хэрэг. Наад хүнд чинь одоо бүхнийг мартах хэрэгтэй байхад ингэж дэндүү олон юм сануулж таарахгүй гэж Степан Матвеевич хэллээ.

	— Илүү цамц юу нь садаа болох вэ. За аваачиж өгөөч дээ, юу гэж зогсоод байгаа юм? Инээж ч юунаа магад, гэхдээ инээдэг нь ч юу л бол доо гэж Федорчук хэллээ.

	Плужников инээмсэглэсэнгүй. Явахынх нь урд ээжийнхээ хийсэн бүх юм, дотуур өмд, цамц, зуны хос гадуур өмд цамц, гэрэл зураг сэлтийг яаралгүй харна. Дарагдаж яйжийсан тагийг нь буулгав.

	— Энэ таны эд юмс. Таны гэж Мирра бүдэгхэн хэллээ.

	— Би санаж байна аа.

	Ингэж хэлээд буруу харав.

	— Гүйцэх нь тэр. Гүйцэх нь тэр бүр яриа байхгүй хэмээн Федорчук шүүрс алдав.

	Тэгээд чангаар зөндөө хараав. Түүнийг хэн ч болиулсангүй.

	— За юу хийх вэ, ахлагч аа? Энэ авсанд хэвтэх үү, аль өөр авсанд уу? гэдгийг шийдэх хэрэгтэй.

	— Юуг нь шийдэх юм? Хүлээнэ гэж шийддэгээ шийдсэн шүү дээ гэж Христя авгай итгэл төгс бус хэллээ.

	— Юуг тэр вэ? гэж Федорчук хашхиран, — Юуг хүлээх хэрэг вэ? Үхлийг үү, өвлийг үү? Германчуудыг уу? Юуг тэр вэ? гэж асууж байна шүү гэвэл

	— Улаан Армийн ирэхийг хүлээнэ гэж Мирра хэллээ.

	— Улаан ий? хэмээн Федорчук дооглонгуй дахин асууж, — Тэнэг! Чиний Улаан Арми чинь энэ. Ухаангүй хэвтэж байна. Гүйцэх нь тэр! Тэр чинь ялагдсан! Тэр чинь ялагдсан, энэ ойлгомжтой байна уу? гэв.

	Тэрээр бүгдэд сонстуулахын тулд хашхична. Түүний үгийг цөм сонсож байсан боловч дуугүй байцгаана. Плужников ч бас сонссон хэр нь л дуугүй байж байлаа. Тэрээр бүгдийг шийдэж, бүгдийг бодож тунгаан, одоо тэгээд бүгдийн унтахыг тэвчээртэй хүлээж байжээ. Хүлээж ч сурчээ.

	Бүгд нам жим болж, ахлагч хурхиран, шөнийн гурван цөгцний хоёр нь бөхсөн үед Плужников босож суув. Унтаж буй хүмүүсийн амьсгааг чагнах, толгой эргэхээ болихыг хүлээн удтал суулаа. Дараа нь гар буугаа халаасандаа шургуулж, ахлагчийн бэлтгэж тавьсан бамбарууд тавиастай буй тавиур өөд чимээ аниргүй очиж, нэгийг нь авч, асаалгүйгээр, газар доорх хонгилд ордог ангал руу таамгаар одов. Тэдгээр хонгилыг муу мэдэх тул гэрэл гэгээгүйгээр гарч чадна гэж үл найдна.

	Плужников нэг ч юм харжигнуулалгүй, нэг ч юм чахруулалгүйгээр хөдлөн харанхуйд чимээ аниргүй явж чаддаг байсан тул хэнийг ч сэрээхгүй, хэн ч өөрт нь саад хийхгүй гэдэгт бат итгэж байлаа. Бүгдийг ултай буурьтай бодож тунгаасан, бүхнийг цэгнэж дэнсэлсэн, бүхнийг үндэслэсэн ба тийм үндсийг суурь болгон гаргаж авсан дүн нь түүний биелүүлээгүй үүрэг байлаа. Харин ганцхан л юмыг харгалзан үзээгүй байсан нь олон хоногийн турш сэргэг унтаж байсан тэр хүн өнөөдөр бусдын амьсгалахыг чагнаж байсны адилаар түүнийг чагнаж байсан гэдгийг бодолцсонгүй.

	Плужников нарийхан ангалаар шурган хонгил руу гарч очоод бамбараа асаав. Тэндээс гэрэл хүмүүс унтаж хоцорсон зооринд эргэн нэвтэрч эс чадах билээ. Бамбараа толгой дээрээ өргөн барьж, үхэр хулгануудыг хөөсөөр хонгилоор зугуухан урагшилна. Одоо болтол хулганаас айж байсан нь хачин хэрэг ажээ. Тийм учраас бамбараа унтраасангүй. Уг нь бол ч хаашаа явахаа баримжаалж мэдэж байсан ч аль хэдийн германчуудаас амиа авран өнхөрч ухарсан мөргөцөгт хүрч ирэв. Тэнд хайрцагтай сумнууд нь байсаар л байлаа. Тэгээд бамбараа өргөн, гэрэлтүүлж үзвэл, нүхийг нь тоосгоор бин битүү таглачихсан байв. Түлхэж ганхуулж үзвэл өрсөн тоосго хөдөлсөн ч үгүй. Тэгэхлээр нь бамбараа хэмхэрхий тоосгон завсар бэхлэн тогтоож, өрсөн тоосгыг хоёр гараараа түлхэн ганхуулж үзлээ. Тэгвэл хэдхэн тоосго унагаж чадсан авч бусад нь хөлдүү юм шиг таг байлаа. Учир нь Федорчук бөглөсөн шиг бөглөжээ.

	Плужников нүхийг бөх тагласныг магадлаад утга учиргүй оролдлогоо орхив. Тэрээр шийдсэн зүйлээ энэхүү газар дор хийхийг огт нь хүссэнгүй. Юу гэвэл энд хүмүүс байв. Тэд түүний шийдийг буруу ухаарч, түүнийг нь аймхай хулчгарын юм уу, ухаан самуурсны үр дүн гэж үзэж болох байлаа. Ингэвэл түүнд ёозгүй байх байлаа. Тэгсэн дор бол зүгээр арилаад өгсөн нь дээр байлаа. Хэнд ч юу ч хэлэлгүй алга болж, хаашаа ч юм одсон нь дээр байсан авч тэгэхийн бололцоо байсангүй. Ингэхлээр тэдэнд юу хүссэнээ бодож, түүний үхсэн учрыг шүүн хэлэлцэж, түүний шарилтай ноцолдох хэрэг гарах байлаа. Тиймээс нүх бөглөсөн нь түүний өөрөө өөртөө гаргасан ялын шударга гэдэгт огтхон ч эргэлзүүлсэнгүй.

	Ингэж бодоод гар буугаа гаргаж, замгийг нь сойсноо, аль руугаа буудвал дээр вэ гэдгийг эс мэдэн яльгүй эргэлзсэнээ цээжиндээ амыг нь тулгалаа. Бяц үсэрсэн тархитай энд хөглөрч байхыг юу боловч хүссэнгүй. Зүүн гараараа зүрхээ тэмтэрч үзвэл зүрх нь түргэн түргэн бараг тайван шахам жигд цохилж байлаа. Тэгээд гараа авч, бууныхаа амыг яг зүрхэн тушаагаа тулгахыг хичээн өргөлөө... 

	— Коля!.. гэж дуун гарав.

	Хэрэв хүүхэн үүнээс өөр, ямарваа нэг өөр үгийг, тэр байтугай айснаас болж цангинатал хашхирсан байдаг юм аа ч гэсэн гохоо дарж л орхих байлаа. Гэтэл хүүхний хашхирсан үг энх амгалан байгаа тэр ертөнцөөс хашхирсан үг байв. Харин энд өөрийн нь нэрийг ингэтлээ аймшигтай, ингэтлээ уриалангуй хашхирч чадах хүүхэн байгаа ч үгүй, байж ч чадашгүй билээ. Тиймээс хэн ингэж хашхирч буйг харахаар гараа өөрийн эрхгүй буулгав. Гараа агшинхан зуур буулгасан ч хүүхэн хөлөө чирсээр амжиж ирэв.

	— Коля! Коля хэрэггүй! Колечка, хонгор минь! 

	Хүүхэн хөл дээрээ тогтож байж чадсангүй сөхрөн унаад, буу барьж байсан гараас нь тас зуурав. Нулимс асгарснаас нойтон болсон нүүрээ гарт нь нааж, дарь хүхэр, үхэл ханхалсан гимнастёркных нь бохир ханцуйг үнсэн, ичих зовохыг мартан гарыг нь цээжиндээ тас нааж, бүсгүй хүний туяхан биеийн илч дулаанд уяран хайлан, гохоо дарахаа болино гэж зөнгөөрөө мэдрэн байв.

	— Хая наадхаа, хая. Би гарыг чинь тавихгүй. Буугаа хаяхгүй бол эхлээд намайг бууд. Намайг бууд.

	Өөх тос нэвчсэн бамбарын бор шар гэрэл тэр хоёрыг гэрэлтүүлнэ. Харанхуйд замхрах хүнхэр адар дээр хоёр сүүдэр бөгтгөнөн сүүдгэнэнэ. Плужников хүүхний зүрх хэрхэн цохилохыг сонсоно.

	— Чи яах гэж энд ирсэн юм бэ? хэмээн Плужников гуньхрангуй асуулаа.

	Мирра сая л нүүрээ өөд болговол бамбарын гэрэл асгарах нулимсанд нь тусан бөмбөрнө.

	— Чи бол Улаан Арми. Чи бол миний Улаан Арми. Чи яаж ингэж болох вэ? Чи намайг хаяж яаж болох вэ? Юу боллоо гэж энэ вэ? гэж хүүхэн дуугарлаа.

	Хүүхний гоё үг түүнийг ичээж зовоосонгүй. Өөр зүйл ичээв. Түүний хэрэгцээ хэн нэг хүнд гарч, ямар нэгэн хүнд хэрэгтэй байгаа ажээ. Тэгэхдээ хамгаалагч, анд, нөхрийн хувьд хэрэгтэй байжээ.

	— Гар тавь.

	— Эхлээд буугаа хая.

	— Замгийг нь сойчихсон байгаа, хаяхаар буудаж мэднэ.

	Ингэж хэлээд Плужников Миррагийн босоход нь тусаллаа. Хүүхэн боссон авч агшин тутамд гараас нь шүүрэн авахад бэлээхнээ урьдын адил биед нь ойрхон зогсоно. Плужников тэгэхэд нь инээмсэглэн, гар буугаа түгжин, гохыг нь буулгаад халаасандаа хийв. Тэгээд бамбараа авч:

	— Явах уу даа? гэлээ.

	Хүүхэн гараас нь барин дэргэд нь явна. Ангархай нүхний дэргэд хүрч зогсоод:

	— Би хэнд ч хэлэхгүй. Христя авгайд ч хэлэхгүй гэлээ.

	Плужников хүүхний толгойг бяцхан охины адилаар энхрийлэн дуугүй илбэв. Тэгээд бамбараа элсэнд шургуулан унтраалаа.

	Мирра ангархайгаар шурган оронгоо:

	— Тайван нойрсоорой! гэж шивгэнэлээ.

	Түүний араас Плужников зооринд орж очвол ахлагч урьдын адил дүнгэнэтэл хурхиран, цөгцтэй дэн утаа тортог болон сүүмэлзэх ажээ. Тэгээд вандан руу очиж, шинелиэр хучиж авснаа цааш хэрхэх тухайгаа бодох гээд чадсангүй нам унтаж орхив. Уужуу тайвуу, бөх гэгч нь хачин унтаж орхижээ.

	Өглөө нь Плужников бүгдтэй цуг босож, ганцхан газар луу гөлрөн тас ширтсээр, өчнөөн олон хоног хэвтсэн вандан сандал дээрээс бүх юмаа хураан эвхэв.

	— Эдгэх тийшээ эргэж байна уу, нөхөр дэслэгч? хэмээн үл итгэсэн байртай инээмсэглэн ахлагч асуулаа.

	— Ус олдох уу? Ядаж гурван сияан аяга ч бил ээ?

	— Ус бий, бий! хэмээн Степан Матвеевич бөндгөнөж эхлэв.

	— Гар дээр хийж өгнө үү, Волков гэснээ Плужников энэ олон өдрийн дотор анх удаа хөлс нигшсэн гимнастёркоо тайлан хаяв. Майкаа аль хэдийн цуучин боолт хийсэн учир гимнастёркоо нүцгэн бие дээрээ өмсжээ. Дарагдан хонхойж ёнхойсон чемодан дотроосоо солих дотуур цамц өмд, гар нүүрийн саван, алчуур гаргаж, — Мирра, миний зуны гимнастёркод захны цагаан даавуу хадаад орхиоч гэв.

	Газар доогуурх хонгил руу шурган гарч, хайран ус хий үрж байна хэмээн үргэлж бодож буй хэр нь тэр усаа анх удаа зориуд үл хайрлан нүүр гараа удтал, хичээнгүйлэн угаалаа. Мөн л таг чиг дуугүй эргэж ирээд цоо шинэ сахлын хутгаар нүүрээ нямбайлан арайхийж хусав. Сахлын тэр хутгыг цэргийн сургуулийн дэлгүүрээс хэрэг болгож биш, нөөц болгон авсан байжээ. Сахлын хутгаар хусаж дадаагүйгээс энд тэндээ эсгэсэн туранхай нүүрээ үнэртэй усаар арчин, Миррагийн авч өгсөн шинэ гимнастёркийг өмсөж, суран бүсээ чанга бүслэв. Тэгээд ширээнд ирж суувал хүүхдийн адил туранхай хүзүү нь одоо учиргүй хүлхгэр болсон зах дотроос горзойх ажээ.

	— Илтгэгтүн.

	Хүмүүс бие бие өөдөө харснаа ахлагч итгэлгүйгээр

	— Юу илтгэх вэ? гэж асуулаа.

	— Бүгдийг хэмээн Плужников ширүүн, товчхон дуугараад, — Манайхан хаана байгааг, дайсан хаана байгааг хэмээн зандрав.

	— Тэгэхлээр байна аа... хэмээн ахлагч түгдэрч, — Дайсан хаа байгаа нь ч яах вэ мэдэгдэж байна. Дээр байгаа. Манайхан харин хаа байгаа нь мэдэгдэхгүй байна.

	— Яагаад мэдэгдэхгүй байдаг бил ээ?

	— Манайхан хаа байгаа нь мэдэгдэж байна аа. Дор байна. Германчууд дээр, манайхан дор байна хэмээн Федорчук дорвигүй хэлэв.

	Плужников энэ үгийг анзаарсангүй. Ахлагчтай ярихдаа орлогчтойгоо ярих адил ярьж байв. Үүнээ зүйл зүйлээр мэдэгдэнэ.

	— Манайхан хаа байгааг яагаад мэдэхгүй байна? 

	Степан Матвеевич буруутай юм шиг шүүрс алдаад

	— Тагнуул явуулаагүй гэлээ.

	— Гадарлаж байна. Би яагаад? гэж л асууж байна.

	— Юу гэж ч хэлэх юм бэ дээ. Та өвчтэй байсан. Бид нүх бөглөж байсан.

	— Хэн нүх бөглөсөн гэж?

	Ахлагч дуугүй боллоо. Христя авгай нэг юм тайлбарлах гэсэн боловч түүнийг Мирра хориглов.

	— Би “хэн бөглөсөн бэ?” гэж асууж байна.

	— За яах вэ, би байг! гэж Федорчук чанга хэллээ.

	— Ойлгосонгүй.

	— Би.

	Плужников ахлах түрүүч рүү харалгүй, нөгөө л аялгаараа:

	— Бас дахиад ойлгосонгүй гэлээ.

	— Ахлах түрүүч Федорчук.

	— За нөхөр ахлах түрүүч, цагийн дараа гэхэд дээшээ гарах зам бэлхэн болсныг илтгэ!

	— Би өдөр ажиллахгүй.

	— Гүйцэтгэсэн тухайгаа цагийн дараа илтгэ! гэж Плужников дахин хэлээд, — «Хийхгүй», «хүсэхгүй» гэх юм уу «чадахгүй» гэдэг үгийг март гэж тушаая. Дайн дуустал мартагтун. Бид бол Улаан Армийн салбар анги. Ердийн л нэг салбар анги, тэгээд л гүйцэх нь тэр гэв.

	Цагийн өмнө сэрэхдээ юу хэлэхээ мэдэхгүй байсан авч ярих үүрэгтэй гэдгээ ойлгож байлаа. Тэр нэг бол бүхнийг өөрийнхөө байранд тавих, үгүй бол энэ хүмүүсийг захирах эрхээ алдах ёстой байсан энэ агшныг зориогоор хойш сунгаж байжээ. Тийм учраас гар нүүрээ угаах, хувцсаа солих, үс сахлаа хусах ажлыг сэдсэн байна. Юу ярихаа бодож, энэ ярианд бэлтгэж байв. Дайныг үргэлжлүүлэхээр бэлтгэж, тэгээд эргэлзэх, гуйвах юм нэгэнт үгүй болж, туулах тавилантай байсан бүгд өчигдөр тэнд хоцорчээ.

	Тэр өдөр Федорчук Плужниковын тушаалыг биелүүлж, дээш гарах замыг онгойлгожээ. Шөнө нь хоёр хос болон хуваагдаж, Плужников улаан цэрэг Волковтой, Федорчук ахлагчтай цуг нарийвчлан тагнажээ. Цайз амьдарсаар, харилцан хааяа хааяа улсхийн буудалцсаар байсан ч тэр харилцан буудалцаан тэндээс алсад, Мухавецаас цааш улалзан байх бөгөөд тэд хэнтэй ч холбоо барьж чадсангүй. Хоёр бүлэг хоёулаа өөрийнхөнтэйгөө ч, хүнийхтэй ч тааралдалгүй эргэж ирэв.

	— Дандаа алагдагсад л байна гэж Степан Матвеевич санаа алдан, — Манайхан ямар ч олон алагдсан юм бэ дээ. Хачин олон байна, хөөрхийе! гэв.

	Плужников хайгуулаа өдөр нь үргэлжлүүлэв. Цайзыг хамгаалагчдын амьд үлдсэн, салж бутарсан цөөн бүлгүүд газар доорх бөглүү зооринд зайлан орж бүгсэн гэдгийг ойлгож, өөрийнхөнтэйгөө холбоо барина гэдэгт нэг их найдсангүй. Гэхдээ германчуудыг өөрөө заавал олж, тэдний байрлал, холбоо, бут цохигдсон цайз дундуур хөлхөж буй аргыг нь тодорхойлох ёстой, заавал олох ёстой байлаа. Эс тэгвэл, улаан цэргийнхний лут сайхан, хэт найдвартай байрлал ердөө л утга учиргүй зүйл болох байжээ.

	Тиймээс өөрөө энэ хайгуулд гарчээ. Тересполийн хаалга хүрч, хажуугийн балгасанд нь бүтэн хоног нуугджээ. Германчууд чухамдаа л энэ хаалгаар орж ирж байлаа. Тэгэхдээ тогтмол, өглөө болгон, тогтсон нэг цагтаа орж ирэх ажээ. Орой нь хүч нэмэгдүүлсэн харуул үлдээгээд, мөн тэр маягаараа нямбай гэгч гарч одно. Бүх байдлаас үзэхэд, тэдний тактик нь өөрчлөгджээ. Тэд дайрах гэж эс эрмэлзэх ба эсэргүүцлийн голомт илрүүлэн олмогц бүслэн авч, гал харвагчаар буудна. Тэр германчууд нь Плужниковтой одоо болтол тааралдаж байсан германчуудыг бодох нь ээ биеэр нам агаад автомат нь илт цөөрч, харин карабинаар голдуу зэвсэглэжээ.

	— Нэг бол би өсөж өндөр болж, германчууд хорчийчихоо юу? хэмээн орой нь Плужников дурамжхан тоглоом хийж, — Тэдний юу нь ч юм өөрчлөгдөх нь л өөрчлөгджээ. Харин юу нь юм өөрчлөгдсөнийг ойлгохгүй байна. Маргааш Степан Матвеевич тантай цуг явъя. Танаар ч бас харуулмаар байна гэв.

	Тэгээд тэд ахлагчийн хамт харанхуй болсон хойно 84-р хорооны хуарангийн шатаж, бут ниргэгдсэн, хайрцаг адил балгаснууд дундуур тэнүүчлэв. Степан Матвеевич энэ хуаранг сайн мэдэх билээ. Тэгснээ урьдчилан бараг л тухалж авлаа. Плужников Бугын эргийн цаадах газрыг, ахлагч Холмын хаалга хавилцаах цайзын дотоод хэсгийг ажиглав.

	Цэлмэг, нам гүм өглөө боллоо. Хааяа заримдаа л Кобрины бэхлэлтийн хаа нэгтээ, гадна далангийн хавьд ум хумгүй гэнэт буудалцана. Гэнэт пижигнэснээ, мөн эхэлсэн шигээ гэнэт зогсож орхино. Германчууд юмыг яаж мэдэх вэ хэмээн газар доорх зоорь луу галлаж байгаа юм уу, аль эсхүл цайзыг хамгаалагчдын эцсийн бүлэг хаа нэгтээ тэссээр байгаа юм уу гэдгийг Плужников ойлгож эс чадна.

	— Нөхөр дэслэгч! хэмээн ахлагч түгшүүртэй шивгэнэн дуудав.

	Плужников түүн рүү очиж харвал германы автоматчид тун ойрхон эгнэн жагсаж байлаа. Тэдний байр төрх, зэр зэвсэг, биеэ авч явж буй байдал нь нэлээд дураараа байдаг хал үзсэн цэргүүдийн байдалтай байсан нь бүгд туйлын ердийн байлаа. Германчууд бэгцийж бээцийсэн ч үгүй, намхан жижиг болсон ч үгүй, дэслэгч Плужников тэднийг насан туршдаа тогтоосон тэр л янзаараа үлджээ.

	Гурван офицер жагсаалд ойртож ирлээ. Огцомхон команд цуурайтан, эгнээ жигдрэн номхон зогсож, захирагч нь түрүүлэн хүрч ирсэн өндөр, залуу биш, ахлах дарга бололтой хүнд илтгэв. Ахлах дарга нь илтгэлийг хүлээж аваад, таг чиг болсон эгнээний урдуур алгуурхан алхаллаа. Түүний араас офицерууд явж, нэг нь хайрцагтай юм барьсныг ахлах дарга нь эгнээнээс урагш гарч ирэгчдэд гардуулах ажээ.

	— Одон өгч байна. Тулалдааны талбарт гардуулдаг юм байна хэмээн Плужников ухаарав.—Германы нохой чамд би шагналыг чинь харуулаад өгье, гайгүй... 

	Тэгээд одоо ганцаар биш, тулалдахын тулд гарч ирээгүй, ардах хуарангийн балгас туйлын зохисгүй байрлал гэдгийг ч мартжээ. Ёслолын жагсаалд номхон зогсож буй энэ өндөр залуус хэн хэнийг алсандаа энэ загалмай хүртэж буйг л санав. Алагдсан, шархны халуунаас, солиорч үхэгсдийг санан дурсав.

	Бараг тулгах шахам, аравхан алхмын цаанаас автоматаар богинохон ээлжээр шүршээд тавьчихлаа. Шагнал гардуулж байсан ахлах дарга ойчиж, бас хоёр туслагч нь унаж, дөнгөж сая шагнагдагсдаас нэг нь унав. Гэвч тэр залуус одонг талаар авагсад биш ажээ. Тэд агшин зуур балмагдав. Үүнд Плужниковын шүрших дуу тасраагүй шахам байхад эгнээ задран, нуугдаж, автомат бүхэн балгас өөд галлаж гарлаа.

	Хэрэв ахлагч байгаагүй сэн бол хоёул амьд гарахгүй байлаа. Учир нь германчууд улангасан догширч, хэнээс ч үл айн, цагаригаа дорхноо битүүлж авлаа. Гэхдээ Степан Матвеевич энэ байруудыг бүр энх амгалан амьдралын үеэс мэдэх учир Плужниковыг дагуулан гаргаж чадав. Тэр хоёр буудалцах, гүйлдэх, бужигнахыг ашиглан хашаан дундуур гарч, германы автоматчид хуарангийн бүгж болох газар бүрийг буудаж байх хоорондуур өөрийнхөө нүхээр доош орж явчихжээ.

	— Германчууд өөрчлөгдөөгүй байна хэмээн Плужников инээмсэглэх гэж оролдсон боловч хатаж аргасан хоолойноос нь хахинах чимээнээс өөр юм гарсангүй тул инээмсэглэхээ даруй больж, — Хэрэв ахлагч та үгүй бол би ч хэцүүдэх байлаа шүү гэв.

	— Тэр хаалгыг чинь хороонд ганцхан ахлагч нар л мэддэг байсан юм даа. Ингэж хэрэг болдог байжээ, хөөрхий хэмээн Степан Матвеевич санаа алдлаа.

	Ахлагч гутлаа арайхийн сугалбал хөлийн ороолтод нь цус нэвчин пэмбийчихсэн байлаа. Христя авгай дуу алдан гараа гозолзуулан сүйд болоход

	— Юу ч биш, Яновна. Зузаан махыг нь л дайрсан байна, мэдэгдэж байна. Яс нь бүтэн байна, энэ нь л яамай, нүх яах вэ аниад эдгэчихнэ гэж ахлагч хэллээ.

	— Яах гэж ингэв ээ? Буудалцаад л, гүйлдээд л. Яах гэж тэр вэ? Ингэлээ гээд дайн түргэн дуусах хэрэг үү? Дайн өөрийнхөө л дуусдаг цагтаа дуусна, гэтэл бид... гэж Федорчук уурсан хэлэв.

	Түүнийг дуугүй болбол бусад нь бас бүгд дуугүй боллоо. Юу гэвэл тэр хоёрын ялан дийлсний төгс бах, дайчин улайрал мэдрэгдэж байсан тул дуугүй болцгоов. Бас уруу царайлсан ахлах түрүүчтэй маргалдахыг хүссэн хүн ердөө байсангүй.

	Гэтэл дөрөв дэх хоног дээр Федорчук алга болчхов. Тэр нь харуулд явахыг туйлаас үл хүсэн хойргошиж байсан тул Плужников түүнд хашхичихаас аргагүй болжээ.

	— За, за явна, явна. Энэ ажиглалт ч дээ... гэдгийн үлгэрээр л хэрэгтэй байх аа даа гэж ахлах түрүүч амандаа бувтнана.

	Харуулд харанхуйгаас харанхуй болтол өдөржингөө явдаг байлаа. Плужников байлдааны ажиллагаанд орохоосоо өмнө дайсны тухай бүгдийг нэгд нэгэнгүй мэдэхийг хүсэв. Федорчук үүр цайхын алдад яваад, орой нь ч, шөнө нь ч эгж ирсэнгүй. Тиймээс сэтгэл нь зовнисон Плужников хаашаа алга болсон нь үл мэдэгдэх ахлах түрүүчийг хайхаар шийджээ.

	— Автоматаа орхи, карабинаа ав гэж Волковт хэллээ.

	Өөрөө автоматтай явсан авч чухамхүү ингэж гарч явах үеэр хамт явагчдаа карабин авч яв гэж анх удаа тушаажээ. Плужников урьдчилсан ямар ч бодолд үл итгэх авч чухамдаа л тэгж тушаагаад, карабинтай мөлхөх эвгүй байсан ч гэсэн ийм юм авч явсандаа сүүлд харамссангүй. Плужников буугаа битгий хар ярхийлгэ, явсан газар болгондоо битгий гозолзуулж цухалзуулаад бай гэж дуулгавартай Волковт шүд зуун үглэнэ. Плужников ингэхдээ карабинаас болж уурласан нь огт бус, харин ахлах түрүүч Федорчукийн ямар ч ул мөрийг олж чадсангүйдээ уурсан бухимдана.

	Тересполийн хаалган дээрх тал нь нурсан цамхаг руу нэвтрэн орох үед үүр цайв. Урьдын ажиглалтаас үзэхэд, германчууд энэ цамхаг дээр авиран гарахаас зайлсхийдэг байсан тул Плужников энэ өндөр дээрээс тайвуу ажиглан, хаа нэг газраас ахлах түрүүчийг олж юунаа магад хэмээн горьджээ. Амьд, үхсэн, шархадсан алин боловч олж санаа амрахыг хүснэ. Нөхөр нь ор сураггүй байна гэдэг бүхнээс долоон дор байлаа.

	Волковыг нөгөө талын эрэг, Буг голын гүүрийг ажигла гэж тушаагаад, өөрөө сум, бөмбөгөнд онгилогдсон цайзын хашааг нэгд нэгэнгүй нягтлан ажиглаж гарлаа. Хашаанд урьдын адил зайлуулаагүй олон хүүр хөглөрнө. Тэгээд Федорчук биш байгаа гэдгийг алсаас таньж мэдэхийн тулд хүүр бүрийг удтал ажиглав. Гэтэл Федорчук ер харагдсангүй, хүүрүүд бүгд удсан байсан тул илжирч эхэлсэн байв.

	— Германчууд... 

	Волков энэ үгийг амьсгаа гадагш гаргах адил туйлын бүдэгхэн хэлсэн авч Плужников ойлгов. Өөрөө германчуудыг шувт хүлээж байсан болохоор цамхгийн нөгөө тал руу хянуур очиж, өнгийн харав.

	Тэгвэл нь арав орчим герман голын цаад эрэг дээр, гүүрний дэргэд зогсож байлаа. Тэд зүгээр зогсон шуугилдаж, инээж хөхрөлдөн, гараараа дохин, наад эрэг рүү харцгаана. Плужников хүзүү сунган доош тонгойн харснаа бодож байсан зүйлээ, тийм юм үзэх вий хэмээн айж байсан зүйлээ олж харав.

	Цамхгийн зүгээс германчууд тийш Федорчук явж байлаа. Гараа өргөж, лагс хүнд, итгэл төгс алхааных нь аясаар гартаа атгасан цагаан маарль нь дэрвэлзэнэ. Хүнд хүчир, эцэж ядраасан ажил хийгээд гэртээ харьж яваа хүн шиг олзлогдохоор ингэтлээ уужуу тайвуу, яаралгүй, бодож тунгаасан байртай алхаж явлаа. Түүний хамаг бие германчуудад хүчин зүтгэхэд туйлаас бэлхэн буйг илэрхийлэх тул германчууд үг хэлэлтгүй ойлгоод, инээж хөхрөн, доог тохуу хийн хүлээж, винтовоо санаа амар үүрцгээжээ.

	— Нөхөр Федорчук. Нөхөр ахлах дэслэгч... хэмээн Волков гайхаш тасран дуу алдав.

	— Нөхөр ий?.. гэснээ Плужников Волков руу харах ч үгүйгээр, — Винтовоо гэж гараа шаардангуй сарвайлаа.

	— Яах нь вэ?

	— Винтов оо! Бушуул!

	Федорчук германчууд руу тулж очиж явсан учир Плужников яарна. Өөрөө уг нь сайн бууддаг байсан авч чухамдаа л одоо хэрхэвч алдаж болохгүй байсан энэ эгзэгтэй үед гохоо дэндүү огцом дарж орхив. Федорчук гүүр нэгэнт өнгөрөөд, германчууд хүрэхэд дөрөвхөн алхам үлдээд байсан тул тийм огцом даржээ.

	Сум ахлах түрүүчийн ард шороонд гудран манасхийлээ. Германчууд бууны ганц дуу сонсоогүй юм уу, аль түүнийг огт анзаараагүй юм уу байр байдал нь өөрчлөгдсөнгүй. Харин Федорчукийн хувьд ард нь тас буусан буун дуу бол өөрт нь зориулсан буудлага, түүний өргөн ар тал, гимнастёркондоо баригдаж, гэнэт хөлс нь асгараад явчихсан нуруу руугаа буудна гэж хүлээж байсан тэр буудлага нь байв. Тэр хажуу тийшээ холби үсрэн ойчиж, дөрвөн хөллөн германчууд руу зүтгэсэнд цаадуул нь бөөн хөхрөлдөөн болж, түүнээс гэдрэг ухарсанд нэг өнхрөн, нэг босон харайн, дахиад мөлхөж, дахин өвдөг дээр босон, цагаан маарль атгасан гараа германчуудын зүг сарвайна.

	Хоёр дахь сум түүнийг өвдөглөн мөлхөж байх үед нь онов. Тэр урагшаа савснаа улам бүр атийн, мөлхсөөр, үл ойлгогдох зүйлийг орь дуу тавин хашхичив. Гэтэл германчууд хараахан юу ч ойлголгүй, амьд мэнд явахыг үхтлээ хүсэж буй тэрхүү булиа эрийг даажигнан элгээ хөштөл хөхрөлдсөөр л байлаа. Хэн ч юу ч ухаарч чадсангүй. Юу гэвэл Плужников дараачийнхаа гурвыг сургуульд түргэн буудлагын тэмцээнд оролцдог байсан шигээ нүд ирмэхийн зуур бууджээ.

	Плужников, балмагдан тэвдсэн Волков хоёрыг доош бууж, хэмхэрхий хоосон зооринд орсон хойно германчууд эмх замбараагүй хариу гал нээжээ. Толгой дээр, хаа нэгтээ германы мина тэсрэв. Волков ангалаар шургах гэж оролдсон авч Плужников түүнийг босгон, дахиад л нэг тийшээ зугтаж, унаж тусан, мөлхсөөр хашааг хөндлөн гарч, хэмх цохигдсон хуягтын цаадах нүх рүү өнхрөн унаж амжжээ.

	— Ингэдэг байжээ. Муу нохой, хар золиг. Урвагч! хэмээн Плужников амьсгаадан уухилах зуур үглэнэ.

	Волков өөр лүү нь айж хирдхийсэн дүрлэгэр нүдээр харж, үл ойлгон бушуухан толгой дохино. 

	Гэтэл Плужников

	— Урвагч, нохой. Даавуу барьчихсан явж байхыг нь харав уу? Цэвэрхэн маарль олсон байхыг нь лав Христя авгайгаас хулгайлсан байх. Хар аминыхаа төлөө бүгдийг, юуг ч зарахаас сийхгүй нь гээч. Чи бид хоёрыг худалдаад идчих гэж байна. Нохой. Маарль барьчихсан шүү. Хар аа биз? Яаж явсныг нь хар аа биз дээ, Волков? Бүр бодож болгоочихсон, уужуу тайвуу явж байдаг байна шүү хэмээн нэг л үгийг давтан, ахин дахин ярьсаар байлаа.

	Плужников ердөө л их юм ярихыг хүсжээ. Өөрөө дайсныг бишгүй алж байсан, түүнээ тайлбарлах хэрэгцээ огт гараагүй байжээ. Харин одоо дуугүй байж чадсангүй. Нэг ширээний ард нэг бус удаа цуг сууж байсан хүнээ буудаж алчхаад сэтгэл зүрх нь огтхон ч зовнисонгүй. Харин ч бүр хорсон, бах тав нь ханан сэтгэл нь хөөрөх тул ам хамхилгүй ярина.

	Дөчин нэгэн оны тавдугаар сард армид татагдаж, эхний жилдээ алба хааж буй улаан цэрэг Вася Волков үгийг нь сонсон, дуулгавартай толгой дохих авч ганц ч үгнийх нь учрыг эс ухаарна. Тулалдаанд нэг ч удаа оролцож яваагүй түүнд герман цэргүүд ч атугай хүн хэвээр байсан тул адаглаад тушаахаас нааш тэдэн рүү бууны ам чиглүүлж чадашгүй санагдана. Вася Волковын сая харсан үхэл бол өөрийнхөө ахар богино, нам гүм, тайван амьдралд тохиолдсон хамгийн аймшигт энэ олон өдрийг цуг өнгөрүүлсэн тэр хүнийх нь үхэл байлаа. Чухамдаа л тэр хүнийг бүхнээс ойр дотно мэддэг байлаа. Юу гэвэл, бүр дайнаас өмнө нэг хороонд алба хааж, нэг байранд сууж байжээ. Тэр хүн түүнийг буу зэвсэгт үглэн байж сургасан, чихэртэй цайгаар ундаалан, армийн уйтгарт харуулын үеэр яльгүй ч билээ унтах боломж олгодог байсан байжээ.

	Гэтэл одоо тэр нь нөгөө эрэг дээр, уруугаа хараад, шороонд нүүрээрээ хатган, маарль барьсан гараа урагш сунган үхсэн хэвтэнэ. Ахлах түрүүч яах гэж германчууд руу явж байсан учрыг өөрөө хэдийгээр ойлгож байсан ч гэсэн Федорчукийн тухай муу юм бодохыг эс хүснэ. Ахлах түрүүч Федорчукт ингэх шалтгаан байсан байх, тэр шалтгааныг нь нуруу руу нь буудахаас өмнө мэдвэл зохих байсан байх. Гэтэл энэ туранхай, аймшигтай, үл ойлгогдох дэслэгч, харь хүйтэн энэ хүн юуны ч учрыг олохыг хүссэнгүй гэж Волков үзэв. Энэ хүн энд ирсэн цагаасаа хойш сүрдүүлж, буу гаргаж байсан билээ.

	Волков ингэж бодсоноо ганцаардахаас хэтэрсэнгүй. Ийнхүү ганцаардах нь шаналгаатай, ер бусын байлаа. Энэ ганьхрал Волковт өөрийгөө хүн, байлдагч гэж мэдрэхэд нь садаа болж, Плужников, Волков хоёрын хооронд давагдашгүй хэрэм болон босох ажээ. Волков тэгээд даргаасаа айдаг болж, түүнийг ойлгодоггүй болохоор үл итгэнэ.

	Германчууд олуул, нэг тасаг орчим хүн Тересполийн хаалгаар цайзад орж ирлээ. Жагсаалаар ирснээ тэр дорхноо задран, Тересполийн хаалгатай залгасан дугуй хуарангийн өрөө тасалгаануудаар самнаж гарлаа. Тэндээс түдэлгүй гар бөмбөг тэсрэх чимээ, гал харвагч пүнхийх чимээ гарч эхлэв. Гэвч Плужников баярлаж амжсангүй. Юу гэвэл дайсан түүнийг эрвэл зохих тэр талаас эрсэнгүй. Мөн тэр хаалгаар германы бас нэг баг гарч ирэв. Гарч ирсэн даруй цуваа болон задарч. 333 дугаар хорооны хуарангийн балгас өөд зүглэв. Тэнд бас дэлбэрэх нижигнэн, гал харвагч пүнхийнэ.

	Чухамдаа германы энэ баг л эрт орой нэгэн цагт тэдэн рүү гарч ирэх ёстой байсанд даруй ухрах хэрэгтэй болов. Гэхдээ өөрийнхөн рүүгээ, газар доорх зооринд орох нүх рүү ухарч болохгүй байлаа. Учир нь хашааны энэ хэсэг дайсанд ил харагдана. Тийм учраас сүмийн цаадах хуарангийн балгас руу, гүн тийшээ ухарвал зохих байлаа.

	Плужников хаашаа, хэрхэн ухарвал зохихыг байлдагчид ултай сайн тайлбарлаж өглөө. Волков бүгдийг нь дуу шуугүй дуулгавартай сонссоноо юу ч лавлан асуусангүй, юу ч тодосгон магадалсангүй, тэр байтугай толгойгоо ч дохисонгүй. Энэ явдал Плужниковын санаанд нийцсэнгүй ч асууж шалгааж цаг гарзадсангүй. Байлдагчид буу байсангүй (түүний винтовыг Плужников өөрөө бүр цамхагт хаячихсан билээ) тул эвгүй санагдаж, лав айж байсан байх. Түүний сэтгэлийг сэргээхийн тулд Плужников нүд ирмэж, тэр байтугай инээмсэглэх нь ч их хүйтэн хөндий болсон тул Волковоос зоригтой хүнийг ч айлгаж болохоор байжээ.

	— Чамд буу олж өгнө өө, гайгүй гэснээ Плужников инээмсэглэхээ болиод, баргар царайлан, — За урагшаа. Дараачийн нүх хүртэл гэв.

	Тэгээд хоёул задгай газрыг ухасхийн гүйж гатлаад, балгасанд орж нуугдав. Энд аюул осолгүй шахам байсан тул түр амсхийн, эргэн тойрныг харж болох байлаа.

	— Эндээс чи бид хоёрыг олохгүй, бүү ай.

	Плужников дахиад инээх гэж оролдсон боловч Волков дахиад л юм дуугарсангүй. Тэрээр ерөөс дуу шуугүй хүн байсан тул Плужников дуугүй байсанд нь гайхсан ч үгүй, харин яагаад ч юм гэнэт Сальниковыг санаад, шүүрс алдав.

	Балгасны нэгтээ, тэгэхдээ германы хайгуулын бүлэг үлдсэн ард биш, харин нэг ч герман байх учиргүй урд талд нь чимээ анир гарч, тод биш ярилцах, бас хөлийн чимээ дуулдав. Дуу чимээний байдлаас үзвэл, тэнд олон хүн ажээ. Тэд нуугдаж барихгүй байхыг бодоход, өөрсдийнхөн байж таарахгүй байлаа. Ийшээ германы бас нэгэн баг ойртон ирж буй нь лавтай болов. Тийм учраас Плужников, тэд хаашаа явж буйг нь ойлгох гэж оролдон хянуурлав. Гэтэл хүмүүс хаагуур ч гарч ирсэнгүй, тэгсэн атал тод бус шуугиан, дүнгэнэлдэх яриа хөөрөө, хөлийн шар ширхийх чимээ ойртох ч үгүй, бас холдох ч үгүй үргэлжлэн гарсаар байлаа.

	— Эндээ сууж бай. Намайг эргэж иртэл, харагдалгүй сууж байгаарай гэж Плужников хэллээ.

	Волков дахиад л юм дуугарсангүй, дахиад л гөлийсөн хачин царайгаар харав.

	Тэр харцтай тулгарснаа,

	— Хүлээж байгаарай гэж Плужников хэллээ.

	Тэгээд балгаснаас болгоомжтой гэтэн гарлаа. Үйрсэн тоосгон дундуур сэмхэн явж, нэг ч хэлтэрхий үл хөдөлгөн, задгай газар гүйн гарч, байн байн зогтусан чагнана. Нөгөө хачин чимээний зүг явсаар байвал тэр чимээ одоо ойртон, улам тодсох агаад Плужников балгасны нөгөө талаар ямар хүмүүс хөлхөж байгааг нэгэнт тааварлаж эхэлсэн ч тэр таавартаа үнэмшиж өөрөө эс зүрхэлнэ.

	Сүүлчийн хэдэн метрийг чулуужсан шаваас, хагархай тоосгоны хурц ирмэгт өвдгөө хэгз татуулан барин мөлхөв. Хоргодох байр хайж, түүндээ мөлхөж хүрээд, автоматын замгийг гэдрэг сойн бэлхэн болгоод өнгийв.

	Цайзын хашаанд хүмүүс ажил хийж байлаа. Ялзарч эхэлсэн хүүрүүдийг зөөж, гүн нүхэнд аваачиж хийгээд, хэлтэрхий тоосго, элсээр булж байлаа. Тэгэхдээ үзэж харалгүй, үнэмлэх бичгийг нь цуглуулж авалгүй, хүзүүний гууг авалгүйгээр булна. Яаралгүй, ядарч зүдэрсэн байртай, хайнгад ажиллана. Плужников харуулуудыг нь олж хараагүй ч тэднийг олзлогдогсод байна гэдгийг ойлголоо. Үүнийг бүр нааш гүйж явахдаа ухаарсан авч өөрийнхөө энэ тааварт үнэмшихийг яагаад ч юм зүрхлээгүй байв. Дэргэдээс нь гурван алхмын цаанаас, нүүр тулан дотно танил хувцастай өөрийнхөө, зөвлөлтийн хүмүүсийг харахаас зүрх алдав. Зөвлөлтийн, тэгэхдээ нэгэнт өөрийн биш бологсдыг Улаан Армийн жинхэнэ дэслэгч Плужниковоос «ОЛЗЛОХ» гэдэг ёозгүй үгээр зааглагдагчдыг олж харахаас зүрх халшрав.

	Тэднийг удтал ажиглав. Тэд автомат мэт зогсолтгүй хайнга ажиллаж байгааг харлаа. Бөгтийн, хөлөө чирч, гэнэт гурав дахин хөгширсөн мэт явж буйг нь харлаа. Хаа байгаагаа ойлгох, тодорхойлох, баримжаалах гэж оролдолгүй доошоо гөлрөн ширтсээр ажиллахыг нь үзлээ. Цөөн тооны харуул тэднийг хэрхэн залхуутай харж байгааг нь мэдэв. Энэ олзлогдогсод яагаад бут үсрэн гүйлдэхгүй, зугтах, нуугдах гэж, эрх чөлөөгөө дахин олж авах гэж оролдохгүй байгааг хараад ердөө ч үл ойлгоно. Плужников үүндээ тайлбар ололгүй, германчууд лав өчигдрийн идэвхтэй байлдагчдыг эрх чөлөө, буу зэвсэг үл мөрөөдөгч гөлийсөн гүйцэтгэгчид болгон хувиргадаг ямар нэг тариа хийдэг байх аа гэж хүртэл бодов. Энэ таамаг өөрийнх нь нүдээр харсан зүйлтэй, зөвлөлтийн хүний нэр төр, бахархлын тухай хувийн ойлголттой нь ингэтлээ зөрчилдсөн зүйлтэй бага сага эвлэрүүлэх ажээ.

	Плужников олзлогдогсдын ийм хачин идэвхгүй, ийм хачин дуулгавартайг нь өөртөө ингэж тайлбарлаад, тэдэн рүү арай өөр байдлаар харах боллоо. Хүндээр өвчлөгсдийг хэрхэн өрөвдөж, хайрладаг шигээр өрөвдөн, хайрлаж эхлэв. Тэгээд Сальниковыг бодон олсонгүйдээ ч олзуурхан баяслаа. Сальниковын амьд, үхсэнийг үл мэдэх авч, энд л лав байсангүй, ингэхийг бодоход түүнийг дуулгавартай гүйцэтгэгч болгон хувиргаагүй ажээ. Гэтэл энд өөр нэг танил, том биетэй, алгуур хөдөлгөөнтэй, хичээнгүй хүн байх агаад Плужников түүнийг хараад, энэ чинь хэн бил ээ? хэмээн санахыг оролдон ой ухаанаа хөвчлөн шаналгав.

	Гэтэл тэр өндөр нуруутай олзлогдогч тэгэхээс тэгэх гэсэн юм шиг Плужниковоос хоёрхон алхмын зайтай явж, утгуур том хүрзээр үйрмэг тоос хашна. Дэргэд нь, яг чихний нь дэргэд хүрзээ чахруулан газар маажих авч нүүрээрээ нааш эргэж нэг ч харсангүй... 

	Тэглээ ч гэсэн Плужников түүнийг танив. Таньснаа, сүмд болсон шөнийн тулалдааныг ч, шөнө тэндээс зайлан одсоноо ч, тэр байлдагчийн нэрийг ч гэнэтхэн саналаа. Энэ байлдагч эндхийн хүн, бэлтгэл цэрэг, аравдугаар сард татагдахын оронд тавдугаар сард армийн албанд сайн дураараа ирэв хэмээн харамсаж байсныг нь, түүнийг шөнийн цочир харилцан буудалцаанд амь үрэгдсэн хэмээн Сальниковын нотолж байсан зэргийг саналаа. Тэр бүхнийг Плужников тов тодхон санаад, байлдагчийг дахин дөхөж ирэхийг нь хүлээж байгаад:

	— Прижнюк! гэж дуудлаа.

	Тэр дав хийснээ, өргөн цээж нь улам доошоо бөгтөсхийлээ. Тэгээд айн хирдхийж, дуулгавартай таг чиг боллоо.

	— Би байна, Прижнюк аа, дэслэгч Плужников байна. Сүмд байснаа санаж байна уу?

	Олзлогдогч эргэж ч харсангүй, дарга байсан хүнийхээ дууг сонсож байгаагаа юугаар ч мэдэгдсэнгүй. Урагдсан бохир гимнастёрк биеийг нь барьсан өргөн ханхар, хүлцэнгүй биеэ тосгуулан ойртуулаад, хүрзээ тулан зүгээр л бөхийв. Эдүгээ энэ нуруу юутай ч учирч болох байсан учир тэгтлээ хөвчлөн, тэгтлээ бөхийж тэгтлээ таг чиг болжээ. Прижнюк буудахыг хирдхийн хүлээж буй, ханхар том, хамгаалалтгүй энэ нуруу нь агшин бүрд буудахыг аль хэдийнээс, дасал болон хүлээж буй учраас ийнхүү бөгтийн, дуулгавартай болсон учрыг Плужников гэнэтхэн ойлгов.

	— Чи Сальниковыг харсан уу? Сальниковтой тэнд таараагүй биз? Энд өөр хүн алга, хариул.

	— Эмнэлэгт байгаа.

	— Хаана?

	— Лагерийн цэргийн эмнэлэгт.

	— Өвчтэй байгаа хэрэг үү?

	Прижнюк юм дуугарсангүй.

	— Яасан юм? Яагаад цэргийн эмнэлэгт байгаа юм?

	— Нөхөр дарга, нөхөр дарга... хэмээн хулчганан гэнэт шивгэнэж эхлэн, — Та над битгий гай тарьж үзээч, нөхөр дарга аа, бурхны нэр барьж гуйя. Биднийг хичээнгүй сайн ажиллавал зөөлөн хандана гэсэн. Эндэх нутгийнхныг нь заавал гэр оронд нь буцаана гэж амласан... гэв.

	— За, битгий гиншээд бай хэмээн Плужников үгийг нь хорсолтой таслаад, — Хүчин зүтгэж, эрх чөлөө олж аваад, гэртээ харина биз. Тэглээ ч гэсэн чи хүн биш. Гэхдээ нэг зүйлийг заавал хийнэ шүү, Прижнюк чи. Нэг бол хийнэ, үгүй бол одоо чамайг чөтгөр шуламс руу чинь тонилгоно гэв.

	— Гай битгий тариач дээ хэмээн олзлогдогчийн дуунд эхэр татах дуу сонсогдлоо.

	Плужников энэ хүнийг өрөвдөх сэтгэлээ нэгэнт даран үгүй болгожээ.

	— Хийх үү, үгүй юү, асууж байна шүү? Би тоглоогүй байна.

	— Би юу чадах юм бэ, юу чадах юм бэ? Эрх мэдэлгүй хүн шүү дээ.

	— Сальниковт гар буу хүргэж өгөөд, цайзад ажил хийхээр гуйж ир гэж хэл, ойлгов уу?

	Прижнюк дуугүй байв.

	— Өгөөгүй байдаг юм болов уу, сайхан мэдээрэй. Газар доороос ч чамайг олно, Прижнюк аа. Май ав.

	Плужников далайн, гар буугаа Прижнюкийн яг хүрзэн дээр шидэж орхив. Гар буу хүрзэн дээр унан ханхийхийн хамт Прижнюк хажуу тийшээ булт үсрэн

	— Наашаа! Наашаа, энд хүн байна! Ноён герман, наашаа ирээрэй! Энд дэслэгч байна, зөвлөлтийн дэслэгч хэмээн орилон зугтаж гарав.

	Энэ явдал машид санаандгүй, цочир болсон тул Плужников агшинхан зуур балмагдав. Сэхээ орсон үед Прижнюк буун тусгал хүрэх газраас нэгэнт зайлж, тахтай гутлаа хангинуулан лагерийн харуул нүх рүү гүйж дохионы түрүүчийн буудлага агаар зүсэн тас буужээ.

	Буу зэвсэггүй, айж хирдхийсэн Волковын нуугдаж байсан газар луу ухрах бололцоогүй байсан тул Плужников нөгөө тийшээ ухасхийв. Германчууд олон учир буудалцахаар оролдсонгүй, мөрдлөгөөс зайлсхийн, бөглүү зооринд орж, харанхуй болгоод шөнө нь Волковыгоо олоод, өөрсдийнхөн дээрээ эргэж ирэхийг хүсэв.

	Тэднээс амархан зайлж чадав. Германчууд харанхуй зоорь луу нэг их улайран зүтгэсэнгүй, балгас дотуур гүйлдээд байх нь тэдэнд бас сонин биш байжээ. Хойноос нь баахан галлаж, хашхиралдаж байснаа пуужин харвав. Гэвч тэр пуужинг Плужников нэгэнт найдвартай газар орсон хойноо харав.

	Одоо бодох санах зав гарав. Гэвч зоорины пад харанхуй дотор өөрийнхөө буудсан Федорчукийг, балмагдан бантсан Волковыг, дуулгавартай, зориг зүрх нь шантарсан Прижнюкийг бодож санаж эс чадна. Тэдний тухай бодохыг ч хүссэнгүй, харин өөр юм, тэдгээрээс хавьгүй чухал зүйл — германчуудыг зогсоо зайгүй бодсоор байжээ.

	Өнөөдөр дахиад л германчуудыг ойлгож чадсангүй. Дайрахдаа гүжирмэг, мөрдөхдөө нойтон хамуу шиг, гардан тулалдаанд улангасмал чадалтай, өөртөө итгэмхий бардам, бүр цагаандаа гартал улайрсан яахаас ч сийхгүй байдаг тэд өнөөдөр яагаад ийм болсныг мэдсэнгүй. Өнөө болтол үзэлцэж ирсэн тэр германчууд бол Прижнюкийн тэгж хашхирсны дараа Плужниковыг амьд яавч орхихгүй байсан. Тэр германчууд гараа өргөсөн улаан цэргийг хүрч ирэхийг хүлээн эрэг дээр ил зогсож байхгүй байсан. Эхний буудлагын дараа ч хөхрөлдсөөр байхгүй байсан. Тэдний талд орогчийг буудсаны дараа Волков, Плужников хоёрт зүгээр зайлан одох боломж лав олгохгүй байсан буй заа.

	Тэр германчууд, энэ германчууд... Хараахан юу ч мэдээгүй хэр нь цайзыг дайрч байсан үеийн германчууд, өнөөдрийн германчууд хоёрын ялгааг өөрөө нэгэнт таамаглав. Бүхий л байдлаас үзэхэд, нөгөө идэвхтэй «дайрагч» германчуудыг нь цайзаас гаргасан, тэдний орыг өөр маягийн байлдааны өөр араншин бүхий германчууд эзэлсэн бололтой байлаа. Эд санаачилга гаргамхай бус, осолтой юм хийх дургүй, гал нээх харанхуй зоориноос илт айдаг ажээ.

	Плужников ийм дүгнэлт хийгээд сэтгэл нь сэргэсэн төдийгүй, бүр ичгүүр сонжуураа алджээ. Өөрийнх нь шинээр бий болгосон үзэл бодол туршин шалгахыг шаардах учир урьд өмнө хэзээ ч хийж зүрхлэхгүй байсан зүйлээ санаатайгаар хийв. Үүнд амсар өөд бүр босоогоороо нуугдаж барилгүй, гутлаа тэгэхээс тэгж пид пидхийлгэн алхалсаар хүрч очлоо.

	Тийнхүү Плужников зоориноос ил гарахдаа автоматаа л байлдаанд бэлхэн барьж явлаа. Германчууд амсрын тэнд тааралдсангүй нь түүний таамгийг бас дахин баталж, байдлыг нь үлэмж хөнгөвчилж өглөө. Одоо бодож цэгнэж, ахлагчтай зөвлөлдөж, эсэргүүцлийн шинэ тактик боловсруулбал зохих, фашист Германтай амин хувиараа хийх шинэ дайны тактик боловсруулах хэрэгтэй байлаа.

	Плужников энэ тухай бодсоор олзлогдогсдыг их холуур тойрон, (балгасны цаана хөлөө гунигтай пар пархийлгэх чимээ урьдын адил сонсогдсоор байлаа) Волковыг орхисон газрынхаа нөгөө талаас очлоо. Энэ газрыг мэддэг байжээ. Юу гэвэл, өөрөө балгас дотор түргэн, яв цав баримжаагаа олж сурсан байсан тул Волковын дор нь нуугдаж хоцорсон тоосгон налуу шавар луу дорхноо гарав. Гэтэл шавар нь байсан тэр газраа байх авч Волков шавар доор ч, хавь ойрд нь ч байсангүй.

	Плужников нүдэндээ үл итгэн, тэр шаврыг нэгд нэгэнгүй нэгжиж, хавийн балгасыг хэсэж, зоорь бүр лүү шагайж, хачин гөлийсөн, бараг үл анивалзагч нүдтэй, хал үзээгүй, алга болсон залууг хэдэнтээ дуудаж ч зүрхлэв. Тэгээд ч олж чадсангүй. Волков хувцасныхаа тасархай, дусал цус, орилох хашхирах, амьсгаа гарах чимээ ч үлдэлгүйгээр, үл тайлбарлагдах далд учир шалтгаар алга болсон байлаа.

	За Федорчукийг ч яах вэ, цааш харуулчихсан юм байж хэмээн Степан Матвеевич санаа алдан, — Харин наад залуу нь л хайран байна. Багаасаа аягүй аймхай тэр залуу л дэмий үрэгдэх нь дээ, нөхөр дэслэгч ээ гэв.

	Дуу шуугүй Вася Волковыг дараа нь хэд хэд дурссан ч Федорчукийг дахиад ер ярилцсангүй. Тэрээр ерөөс байгаагүй юм шиг, энэ ширээний ард суугаад хоол идэж байгаагүй юм шиг, хажуугийн мухарт унтаж байгаагүй юм шиг умартаж орхив. Харин хоёулхнаа үлдсэн хойноо л Мирра:

	— Буудчихсан уу? гэж асуужээ.

	Хүүхэн энэ үгийг арай ядан түгдчин хэлэв. Энэ нь түүний угаас хэлж дасаагүй үг байлаа. Үр хүүхэд, талх тариа, ажил төрөл, эцэх ядрах, мод түлээ, төмс ногоо, бас салдаггүй өвчин эмгэгийг л ярилцдаг байжээ.

	— Буудчихсан уу? гэж дахин асуужээ.

	Плужников толгой дохив. Федорчукийг биш, түүнийг өрөвдсөндөө хүүхэн тийнхүү асууж байна гэдгийг Плужников ойлгож байлаа. Плужниковыг хүнд хэрэг хийсэнд тэр хүүхэн хар бууж, өрөвджээ. Харин Плужников ядарч сульдсанаа л мэдрэхээс биш, сэтгэл зовох юм огтхон ч үгүй ажээ.

	— Бурхан минь! Бурхан минь, хүүхдүүд чинь солиорно доо! хэмээн Мирра санаа алдана.

	Хүүхэн энэ үгийг том хүний барилаар тайвуу, гунигтай хэллээ. Тэгснээ том хүний барилаар толгойг нь өөр лүүгээ тайвнаар татан ойртуулаад, дух, хоёр нүдэн дээр нь гурвантаа үнсэв.

	— Би чиний уй гашуу, өвчин эмгэг, золгүй бүх явдлыг өөртөө авъя.

	Хүүхдүүдийнх нь хэн нэг өвдсөн үед Миррагийн ээж нь ингэж хэлдэг байжээ. Гэтэл хүүхэд нь олон, бүр өлсгөлөнгөөс салдаггүй маш олон хүүхэдтэй байлаа. Ээж нь тэгээд өөрийнхөө уй гашууг, өөрийнхөө өвчин эмгэгийг тоодог ч үгүй, мэддэг ч үгүй, гагцхүү бусдын өвчин эмгэг, бусдын зовлон л салдаггүй байжээ. Тэгэхдээ өөрийнхөө бүх охидыг зовлон зүдүүрээ бодохгүй болгон сургажээ. Миррочкаг ч бас ингэж сургажээ. Тэгэхдээ харин:

	— Чи ч дээ, үргэлж бусдын төлөө зовох хүн байх аа даа: чи хүүхэд төрүүлэхгүй, охин минь гэж хэлдэг байжээ.

	Мирра ихээхэн азтай эгч дүүсийн дэргэд асрагч болох тавилантай байх гэсэн бодолд бүр хүүхэд ахуй цагаасаа дасаж даджээ. Тийм бодолд дасчхаад, гуниглаж гуньхрахаа нэгэнт больсон байна. Юу гэвэл түүний онцгой байдал үүрдийн эрэмдэг учир хэн ч анхаараагүй, бас давуу талтай нь юуны урьд дураар байх боломжтой байлаа.

	Христя авгай цагийн цагт зоорь дотуур хөлхөн, үхэр хулгана мэрсэн хатсан талхаа ахин дахин тоолно. 

	— Хоёр нь алагджээ. Хоёр нь алагджээ. Хоёр нь алагджээ гэж авгай шивнэв.

	Зооринд сэрүүн зэврүүн байх тул Христя авгайн хоёр хөл нь хавагнаж, нар, эрүүл агаар үзэхгүй, хол явахгүйгээс хамаг бие нь пэмбийн бэмбийж, шөнөдөө муу унтаж амьсгаадна. Бие нь гэнэт муудсанаа мэдэж, өдөр ирэх тусам дордож байгаагаа ойлгон, явахаар сэм шийджээ. Өөрийгөө өрөвдөх биш, удахгүй ганцаархан хоцрох учиртай бүсгүйг өрөвдөн шөнөдөө зөндөө уйлж, зөвлөж хэлэх эмэгтэй хүнгүй, эхийн асралт гаргүй үлдэх бүсгүйг л өрөвдөнө.

	Христя авгай өөрөө ч ганц бие хүн байлаа. Гурван хүүхэд нь бүр багадаа үхэж, эр нөхөр нь амьжиргааны эрхээр хол явж, тэгээд тэр чигээрээ арилж, орон байшинг нь өрөнд барьцаалан аваад өлсөж үхэхээс зулбахдаа энэ Брестэд ирж суужээ. Улаан Армийг иртэл зарц хийж, яаж ийгээд нэг юм амь зогоож байжээ. Энэ хөгжил баясгалантай, өглөгч, сайхан сэтгэлтэй Улаан Арми Христя авгайн амьдралд анх удаа байнгын ажил, хангалуун амьдрал, анд нөхөд, бас байр сууц өгчээ.

	Христя Брестийн ер бусын нам гүм зах зээл дээгүүр очих үедээ

	— Бурхны цэрэг. Та минь биширч байгтун хэмээн ихэмсэг тайлбарлана.

	Харин авгай өөрөө бурхан тэнгэрт аль хэдийнээс мөргөхөө больжээ. Сүсэглэдэггүйдээ бус, гомдсондоо мөргөдөггүй байлаа. Эр нөхөр, үр хүүхдээс нь үүрд хагацаасан туйлгүй их шударга бус явдалд гомдоод, бурхан тэнгэрээс алив холбоогоо нэгмөсөн тасалжээ. Одоо өөрт нь маш хүнд байсан энэ үед ч Улаан Армийн төлөө, энэ нялхаараа дэслэгчийн төлөө, еврей бурхан аягүй муухай гомдоосон энэ хүүхний төлөө мөргөмөөр байсан ч мөргөсөнгүй. Христя авгай ийм бодол, сэтгэлийн дотоод тэмцэл, удахгүй амьдралаа дуусвар болохыг хүлээх сэтгэлээр хамаг ухаан санаа нь дүүрчээ. Зоорь доторх яриа хөөрөөг сонсохоо нэгэнт болиод, бүхнийг ажил хөдөлмөр хийх, журам дэглэм сахих олон жилийнхээ дадлаар хийж байжээ.

	— Өөр маягийн германчууд ирсэн гэж үзэж байна уу?

	Ахлагчийн нэвт буудуулсан хөл нь байнгын хүйтнээс янгинана. Шарх нь хавагнаж, зогсоо зайгүй халуу шатах авч тэр тухайгаа Степан Матвеевич хэнд ч эс ярина. Яс нь бүтэн байсан болохоор цоорхой нь өөрөө аяндаа аних учиртай тул эдгэнэ гэж бат итгэнэ.

	— Тэд яагаад миний хойноос хөөсөнгүй вэ? Дандаа хөөдөг байснаа сая яагаад орхичхов оо? Яагаад тэр вэ? гэж Плужников бодлогошрон хэлэхэд

	— Германчууд нь солигдоогүй байж ч болно. Зоорь луу битгий зүтгээд бай гэсэн тушаал өгсөн байж болно хэмээн ахлагч бодож бодож байснаа хэллээ.

	— Болох л юм хэмээн Плужников санаа алдаад, — Гэхдээ л би заавал мэдэх учиртай. Тэдний тухай бүхнийг мэдэх ёстой гэв.

	Плужников жаахан амарснаа, учир мэдэгдэлгүй алга болсон Волковыг эрэхээр дахин дээшээ гарав. Тоос шороо, өмхий хүүрээс бүгчимдсээр ахин мөлхөж нэрээр нь дуудаж, чих тавин чагнана. Гэтэл хариу байдаггүй.

	Санаандгүй уулзжээ. Хоёр герман тайвуу ярилцан, бүтэн үлдсэн ханын цаанаас гарч иржээ. Тэд карабинаа үүрсэн байцгаалаа. Тэднийг буу бэлхэн барьж явсан байлаа ч гэсэн Плужников түрүүлж буудаж амжих байлаа. Агшин зуур ажиллаж сурчихсан хэрэг. Энэ нь ч амийг нь одоо болтол аварч иржээ.

	Хоёр дахь германы амийг санаандгүй явдал аврав. Урьдынхаар бол Плужниковын амь насыг бүрэлгэх байлаа. Автоматаар богинохон ээлжээр шүршээд тавьчихсанд эхний герман тоосгон дээр пидхийн унав. Гэтэл хонгио гацаж орхив. Плужниковыг амь тэмцэн замгаа угзчиж байх хоорондуур хоёр дахь герман түүнийг аль хэдийн зүйл дуусгаж юм уу, зугтаж амжих байсан ч тэгсэнгүй өвдөг сөхрөн ойчоод, Плужниковыг гацсан хонгиогоо гаргахыг хүлцэнгүй хүлээв.

	Нар аль хэдийн жаргасан байсан боловч гэгээтэй байв. Тэд өнөөдөр юу болсон юм бүү мэд оройтож, их бууны сум сэндийлсэн цайзын сөнөмөл хашааг цагтаа орхин явж амжаагүй байлаа. Тэгээд одоо нэг нь татваганахаа нэгэнт больж, хоёр дахь нь Плужниковын өмнө толгой бөхийн өвдөг сөхрөв. Бас юу ч эс дуугарна.

	Плужников ч бас юм хэлсэнгүй. Өвдөг сөхрөн ойчсон дайсныг буудан алж чадахгүй нь гэдгээ нэгэнт ойлгосон ч цааш эргэн ухасхийж, балгас дотуур алга болоход нь нэг юм саад болжээ. Алга болсон байлдагчаас дутуугүйгээр сэтгэлийг нь зовоож байсан, дуулгавартай өвдөг сөхрөн ойчсон энэ герман шиг германчууд яагаад ийм болчихоо вэ? гэдэг тэр асуулт л саад болжээ. Плужников дайныг дууссан гэж үзээгүй байсан тул дайсны тухай бүхнийг мэдэх хэрэгтэй байлаа. Таамаг ч биш, санаанаасаа зохиосон зүйл биш, яг таг, үнэн бодитой хариу олж авах хэрэгтэй байлаа. Гэтэл тэр хариу нь одоо үхлээ хүлээн урд нь зогсож байв.

	— Комм4 хэмээн явбал зохих зүгийг нь автоматаараа заан германаар хэлэв.

	Герман замдаа байн байн эргэн харж нэг юм ярьсаар явсан ч Плужниковт герман үгс санах зав байсангүй. Буудах, мөрдлөг, хашхирах шуугих байх гэж хүлээн олзлогдсон германаа дөт замаар нүх рүүгээ туув. Герман энгийн хүний байдалтай мөр лүү толгойгоо хулчгар нугдайлган бөгтийсөөр урд нь шогшино.

	Тийнхүү гүйлдсээр хашаа гаталж, газар доорх хонгилд ирж, герман нь бүдэг гэрэлтүүлсэн зооринд түрүүлж оров. Тэгээд урт модон ширээнд суугаа сахал самбай болсон ахлагч, хоёр эмэгтэйг харснаа, гэнэт дуугүй болж орхив. Тэд ч бас бөгтөр, үнхэлцэг нь хагартлаа айсан, тийм ч залуу биш германыг үзээд дуугүй болцгоов.

	— «Хэл» барилаа гэж Плужников хэлээд, Мирра өөд хүүхэд адил ид хав болон харж, — За одоо бүх таавраа тайлъя, Степан Матвеевич гэв.

	Герман үгээ тасалдуулан уйлагнан байж дахиад л чанга чанга ярьж гарлаа. Чичирсэн гараа урагш сунган, нэг бол ахлагчид, үгүй бол Плужниковт алгаа харуулна.

	— Юу ч ойлгохгүй байна. Тар тар гээд л байх юм гэж Плужников арга барагдан хэллээ.

	— Ажилчин юм байна. Гараа харуулж байхыг нь харж байна уу? хэмээн ахлагч учрыг ухаарав.

	— Лянгзам. Битте, лянгзам5 гэж Плужников германаар хэлэв.

	Герман хэлийг ядан байж санах боловч салангид ганц хоёр үг л санаанд нь орж ирэх ажээ. Герман яаран тэвдэн толгой дохиод, хэд хэдэн юм алгуур, хичээнгүйлэн ярьсан боловч дахиад л эхэр татан, дахиад л ум хумгүй түргэн дужигнуулж гарна.

	— Үхтлээ айчихсан хүн юм. Юм хэлж чадахгүй чичрээд байна гэж Христя авгай санаа алдав.

	— Энэ хүн цэрэг биш, харуулын хүн гэж хэлж байна хэмээн Мирра гэнэт хэлэв.

	— Эдний хэлийг ойлгодог юм уу? гэж Степан Матвеевич гайхав.

	— Жаахан.

	— Цэрэг биш гэсэн чинь юу гэсэн үг вэ? гэж Плужников хөмсөг зангидан, — Тэгээд манай цайзад юу хийж буй хэрэг вэ? гэвэл

	— Нихт зольдат. Нихт зольдат, нихт вермахт6 гэж хашхична.

	— Сонин хэрэг байна даа, хэмээн ахлагч бодлогошронгуй уртаар татаж, — Манай олзлогдогсдыг манаж байгаа юм болов уу? гэв.

	Мирра асуултыг орчуулахад герман хүн сонсож байн байн толгой дохиж байснаа хүүхнийг асууж дуусмагц бөөн юм урсгаж гарав.

	— Олзлогдогсдыг өөр хүмүүс манаж байгаа гэнэ. Эднийг цайзын орох гарах хаалгыг мана гэж тушаасан гэнэ. Эд бол харуулын баг юм байна. Энэ хүн өөрөө жинхэнэ герман хүн гэнэ. Цайзыг фюрерийн нутгийн, 45 дугаар дивизийн австричууд дайрсан, энэ хүн бол дөрөвдүгээр сард дайчлагдсан ажилчин хүн гэнэ гэж хүүхэн нэг их итгэл төгөлдөр бус орчуулав.

	— Ажилчин гэж би хэлсэн шүү дээ гэж ахлагч дуртайяа ярилаа.

	— Ажилчин, пролетари хүн юм бол яах гэж бидний өөдөөс хөдөлсөн хэрэг юм... гэснээ Плужников гараа зангаад дуугүй болж, — За, энэ ч яах вэ, тэр тухай бүү асуу. Харин цайзад байлдааны анги бий юү, үгүй юү, аль татаж гаргасан уу гэдгийг асуу гэвэл

	— Байлдааны анги гэдгийг германаар юу гэдэг юм бол? гэв.

	— Бүү мэд, мэдэхгүй шүү... цэрэг бий юү гэж асуу л даа.

	Мирра хэлэх үгээ сонгож, алгуур орчуулж эхлэв. Герман хичээж толгойгоо гилжийлгэн сонсоно. Хэд дахин магадалж, юуг ч юм дахин асууснаа дараа нь дахиад л дуржигнуулж гарав. Тэгэхдээ нэг хэнхэг рүүгээ хуруугаараа чичлэн, тэгснээ автоматчидыг дуурайн дүрсэлж «Ту-ту-ту!» гэнэ.

	— Цайзад жинхэнэ цэрэг: саперчид, автоматчид, гал харвагчид үлдсэн гэнэ. Оросуудыг илрүүлж олмогцоо тэднийг дууддаг, тийм тушаалтай гэнэ. Гэхдээ өөрөө цэрэг биш харуулын албаных, хүн рүү нэг ч буудаж үзээгүй гэнэ.

	Герман гараа сарвагануулан, дахиад л юу ч юм дуржигнаж гарлаа. Дараа нь гэнэт Христина Яновна руу баяртай занган, машины хаймраар наасан хар дугтуйтай юм үнгэгдсэн мундирийнхээ халааснаас яаралгүй гаргаж ирэв. Дугтуйнаас дөрвөн зураг гаргаж, ширээн дээр дэлгэн тавилаа.

	Христя шүүрс алдаад

	— Хүүхдүүд нь. Хүүхдүүдийнхээ зургийг харуулж байна, чааваас даа гэлээ.

	— Киндер! Майн киндер! Драй!7 гэж герман хашхирна.

	Тэгээд сүр сүлдгүй хавчиг цээж рүүгээ хуруугаараа чичилж гар нь ч чичрэхээ болив.

	Мирра, Христя авгай хоёр зургуудыг үзэж, чухал зүйлсийг эмэгтэй хүний ёсоор дэлгэрэнгүй, сайхан юмыг асуув. Хүүхдүүдийнх нь тухай, боов талх, эрүүл мэнд, сургуулийнх нь дүн, салхинд цохиулсан тухайг нь, өглөөний цай, цамцны тухай асууна. Эрчүүл зайдуу сууж энэ сайн хөршүүдийн яриаг дуусгах хэрэгтэй болсон хойно юу болох тухайг бодно. Тэгээд ахлагч өөр лүү нь харалгүй:

	— Нөхөр дэслэгч, та л янзлах хэрэгтэй болох нь дээ. Миний энэ хөл горьгүй. Тавиад явуулчихна гэвэл осолтой. Бидэн рүү ирэх замыг мэдээд авчихсан гэв.

	Плужников толгой дохилоо. Тэгтэл сэтгэлд нь гэнэт гуниг төрөв. Тэгэх тэгэхдээ найдваргүй, хүнд гуниг төрөв. Автоматаа цэнэглэмэгц тэнд нь энэ германыг буудчих минь яав даа гэж анх удаа ихэд харамслаа. Энэ бодлоос болоод дотор нь муухай болж, одоо ч гэсэн хүн алж чадахгүй байв.

	— Чи уучлаарай намайг. Энэ хөл, ойлгож байгаа биз дээ? гэж ахлагч гэмшингүй хэлэв.

	— Ойлгож байна, ойлгож байна! гэж Плужников учиргүй тэвдүү үгийг нь таслан, — Миний сум гацчихсан юм л даа гэв.

	Тэгснээ тэдний яриаг ширүүн таслан босож, автоматаа аваад:

	— Комм! гэв.

	Германы царай барсхийгээд явчих нь тосон дэнгийн тортогтой гэрэлд ч тодхон харагдлаа. Царай нь барсхийн, улам ч бөгтийн, зургуудаа санд мэнд хумин авч эхэллээ. Гар нь эс захирагдан салганаж, хуруу нь нугарч өгөхгүй, зургууд нь ширээн дээр гулсан унана.

	— Форвертс!8 хэмээн Плужников автоматынхаа гохыг сойх зуур зандрав.

	Дахиад нэг агшин болбол түүнийг зүгээр явуулах эрмэлзэл төрөх нь гэдгээ мэдэв. Энэхүү салганан чичирсэн гарыг дахиад харж чадахгүй болов.

	— Форвертс!

	Герман дайвалзан ширээний дэргэд түр зогсож азнаснаа, ангал өөд алгуурхан хөдөллөө.

	— Зургуудаа мартаж орхилоо. Хүлээж бай гээд Христя авгай сандчив.

	Тэгээд хавагнасан хөл дээрээ хазганан, германыг гүйцэж очоод, мундирийнх нь халаасанд нөгөө зургуудыг нь шургуулж өглөө. Герман доорх газраа гөлөрч найгалзан зогсоно.

	— Комм! хэмээн Плужников олзлогдогчийг бууныхаа амаар нудрав.

	Юу болох гэж буйг хоёулаа мэдэж байлаа. Герман хөлөө арай чүү чирч, салганасан гараар мундирийнхээ хормойг хумьсаар гэлдэрнэ. Нуруу нь гэнэт усан хулгана болтлоо хөлөрч, мундирийг нь даган хар толбо үзэгдэж, үхлийн хөлсний муухай үнэр араас нь дагалдав.

	Гэтэл Плужников энэ хүнийг алах хэрэгтэй байлаа. Дээш гаргаж, энэхүү гэнэт усан хулгана шиг хөлөрсөн бөгтөр нуруу руу нь тулган буудах хэрэгтэй байлаа. Гурван хүүхдийг хамгаалсан энэ нуруу руу. Энэ герман байлдахыг мэдээж хүсээгүй, утаа тортог, хүний хүүр ханхалсан энэ аймшигт балгасанд өөрийн дураар ирээгүй нь мэдээж, Плужников энэ бүхнийг ойлгож байсан ч

	— Шнелль! Шнелль!9 хэмээн хайр найргүй шавдуулан элдэнэ.

	Мирра ард нь, өвчтэй хөл дээрээ догонцон яваа гэдгийг эргэж харалгүй мэдэж явлаа. Биелүүлэх ёстой үүргээ биелүүлсэн үед ганцаарыг нь хэцүүдүүлэхгүйн тулд араас нь дагаж явлаа. Плужников үүргээ биелүүлээд, энэ харанхуй руу буцаж ирнэ, тэгээд хоёул уулзана, харанхуйд уулзах нь яамай, юу гэвэл Плужников миний харцыг олж харахгүй, би түүнд юу ч юм зүгээр л хэлнэ, дотрыг нь эвгүй байлгахгүйн тулд нэг юм хэлнэ гэж бодож явжээ.

	— Аль вэ, дээшээ гар!

	Нөгөө герман ердөө ч гарч чадсангүй. Тамиргүй болсон гар нь тоосго барьж чадахгүй, бие нь доош гулсан, уйлагнаж шуухитнасаар Плужников дээрээс унаж ирнэ. Түүнээс муухай үнэртэх нь элдэв үнэрт дассан түүнд ч хэцүү байж, амьдаараа үхсэн хүний үнэр гэдэг мөн ч муухай байлаа.

	— Гар гэм!..

	Түүнийг дээш хүчээр түлхэн гаргав. Герман нэг алхсанаа хөл нь хөшиж, өвдөг сөхрөн ойчив. Плужников автоматынхаа амаар нударвал хажуу бөөрөөрөө зөөлхөн хөлбөрөн унаад, атиралдан таг чиг боллоо.

	Мирра доор зогсон, харанхуйд үл харагдах нүх өөд харж, буу тасхийхийг амьсгаагаа даран хүлээнэ. Гэтэл буун дуу гарахгүй байсаар л байлаа.

	Нүхний амаар шар шурхийн, дээрээс Плужников орж ирээд, хүүхнийг дэргэд нь зогсож байгааг даруй мэдэв.

	— Би энэ хүнийг буудаж чадахгүй нь гэв.

	Хүйтэн гар толгойг нь тэмтрэн олоод, өөр лүүгээ татав. Хацраа хацарт нь хүргэж уйлснаас хацар нь нойтон буйг мэдрэв.

	— Юу боллоо гэж биднийг ингэнэ вэ! Юу боллоо гэж энэ вэ, юу боллоо гэж энэ вэ? Бид муу юм юу хийсэн юм бэ? Бид юу ч хийж амжаагүй байна шүү дээ, юу ч хийгээгүй байна!

	Хүүхэн ингэж хэлээд, хацарт нь наалдан уйлна. Плужников хүүхний туранхай мөрийг эв дүйгүй илнэ.

	— Зүгээр зүгээр, дүү минь! Яах гэж энэ вэ?

	— Би айж байсан. Чамайг тэр өвгөнийг буудах нь гэж айж байсан гээд бүсгүй гэнэт чанга тэврэн авч яаран тэвдэн хэдэнтээ үнсээд, — Баярлалаа чамд, баярлалаа. Харин эдэнд битгий хэлээрэй. Энэ бол чи бид хоёрын нууц болог. Чи үүнийг миний төлөө хийсэн гэж бод, мэдэв үү? гэв.

	Плужников нээрэн л үүнийг хүүхний төлөөнөө хийсэн юм гэж хэлэх гэсэн авч хэлсэнгүй. Юу гэвэл тэр германыг өөрийнхөө төлөөнөөс буудаагүй орхисон билээ. Цэвэр үлдээх гэсэн өөрийнхөө нинжин сэтгэлээс болоод юуг ч харгалзалгүй тийнхүү амьд орхижээ.

	— Тэд асуухгүй л дээ гэж Плужников хэлэв.

	Тэд нь нээрэн юу ч асуусангүй, энэ оройг хүртэл болж ирснээрээ л бүгд цааш үргэлжлэв. Эдүгээ гагцхүү ширээний ард л их зайтай болжээ. Урьдын адил нөгөө булан буландаа л унтана. Христя авгай хүүхэнтэй хоёул, ахлагч банзан дээр, Плужников вандан дээрээ унтана.

	Энэ шөнө Христя авгай унтсангүй. Ахлагч нойрон дундаа хэрхэн гиншихийг, залуу дэслэгч шүдээ хэрхэн эвгүй хавирахыг, үхэр хулгана харанхуйд хэрхэн чис чисхийн торчигнуулж, Мирра хэрхэн дуу шуугүй санаа алдахыг чагнана. Тийнхүү чагнахдаа нулимс нь сул асгарах агаад Христя авгай түүнээ аль түрүүнээс хойш үл арчина. Учир нь зүүн гар нь ихэд өвдөн, даагдахаа бараг больсон, баруун гарыг нь хүүхэн дэрлээд унтжээ. Нулимс нь сул асгарч, хацар дээрээс нь дусалж, хөвөнтэй хуучин цамц аль хэдий нь норжээ.

	Хөл, гар, нуруу нь шархиран өвдөж, гэхдээ зүрх л хамгаас илүү өвдөж хатгуулна. Христя авгай удахгүй үхнэ, дээр, заавал наран ээвэр газар үхнэ гэж бодно. Заавал нар үзэж байж үхнэ, наранд биеэ ээн бүлээцэх сэн гэж учиргүй хүснэ. Тэр нарыг үзэхийн тулд тэнхэлтэй байгаа дээрээ хүний туслалцаагүйгээр ганцаараа дээш гарахтай байгаа дээрээ зайлан одох хэрэгтэй байлаа. Тэгээд тэнхэл байгаа эсэхийг, хождоогүй дээр зайлан одох цаг болсон эсэхийг маргааш л заавал туршиж үзэхээр шийдэв.

	Ийм юм бодсоор зүүрмэглэн, өчнөөн шөнө гарыг нь дэрлэн унтсан хүүхний хар үстэй толгойг нойрон дундаа үнсэв. Өглөө нь босож, өглөөний цайнаас өмнө ангалаар газар доорх хонгил руу арайхийн шургаж гарлаа.

	Энд бамбар асаалттай байлаа. Дэслэгч Плужников гар нүүрээ угааж байв. Ус одоо хүрэлцээтэй байлаа. Мирра ус хийж өгч байлаа. Хүүхэн ус жаахан жаахнаар хийж өгнө. Тэгэхдээ хий гэсэн газар луу нь онож хийхгүй тул Плужников уурсаж, харин хүүхэн хөхөрнө.

	— Христя авгай, та хаачих нь вэ?

	— Амсар, амсар луу. Агаар амьсгалъя гэж яаран тэвдэн тайлбарлав.

	— Таныг хүргэж өгөх үү! гэж Миррочка асуувал

	— Юу гэсэн үг вэ, хэрэггүй. Дэслэгчээ л угааж өг гэв.

	— Энэ чинь маяглаад байх юм хэмээн Плужников ууртай хэлэв.

	Тэгээд тэр хоёрын дахин хөхрөлдсөнд Христя авгай хана түшсээр, хавагнасан хөлөөрөө хянуур гишгэлэн нүх өөд одлоо. Тийнхүү өөрөө явах тэнхэлтэй байсандаа Христя авгай машид баярлалаа.

	«Өнөөдөр явахаа больдог юм бил үү? Дахиад нэг өдөр хүлээж, дахиад жаахан амьд явдаг юм бил үү?» гэж тэр бас бодов.

	Христя авгай нэгэнт нүхний аман дээр хүрээд байтал дээр шуугиан чимээ гарч, түүнийг авгай биш, Плужников түрүүлж сонслоо. Плужников энэ үл ойлгогдох чимээг сонсмогц сэрдхийн хянуурлаж, хараахан юу ч ойлгоогүй чигээрээ бүсгүйг ангал руу түлхэн

	— Шалавлаарай гэж шавдууллаа.

	Мирра асууж магадлалгүй, удааширч азнасан ч үгүй зоорь луугаа шурган орлоо. Тэр нь хүний үгэнд орж нэгэнт дасжээ. Плужников тэр хөндлөнгийн чимээг чих тавин түгшин чагнаад

	— Христя авгай, буцаад! гэж хашхирч л амжив.

	Нүхээр пүнхийх чимээ гарч, халуун агаарын ширүүн долгион Плужниковын хэнхдэгийг дэлсэв. Плужников амьсгаа бүтэж, өнхрөн унаад, амаа ангайн агаар бачимдан залгиж, нүхийг тэмтрэн шургаж амжив. Нүд сохлом хурц дөл манасхийж, галт хуй газар доор эрчлэн орж ирээд, тоосгон пүнхгэр адар, үймэлдэн зугтаж буй үхэр хулгана, элс, тоос асгаран буусан шал, Христя авгайн таг чиг болон зогссон дүрсийг агшинхан зуур гэрэлтүүллээ. Дараах агшинд нь хүний бус аймшигт дуу чих хадаж, дөлөнд авхуулсан Христя авгай гудмаар эргээд харайлгав. Хүний түлэгдсэн мах үнэртэж, Христя авгай байдгаараа харайлган, байдгаараа хашхичин тусламж эрэн орилов. Гал харвагчийн мянган градусын халуун урсгалд түлэгдэн гүйсээр л байлаа. Тэгснээ гэнэт харуулдан унаж уусан хайлах адил нам гүм болж, хайлсан тоосгоны үйрмэг л цус гоожих адил хааяа нэг унаж харагдав.

	Зооринд хүртэл түлэнхий үнэр ханхална. Степан Матвеевич нүхийг тоосго, хөвөнтэй хуучин цамцаар бөглөсөн боловч түлэгдсэн үнэр тэртээ тэргүй ханхална. Хүний түлэгдсэн мах ханхална.

	Мирра нэг аягүй хашхирснаа буланд дуугүй болон шигдлээ. Хааяа хааяа хамаг бие нь салганаж тэгсэн үедээ босож, эрчүүлд ойртохгүйг хичээн, зоорь дотуур холхино. Тэд одоо үл үзэгдэх шивээ хашлаганы цаад талд буй юм шиг болсон тул тэдэн рүү зэвүүцэн харна. Тэр хашлага урьд ч байсан, харин тэр үед эрчүүл болон өөрийнх нь хооронд дамжуулах шижим Христя авгай байсан ажээ. Христя авгай түүнийг шөнөдөө бүлээцүүлэн, Христя авгай түүнийг ширээнд суулган хооллож ундаалж, Христя авгай түүнийг юунаас ч, тэр байтугай үхэр хулганаас ч айхгүй байхыг үглэн сургаж, шөнө болохоор тэр хулгануудыг зайлуулан хөөж, тэгээд Мирра амгалан тайван нойрсдог байжээ. Христя авгай Миррад хувцсаа өмсөх, өглөө болгон хиймэл хөлөө хийх, нүүр гараа угаах, үс толгойгоо янзлахад нь тусалдаг байв. Христя авгай хэрэг гарсан үед нь эрчүүлийг бүдүүлэгдүү хөөж, тэгээд Христя авгайн өргөн түшлэгтэй ар нуруунд хавчигдах, бие барих юмгүй сууж байлаа.

	Гэтэл одоо тэр нуруу байхгүй болжээ. Одоо Мирра ганцаар болж, эрчүүлээс зааглаж байсан үл үзэгдэх хашлагыг анх удаа мэдэрчээ. Одоо арчаагүй болж, тийнхүү арчаагүйтэхээ ухаарахаас бий болсон айдас байдаг хүндээрээ туранхай мөрөн дээр нь лүгхийн буув.

	— Ингэхлээр тэд биднийг тэмдэглэж авч дээ. Яаж ч нямбайлаад, яаж ч мөрөө баллаад өнгөрчээ гэж Степан Матвеевич санаа алдан хэлбэл

	— Миний буруу! гэснээ Плужников босон харайж, зоорь дотуур үсчин, — Би ганцаар, би л буруутай. Би өчигдөр... гэв.

	Плужников Мирратай мөргөлдсөнөө дуугүй боллоо. Түүн рүү хүүхэн харсангүй хамаг анхаарал нь өөрийнхөө бодолд дарагдсан байсан тул өөр ямар ч бодол түүнд байсангүй. Харин Плужниковт бол хүүхэн түүний өчигдрийн талархал, Христя авгайн үнсэн чандруу одоо хэвтэж буй яг тэр газар нэгэн өдөр «Коля!» гэж хашхирч, амиа хорлуулахыг болиулсан зэрэг бодогдсоор байлаа. Плужниковын хувьд тэр хоёрын дундын нууц, хүүхний шивгэнэсэн, хацар луу нь бүлээн амьсгалсан нь байсаар байлаа. Тийм ч учраас өчигдөр германыг амьд орхисон, тэр нь өнөөдөр өглөө гал харвагчдыг дагуулж авчирсан гэдгийг хэлж барьсангүй. Тэгж үнэнээ хэллээ гээд байдлыг залруулахаа нэгэнт өнгөрсөн хэрэг байв.

	— Чи юунд буруутай юм бэ, дэслэгч?

	Степан Матвеевич одоог хүртэл Плужниковтой ингэж жирийн харилцаж байсан нь тоотой билээ. Тэр нь нас, сүүдэр, цол тушаалын зөрөөнөөс болж байжээ. Тэрээр Плужниковыг хэзээ ямагт дарга гэдгийг илтэд хүлээн зөвшөөрч, дүрмийн дагуу ярилцдаг байлаа. Гэтэл өнөөдөр дүрэм байсангүй, харин хоёр залуу хүн, амьдаараа ялзарч буй хөлтэй ядарч сульдсан ахимаг настай хүн гурав л байлаа.

	— Чи юунд буруутай юм бэ?

	— Намайг ирснээс хойш л золгүй бүх явдал эхэллээ. Христя авгай ч, Волков ч, тэр байтугай тэр муу... үхээр. Бүгд надаас л боллоо. Надаас өмнө та бүгд амар жимэр амьдарч байсан шүү дээ.

	— Үхэр хулгана ч амар жимэр байж байна. Манай энд хэчнээн олноороо амар жимэр өсөж үржиж байна вэ дээ, дэслэгч чи гэм буруутныг эрвэл зохих талаас нь эр. Би жишээ нь чамд баярлаж явдаг юм. Чамайг байгаагүй бол нэг ч германыг алахгүй байсан. Алсан шиг бил ээ дээ. Алсан байх аа? Холмын хаалганы тэнд?

	Гэтэл Холмын хаалганы дэргэд ахлагч хэнийг ч алаагүй байв. Цорын ганц удаа шүршсэн нь дэндүү урт болж, хамаг сум нь тэнгэр өөд цацагдаж билээ. Гэтэл алсан гэдэгтээ итгэхийг машид хүсэж байгаа тул Плужников түүнийг нь баглан:

	— Миний бодоход, хоёрыг алсан байх гэлээ.

	— Хоёр нь ч юу юм бэ, нэг нь бүр яг ойчсон. Яриа байхгүй. Түүний төлөөнөө ч билээ, дэслэгч чамд баярлалаа. Ингэхлээр би тэднийг чинь алж чадна аа. Ингэхлээр би энд талаар байгаагүй байна... 

	Тэр өдөр тэд зоориноосоо гарсангүй. Германчуудаас айсандаа ч биш, германчууд газар доор шурган ирж зүрхлэхгүй байсан биз ээ. Гал харвагч урсгалын үлдээсэн зүйлийг харж ердөө л чадсангүй.

	— Маргааш явцгаая. Маргаашдаа миний тэнхэл хүрнэ. Яновна, Яновна минь дээ, чи минь жаахан хожуухан шагайсан бол доо... Ингэхийг бодоход, Тересполийн хаалгаар тэд цайзад орж байгаа юм аа даа? гэж ахлагч хэллээ.

	— Тересполийн хаалгаар. Тэгээд юу гэж?

	— Зүгээр мэдэх гэсэн юм.

	Ахлагч дуугүй болж Мирра өөд нүднийхээ булангаар харна. Дараа нь түүн рүү очоод, гараас нь барьж, вандан руу зааж

	— Суу гэв.

	Мирра дуулгавартай суулаа. Хүүхэн бүхэл өдөржингөө Христя авгай, өөрийнхөө арчаагүйг бодсоор байгаад ядарчээ.

	— Чи миний дэргэд унтана.

	Мирра огцом цэх болж

	— Яах нь вэ бас? гэв.

	— За чи битгий ай, охин минь гэснээ Степан Матвеевич муухан инээмсэглэж, — Би хөгшин хүн. Хөгшин, бас тэгээд өвчтэй, тэртээ тэргүй шөнөдөө унтдаггүй юм. Тийм болохоор Яновнагийн хөөж байсан шиг чиний дэргэдээс үхэр хулгана хөөнө гэв.

	Мирра толгой бөхийн байснаа эргэж духаа түүнд наав. Ахлагч түүнийг тэврэн, дуугаа намсгаж

	— Дэслэгчийг унтаад өгөхлөөр чи бид хоёрт ярих юм байна. Удахгүй, та хоёр хоёулхан үлдэнэ. Чи битгий дуугар, юу ярьж байгаагаа би мэдэж байна гэлээ.

	Тэр шөнө дэрийг нь орлосон хөвөнтэй хуучин цамцан дээр өөр нулимс асгарав. Ахлагч дуу тасрахгүй ярьж Мирра шувт уйлан, тэг тэгсээр тэнхэл нь барагдаж нам унтжээ. Степан Матвеевич ч гэсэн өглөө тийшээ итгэмтгий бүсгүйн мөрөөр тэврэн зүүрмэглээд өгчээ.

	Тэгэхдээ удаан зүүрмэглэсэнгүй. Яльгүй дугхийн, ядаргаагаа гаргасан болоод, өнөөдөр туулах ёстой тэр бүх замаа саруул болсон ухаанаараа бас дахин уужуу тайвуу, ултай суурьтай тунгаан бодов. Бүгдийг нэгэнт эргэлт гуйвалтгүй ухамсартай шийдэж, одоо ердөө л нарийн ширийн зүйлсийг нь тодосгов. Дараа нь Мирраг сэрээхгүйн тулд сэмээрхэн босож, гар бөмбөгнүүдээ гаргаад хэлхэж эхлэв.

	— Юу дэлбэлэх гээ вэ? хэмээн ийм юм хийж байхад нь тааралдсан Плужников асуулаа.

	— Юм олдолгүй яах вэ гэснээ Степан Матвеевич унтаж буй хүүхний зүг нүднийхээ булангаар харснаа, дуугаа намсган, — Чи үүнийг битгий гомдоогоорой, Николай гэлээ.

	Плужников бие эвгүйцэн дагжих тул шинелиэрээ тунтайлан хучиж эвшээлгэнэ.

	— Би ойлгосонгүй.

	— Битгий гомдоогоорой. Хар нялхаараа байгаа амьтан. Бас бие муутай, үүнийг бас ойлгох хэрэгтэй. Ганцаарыг нь битгий орхиорой. Явъя гэж бодвол, эхлээд л наадхаа бодоорой. Цайзаас цуг гарч яваарай, эс тэгвэл энэ бүсгүй ганцаараа сүйднэ шүү гэж ахлагч дахин төв хэлэв.

	— Та өөрөө?.. Та яах хэрэг вэ?

	— Над халдвар ороод байна, Николай. Тэнхэл байгаа дээрээ, хөл хөдөлж байгаа дээрээ дээшээ гаръя. Дуутай шуутай үхье дээ.

	— Степан Матвеевич... 

	Өөр юм алга, нөхөр дэслэгч ээ, ахлагч чинь байлдаж гүйцлээ. Одоо чиний тушаал ч над хүчингүй, харин миний тушаал гол нь. Тэгээд чамд өгөх миний сүүлчийн тушаал гэвэл энэ бүсгүйг хамгаалж, өөрөө амьд мэнд яваарай. Амьд мэнд гар. Хорондоо амьд гарна шүү. Бид бүхнийхээ төлөөнөөс.

	Ингэж хэлээд босож, хэлхээтэй гар бөмбөгнүүдээ өвөртөө хийж, гуталдаа багтахгүй болтлоо хавагнасан хөл дээрээ тахис тахисхийн хазганасаар ангал руу орлоо. Плужников юм ярьж, ятгавч ахлагч үгийг нь дуулсангүй. Хэлдэг юмаа хэлжээ. Нүх тагласан тоосгонуудыг авч тавилав.

	— Тэднийг ингэхлээр Тересполийн хаалгаар цайзад орж ирдэг гэж хэлэв үү, чи? За, баяртай хүү минь! Сайн яваарай!

	Ингэж хэлээд шурган гарлаа. Онгойлгосон нүхээр түлэнхийн үнэр орж ирнэ.

	— Өглөөний мэнд хүргэе гэж тэр хэлэв.

	Мирра хөвөнтэй дулаан цамцаар биеэ хучиж, орон дээрээ сууж, Плужников ангалын дэргэд дуугүй зогсож байлаа.

	— Юу ингэтлээ үнэртээд байна?..

	Хүүхэн онгойлгосон амсрын хар нүх рүү харснаа дуугүй болов. Плужников гэнэт автоматаа шүүрч аваад:

	— Би дээшээ очлоо. Нүхний ам руу битгий очоорой гэв.

	— Коля!

	Энэ бол огт өөр янзын балмагдсан, арчаагүй дуу байсанд Плужников зогсов.

	— Ахлагч яваад өглөө. Гар бөмбөг аваад явчихлаа. Би гүйцэж очъё.

	— Гүйцэж очъё. Тэгэхдээ хоёул цуг очъё гэж хүүхэн яаран тэвдэн уймрав.

	— Чи яах юм бэ?.. гэснээ Плужников түгдрэв.

	— Би доголон гэдгээ мэдэж байна. Гэхдээ энэ маань төрөлхийн юм, яая гэх вэ. Би энд ганцаар айж байна. Маш их айж байна. Би ганцаараа байж чадахгүй, тэгснээс өөрөө дээшээ гаръя гэж Мирра аяархан хэллээ.

	— За явъя.

	Плужников бамбар асааж, хоёул зоориноос гарлаа. Учиргүй муухай нилхийсэн өмхий ханхлах тул амьсгалах арга байсангүй. Шатсан бөөн ясны дэргэд үхэр хулганууд овоорох ба тэр яс бол Христя авгайгаас үлдсэн юм нь байлаа.

	— Битгий хар. Эргэж ирээд булна гэж Плужников хэллээ.

	Нүхний амны тоосго өчигдрийн гал харвагчийн суманд хайлсан байлаа. Плужников түрүүлэн мөлхөж гараад, эргэн тойрныг харснаа Миррагийн гарахад тусаллаа. Хүүхэн хайлсан, халтирамхай тоосгонд гулсан, эв дүйгүй арай ядан мөлхөж гарлаа. Плужников хүүхнийг яг аман дээр гаргаж ирээд, юмыг яаж мэдэх вэ хэмээн азнуулан

	— Хүлээж бай гэв.

	Эргэн тойрныг дахин ажиглан харвал, нар хараахан мандаагүй, германчуудтай тааралдах аюул нэг их биш байсан боловч Плужников азаа үзэхийг хүссэнгүй.

	— За гараад ир.

	Хүүхэн саатаж азнав. Плужников түүнийг түргэлүүлэх санаатай доош тонгойн харвал өөр лүү нь хирдхийн ширтэх хоёр том дүрлэгэр нүд, хачин цонхигор, эцэнхий царай гэнэт харагдлаа. Тэр дуугүй болов. Юу гэвэл хүүхнийг өдрийн гэрэлд анх удаа харж буй нь энэ байлаа.

	— Чи чинь ийм хүн байгаа юм вий?

	Мирра уруу харснаа гарч тоосгон дээр суугаад, өвдгөө платиараа нямбайлан далдлав. Хүүхэн ч бас түүнийг ажиглан харна. Дэнгийн утаа тортог болсон гэрэлд биш, өдрийн гэрэлд анх харсан нь энэ. Гэхдээ сэмхэн жишүү харах ба тэр бүрийн тоолон халхавч адил урт сормуусаа өөд болгоно.

	Энх амгалан өдрүүдэд бусад хүүхний дунд юм сан бол түүнийг ердөө л анзаарахгүй буй заа. Хүүхэн ерөөс хүнд анзаарагдамгүй хүн байлаа. Анзаарагдах юм нь гэвэл уйтгартай том хоёр нүд, сормуус нь л байлаа. Тэгтэл энд одоо түүнээс гоё хүүхэн байсангүй.

	— Чи чинь ийм хүн байгаа юм вий?

	— За тийм, тэгээд яагаа вэ? хэмээн хүүхэн ууртай дуугарч, —  Над руу битгий хараад байгаач. Битгий хараад бай л даа, хараад байвал чинь нүхэндээ дахиад орчихно гэв. 

	Плужников

	— За больё. Би харахаа больё. Харин чи миний юу хэлэхийг сонс гэж инээмсэглэн хэллээ.

	Плужников хэмхэрхий хана руу очиж ийш тийш өнгийн харвал онгичигдсон хоосон хашаанд ахлагч ч, германчууд ч байсангүй.

	— Нааш ир.

	Мирра тоосгонд бүдчин байж хүрч очлоо. Тэгэхэд нь мөрөөр тэврэн, толгойг нь бөхийлгөн

	— Доошоо нуугд, цамхагтай дааман хаалгыг харж байна уу? Тэр бол Тересполийн хаалга гэв.

	— Би мэднэ ээ.

	— Үүний тухай цаадах чинь надаас асуусан юм... 

	Мирра юу ч хэлсэнгүй. Эргэн тойрныг харж, танил цайзаа таних танихгүй хоёрын хооронд байлаа. Комендантын байшин балгас болчихсон, хэмх цохигдсон сүм хэлхээ яс шиг барайн харлаж, эргэн тойронд нь байсан туулайн бөөр модод ёрдойх ишнээс өөр юмгүй болжээ. Нарт хорвоо дээр нэг ч амьд амьтан байсангүй.

	— Ямар аймаар юм бэ. Газар доор байхад дээр амьд хүмүүс байгаа юм шиг санагддаг байсан хэмээн хүүхэн шүүрс алдлаа.

	— Лав байгаа л даа. Ганцхан бид хэд л ийм аз дайрамхай биш байх л даа. Хаа нэгтээ хүмүүс байгаа, тэгээгүй бол буудалцахгүй байсан, тэр харахгүй юу буу тачигнаж байна. Хаа нэгтээ байна, би тэднийг олохоо л олно гэж Плужников хэллээ.

	— Ол ол гэж хүүхэн бүдэгхэн гуйв.

	— Германчууд. Битгий сандар. Бүү цухуй! гэж Плужников хэллээ.

	Тересполийн хаалганы тэндээс харуулынхан гарч ирлээ. Гурван герман харанхуй хаалгаар гарч ирснээ хэсэг зогсож азнаад Холмын хаалганы зүг хуаран даган яаралгүй одлоо. Тэртээ холоос дуу дуулах сонстох нь дуулах биш, элбэг дөч тавин хоолой хашхичих ажээ. Дуулах нь улам тодорно. Плужников нэгэнт хөлийн чимээ сонсоод германы отряд дуугаа дуулсаар Тересполийн хаалгаар орж буй юм байна гэж мэдэв.

	— Степан Матвеевич хаа байгаа юм бэ, энэ чинь? гэж Мирра сэтгэл түгшин асуулаа.

	Плужников хариу хэлсэнгүй. Герман цувааны толгой хаалгаар цухуйсан нь тэд гурав гурваар эгнээд, чанга чанга дуулан явна. Яг энэ агшинд дээрээс нь хэмхэрсэн цамхгаас хар дүрс тасран унав. Агаарт үзэгдээд, яг алхалж байгаа германчууд дээр унаж, хоёр багц хэлхээ гар бөмбөгний нижигнэсэн тэсрэлт өглөөний нам гүмийг эвдэв.

	— Степан Матвеевич байна! Тэр байна, Мирра! Тэр байна!.. гэж Плужников дуу алдлаа.


Дөрөвдүгээр бүлэг

	I

	Тэр хоёр өдөржингөө зооринд дуу шуугүй суулаа. Тэд зүгээр нэг дуугүй байсан ч үгүй, газар доор бололцооны хэрээр бие биеэсээ хөндий байлаа. Хэрэв нэг нь ширээн дэргэд ирвэл, нөгөө дэх нь мухар луу очиж, ширээнд суувал аль болохоор бие биеэсээ хол, хоёр өнцөгт нь сууж байв. Хоёр биеийнхээ өөдөөс харж эс зүрхлэн, харанхуйд бие биедээ гар хүрэх вий гэж хамгаас илүү эмээнэ.

	Ахлагчийн амь үрэгдсэнээс хойш Мирра газар доор орохыг хэрхэвч хүссэнгүй. Хүүхэн орилж хашхичин, уйлж хайлжээ. Гэтэл дэлбэрэлтэд сэтгэл түгшсэн германчууд балгасыг дахин самнаж, зоорь луу гар бөмбөг шидэж гал харвагчаар буудаж хуйхалж байлаа. Тэд зөндөө олуул хашаагаар гүйлдэн, зүг бүр тархан одох тул тэр хоёр луу юу юугүй ирж мэдэх байлаа. Гэтэл хүүхэн хашхичин, хэмхэрхий тоосго хоёр гараараа балбан уйлах тул Плужников түүнийг тайвшруулж хэрхэвч үл чадна. Германчуудын хашхирах, хөлийн нь чимээ, зэр зэвсгийн нь хангинахыг сонсох мэт санагдсан тул Мирраг хумин тэвэрч аваад, нүх рүү авч одов.

	— Тавь. Одоохон тавь! Дуулж байна уу? гэснээ хөл гараараа балбахаа гэнэт больж орхилоо.

	— Үгүй гэж Плужников хэлжээ.

	Хүүхэн өвс шиг хөнгөхөн байсан ч Плужниковын зүрх энэхүү уян хатан, дулаан ачаанаас учиргүй дэлсэв. Нүүр нь ойрхон байж, хацар дээрх нулимс нь харагдан, амьсгаа нь мэдэгдэх тул биедээ наахаас эмээн, гараа сунган биеэсээ хөндий өргөв. Гэтэл хүүхэн яг өөдөөс нь ширтэж тас хар нүдэнд нь Плужниковт үл ойлгогдох, битүү айдас үзэгдэв.

	— Тавь л даа гэж хүүхэн дахин маш бүдэгхэн гуйв.

	Плужников нүхний яг аман дээр очсон хойноо л тавив. Сүүлчийн удаа эргэн тойрон харснаа тодхон шажигнах хөлийн чимээ үнэхээр сонстож

	— Ор гэж шивгэнэлээ.

	Мирра саатсанд Плужников хиймэл хөлтэйг нь тодхон санаж, хүүхэн дорогш үсрэн шалан дээр бууж чадахгүй гэдгийг нь ойлголоо. Тэгээд хүүхнийг болиулж

	— Би түрүүлж оръё гэлээ.

	— Үгүй! Үгүй, үгүй! гэж хүүхэн айн хашхирав.

	— Битгий ай, амжина!

	Тэгээд нүх рүү гулсан орж, шалан дээр үсрэн буугаад

	— Наашаа! Бушуул! гэж дуудлаа.

	Мирра гулсамхай тоосгон дээр гишгэн халти үсэрсэнд Плужников тосон шүүрч аваад, агшинхан зуур биедээ наавал хүүхэн нүүрээ мөрөнд нь нааж, дуулгавартай таг чиг боллоо. Тэгснээ гэнэт ухасхийн, өөрийг нь гэдрэг түлхэн буугаад, хонгилоор хөлөө чирсээр түргэн түргэн алхлан одлоо. Плужников нүхний дэргэд харанхуйд үлдэж, дээр гарах шуугианыг биш, өөрийнхөө зүрхний түг түгхийн цохилохыг сонсов. Зооринд эргэн очсон хойноо ам нээн яриа үүсгэхийг зүрхэлсэнгүй. Ярих сан гэж хүсэж байсан атлаа ам нээж эс чадах тул өөрөө ч гайхав. Тэгээд бас харцаа нуун буруулна. Хүүхэн дэргэд нь, тэр хоёроос өөр хэн ч байхгүй гэдгийг мэдсээр байлаа.

	Одоо түүний дотор хачин зөрчилдсөн бодол хутгалдана. Христя авгай, Степан Матвеевич нарыг амь үрэгдсэнд харуусах сэтгэл, дэргэд минь арчаагүй, туяхан бүсгүй байна гэсэн битүү баяр, германчуудыг үзэн ядах үзэл, бүсгүй хүн дэргэд нь байсан ч хачин дотно, үл мэдэгдэх сэрэл сэтгэлгээ, дайсныг устгах гэсэн зөрүүд хүслэн, хүний амь насыг хариуцах түгшүүртэй ухамсар, энэ бүхэн сэтгэл зүрхэнд нь нэгдмэл нэгэн бүхэл зүйл адил төгс хослон байх бүлгээ. Өөрийгөө ийм бяр чадалтай, ийм эрэлхэг зоригтой байхыг хэзээ ч мэдэрч байсангүй. Харин одоо нэг л зүйлийг хийж чадахгүй нь гар сунган хүүхэнд хүрч чадахгүй явдал байв. Тэгэх сэн гэж ихэд хүсэвч эс чадна.

	— Ид л дээ хэмээн хүүхэн бүдэгхэн хэллээ.

	Гадаа нар лав жаргасан бололтой. Хоёул өдөржин дуугүй байсаар гэдэс нь өлсжээ. Эцэст нь Мирра идэх юм гаргаж, түрүүлж ам нээн тэгж хэллээ. Гэхдээ бас л ширээний хоёр өнцөгт сууж хооллов.

	— Чи хэвт, би унтахгүй.

	— Би бас үгүй гэж хүүхэн яаран хэллээ.

	— Яагаад?

	— Яах вэ.

	— Үхэр хулганаас айгаа юу? Битгий ай, би үргээгээд байя.

	— Чи шөнө болгон унтахгүй байхаар шийдээ юү? Санаа бүү зов, би дасчихсан гэж Мирра хэлээд санаа алдлаа.

	— Би маргааш зам хайж олоод, чамайг хотод хүргэе.

	— Өөрөө яах нь вэ?

	— Би өөрөө эргэж ирнэ. Энд буу зэвсэг, сум байна. Байлдах юм байна.

	— Байлдах... гэснээ хүүхэн дахин санаа алдаж, — Ганцаараа эд бүгдийн эсрэг үү? Чи ганцаархнаа яаж чадах юм бэ? гэвэл

	— Ялна гэв.

	Плужников энэ үгийг гэнэт, бодож санасан юмгүй хэлчхээд яг ингэж хэлсэндээ өөрөө ч гайхлаа. Тэгснээ, мугуйдлан:

	— Ялна. Хэрэв хүн ялагдахыг хүсэхгүй бол түүнийг ялж болохгүй. Намайг алж болно, ялж болохгүй. Фашистууд бол хүн биш, тэгэхлээр би тэднийг ялах ёстой гэж дахин хэллээ.

	— Будилж гүйцжээ! гэснээ хүүхэн итгэлгүй инээв. Тэгснээ хирдхийн айж инээхээ болив. Учир нь энэ харанхуй, баргар, утаа тортог болсон зооринд инээх нь хачин зохимжгүй харагджээ.

	— Хүнийг ялж болохгүй гэдэг үнэн зүйл гэж Плужников алгуурхан дахин дуугараад, — Тэд Степан Матвеевичийг ялсан уу? Эсхүл Володька Денищикийг? Эсхүл тэр зооринд байсан бага эмчийг, санаж байна уу, би чамд яриагүй юу даа? Үгүй, тэднийг тэд ердөө л алсан. Тэднийг ердөө л алсан, ойлгож байна уу? Алснаас л цаашгүй гэв.

	— Тэрнээс илүү яах юм.

	— Үгүй, би тэр тухай яриагүй. Тэд Прижнюкийг үнэхээр алсан, уг нь тэр амьд ч гэсэн үүрд алсан. Хүнийг аллаа ч гэсэн ялж болохгүй. Хүн гэдэг үхлээс дээгүүр эд. Дээгүүр.

	Плужниковыг дуугүй болоход Мирра бас дуугүй болов. Плужников хүүхэнд биш, харин өөртөө ярьсныг Мирра ойлгоод түүнд бахархаж байв. Плужниковт үхэх л ганц зам үлдсэн учраас Миррад бахархах, айх сэтгэл зэрэгцэж байв. Өөрөө одоо түүндээ итгэж байлаа. Өөрийгөө үхэх ялаар чин үнэнээсээ сэтгэл догдлон яллажээ. Өөртөө үл ойлгогдох тушаалаар Мирра босож түүн рүү очоод хүзүүгээр нь тэврэв. Хүүхэн тэрхэн хоромд түүний дэргэд байж, хувь тавиланг нь хуваалцан, цуг байхыг хүсэв. Тэгснээ цуг байна гэдэг бол түүний биед хүрнэ гэсэн үг гэдгийг хар зөнгөөрөө мэдрэв.

	Гэтэл Плужников түүнийг гэнэт хойш болгоод босож, ширээний нөгөө өнцөг рүү очлоо. Тэгснээ шал өөр дуугаар

	— Маргааш зам хайж олно. нөгөөдөр чи явна гэв.

	Гэвч Мирра энэ үгийг сонсох үгүйн хооронд дуулав. Юу гэвэл хамаг бодол нь нэгмөсөн хөмрөлдөж, намайг эрэмдэг хүн гэж үзэж байна, үүнийг мартаагүй байна, мартаж ч таарахгүй гэдгийг Плужниковын бүх байдал харуулав гэж боджээ. Хүүхэнд ганцаардахын аймшигт сэтгэл нөмрөн ирж, тэгээд вандан дээр лагхийн суугаад, хүүхэд адил нүүрээ хоёр гараараа даран байж уйлж гарав.

	— Энэ чинь юу болж байна аа? Юу болоод уйлав аа? гэж Плужников гайхан асуулаа.

	— Намайг орхи. Зүгээр орхиод, хүссэн зүгтээ яв. Намайг өрөвдөх ер хэрэггүй. Хэрэггүй, хэрэггүй! хэмээн чангаар эхэр татах зуураа хэлэв.

	Плужников хүүхэн рүү зориг муутайхан очоод, жаахан зогссоноо, толгойг нь жаахан хүүхэд энхрийлэхийн адилаар эв дүйгүй илбэв.

	— Намайг бүү оролд! хэмээн Мирра цочир босож, гарыг нь хойш түлхээд, — Энд байсан нь миний буруу биш, амьд үлдсэн нь миний буруу биш, доголон хөлтэй нь миний буруу биш. Над буруу байхгүй. Намайг өрөвдөх гэж бүү оролд гэв.

	Ийнхүү хойш нь түлхчхээд өөрийнхөө байсан мухарт очиж, дэвсгэр дээрээ уруу харан ойчив. Плужников зогсож азнан, хүүхний хэрхэн эхэр татаж мэгшихийг чагнаж байснаа ахлагчийн хөвөнтэй цамцаар мөрий нь хучиж өгвөл хүүхэн мөрөө хөдөлгөн цамцыг нь унагахад дахин авч хучив. Дахин авч унагахад нь дахиад л хучлаа. Мирра хөвөнтэй цамцыг дахин унагасангүй, түүн доор атиралдан, өрөвдмөөр баахан мэгшиж байснаа таг чиг болж орхилоо. Плужников инээмсэглэн, ширээ рүү очиж суулаа. Дулаацсан Миррагийн тайван амьсгалахыг чагнаж байснаа, аяны цүнхнээсээ цайзын бүдүүвч зураг гаргав. Түүнийг өөрийнх нь хүссэнээр Степан Матвеевич зурж өгсөн билээ. Тэгээд маргаашийн хайгуулыг хэрхэн хийхээ тунгаан бодож, анхааралтай гэгч нь судалж гарлаа. Тэгснээ ширээ дэрлэн унтаж орхисноо ч анзаарсангүй.

	— Чи намайг уучлаарай гэж Мирра өглөө нь хэлэв.

	— Яалаа гэж тэр бил ээ?

	— Яах вэ дээ, юм бүгдийн төлөө. Уйлж унжиж, тэнэг юм ярьсанд. Ахиад тэгэхгүй.

	— Тэгнэ. Заавал тэгнэ, яагаад гэвэл, чи жаахнаараа байна гэж Плужников инээмсэглэв.

	Плужниковын амнаас сонсогдсон энхрийлэх аялга хүүхний зүрхэнд тусан уяруулж, хариу энхрийлэх сэтгэл төрүүлжээ. Хүүхэн түүний биед нь хүрч энхрийлэхээр гараа өргөв. Юу гэвэл хүүхний зүрх сэтгэл ийм энгийн, түргэн зуурын, ямар ч үүрэг эс хүлээлгэх хайр энхрийллээр гачигдан сульдаад байжээ. Гэвч тэр биеэ дахин барьж буруу харвал, Плужников ч бас эргэн, хөмсөг зангидав. Дараа нь Плужниковыг гарахад хүүхэн түүнийг ч, өөрийгөө ч өрөвдөн шаналж дахиад л сэмхэн уйлж гарлаа.

	Германчуудыг өчигдрийн дэлбэрэлт айлгасан юм уу, аль нэг юманд бэлтгэж байсан юм уу өнөөдөр ердийнхөөсөө илүү үймж бужигнав. Тересполийн хаалганы хавийн газрыг цэвэрлэх ажил хийн, хаа сайгүй хүч нэмэгдүүлсэн харуул холхин, Плужниковын харж залхсан олзлогдогсод үзэгдэж харагдах ч үгүй, дуу чимээ нь сонстох ч үгүй байлаа. Гурван нуман хаалганы тэнд ч бас юу юм нэг зүйл хийх нь тэндээс моторын дуу сонстох тул Плужников цайзын баруун Хойд хэсэг рүү нэвтрэх, тэр хавиар Мухавец голыг гатлан, гадна талын хүрээг нэвтэрч болох эсэхийг үзэхээр шийдэв.

	Плужниковт азаа үзэх эрх байсангүй, тийм учраас ил задгай газар гарахаас зайлсхийн хянуур явлаа. Тэр байтугай харуул харагдахгүй байсан ч зарим газар мөлхөв. Өнөөдөр буудалцах, зугтахыг хүссэнгүй. Шөнө нь түүгээр явж болохуйц ангал байгаа эсэхийг л өнөөдөр олж үзэхийг хүсжээ. Цайзаас мултран гарч, анх дайралдсан хүмүүс дээр очиж, тэдэнд хүүхнийг орхихыг боджээ.

	Чухам юу болдог байлаа ч гэсэн тэгээрэй гэж ахлагч гэрээслэн захисан нь эгээн зөв байсныг Плужников сайтар ойлгож өөрөөсөө шалтгаалах бүхнийг хийлээ. Гэхдээ гав ганцаархнаа үлдэх үеийн тухай бодохоос ч битүүдээ эмээнэ. Онги татагдан эвдэрч хэмхэрсэн цайзад орь ганцаараа үлдэхээс бас айна. Мирратай цуг явж, энгийн хүний хувцас олж өмсөөд, ой руу сэм одохыг оролдоод үзэж болох л байлаа. Ангиасаа тасарсан Улаан Армийн байлдагч, дарга нар тэнд үлдсэн нь бараг лавтай байв. Ингэж ой руу очих нь зугтсан хэрэг ч, тушаалаас урвасан хэрэг ч болохгүй байсан буй заа. Учир нь өөрийнх нь нэр ямар ч бүртгэлд ороогүй, чөлөөтэй хүн байлаа. Гэтэл чухамдаа энэ чөлөөтэй сул байдал нь цэрэг дайны үүднээс хамгийн зохистой шийдвэрийг бие даан гаргах хэрэгтэй болгожээ. Тэгвэл цэрэг дайны үүднээс хамгийн зохистой нь сум хэрэгсэл, идэх уух юм, толгой хоргодох байр байсан цайздаа үлдээд байлдаж болох байв. Бас үл мэдэх ойгоор зугтахын хэрэг байсангүй.

	Эцэст зооринд хүрч дундуур нь сүлжин, Мухавец голын тохой цаагуур гарахыг хичээв. Тэнд гурван нуман хаалганы дэргэд хүржигнэж байсан трактортай германчууд түүнийг олж харж чадахгүй байсан тул яг усанд тулаад, болж өгвөл голын цаана гарах санаатай байлаа. Одоохондоо эцэс төгсгөлгүй олон зоорь дундуур сүлжин явав. Олон ангал, нүхээр тэдгээр зооринд гэрэл хүрэлцээтэй нэвтрэн орно.

	— Зогс! гэх сонстов.

	Плужниковын дотор палхийв. Ийнхүү машид цочир хашхирсан тул цэвэр орос хэлээр захирамж өгснийг ч ухаарч чадсангүй. Тийнхүү ухаарч амжаагүй байтал нь цээжинд нь автомат тулган

	— Буугаа хая гэв.

	— Нөхөд... Нөхөд минь, манайхан, хонгорууд минь хэмээн Плужников сэтгэл догдолсондоо уйлагнав.

	— Бид ч яах вэ, хонгорууд байж, чи харин хэн бэ?

	— Өөрийн талынх, та минь, өөрийн хүн! Дэслэгч Плужников байна аа... 

	Түүнийг гэрэл дотроос зоорины түнэн харанхуй руу ордог дээр, өмнөө буй бүүдгэр дүрснээс өөр юу ч ялган харахааргүй газар зогсоосон байжээ. Бас нэгэн хүн цаана нь, мухарт зогсох боловч юу ч эс харагдах тул нэг хүн байна гэдгийг осолгүй л мэдэв.

	Дэслэгч гэв үү? За аль вэ, гэрэлд гар.

	— Тэгье, тэгье! гэж Плужников бөөн баяр болон, — Та нар энд хэдүүлээ байгаа юм бэ, нөхөд минь гэвэл

	— Одоохон тоолъё гэв.

	Тэд хоёулхан байлаа. Үс нь хөмсгөө хүртэл ургаж, урагдан ноорон бохир хар болсон хөвөнтэй хувцас өмсжээ. Тэгээд өрснийгөө танилцуулж

	— Түрүүч Небогатов.

	— Ахлах цэрэг Климков гэцгээв.

	— За ямар төлөвлөгөөтэй явна даа, дэслэгч ээ? хэмээн товчхон танилцсаны дараа Небогатов асуугаад, — Бидний төлөвлөгөө бол Беловежийн ширэнгэ ой руу цөмрөх. Аль хэдийн тийшээ явах байсан юм, гэтэл сум байдаггүй, би чамайг юу ч үгүй байж хар муйхраар зогсоосон юм гэв.

	— Хамгаалах гэж би ард нь зогсож байсан юм. Над герман хутга бий гэж Климков царай барайн инээмсэглэмэр боллоо.

	Түүний бүснээс хар ширэн хуйтай герман урт хутга зүүгээстэй харагдав.

	— Цугтаа цөмрөн гаръя хэмээн Плужников өөрийнхөнтэйгөө тааралдсанд баярласандаа болоод цайзад эцсээ хүртэл тулалдана гэсэн шийдээ мартан, — Сум хэчнээн л бол хэчнээн буй, сум хүрэлцэнэ ээ, идэх юм ч бий... лаазтай юм... гэвэл

	— Лаазтай юм ий? гэж ахлах цэрэг үл итгэн лавлаж, — Лут амьдарч байгаа юм байна, дэслэгч гэв.

	— Эхлээд лаазтай идэх юман дээрээ хүргэнэ үү. Сүүлчийн удаа ер хэдийд юм идлээ дээ, санах ч юм алга. Үхэр хулгана шиг л нэг юм мэрж амьдарч байна шүү дээ хэмээн Небогатов инээмсэглэв.

	Плужников тэднийг өөрийнхөө газар доорх байранд хамгийн дөт замаар хүргэлээ. Учрыг үл мэдэх хүнд бол ер үл анзаарагдах нүхээ үзүүлж, галын дайралт, Христя авгайн үхсэн тухай ярьж өглөө. Өөрсөд дээр нь гал харвагчдыг дагуулж авчирсан германы тухай ярьсангүй, тэр үед олзлогдогчийг яагаад суллан тавьснаа өлсөж ядраад падан харлан, ширүүн догшин зантай болсон энэ хүмүүст ярих нь утга учиргүй хэрэг байлаа.

	— Мирра! Мирра, бид байна, битгий ай! хэмээн Плужников газар доорх хонгилоор явахдаа хашхирав.

	— Бас юун Мирра бил ээ? хэмээн түрүүч хянуурлав.

	Түрүүч газар байранд түрүүлэн орж Плужников ахлах цэрэг хоёрыг хойноос нь орж амжаагүй байхад:

	— Миррочка, энэ чинь чи юу? Нүдэндээ итгэхгүй байна! хэмээн гайхан дуу алдлаа.

	— Небогатов?.. Толя Небогатов? Амьд уу? гэж Миррочка гайхав.

	— Үхсээн, Мирра! Утагдаж, хатаж, борц болчихсон гэж түрүүч хөхөрнө.

	Мирра баярласандаа царай нь гэрэлтэн, хадгалж байсан бүхнээ ширээн дээр гаргаж тавилаа. Плужников бүгдийг дараалан идэхийг хориглох гэсэн боловч бид идэх хэмжээгээ мэднэ гэж түрүүч батлан хэллээ. Небогатов учиргүй баярлаж, Мирратай доог тохуу бололцох ба харин ахлах цэрэг нь дуугүй байж, Плужниковт санагдсанаар хүүхнийг хянуурлан найрсаг бусаар харж байлаа.

	— Дэслэгч, та ч энд Беловежийн бух гөрөөс шиг сууж байгаа хүн юм аа.

	Плужников энэ яриаг дэмжсэнгүй. Ахлах цэрэг юм дуугарсангүй, харин Мирраг ширээнээс холдсон хойно

	— Энэ хүүхэн бас бидэнтэй хамт явах хэрэг үү? гэж асуулаа.

	— Тэгэлгүй яах вэ! Зоригтой сайн хүүхэн. Ганцхан үхэр хулганаас л айдаг юм гэж Плужников яадаг юм гэсэн байртай хэлэв.

	Гэвч Климковт яриаг тоглоом болгох бодол байсангүй. Небогатовтай өөд өөдөөсөө харалцаж, түрүүч доош харсан байдлаас үзэхэд энэ хоёр цэргийн цолоороо ёс баримтлахгүй байгаа юм байна гэдгийг Плужников ойлголоо.

	— Доголон юм байна.

	— Тэгээд яагаа вэ? Тэгтлээ ч... юу яачихсан хүн биш л дээ.

	Плужников ингэж хэлснээ түгдрэв. Миррагийн доголонг үгүйсгэнэ гэдэг бол утга учиргүй хэрэг байлаа. Хүүхэн цоо эрүүл байсан ч ахлах цэрэг түүнийг авч явахаас татгалзах байв. Үүнийг Плужников дорхноо ухаарлаа.

	— Би бүр наад захын байшинд хүргэж өгөх гэж байсан... 

	— Наад захын суманд гээч! хэмээн үгийг нь ширүүнээр таслан, — Байшинтай газар бүр германчууд бий. Бид байшинг харин ч тойрч гарах ёстой, цэрэг хувцастай байшин руу очих биш, холуур явах хэрэгтэй гэв.

	— Хачин яриа байна даа! Тэгээд орхилтой биш дээ, тийм биз дээ?

	— Өөрөө гарч явна биз. Тэгэхдээ биднээс хойш, эс тэгвэл анхны байцаалт дээр л дэлгээд тавьчихна. Юу гэж дуугүй байгаад байна, түрүүч?

	— Цуг авч явж ч болохгүй дээ хэмээн Небогатов дуртай дургүй хэллээ.

	— Хаяж болох уу? Би түрүүч чамаас асууж байна, хаяж болох уу?

	Хөндий хоосон зооринд дуу хол цуурайтан, Мирра үг бүрийг нь сонслоо. Тэр тусмаа тэд биеэ барихаа больцгоож, хүүхнийг мартаад, түүний хувь заяаг биш, өөрсдөд нь түүнээс ч чухал зүйлийг шийдэж буй мэт байлаа. Ганцаарыг минь үлдээгээд явж мэднэ гэсэн ганц бодлоос зүрх нь палхийх авч Миррад одоо өөрийн нь хувь заяа хамгийн чухал зүйл биш боллоо. Ийнхүү айн хирдхийх боловч одоо хамгийн чухал зүйл бол тэдэнд Плужников юу гэж хариулах нь вэ гэдэг л байлаа. Үхэр хулгана дуу чимээнээс ч, хүнээс ч айхаа аль хэдийн больсон газар доорх байрны хамгийн мухрын, харанхуй буланд атиран суугаад ганцхан түүний үгийг л сонсон, ганцхан түүний үгийг л тусган авч байв. Учир нь түүнийг түлхэж буй тэр урвалт нь Миррагийн хувь өөрийн нь хувь заяанаас ч хаа хамаагүй аймшигтай байжээ.

	— Дэслэгч чи өөрөө тунгаагаад бод л доо, бидэнд ийм дарамт хэрэг юу байна аа? Гадна хүрээний цаана тал газар байгаа, сайн хоёр километр мөлхөх хэрэгтэй болно. Гэтэл энэ хүүхэн мөлхөж чадах уу? гэж Небогатов нам дуугаар ярина.

	— Тэгээд бас доголон шүү! гэж ахлах цэрэг үг нэмэрлэлээ.

	— Та нар юу ярина вэ? Та нар дан өрснийгөө ярих юм, ганцхан өрснийгөө шүү! Хар амиа! Гэтэл энэ хүний тухай! Та нарт энэ хүнийг бодох чадал байна уу? хэмээн Плужников уураа арайхийн барин байж чанга хэлэв.

	— Энд бодсон, бодоогүй... 

	— Үгүй, бодох л болно! Бодох үүрэгтэй!

	— Чи байшинд хүрч чадахгүй шүү дээ хэмээн түрүүч шүүрс алдан, — Хэрхэвч хүрч чадахгүй, ойлгож байна уу? Бид зүтгээд, оролдоод үзсэн л дээ. Хаа сайгүй харуул, хаа сайгүй эргүүл. Өдөр ч, шөнө ч тэр. Одоо болтол хэрмийн эргэн тойрон бүслээстэй, одоо болтол манайхныг гөрөөлөн барьсаар байгаа. Гэтэл чи бодох гэж ярих юм даа гэв.

	— Бид чинь Улаан Арми. Бид бол Улаан Арми, үүнийг та нар ойлгож байна уу? гэж Плужников аяархан хэлсэнд

	— Улаан Арми ий?.. хэмээн ахлах цэрэг эгдүүтэй хорон, чангаар хөхөрч, — Чи комсомол гэж хэлээч, дэслэгч ээ! гэв.

	— Би түүнээ ч мартаагүй байна! Май энэ хар, бат илэрхийлэх нь зүрхэн талд минь явна. Би түүнээ гагцхүү амьтайгаа цуг өгнө, гагцхүү амьтайгаа цуг! гэж Плужников хашхирлаа.

	— Улаан Арми гэж байхгүй. Улаан Арми гэж байхгүй, ямар ч комсомол байхгүй! Байхгүй! гэж Климков орилсонд дэнгийн дулимаг дөл сүүмэлзэв.

	— Дуугаа тат!

	Гэнэт таг чиг боллоо. Небогатов мушийн инээмсэглэж

	— Командалж байна уу, чи? гэв.

	— Командлаагүй, бүр тушааж байна. Тушаалаар ахмадын хувьд. Хайгуул хийж, хот руу нэвтрэх, хүүхнийг хүргэж өгөх бололцоог эрж хайхыг тушааж байна. Дараа нь харин өөрсдийнхөө хар амийг бодъё хэмээн Плужников биеэ барин чанга биш хэлэв.

	— Тийм байдаг байжээ. Хэрэв захирагдахгүй бол яах вэ? Командлалд илтгэх үү? Рапорт бичих үү?.. хэмээн Небогатов инээмсэглэсээр асуув.

	— Байз, Толя хэмээн үгийг нь Климков таслаад, — Маргалдах тэнэг хэрэг. Бид чинь бие биедээ хэрэгтэй шүү дээ гэвэл

	— Бид маргалдаагүй байна... гэв.

	— Ойрын зорилт бол: Мирраг хотод хүргэж өгөх. Бусад бүх зүйлийг дараа нь болно.

	— Чи тэнэг хүн үү, аль толгой чинь гэмтээд дүйрчихсэн хүн үү, ойлгохгүй байна.

	— Чимээгүй, Толя! гэснээ ахлах цэрэг ширээн дээгүүр бөхийн, — Энэ тахир дутуу амьтан чамд ямар хэрэгтэй юм бэ, дэслэгч ээ? Хүүхэн шиг хүүхэн бол яая гэх вэ, хайран юм гэж би бодох сон. Гэтэл энэ модон хөлт... гэв.

	Үс сахал болсон нүүр нь тун ойрхон байсанд Плужников далайлгүй шаагаад тавьчихлаа. Ахлах цэрэг гэдэсхийснээ, гар нь чинжаалынхаа бариул руу сарвасхийв. Плужников автоматаа шүүрэн авч, замгийг нь сойгоод

	— Гараа ширээн дээр тавь! гэж зандрав.

	Ахлах цэрэг гараа хутганы бариулаас алгуурхан салгаж, судас шөрмөс болсон том гараа урдаа тавив. Плужников тэдний автомат сумгүй гэдгийг мэдэж байсан ч би ганцаар, эд нар хоёул юм даа гэж бодов.

	— Үхээр хэмээн Климков хүндээр амьсгаадан, — Дэслэгч чи хогийн шаар байна. Энд хүүхэнтэй орогнож аваад... Дайн дуусахыг хүлээж байгаа юм биз дээ? гэж хэлэв.

	— Нэг нэгээр цуваад гарцгаа. Автомат маань цэнэглээстэй гэдгийг урьдчилан сануулъя. Тоглоогүй шүү хэмээн Плужников ширүүн командлав.

	Плужников тоосго хөглөрсөн гарц өөд бууныхаа амыг чиглүүлэн, гохоо түргэхэн дарвал газар доорх байранд буун дуу чих дүлийрэм нижигнээд явчхав. Небогатов, Климков хоёр босов.

	— Бид зэвсэггүй явж чадахгүй гэж Небогатов нь бүдэгхэн хэлэв.

	— Өөрсдийнхөө автоматыг авцгаа.

	Тэд хоосон ППШ-ээ дуугүй авцгаав. Климков гарц руу түрүүлж очсоноо дороо хөлөө сэлгэн зогсож, нэг юм хэлэх гээд хэлсэнгүй гадагш гарав.

	— Гарах нүх дээр баруун гар талд, хамгийн мухарт буй гэж Плужников түрүүчид хэллээ.

	Түрүүч дуугүй толгой дохилоо. Тэр нь яг ангалын аман дээр очсоноо алгуурласанд

	За юу гэж зогсоод байгаа юм. Бидний яриа дууссан гэвэл

	— Чи сум өгнө гэсэн шүү дээ, сум өг, бид өнөө шөнөдөө цайзаас гарна гэв.

	Плужников юм дуугарсангүй.

	— Хүнч сэтгэл гаргаач. Бид сумгүй бол өнгөрнө шүү дээ гэж Небогатов аргадан гуйв.

	Плужников харанхуй руу орж задлаагүй хайрцагтай сум хөлөөрөө түрүүч рүү түлхсэнд тоосгон шалан дээгүүр айхавтар муухай чахарлаа.

	— Баярлалаа гээд Небогатов хайрцагтай сумыг өргөж, — Бид өнөө шөнөдөө гарч явна, ам өгье. Тэгэхдээ чи яриа байхгүй тэнэг хүн юм гэж хэлэв.

	Тэгээд ангалаар шурган гарч одлоо.

	Плужников автоматаа түгжээд, тавьдаг газраа тавив. Тэр нь буугаа ангалын дэргэд заавал тавьдаг байлаа. Тэгээд ширээ рүү эргэн ирж, вандан дээр лүгхийн суув. Климков, Небогатов хоёр хонгилд буугаа цэнэглэж авчхаад буцаад орж ирнэ гэж бодохгүй боловч сэтгэлд нь хачин хүнд байлаа. Санаандгүй цочир уулзалтаас төрсөн тэр их баяр хөөр нь арга барагдсан мухардлаар солигдон, тийнхүү солигдсон сэтгэл нь машид цочир байсан тул түүний хамаг бие нь сулхийгээд явчихжээ. Энэ хоёр этгээд итгэл бишрэлийн нь нэг хэсгийг хулгайлан тасалж аваад явчихсан мэт санагдах ба тийнхүү итгэлээ алдсанд хамаг бие сульдан шархиран өвдөх мэт болов. Уур нь гарсан ч дотор давчдуулсан эл хуль байдал, зүрхээр нь хатгуулан өвдөх хоёр үлджээ.

	Нэг хүн огцом шүүрс алдсанд өлийн харвал дэргэд нь Мирра зогсож байлаа.

	— Явцгаалаа. Би сум өглөө. Өнөө шөнө цайзаас гарах санаатай юм байх гэж Плужников санаа алдав.

	— Би өвдөг сөхөрч чадахгүй юм. Би сөхөрч чадахгүй нь, хиймэл хөлтэй болохоороо. Би түүнээ авчихсан үедээ сөхрөх байх гэж хүүхэн чичирхийлсэн хоолойгоор хэлэв... 

	Ингэж хэлээд эхэр татаж дуугүй болов. Дэргэд нь зогсоод, цээжин дээрээ гараа тавин, өмгөнөх уруулаа хазах авч нүүрийг нь даган нулимс асгарна. Тэр нулимсыг нь арчих санаатай гараа сунгавал хүүхэн тэр гарыг нь шүүрэн бариад үнсэж гарлаа. Плужников цочиж гэдрэг болбол гарыг нь тавьсангүй, хоёр гараар тас тэврэн цээжиндээ наана. Хонгилд өөр лүүгээ тулгасан гарыг нь атгаж байсан шигээ тас тэврэх ажээ.

	— Би айсан, их айсан.

	— Намайг тэдэнтэй явах нь гэж үү?

	— Үгүй, энэ бол хамгийн аймшигтай нь биш. Чамайг ийм хүн биш гэдгийг сонсох вий гэж л айж байлаа.

	— Ийм биш гэж ямар?

	— Хайрлаж буй хүнээс минь өөр байх вий гэж. Дуугүй бай, битгий дуугарч үз! Би өөрийгөө ямар гэдгийг санаж байна, гэхдээ үүнээ мартчих хүн гэж битгий бодоорой. Намайг насан турш минь өрөвдөж ирсэн, хүүхэд, том хүн бүгд өрөвдөж ирсэн юм! Тэгж өрөвдөхдөө зүрх сэтгэлийнхээ талыг нь өгдөг юм, ойлгож байна уу? Чи харин, чи надаас болж үлдээд, тэднийг хөөж явууллаа. Чи намайг хаясангүй, энд орхисонгүй, тэдний хэлж байсан шиг германчууд руу явуулсангүй! Би бүгдийг сонссон, үг бүрийг сонссон.

	Хүүхэн гарыг нь цээжиндээ тас тэврээд, мэгшин уйлж, халуурсан адил чичрэн ярьсаар байлаа. Түүний хамаг бодол гэв гэнэт өөрчлөгджээ. Дадал заншил болсон аймхай зан, мятрамхай, ичиж, зовомхой байдал нь, чин сэтгэлийн нь халуун талархал хамаг гав гинжийг нь хайлуулан, хайр дурлалын үнэнч сэтгэл цөмийг умартуулан живүүлэх адил болж, тэр тухайгаа ярих гэж юу ч горьдолгүй, юунд ч найдалгүй бодсон санаснаа дэлгэн харуулах гэж яаравчилжээ.

	— Би дурлаж болно гэж амьдралдаа хэзээ ч, бүр хэзээ ч мөрөөдөж зүрхлээгүй юм! Намайг хүүхэд байх цагаас, хар багаас минь эхлэн эрэмдэг хүн, зол жаргалгүй хүн, бусад бүх бүсгүйчүүлтэй адилгүй хүн гэсэн ганцхан бодлыг батлан итгүүлж ирсэн юм. Тэр байтугай ээж минь тэр тухай л хэлдэг байлаа. Намайг хайрласандаа намайг ийм хүн гэдэгтээ дасаг гэж, шаналж зовоохгүйн тулд тэгж ярьдаг байсан. Би ч түүнд нь бүрмөсөн дадаад, тийм ч учраас бүсгүйчүүдтэй биш, гагцхүү хөвгүүдтэй үерхдэг байсан. Бүсгүйчүүд гэдэг чинь хайр дурлал ямагт ярьж, зүсэн зүйлийн төлөвлөгөө зохиодог амьтад, гэтэл би гэдэг хүн ямар юмныхаа төлөвлөгөө зохиож, юугаа мөрөөдөх бил ээ дээ? Би одоо тэнэг юм ярьж байж ч мэднэ, ер нь лав тэнэг юм ярьж байгаа байх л даа. Гэхдээ чи бүгдийг ойлгож байна, тийм үү? Би ердөө л дуугүй байж чадахгүй нь, дуугүй байхаас айж байна, юу гэвэл намайг дуугүй болмогц чи ярьж эхлэн, намайг усан тэнэг, дурлах цагаа мөн олов оо гэж хэлнэ. Цаг үе ийм байгаад бид буруутай юм уу, бид буруутай гэж үү? Би дуугүй байхаас айж байна. Гэтэл одоо ярих ч тэнхэл алга. Гэхдээ нам гүм байхаас айж байна, чиний юм хэлэхээс айж байна... 

	Плужников хүүхнийг тэврэн авч, татав татавхийж буй памбайсан уруул дээр нь энхрийлэн үнсэв. Тэгтэл цус амтагдахыг мэдэв.

	— Би чанга орилохгүйн тулд уруулаа хазсан юм. Чамайг тэдний ятгаж байхад

	— Өвдөж байна уу?

	— Намайг хэн ч хэзээ ч үнсэж байгаагүй. Гэтэл дээр дайн болж байдаг. Би одоо ямар их азтай, ямар их жаргалтай байна, үүнээс лав зүрх минь дэлбэрэх байх аа! гээд Мирра түүнд наалдан, дуулдахтай үгүйтэй, — Чи шөнөдөө дахиад ширээний ард битгий сууж байгаарай, мэдэв үү? Чи хэвтэж байгаарай, би дэргэд чинь суугаад, чамаас үхэр хулганыг шөнөжингөө хөөж байя. Шөнөжингөө, чи бидэнд заяасан хоногийн тоогоор гэж хэлэв.

	Одоо хоёул ам хамхилгүй ярилцаж, яриандаа хэрхэвч үл ханана. Шинель, хөвөнтэй цамцаар хучиж, зэрэглэн хэвтээд, хоёр биеэ дулаацуулан, хоёулын нь зүрх нэг бол зэрэг оволзон цохилж, нэг бол сульдан намдаж байв.

	— Дүү чинь чамтай адилхан уу?

	— Үгүй байх аа. Ээжтэй адил, би аавтай адил.

	— Тэгвэл аав чинь сайхан хүн байсан байх нь ээ. Тэр чинь их чухал байна.

	— Яагаад тэр бил ээ?

	Азтай ач хүү заавал өвөг эцэгтэйгээ адилхан байдаг юм.

	— Азтай ач охин?

	— Бас ялгаагүй. Хэл дээ... Гагцхүү үнэн шударга хэлээрэй, мэдэв үү? Заавал үнэн хэлээрэй.

	— Үнэний цаадаар үнэн.

	— Үнэн, үнэний цаадаар, бүр үнэний дээдээр үү?

	Хүүхэн түүнийг нь битүүлж хучин хөдөлнө.

	Ээж чинь намайг үзэхээр урам нь их хугарах байх даа?

	Энэ үг маш мятрамхай, нам сонсогдсон байдлаас нь хариулт хүүхэнд ямар чухал болохыг Плужников ойлголоо. Тэгээд хүүхнийг улам ч чанга тэвэрч

	— Ээж минь чамайг маш их хайрлана. Маш их гэв.

	— Чи үнэн ярина гэж амласан шүү дээ.

	— Би яг үнэнээ хэлж байна. Тэд чамайг учиргүй их хайрлана. Ээж ч, Верочка ч.

	— Москвад над жинхэнэ хиймэл хөл хийж, би бүжиглэж ч сурч магад.

	— Москвад бид чамайг хамгийн сайн эмчид үзүүлнэ. Бүр хамгийн сайнд. Магадгүй... 

	— Үгүй. Огт нь тэгж чадахгүй. Ганцхан өөдтэйхөн хиймэл хөлтэй л болж мэднэ.

	— Хөл хийлгэнэ ээ. Хамгийн сайн хөл. Чамайг хөл муутай юм байна гэж хэн ч бодохооргүй хөл хийлгэнэ.

	— Чи ямар туранхай юм бэ дээ! гэж хүүхэн үс сахал ургасан хацрыг нь эелдгээр илбэн

	—Хоёул Москва шууд явахгүй. Эхлээд Брестэд сууна. Миний ээж чамайг жаал тэнхрүүлж тэвээрүүлэг, тэгсний дараа Москва явъя. Би Улаан талбай, Кремлийг үзнэ. Бунхныг бас гэвэл

	— Бас метро гэв.

	— Бас метро үзнэ. Бид бас театрт заавал очно. Би жинхэнэ театрт орж ер үзээгүй. Манай энд Минскээс театр ирсэн, гэхдээ тэр бол жинхэнэ театр биш л дээ. Яагаад гэвэл байрнаасаа явж тоглосон юм чинь. Ойлгож байна уу?

	— Ойлголгүй яах вэ. Хоёул Москвад юм бүгдийг үзнэ. Бүгдийг нь. Тэгээд дараа нь явна.

	— Брест рүү юү?

	— Хаа явуулсан газар нь. Хар хүн чинь Улаан Армийн кадр дарга гэдгийг чи мартав уу?

	— Хар хүн... хэмээн бүдэгхэн атлаа баяртай инээж, — Би нойрон дундаа зүүдэлж байгаа юм шиг байна. Намайг тэврээч, миний нөхөр. Чанга чанга тэврээч гэв.

	Дахиад л харанхуй ч, зоорь ч, мухарт час часхийлдэж байсан үхэр хулганууд ч үгүй болж бүх юм мартагдав. Дахиад л дайн дажин ч мартагдаж, хоёулхан болж авлаа. Ертөнц дээр Эр, Эм хоёрхон хүн л байх шиг болов.

	— Чи ер нь цагаан өрөвтас үзсэн үү?

	— Өрөвтас? Ямар өрөвтас вэ?

	— Түүнийг дун цагаан өнгөтэй гэж ярилцах юм.

	— Мэдэхгүй. Хотод өрөвтас байхгүй, би хотоос өөр газар байж үзээгүй. Чи яагаад гэнэт түүнийг асуух болов?

	— Зүгээр л, санаанд орохгүй юу даа?

	— Чи даарч байна уу?

	— Үгүй, харин чи?

	— Үгүй. Намайг яагаад ингэж асуусан учрыг мэдэх үү? Степан Матвеевич тэр сүүлчийн шөнө над чамайг хөрчихсөн гэж хэлсэн юм.

	— Хөрчихсөн гэнэ ээ?

	— Дайн, уй гашуу, цуснаас болоод хөрчихсөн гэсэн. Эр хүн дайнд хөрж, дотроосоо царцдаг гэж Степан Матвеевич хэлсэн, ойлгож байна уу? Эрчүүлийн цус хөрж царцдаг, түүнийг ганцхан эмэгтэй хүн л бүлээсгэж өгдөг гэж тэр хэлсэн. Гэтэл би эмэгтэй хүн, бас хэн нэг хүний цусыг бүлээсгэж болно гэдгээ мэддэггүй байлаа... Би чамайг дулаацуулж өгч чадав уу? Яльгүй ч бил ээ?

	— Би хайлчихаасаа л эмээж байна.

	— Чи доог хийж байна.

	— Үгүй, би үнэн юм хэлж байна. Би чиний дэргэд байсаар хайлахаасаа айж байна. Гэтэл дээр, чи бид хоёрын цайз дундуур германчууд явж байдаг. Тэд нэг л юм сэдээд байх шиг бололтой. Тересполийн хаалга хавийн талбайг цэвэрлээд байна. Одоо хоёул босъё, би дээшээ явъя.

	Коля, хонгор минь, хэрэггүй. Ганц ч билээ өдөр байж үз, нэг өдөр ч билээ, чинийхээ төлөө айхгүй байя л даа.

	— Үгүй, Миррочка, явалгүй горьгүй. Явах хэрэгтэй, эс тэгвэл тэдэн чинь манай цайзын эзэн болж авчээ гэж бүр үнэнээсээ бодно шүү дээ.

	— Тэгэхлээр би дахиад л агшин бүрийг тоолж, чамайгаа эргэж ирэх нь үү, үгүй юү гэж тааж байх хэрэгтэй болох нь ээ... 

	— Би эргэж ирнэ ээ. Би ердөө л ажилд явъя. Эр нөхөр нь ажилдаа явдаг биз дээ, энэ чинь! Би ч бас адилхан. Миний ажил ердөө л ийм юм чинь.

	Плужников дээшээ гарч амжаагүй явтлаа мотор пижигнэх чимээ сонсож, газар хэрхэн доргиж байгааг мэдэрлээ. Тракторууд том амтай цайзын их бууг Тересполийн хаалга руу чирч байлаа. Эргэн тойрон олон герман язганалдан, Плужников азаа үзэлгүй буцахаар шийдлээ. Гэтэл германчууд ажил төрлөөрөө оролдон завгүй байсан тул алсын балгас хүртэл явж амжив. Тэнд ганц нэг эргүүлтэй л дайралдаасай гэхээс өөр найдах зүйл байгаагүй.

	Түрүүн явахдаа үүнээс зүүнтээгүүр явсан, тэгэхдээ Мухавецийн тохойн цаадах эргийг сонирхжээ. Одоо Миррагаас салах ёстой гэдэг тухай бодохоо нэгэнт больсон байлаа. Одоо ийм бодол ч үнэндээ аймшигтай байлаа. Тиймээс баруун гар тийшээ, зоорины зүг эргэлээ. Тэр зоориор дамжин гурван гулдант дааман руу нэвтэрч болох байлаа. Тэнд германчууд холхилдох тул хэн нь цайзын эзэн болохыг чухамдаа л тэнд сануулж өгч болох байлаа.

	Эртүүд өнөөх Небогатовын автоматад цээжээрээ тулдаг үеийнхээс ч одоо маш хянуур явав. Газар доор германчуудтай учрахаас айсангүй. Гэтэл тэд дээр холхиж, хөлийн нь чимээг сонсох юм уу, үй олон ангал завсраар харчхаж мэдэх байлаа. Бас задгай газар гарахаас булзааран харанхуй газар удтал зогсож чих тавина.

	Чухам тийм нэгэн гэрэлгүй бөглүү хүнхэрт хөлийн чимээ ойрхон шажигнав. Нэг хүн хөлийнхөө чимээг намхатгах гэлгүй өвгөн хүний байдлаар хөлөө чирсээр алгуурхан яг өөдөөс нь ирж явлаа. Плужников чимээ анир гаргалгүй автоматынхаа сойлтыг буулган, олон нүх, ангалаар гэрэл хүрэлцээтэй тусах энэ зоорь дундуур хэн ингэж санаа зоволгүй гэлдэрч явдаг билээ гэдгийг хүлээн, хамаг биеэ хөвчлөн зэхлээ. Тэгтэл бүр дэргэд нь хүрч ирээд хүндээр шүүрс алдан, бүдэгхэн атлаа санаа зовнингуй:

	— Би бээрч орхилоо, бээрч гүйцлээ гэв.

	Энэ үгийг оросоор хэлсэн учир ямар ч эргэлзээ байсангүй тул Плужников хүнхрээс алхан гарахад бэлхэн болов. Тэгээд түүнийг алхаж амжаагүй байтал үл мэдэх тэр хүн гэнэт дуулж эхлэв. Хүүхдийн адил хоолойгоор утга учиргүй, мангуу өрөвдөлтэйеэ дуулав.

	 

	Васька хул,

	Шурка ухаа,

	Ванька хонгор,

	Сенька хээр... 

	 

	Плужников таг чиг боллоо. Энэ дуунд аймшигтай, найдвар бүрмөсөн тасарсан өнгө байх бүлгээ. Гэтэл үл мэдэх хүн:

	 

	Васька хул,

	Шурка ухаа,

	Ванька хонгор,

	Сенька хээр... 

	 

	гэсэн нэг л зүйлийг ахин дахин гунигтай сунган дуулна.

	Асгаран нурах тоосгоны чимээ, хүндээр амьсгаадах сонстон, үл мэдэх дуучин булан тойроод яг Плужниковын дэргэд гэрэлд гарч ирлээ. Плужников түүнийг танив. Тоосгоны шороонд дарагдан улаан өнгөтэй болсон, унжсан урт үстэй ч гэсэн түүнийг дорхноо танилаа. Танимагц урдаас нь алхан

	— Волков уу? Вася Волков уу? гэж дуугарлаа.

	Волков дуугүй болов. Ухаангүй мангуу, гөлөрсөн нүдээр харан, гуйван дайвсаар урд нь зогсов.

	— Волков, ухаан орооч, алив! Би Плужников байна. Дэслэгч Плужников.

	 

	Шурка ухаа... 

	 

	— Вася, энэ чинь би байна, би!

	 

	Васька хул... 

	 

	— Ухаан орооч, Волков оо чи, ухаан орооч! хэмээн хэлээд Плужников хэнхдэгээс нь барьж сэгсрэн, — Би байна, дэслэгч Плужников, чиний дарга чинь байна! гэв.

	Волковын мангуу харцанд агшинхан зуур ухаалаг байдал зурсхийн буй болов. Энэ зооринд яаж яваад ороод ирдэг байна аа? Юу идэж, хаа унтаж, одоо болтол яагаад германчуудтай дайралдалгүй явсан хэрэг вэ? Энэ бүх бодол Плужниковын толгойд орж ирсэн боловч өөр юм асуулаа.

	— Чи тэгэхэд яагаад яваад өгсөн бэ? Волков оо?

	Ингэж асууснаа дуугүй болов. Учир нь хариу шаардагдсангүй. Волковын харцанд тодорсон тайлбарлахын аргагүй, араатан маягийн аймшиг хариу болжээ. Волков айсандаа явж одсон, айсан араатан маягийн, хязгааргүй, хүсэл зоригт нь үл захирагдах айдсыг дэслэгч Плужников өөрөө төрүүлж Волков тийнхүү явж одсон юм байна.

	— Вася, тайвшир, Вася.

	Волков гэнэтхэн Плужниковын аягүй ёврон түлхээд, аахилж уухилан, айсандаа часхийсэн шингэн дуугаар чарлаад ангалаар дээш түргэн шургалан нар гийсэн Мухавецийн эрэгт гарав. Плужников нуруугаараа хана лүгхийтэл цохин унаад босож ирвэл зоориноос Волков нэгэнт гарсан байлаа. Тэр дээш гарч нар, уужим талбиун агаарт амьсгаа нь тэлэн бачимдсанаа Плужниковыг нэгэнт мартаад, мангуурсан ухаанд нь үлдэж хоцорсон цорын ганц дуугаа сунган хадаав.

	 

	Васька хул

	Шурка ухаа... 

	 

	Плужников ангал өөд ухасхийснээ, харь хүмүүсийн хөлийн чимээг сонсох биш, харин араатны, зургаа дахь мэдрэхүйгээрээ мэдэрлээ. Хананд тас наалдаж амжтал тэрхүү хөлийн чимээ толгой дээгүүр нь пид пидхийн өнгөрлөө.

	 

	Шурка ухаа... 

	 

	— Хальт! Цурюк!10 гэх дуулдав.

	 

	Ванька хонгор... 

	 

	Буун дуу тасхийвэл, Волковын гунигтай хүүхэд адил орилох нь тэр дуунаас ч цуурайтай чанга хадаад явчихлаа. Плужников нуран асгарсан тоосгон дундуур өөд харван очиж, ангалаар цухуйн харвал өнхрөн ойчсон ч амьд ёолсоор буй Волковын дээрээс бөхийж буй гурван дүрсийг харснаа тэсэлгүй гохоо дарж орхилоо.

	Хэн нэгийг нь оносон эсэх (оносон байгаасай гэж хүсэх ажээ) аль ч учрыг ухаарсангүй. Учир нь харж байх зав байсангүй. Зоорь дундуур аль байдаг хурдаараа харайлган, дотуур цонхоор гарч, залгаа балгас руу шурган орлоо. Хаа нэгтээ германчууд санд мэнд бахардан гүйлдэж, зооринд автомат тачигнаж хаа нэг газар тэсрэлт боллоо. Гэвч Плужников балгас дотуур, дахиад л зайлан одож амжлаа. Алсын гүн нүхэнд орж амьсгаа даран амсхийгээд, ил газрыг могойчлон мөлхөж гатлаад, өөрийнхөө нүх рүү орж явчхав.

	Волковтой уулзсан тухайгаа Миррад ярихыг хүссэнгүй. Учир нь тэр хүүхэн их зовлон амссан байлаа. Тийм учраас нүхний дэргэд ердийнхөөс удаан зогсон, дээр гарах чимээг чагнаж, балгас дундуур гүйснээс илүүгээр тэгж уулзсанаас үймрэн бачимдсан сэтгэлээ бүрмөсөн намдахыг хүлээж азналаа. Тэгээд Волковын сүүлчийн ухаалаг, хүмүүн бусаар айсан харцыг санаж, Волков Плужниковоос айсан, ерөөс хүнээс бус, чухамдаа л түүнээс, дэслэгч Плужниковоос айсан гэдгийг ойлгов. Гэлээ гэхдээ өөрийн хувьд ямар ч буруугүй гэж бодогдоно. Ингэж дэмий амь үрэгдсэн залууг л өрөвдөхөөс өөр юм бодсонгүй. Дайн өөрийн зүй тогтлоор бодох явдалд түүнийг нэгэнт сургажээ.

	Плужников тайвширч, ангал руу алгуурхан дөхөж очив. Замаа харанхуйд мадаггүй олов. Ангалыг тэмтрэн олоод, чимээ аниргүй шурган орсноо таг чиг боллоо. Юу гэвэл, урд нь бүдэгхэн гэрэлтүүлсэн газар байранд бүсгүй хүний шингэн нарийн дуу гарч байжээ.

	 

	Үзэсгэлэнтэй сайхан нүдээрээ

	Дур сэтгэлийг минь булаалаа, чи

	Амьдрал, энхрийлэл бялхсан

	Гал цогтой, ялдамхан чи минь... 

	 

	Тун саяхан өөр нэгэн зооринд сонссон, тэгтлээ эмгэнэлтэйгээр тасалдсан тэрхүү дуу, энэ бодлогошронгуй, эелдэг ялдам, бүсгүй хүний дуу хоёрын ялгаа өөрт нь ч атугай дэндүү их байлаа. Найдвар тасарсан хачин гуниг гэнэт сэтгэлийг нь давчдуулан дотор харанхуйлсанд дуу алдахгүйн тул биеэ арайхийн барив.

	 

	Хайр сэтгэлээ л өгдөг юм бол чинь

	Далай тэнгисийн ёроолд ч шурган оръё

	Үүл хүртэл ч хөөрөн халин нисье

	Энэ ертөнц дээр буй хамгаа чамдаа өгье.

	 

	Энэ дууг дуулж буй хүн одоо жаргалтай, бүр туйлын жаргалтай байлаа. Чухамдаа энэ нээлт л Плужниковын дотрыг харанхуйлуулан, сэтгэлийг давчдуулжээ. Дайн хамаг юмыг нь, тэр байтугай анхных нь хайрыг юу ч үгүй эргүүлэн урвуулжээ.

	Газар доорх байрандаа сэмээрхэн орж, хана налан суухдаа. автоматаа хар ярхийлгэх тулд, энэ дууг цочоон тасалдуулахгүйн тулд буугаа биедээ наан тэврэв. Энэ дууг сонсож, тэсрэх бодист хордож, цэрэнд бөглөрсөн цээжнээс гарах хахир дууг арайхийн барьсаар, нэгэн зүйлийг сэтгэл шаналан хүсэвч юу хүсэж буйгаа эс ойлгоно. Дараа нь уйлмаар санагдаж байгааг мэдээд инээмсэглэв. Нулимс гарсангүй.

	Тэгээд тэсэлгүй автоматаа торхийлгэж орхисонд хүүхэн дорхноо таг болчихлоо. Плужников ширээ рүү очвол Мирра өөдөөс нь энхрий дотно, итгэл бишрэл дүүрэн, элэгсэг ялдам, цайлган цагаанаар гараа сунгалаа.

	— Одоо чамайг хооллож ундалъя гэснээ хүүхэн харанхуй мухрын тавиур луу очиж

	—Энэ муусайн үхэр хулганууд чинь байдаг хатсан талх идэж орхижээ. Тун жаахан юм үлджээ гэв.

	— Чи энэ дууг яаж мэддэг юм бэ?

	— Рувим өвөө зааж өгсөн юм. Түүнийг Майн нэгнээр пянзтай бягтруулаар шагнасан. Гайхалтай хийлч хүн... гэснээ инээгээд, — Би чинь үүнийг ярихын хэрэг юу билээ. Чи Рувим өвөөг ямар эс мэдэх биш гэлээ.

	— Мэдэх ий?

	— Мэдэлгүй яах вэ дээ гэснээ Мирра идэх уух юм авчран, ширээн дээр өрлөө. Тэр нь хүүхний хайрлан нөөцөлж байсан дайллагын бүхэл бүтэн нандин зүйлс байлаа. Тэгээд тэр өвөөг байгаагүй бол чи бид хоёр бие биеэ хэзээ ч мэдэхгүй байх байсан. Хэзээ ч үгүй, ухаарч байна уу, ямар аймшиг вэ? Бурхан минь, жаргал гэгч заримдаа юунаас эс шалтгаалахыг тэр гэх вэ... Хэрэв чиний санаанд тэгтлээ их нийлсэн хөгжим бол... гэхэд нь

	— Би тэгэхэд юм идмээр санагдаагүй бол... хэмээн Плужников инээмсэглэв.

	— Эсхүл өөр галт тэргэнд суусан бол.

	— Би өөр галт тэргэнд суусан шүү дээ гэж хэлээд Плужников дуугүй болж, энэхүү бүрэг бараг гэрэлтэй газар доорх байранд хүрч ирэх замын бүр эхэнд болсон тэрхүү алсын зүйлийг дурсан санаж, — Намайг яагаад өөр галт тэргэнд суусан гэж санаж байна? гэв.

	— Яагаад? гэснээ хүүхэн өөдөөс нь харан, эрүүгээ хоёр алгаараа тулан суугаад, сонсохоор зэхэв.

	— Би дурласан байсан. Бүтэн гучин зургаан цаг шүү.

	Тэгээд Валягийн тухай, юм уух гэж хүссэн зүүднийхээ тухай яривал, тэр яриаг сонсоод Мирра санаа алдлаа.

	— Тэр Валя чинь маш сайн хүүхэн байж таарна.

	— Чи яагаад тэгж бодоо вэ?

	— Яагаад гэвэл чамд дурласан байна хэмээн Мирра энэ тодорхойлолт бүрэн нийцнэ гэж үзэн хэлээд, — Маргааш би чамайг ямар юмаараа хооллодог бил ээ дээ? Орон гэрт намуу цэцэг байхгүй байлаа гэхэд тэр бол өлсгөлөн биш. Харин талх байхгүй бол өлсөнө гэв.

	— Талх ий? гэснээ Плужников ахлагчийн зурсан бүдүүвчийг гаргаж, — Чи талх барьдаг газар хаа байсныг санаж байна уу гэвэл

	— Талх барьдаг газар уу, Мухавецийн цаад биед. Энд хүнсний агуулах, гуанз байсан хэмээн Мирра Мухавец голын эрэг дагуу одох дугуй хуаранг зааж, — Би Христя авгайтай цуг очдог байсан юм гэлээ.

	— Өө, идэх юм тэднээс олдог байсан байж л дээ гэж Плужников бодлогошронгуй хэллээ.

	— Хэн тэр вэ?

	Агуулах, гуанз байсан гэж Миррагийн заасан тэр газар тааралдсан Волковын тухай Плужников бодож байжээ. Гэвч түүний тухай ярьсангүй, өөрөөр тайлбарлаж

	— Би түрүүчийг саналаа. Небогатовыг гэв.

	Мирра ч юм хум асууж шалгаасангүй.

	Амьдрал гэдэг аахар шаахархан баяр баясгалангаас бүрддэг ажээ. Бүр Христя авгайг амьд байхад Плужников урт хар утастай зүү хатгасан цэрэг малгай олсонд эмэгтэйчүүл бүтэн өдөржингөө баярлаж билээ. Тэр цагаас хойш өөрийнхөө олсон бүхнийг сам, товч, уяаны тасархай, хонхойсон аяны тогоо сэлтийг байрандаа авч ирдэг болжээ. Тэр аар саар боловч ашигтай зүйлсийг эрж олох санаанд нь нийцдэг байсан тул талх олох зорилт бүр ч баярлуулжээ.

	Цайз дундуур дэндүү олон герман холхиж байсан тул ойрын өдрүүдэд тэгж эрж хайж чадсангүй. Тэд бэхлэгдсэн районоос булаан авсан манай хүнд их буунуудыг Тересполийн хаалганы хавийн цэвэрлэсэн талбайд чирч авчирч, зам бүрийг эргэж тойрч, балгаснуудыг самнан, онцгой сэжигтэй, харанхуй газрыг галаар хуйхлан гар бөмбөг чулуудан янзалж байлаа. Цайзын дорнод хэсгийн, түүний очиж үзээгүй балгасаас германчууд буу зэвсэггүй, үс сахал нь ургаж, урагдаж ноорсон хувцастай гурван хүнийг туун гаргахыг Плужников нэг удаа холоос харжээ. Тэд бол өөрийнхөн, зөвлөлтийн хүмүүс байсанд цайзын тэр хэсгээр нэг ч удаа очоогүйдээ зүрхээ шимшрэн харуусжээ.

	Германчууд түр зуурын нам гүмийн дараа хүч нэмэгдүүлэн балгасыг дахин самнаж эхэлснийг мэдээд Мирра

	— Ямар ч талхны хэрэггүй. Аргалаад болно гэж эрс тэс мэдэгдэв.

	7— Аргалахаас л аргагүй. Гэхдээ юу болж байгааг үзэхээр би ямар ч байсан гаръя. Тэд юу болоод ингэж бужигнаад байгааг мэдэх сонин байна гэж Плужников хэлэв.

	— Болгоомжтой явна гэж ам өг.

	— Ам өгье.

	— Үгүй, тангарагла. Намайг амьд мэнд байлгана гэж хэлэгтүн гэж хүүхэн ууртай хэлэв.

	— За, за тангараглая.

	— Үгүй ээ, чи тэгж хэл!

	— Чамайг амьд мэнд байлгахын тулд гэж дуулгавартай хэлээд, үнсэж, автоматаа аваад дээш гарлаа.

	Тэр өдөр германчууд мэдэгдэхүйц хөл болоод байлаа. Отрядууд нь замаар алхлан, хаа сайгүй эргүүл үзэгдэж, Тересполийн хаалганы тэнд бүр ч олуул цуглажээ. Плужников нээрэн л нүхнийхээ эндээс хаашаа ч эс хөдөлж чадан, буцах гэснээ сүм хүрье гэж бүр сүүлийн агшинд шийдэв. Хэрэв ингэж амжих юм бол дээш гарч, дайсан юу сэдэж байгааг тэндээс лав харж болох байв.

	Тэсрэлтээс үүссэн нүхэнд тэвчээртэй хүлээн хэвтэн, удтал болгоомжтой мөлхөнө. Ойр хавьд мөлхөөгүйгээрээ мөлхөн, газраар гулсан, өвдөг тохойгоо шалбалан, тоосгоны хэлтэрхийд хацраа зулга татжээ. Хаа нэгтээ германчууд холхин, ярилцах хөөрөлдөх, алхах гишгэх, буу зэвсэг харших нь дуулдана. Эргэн тойрныг харах, зүг чигээ алдахгүйн тулд толгойгоо яльгүй өндийлгөн, сүм хүрсэн хойноо ч гүйж орсонгүй, мөлхөн явсаар ойрын хонхорт орж таг чиг боллоо.

	Зайлуулаагүй хүүрээс аягүй муухай өмхий үнэр сүмийн дотор ханхална. Плужников хамраа чимхэж, амь бүчимдэн эргэн тойрныг харлаа. Нүд нь харанхуйд нэгэнт дасаж (гэрлийг бодох нь ээ бүдэг харанхуйд дорхноо дасдаг болжээ) үүдэн тушаад нэг хэмхэрхий хүнд пулемёт, эргэн тойронд нь хэвтэх долоон хүүрийг ялган харсанд тэд бараг бүгдээрээ гимнастёрк дээрээ хилчний ногоон петлицтэй байв. Тэд эцсийн сумаа дуустал тэссэн нь илэрхий байлаа. Юу гэвэл, тэдний эргэн тойронд буудсан хонгио, сумны хоосон хайрцгаас өөр юу ч байсангүй. Тэр пулемёт яг л урьд түүний пулемёт байж байсан тэр газар байх агаад гагцхүү цоорхой нь улам гэж үе үе санагдана. Тийнхүү яв явсаар хэмхэрхий

	Энэ бүхнийг Плужников дорхноо анзаарч, сааталгүйгээр цааш мухар луу очив. Нилхийсэн муухай үнэр дотор эвгүй оргиулан, бөөлжис хутган хоолой нь хаагдаж, юу юугүй ухаан алдах нь уу томсчээ.

	...

	тоосгонд дарагдаж эвдэрсэн шат хүрээд дээш авирав. Тавцан дээр дутуу ялзарсан бас хоёр хүүр байсныг өнгөрөн, саатаж зогсолгүй, улам бүр дээшлэв.

	Тийнхүү хамгийн дээр нь авиран гарвал, салхитай агаар цэвэр чөлөөтэй амьсгалж түр амсхийж болох байлаа. Одоо дээврийн доорх мөг даган хэмхэрхий цонхонд очих хэрэгтэй байлаа. Тэндээс цайзын өмнөд хэсэг, Тересполийн хаалганы тэндэх байдал нүдний өмнө дэлгэгдэн харагдах учиртай байлаа.

	Аз болоход, байрнаасаа хөдөлж амжаагүй байхад, харанхуй худаг мэт сүмд хөлийн чимээ гарлаа. Плужников хананд наалдан хөдлөхгүй болов. Байрлал тохиромжгүй, хэвтэж ч, нуугдаж ч болсонгүй. Хэрэв германчууд (сүмд германы эргүүл орж ирсэн гэдгийн хувьд өчүүхэн ч эргэлзээ байсангүй) шатаар өгсөн ганцхан эргээд түүнийг олж харах байв. Тэгвэл яаж ч тулалдах аргагүй байхад нь таарчих байлаа.

	Доороос нь яриа хөөрөө цуурай татан сонстох ба үгийг нь ялган ухаарахын бололцоогүй байлаа. Германчууд юу ярьж байгааг Плужников ойлгохыг ч оролдсонгүй. Тэгээд эв хавгүй амьсгаа даран таг зогсоод, гагцхүү хөлийн чимээ сонсон, ойртон ирж яваа юм уу, үүдний тэнд холхилдоод байгаа юм уу гэдгийг ойлгож эс чадна. Тэд дүнгэр дүнгэр гэлцэн, асаагуур чирхийлгэн асааж, түлэгдсэн даавууны үнэр Плужников өөд алгуурхан хөөрөн ирэв. Германчууд даавуу шатааж буйн учрыг эхлээд ойлгосонгүй, учрыг олж, бие барьсан хамаг хүнд нь тавигдлаа. Германчууд хүүрийн өмхий үнэрийг хөөхийн тулд даавуу шатаажээ. Тэр хэд хүүрийн өмхий үнэр бүр ч их, нялуун, эхүүн байсан сүмийн мухар өөд нэвтрэх гэж оролдохгүй нь мэдээж байв. Хөлийн чимээ тасарч, гагцхүү ярилцах нь бүдэг сонсогдоно. Ингэхийг бодоход эргүүлийнхэн үүдэнд байрлаад, энэ хоосон, эзгүй сүмийг юунд ч юм манахаар шийджээ. Плужников амьсгаагаа зугуухан зүгшрүүлэн эргэн тойрныг харж эхлэв.

	Дээврийн доорх мөг нарийхан, бут үсэрсэн шаваас шавар, тоосгоны хэлтэрхийд дарагдаастай ч Плужниковт өөр гарам байсангүй. Энэ шатны мухарт удаан байж болохгүй байлаа. Доор байгаа нь биш гэхэд, арай тэвчээртэй, арай хичээнгүй германчууд эрт орой нэгэн цагт түүнийг зайлбаргүй олох болно. Харин тэр цонхны гүн хонгилд нуугдаж, ийнхүү амь насаа дүйн яваа тэр зүйлээ олж үзэж болмоор санагдлаа.

	Плужников дээврийн доорх мөг даган удтал мацав. Нүх сүв, хонхорхой бүрээс тас зуурч хамаг биеэрээ хананд наалдан, гүн ангал дээр тэнцвэрээ олж ядан зүтгэнэ. Хөл доороос нь хоёр ч удаа шаваас шавар чимээ аниртай нурж, өөрөө амьсгаа даран таг чиг болсон боловч доорх ярна урьдын адил дүнгэр дангар гэсээр байлаа. Тэг тэгсээр арайхийж нэг юм цонхны хүнхэр хүрч байрлаж аваад, сая гадагш цухуйх боломжтой болов.

	Тэгснээ дугуй хуарангийн хэмхэрхий сэрвэн орой, түүний цаана туузран урсах Буг гол нөгөө эргийн нурсан байшин сэлтийг олж үзлээ. Тересполийн хаалга дэргэдэх гүүрнээс цааш одох зам, хаалга түүний өмнөх талбарт тужид нь эгнүүлэн тавьсан хүнд их буунуудыг олж харлаа. Зам дээр, талбай дээр эгнүүлэн тавьсан их буунуудын дэргэд олон герман байх агаад замын хоёр захаар шуудуу даган гудам үүсгэн жагссан байлаа. Талбай дээр тэд тэг дөрвөлжлөн жагсаж, төв дунд нь офицер бололтой хэд хэдэн хүн бөртөлзөнө. Тэрхүү тэвхийн дөрвөлжлөх жагсаал нөгөө загалмай гардуулж байхад нь ахлагч тэр хоёрын буудан хөөж бут үсрүүлсэн үеийнхтэй төсгүй байлаа. Энэ бол түүнээс их ёслол төгөлдөр, сүр хүчинтэй байх агаад ийм ёслолын жагсаал германчууд ямар хэрэгтэй болсон учрыг Плужников хэрхэвч эс ойлгоно.

	Нэг газраас хөгжим хангинан, найрал хөгжим хаа байгааг эс харах авч аяны хөгжим үлээж буйг ойлгов. Зам дээр, цэргүүдийн эгнээний үүсгэсэн гудмаар хоёр хүн гарч ирсний нэг нь хар цувтай, нөгөө нь арай том, бүдүүн нь цэрэг энгийн холимог хачин хувцастай ажээ. Тэр хоёрын араас, нэлээд зайтай бас хэдэн хүн явах бөгөөд Плужников тэднийг генерал юм уу, өөр ямар нэг дээд зиндааны хүмүүс болохыг тухайлав. Урд явсан хоёр нь генералтай төсгүй, харин тэр хоёрт үзүүлэх хүндэтгэл, тэднийг хүрч ирэхийг тохиолдуулан үлээж буй хөгжмийн байдал германчууд энэ цайзад ямар боловч маш чухал зочдыг хүлээн авч байгаа юм байна гэдгийг илтгэн харуулав.

	Ай одоо винтов байсан бол ямар их хэрэг болох байв аа! Дуран хараагүй ч байлаа жирийн нэг винтов байсан болоосой! Өөрөө их цэцэн бууддаг байсны дээр эдгээр зочны нэгийг энэ зайнаас онодоггүй юм аа ч гэсэн айлган, баярын жагсаалыг нь бусниулан, баяр наадмыг нь гутааж, цайз бол тэднийх биш, өөрийнх нь, цайз дайсанд бууж өгөөгүй байлдсаар байна гэдгийг бас дахин сануулах байжээ. Гэтэл түүнд винтов байсангүй, ийм хол зайнаас автоматаар галлана гэдэг утга учиргүй хэрэг байлаа. Тэгээд өөрийгөө юм боддоггүй хэмээн битүү харааж, нударга зангидан тоосго дэлсээд, ажиглалтаа үргэлжлүүлэв.

	Тэдгээр дүрс Тересполийн хаалганы хэмхэрхий цамхагт халхлагдан, нүдний хараанаас далд оров. Цамхаг өнгөрөөд, дахин ил гарч ирсэн нь энэ удаад бүр цайз дотор, амьсгаа даран тэг дөрвөлжин жагссан цэргүүд дунд орж ирлээ. Хөгжим дуугүй болж, офицеруудын нэг тов товхийтэл алхалж, хүрч ирэгсдийн өөдөөс очоод рапорт өглөө. Плужников тэр рапортыг сонсоогүй ч, фашист маягаар ёслон гараа урагш гозосхийлгэхийг харжээ. Зочид рапорт хүлээн аваад, цэргүүдийн эгнээний урдуур явснаа, дараа нь шугам татан эгнэсэн их буунуудын зүг одлоо. Тэд их буунуудыг анхааралтай үзэж эхлэхэд рапорт өгсөн офицер хүндэтгэлтэйеэ тайлбарлана.

	Плужников дөчин нэгэн оны зуны адгаар Брестийн цайзад хэн ийнхүү хүрч ирснийг мэдээгүй, ер нь хэзээ ч олж дуулаагүй билээ. Мэдсэн сэн бол дайзтай бүх сумаа фашистын баярын жагсаалын зүг шүршиж орхих байжээ. Холоос болоод дүрс нь өчүүхэн жижгэрч харагдах энэ хүний тушаалаар зургаадугаар сарын 22-нд орон нутгийн цагаар гурван цаг, арван таван минутад яг энэ цайз руу анхны гал нээсэн гэдгийг мэдсэнгүй билээ. Тийнхүү Германы фюрер Адольф Гитлер, италийн фашистын толгойлогч Бенито Муссолини хоёрыг харж байна гэдгээ мэдээгүй өнгөрчээ.

	Плужников тоосгыг олон өдөр буулгалаа. Тоосго бүрийг болгоомжтой авч, бүр хямгатай өрөх хэрэг гарна. Энэ нь чимээ гаргаж эргүүлийнхний анхаарлыг татах вий гэсэндээ төдийгүй (нүдээр үзсэн баярын жагсаалаас хойш цайзад германчууд үлэмж цөөн болжээ) бас чимээ анир гаргах нь өөрт садаа болж, бусдын хөлийн чимээ, яриа хөөрөө, зэр зэвсгийн хангир жингэр гэхийг даран бүдгэрүүлж болох байлаа. Ажиллахын зэрэгцээ чих тавин чагнахаа агшин зуур ч орхилгүй тоосгоо өргөөд тавихаасаа өмнө жигнэж буй юм шиг хэсэгхэн зуур барьж азнана. Ийнхүү олон балгас ухсан ч үхсэн хүний хүүр, хэмхэрсэн зэвсгээс өөр юм хараахан олсонгүй. Агуулах, гуанзтай төстэй юм юу ч олоогүй хэр нь хатсан талх, хиймэл идэш аль хэдийн дуусаж, тун ялихгүй ёотон л үлджээ. Харин лаазалсан махыг Мирра арайхийн иднэ. Тийм учраас энэ хар шидлийн тоосгыг өдөр болгон нэг газраас нөгөө газар сэлгэн өрнө.

	Намрын түрүүчийн зүсэрсэн бороо орж эхлэв. Борооны ширхэг жижигхэн, бараг чимээ аниргүй тул өдөртөө л хөвөнтэй цамц нэвтэрнэ. Гэвч хатаах газар хаа ч байсангүй. Дахиад нэг дөрвөн цамц олж авчээ. Мирра хатуу хянаж, түүнийг нь мартуулалгүй солино. Гэтэл түүний өдөр болгон авч ирэх чийг газар байранд нь нэгэнт нившиж, үл мэдэгдэв, өдрөөс өдөрт ихсэн, одоо буугаа хоногтоо хоёр дахин цэвэрлэлгүй болохгүй боллоо.

	Харин германчууд үлэмж цөөрчээ. Гэвч өдөртөө цайз дундуур урьдын адил эргүүл хийнэ. Балгас дундуур явахаа нэгэнт больжээ. Үүнийг зөрчсөн хоёр нь хэнд ч, юу ч ярьж чадаагүй билээ. Юу гэвэл тэднийг Плужников ганцхан шүршээд цааш харуулжээ. Тэгээд яггүй гүйх хэрэг гарчээ. Учир нь германчууд учиргүй үймж, балгасыг самнажээ. Плужников тэгэхэд нь газар доорх бөглүү байранд хэвтэж өнгөрүүлээд, шөнө Мирра руугаа эргэж иржээ.

	— Битгий бууд л даа хэмээн Мирра ядарч, тэнхэл алдарсан түүнийг дотноор энхрийлэн байж, аргадан, — Чиний төлөөнөөс яатлаа айж зовж байгааг минь мэддэг ч болоосой. Би яатлаа айдаг гэж санана хэмээн шивгэнэжээ.

	Цайзад энгийн хүмүүс ч ирнэ. Тэд бүхэл бүтэн бүлэг бүлгээр, морь малтай ирнэ. Нурсан барилгыг онгилон, хүүр, тоосгыг нь зөөнө. Тэд сүмийг хэрхэн цэвэрлэж, долоон хилчний цогцсоос үлдсэнийг нь тэргэн дээр ачихыг Плужников харжээ. Тэдэнтэй холбоо тогтоох гэж оролдсон авч германчууд тэднийг маш соргогоор манаж, дэргэд нь хөшилдөнө. Бүх байдлаас үзэхэд, тэд зэргэлдээ тосгоноос хөөж авчирсан хамтралчид байлаа. Плужников нэгэн цагт анхныхаа дайралтад орж байсан Цагаан ордны цаана нэг удаа баахан эмэгтэйчүүд байгааг олж харжээ. Тэднийг бас л чандлан манана. Тэр эмэгтэйчүүд бүтэн тоосго зөөж замын дагуу эгнүүлэн өрж байлаа. Орой тийшээ олон машин ирсэнд эмэгтэйчүүд нөгөө тоосгыг машинд ачиж, машинууд явахад тэднийг цуваа болгов жагсаагаад дааман хаалга өөд туугаад оджээ. Маргааш өглөө нь тэд дахин ирж, дахиад л тосго ялгаж эхлэв. Плужников өдөржин ажаад, тэдэнд үдийн хоол идэх хагас цагийн завсарлагаа гаргаж өгч буй ганц зүйлийг л ердөө магадалж чаджээ. Харин тэдэнтэй ярьж, дуудаж өөрийнхөө тухай ямар нэг дохио өгч чадсангүй. гэж хүсэвч тийм бололцоо гарсангүй. Түүнийг дуулаад Миррагийн сэтгэл хачин хямарч:

	— Хотоос ирсэн хүүхнүүд юм болов уу? Амьд мэнд байна гэдгээ ээждээ дуулгах сан! гэжээ.

	Гэвч Плужников эрэгтэйчүүдэд ч, эмэгтэйчүүдэд ч ганц ч үг уламжилж чадсангүй. Тэгээд хий дэмий оролдлогоо орхив. Давын өмнө талх олох хэрэгтэй байлаа.

	Өөрийнхөө ухсан нүхэнд гүн далдарч, овоолсон тоосго нь их өндөр болж, одоо алгуур зугуухан ажиллаж, чих тавин чагнахын зэрэгцээ санаандгүй юмтай учрахгүйн тулд байн байн тоосгон дээгүүрээ өнгийж харна. Одоо их түргэн бээрч, дорхноо ядардаг болж, амьсгаадах нь түргэсэн, зүрх нь хэвийн цохилтоо гэнэт гэнэтхэн өөрчлөн түг түгхийж хавиргаар хатгуулдаг болжээ. Тэгсэн цагт нь ажлаа зогсоож хэвтээд, тэр бүхнийг хэвийн байдалдаа орохыг нь тэвчээртэй хүлээнэ.

	Хэмхэрхий тоосгон завсар нэг дугариг бяцхан хайрцаг байхыг харав. Яаран тэвдэн ухаж үзвэл хайрцаг нь дарагдан няцарсан байлаа. Түүнээс цагаан нунтаг зүйл газраар нэг бутарна. Тэр нунтгаас болгоомжтой чимхэн авч үнэртээд давхийв. Нялуувтар анхилуун үнэр гэнэт эхийн нь тухай эртний зүйлийг санагдуулжээ.

	— Оо энгэсэг байна хэмээн Мирра Плужниковыг цорын ганц бүтэн үлдсэн хайрцагтайг авчирч өгөхөд хэлээд, — Энэ дэлхий дээр одоо нүүрэндээ оо энгэсэг тавьж, уруулаа будаж, үсээ буржийлгадаг хүүхэн байгаа юм болов уу? Амьдралдаа анх удаа би хамар дээрээ энэ оо энгэсэг тавьдаг юм бил үү? гэвэл

	— Тэнд зөндөө байна, духанд чинь ч, хацарт чинь хүрнэ гэжээ.

	— Зөндөө ий? хэмээн хүүхэн нэг юм хичээнгүйлэн санах зуур хөмсөг зангидан

	—Байз, байз. Гуанзанд цэргийн худалдааны газрын мухлаг байсан юм байна. Байсан, байсан, би санаж байна. Тэгэхлээр агуулах хажууханд нь байх ёстой. Бүр хажууханд нь даа гэв.

	Плужников тэр хэлсэн газар нь үе үе аюул ослын тухай ч умартан байж, ухаан зулаггүй ухав. Хуруугаа цус гартал нь маажиж малтан, амьсгаадан, хумсаа хугачин байж ухна. Шавар ваар, хагарсан лонх, хэмхэрхий хайрцаг сэлтийг хажуу тийш нь авч чулуудсаар, тоосгон доороос бүдүүн даавуун шуудайг тэмтрэн оллоо.

	Гүн шөнө болтол тэр шуудайтайг таамаг тэмтрэн ухав. Тоосго хоёр ч дахин нурж, хийж байсан ажлыг нь дарсан ч арга тасралгүй тоосго тоосгоор авч, ил гарган амыг нь нямбайлан боосон тэр шуудайтайг бүтнээр нь татан гаргаж чадлаа. Чинжаалаараа амны боолтыг огтлон, гараа шургуулж, армийн нэг хэвийн хатсан зузаан талхнуудыг тэмтрэн үзлээ.

	Тэнгэрийг доогуур нүүх үүл бүрхээд нүхэнд хав харанхуй байлаа. Шуудайнаас нэг хатсан талх гаргаж, нүүр лүүгээ ойртуулснаа, хөх будааны талхны ханхийх үнэрийг мэдрэв. Даарснаас бус, баярласандаа хамаг бие чичирч байгаагаа ч үл мэдрэн, тэр үнэрийг шуналтайгаар соров. Тэр хатсан талхыг долоож, чийгтэй давслаг нэгэн цэгийг олж, учрыг ойлголгүй дахин долоолоо. Тэгснээ л армийн баржгар хатсан талхан дээр нулимс нь дусалж буйг сая л ухаарлаа. Юу гэвэл нулимснаасаа тэгтэл төсөөрч түүнээ мэдрэхээ ч больсон байжээ.

	Дараа өдөр нь хоёул хатсан талх өдөржин мэрэв.

	Энэ бол тэр хоёрын амьдралд бараг л хамгийн баясгалантай өдөр нь байжээ. Миррад ийм баяр баясгалан авчирсандаа Плужников ч жаргалтай байлаа. Сүүлийн үед Мирра ч байсхийгээд л нулимс асгаруулсан байхад нь тааралддаг болжээ. Хүүхэн түүнийг хармагц инээмсэглэж, тоглоом тохуу хийх гэж оролдох боловч түүний сэтгэл нэг л хачин байгааг Плужников харна. Мирра хэзээ ч гомдол тоочихгүй, хэзээ ямагт тайвуу, тэр байтугай баясгалантай байж, түүнийг элдвээр энхрийлэн, шөнө нулимс урсган хайр дурлалаа илэрхийлэн энхрийлнэ. Хүүхэн тийнхүү нэг л биш хачин байгаа нь нэгэн янзын идэх юмтайнх биз гэж Плужников бодно. Заримдаа бөөлжис хутгаж байгааг арайхийн нууж байгааг нь анзаардаг болов. Тэгээд лаазалсан махнаас арай өөр юм олж өгөхийг хүсэх авч, хаанаас юу олж өгөхөө эс мэднэ.

	— Хэрэв хоёул мөрөөдвөл юу олж өгөхөө эс мэднэ.

	— Хэрэв хоёул мөрөөдвөл яах вэ? Намайг ид шидтэн гэж бодоод үзье.

	— Чи ч тэртээ тэргүй ид шидтэн юм чинь. Чи намайг жаргалтай болгосон. Ид шидтэнээс өөр хэн намайг жаргалтай болгох бил ээ? гэж хүүхэн хэлнэ.

	— За тэгээд ид шидтэнд хүслэнгээ даатга л даа. Чи юу хүсмээр байна? Хамгийн бололцоогүй зүйл байг хамаагүй.

	— Шанзалсан цурхай загас. Бас давсалсан том өргөст хэмх.

	Плужниковт нэг саваагүй бодол зурсхийн орж ирсэн боловч Миррад юу ч тайлбарласангүй. Харин дараа өглөө нь дөрвөн талх авч, ердийнхөөс бүр эрт, харанхуйгаар дээш явахаар зэхэв.

	— Өнөөдөр битгий явагтун. Битгий яв л даа хэмээн Мирра мятрангуй гуйлаа.

	— Амралтын өдөр дууссан гэж Плужников тоглоом хийх гэж оролдоод үзэв.

	— Битгий яв л даа гэж хүүхэн үл ойлгогдох гунигтайгаар дахин үглэн

	—Цуг бай л даа, би чинийхээ барааг тоотойхон харах юм байна шүү дээ гэвэл

	— Эндээ байсан ч барааг минь харахгүй шүү дээ гэв.

	Тэд тосоо хэмнэн, одоо ганцхан дэн асаадаг болжээ. Харанхуй тэр хоёрыг тал бүрээс нь хулдсан учир аль хэдийнээс баримжаагаар амьдардаг болжээ.

	— Чи намайг харахгүй байдаг нь яамай. Би гэдэг хүн одоо аймаар царайтай болсон гэж Мирра санаа алдана.

	— Чи бол хамгийн сайхан хүүхэн гэж Плужников хэлээд үнсэж гадагш гарав.

	Плужниковыг дээш гарахад дөнгөж л үүр хаяарч байлаа. Жаахан зогсож, чимээ чагнаснаа нэгэн хэв шиврэх борооны чимээнээс өөр юу ч эс сонсоод, Цагаан ордон өөд сэмхэн явав. Замыг эсэн мэнд өнгөрөөд, овоорсон тоосгон дундуур арай чүү нэвтэрч, зоорь луу орлоо.

	Ойрхон хаа нэг газар дайны эхний хэдэн цагт шархтнуудыг нууж байсан шиг санагдана. Тэнд ахлах дэслэгч амьсгал хураажээ. Түүний үхсэн гэдэгт итгэхийг нэг хэсэг огт хүсэхгүй байж билээ. Зоориноос хүүрүүдийг аль хэдийн зайлуулсан боловч үхдэлийн үнэр ханхалсаар харанхуйд мэдэгдсээр байлаа. Плужников дайны анхны үед энд хэвтэж байсан хүмүүс дээр гишгэчих вий гэж эмээсэн адил хянуур болгоомжтой явна. Тэгээд хүний нүднээс далд хэр нь ажиглахад тохиромжтой буудлагын нүх эрэв. Зоорины харанхуй бүрэнхийд нүх, ангал, цоорхой зөндөө олон ёлтойно. Түүнээс санаандаа нийцсэн нэгийг нь сонгон, тоосгон дээр сууж, автоматаа дэргэдээ тавиад удаан хүлээхэд бэлтгэж эхэллээ.

	Өөрөө уг нь бол тэвчээр муутай, хөөрүү дэгдгэнүүр байсан ч байнгын аюул хүлээх дадал суулгажээ. Араатан амьтан адил таг чиг хөдлөлгүй шахам хүлээж сурчээ. Тэртээ хол, бүр дайнаас өмнө цэргийн сургуулийн захирал дээр орох гээд хүлээн сууж байснаа саналаа. Өөрийнхөө залуу халуун насны тэвчээргүй зан, гялалзтал тосолсон савхин гутал, биед нь таарсан, цэвэр зөөлхөн гимнастёркоо санав. «Таныг жилийн дараа сургуульд эргүүлэн ажиллуулахаар дуудна...» гэж байж билээ. Жилийн дараа! Тэр цагаас хойш их хугацаа өнгөрчээ. Харин жил нь хэзээ дуусдаг юм бол доо... Их хугацаа гэдэг нь хуанлийн хугацаанаас богино хугацаа байжээ. Учир нь өнийн хугацааг мэдэрч, цаг хугацааг биеэрээ туулан өнгөрүүлдэг ажээ.

	Бас ээжийгээ, Верочкаг бодлоо. Германчууд Орос орны гүн рүү цөмрөн орсон гэдгийг мэдэж байсан боловч Москваг эзлэн авч болно гэдэг бодлыг агшин зуур ч үл зөвшөөрнө. Германчууд Минскээс цааш гарч, тэр байтугай Смоленскийн хавьд байлдаж байж болох юм. Гэхдээ Москва орчимд хүрнэ гэдэг бүтэшгүй зүйл санагдана. Улаан Арми ач тач үзэлцэж, фашистын дивизүүдийг тээрэмдсээр буй гэдгийг төсөөлөн, тийнхүү тээрэмдсээр, наашилж, хавар тийшээ, Брестийн цайз руу эргэж ирнэ гэдэгт бат итгэж байлаа. Хавар болтол их хугацаа байсан ч тэр болтол амьд явна гэж хатуу найдна. Амьд мэнд байж, өрснийгөө угтан цайз бууж өгөөгүй гэдгийг илтгэж, Мирраг Москвад ээж рүүгээ явуулаад, өөрөө Улаан Армитай цуг, Өрнө зүг, Герман руу явна гэж бодож байлаа.

	Эцэст сая хөлийн чимээ сонссон нь нэгтгэн цуглуулсан адил цэгцтэй цэргийн алхаа биш, хааш яаш мэт хөлөө чирсэн, энгийн хүний алхааг сонслоо. Өнгийн харвал Цагаан ордон руу эмэгтэйчүүдийн цуваа алгуурхан ойртож явав. Энэхүү хөлөө чирсэн, эмх цэгцгүй цувааны урд нь гурав, ард нь дөрөв, хоёр хажуу тус бүрд нь гурван хамгаалагч явна. Толгойн ба сүүл дарсан хамгаалагчид нь автомат буутай, хоёр хажуугийнх нь винтовтой явааг харлаа. Алсаас тэдгээр винтов жигтэйхэн урт мэт харагдав. Харин цувааг ойртож ирсэн үед харвал тэр нь дөрвөн ховилт жад хийсэн манай винтов байлаа. Сайн ажиглаж эмэгтэйчүүдийг германчууд төдийгүй, германчууд дээр очсон Федорчук мэтийнхэн манаж байгааг ойлголоо.

	Команд сонстоод цуваа зогслоо. Дараа нь харгалзагч нар харуулын байр байрандаа очиж, эмэгтэйчүүд балгас руу, яг түүн рүү нь зүглэн хүрч ирсэнд Плужников гэдрэг ухран харанхуйд орлоо. Эмэгтэйчүүд хоорондоо шивэр авир ярилцан, ажилд орохынхоо өмнө амарцгаав. Тоосгон дээр суух нэг нь сууж, гутлаа засаж өмсөх нэг нь засаж өмсөж, алчуураа засан зангидах нэг нь зангидна. Плужников тэднийг бүр дэргэдээс нь харж, хөвөнтэй цамц, пальто дээгүүр нь борооны ус урсан, нүүрээ хэрхэн далд ортол нь боосныг ширтэж, яриа хөөрөөг нь сонсох авч тэд аль хэр насны хүмүүс, ямар ажил хийдгийг нь тухайлж чадсангүй. Бүгдийнх нь царай адилхан ядарч зүдэрсэн, адилхан бодлого болсон шиг санагдаж, оросоор ярихын зэрэгцээ беларусь, бас огт үл ойлгогдох польш ч юм уу, еврей ч юм уу үгс сонсогдоно. Харуул манаа нь ойр байгаагүй тул Плужников тэднийг дуудаж, тэр байтугай ярилцсан ч болохоор байсан хэр нь өнөөдөр тэгж зүрхлэхийг хүссэнгүй. Үүнийг дараа энэхүү зоорийг нягтлан судалж, аюул осолгүй холдох зам олсон үедээ болохоор хойшлууллаа.

	Бууны нүхний гэрэл гэнэт бөглөрөн харанхуй болов. Юу болсон учрыг эхлээд ойлгосонгүй, гэдрэг болж, бүр гүн харанхуй руу ухрав. Гэтэл бууны нүх дүрсээ өөрчилсөн ч гэсэн дахин гэгээтэй болов. Плужников сайн харвал тэнд нэг боодолтой юм хэвтэж байлаа. Эмэгтэй хүний алчуурт боосон юмны үзүүрийг нь нийлүүлэн зангидсан боодолтой байлаа. Эмэгтэйчүүлийн нэг нь түүнийг намрын ёозгүй борооноос далдлан зоорины цонхонд шургуулжээ.

	Плужников эмэгтэйчүүдийг тоосго зөөн хурааж эхэлмэгц боодолтойг болгоомжтой авч, задлан, бас дотуур нь байсан цэвэр цагаан даавууг задалж чимээ аниргүй инээд алдав. Ингэж аз дайрч байсан нь хэзээ ч үгүй билээ. Хэзээ ч үгүй. Тэр боодол дотор хальстай нь чанасан зургаан том төмс, сонгино, чимх давс байж байлаа.

	Плужников намрын эцэс төгсгөлгүй бороонд норон бөхийж, дүнсгэр царайлсан эмэгтэйчүүд рүү талархан харлаа. Тэдний нэг нь огт мэдэлгүйгээр түүнд хамгийн үнэт бэлэг барьжээ. Плужников бодосхийгээд оронд нь цэргийн гурван хатсан талх хийж, түрүүн байсан янзаар нь дөрвөн үзүүрийг нь зангидаад, байсан газар нь тавилаа. Харин даавуунд боосон төмс, сонгиныг нь өвөртөлж, зоорины хамгийн алсын бөглүү тасалгаа руу очиж, шөнө болтол суун, хатсан талх мэрж байхдаа Мирраг өнөөдөр яасан их баярлах бол доо гэж бодов.

	— Чи үнэхээр ид шидтэн байх нь ээ?

	Плужников түүнд Цагаан ордны зоорь, эмэгтэйчүүд, боодолтой юмны тухай ярьж өглөө. Мирра тэр яриаг сонсож төмс идэх боловч Плужниковын санаснаас өөр байлаа. Тэр төмс хараад баярлахад нь нэг юм саад болох мэт, нэг юмыг сэтгэл түгшин бодож буй юм шиг байх ажээ.

	— Чи ч баярлахгүй байх шив дээ?

	— Юу, яалаа гэж дээ. Баярлалаа. Өөрийнхөө хувийг идээч.

	— Үүнийг чамд л авчирсан юм, битгий марга. Би юу л бол юу идэж чадна, харин чиний дотор эвгүй байгааг би харж л байна. Хүүхэн

	— Тэнэг. Бурхан минь дээ, чи минь ямар ч тэнэгээрээ юм бэ дээ хэмээн хачин эмзэг шүүрс алдав.

	Хүүхэн түүнд шахан сууж, цээжинд нь духаа наан аяархан уйлав. Нулимс нь идэж гүйцээгүй төмс дээр нь дусална.

	— Чи юу болов оо? Миррочка? Чи минь юу болов оо?

	Мирра өөдөө өлийн, маш удаанаар харав. Хүүхний нүүрэн дээр бүдэг гэрэл тусах агаад түүний гуниг дүүрэн дүрлэгэр том нүдийг Плужников харав. Нулимсанд нь дэнгийн сүүмэлзсэн гал чичгэнэнэ.

	— Миррочка... 

	— Чи бид хоёр салах хэрэгтэй. Хайрт минь, эр нөхөр минь, цорын ганц хань минь, чи бид хоёр салах хэрэгтэй гэж хүүхэн хүчлэн байж хэлэх адил хэллээ.

	— Салах ий? гээд Плужников юу ч ойлгосонгүй. — Яагаад салдаг хэрэг бил ээ? Юунд салах бил ээ? Яагаад? Чи минь өвдөө юү? Алив, битгий дуугүй байгаад бай л даа, битгий дуугүй байгаач, хариулаач дээ гэв.

	Чи бид хоёр бяцхан хүнтэй болно.

	— Бяцхан ий? Юун бяцхан хүн гэж?..

	Энэ сонин хана туурга нурах адил гэнэт толгой дээр нь бууж, тэгээд юу ч ойлгоогүй, юу ч ухаараагүй хэр нь айдас хүрээд явчихлаа. Ганцаардлын мөс шиг айдас ухаан санааг самууруулав.

	— Харж байгаа биз дээ, би ердийн л эмэгтэй байна шүү дээ гэж хэлэхэд түүний аялгуунд бахархлын хачин зохисгүй өнгө сонстон, — Би ердийн л эмэгтэй, тохиолдох ёстой зүйл л тохиолдож байна. Энэ бол лав аз жаргал байх, тэр байтугай энэ бол асар их аз жаргал байх. Гэхдээ аз жаргалын төлөөнөө төлөөс төлөх хэрэг гарах нь мэдээж гэв. Плужников

	— Битгий яв. Битгий л явж үзээрэй гэж арга тасран хэллээ.

	Тэгэхдээ юу ярьж байгаагаа бодсонгүй. Арга тасран байж ядав. Мирра толгойгоо алгуурхан сэгсэрч

	— Болохгүй гэлээ.

	— Тийм ээ, тийм. Би ойлгож байна.

	Плужников хүүхнээс хөндийрөн зайлаад, ганцаардахын сэтгэлд автаад байлаа. Хүүхэн түүнд бүр ч ойртон наалдаад, үс ургасан хонхорхой хацрыг нь илбэн үнсэнэ. Гэтэл Плужников хөшчихсөн мэт огт хөдлөхгүй сууна.

	Тийнхүү хоёул удтал суулаа. Хүүхэн дасаж дадсантай минь адил энэ хүн бас энэ бодолд дасах ёстой гэдгийг ойлгон юу ч эс тайлбарлан, юу ч эс нотолно. Гэтэл Плужниковт хашхирмаар, өөд авирч гаран, цэнэглэсэн бүх дайзтай сумаа германчууд руу шүршин амь үрэгдмээр санагдана. Одоогийн амсаж буй сэтгэлийн эмзэглэл нь үхлээс ч аймшигтай байлаа. Тохиолдож болох бүхнийг даван гарч, бололцоогүй бүхнийг ч бас тэсэн гарч чадах учир энэ бүхэн арилна гэж мэдэж байлаа.

	Эцэст сая санаа алдаад хөдлөв. Мирра ийнхүү санаа алдахыг хүлээж байсан тул үүрд салж буй адил гунигтай, бүдэгхэн дуугаар:

	— Хэрэв бяцхан хүн бий болоогүй бол, бяцхан Коля бий болоогүй бол би чамайг хэзээ ч орхихгүй байсан. Би чамаас яльгүй түрүүнд үхнэ, үхэхдээ аз жаргалтай үхнэ гэдгийг би бодож санасан. Чи бол миний амьдрал, миний нар, миний баяр баясгалан, чи бол бүх юм минь, над юу байгаа бүхэн минь чи билээ. Гэтэл бяцхан хүн, Коленька төрөх ёстой. Энэ чинь хүмүүсийн өмнө юугаараа ч буруугүй шүү дээ. Эрүүл саруул төрөх ёстой. Заавал эрүүл саруул төрөх ёстой, гэтэл энд... Гэтэл энд түүний хүч хэрхэн барагдаж байгааг би агшин бүрд мэдэрч байна. Коля, түүний хүч, миний биш, түүний! Эмэгтэй хүн бүрд бурхан жаахан аз жаргал өгч, зөндөө их үүрэгтэй болгодог юм. Гэтэл би азтай байсан хүн. Би маш их азтай байсан, ийм жаргалыг ертөнц дээр өөр бусад ямар ч эмэгтэй эдлэхгүй. Тэр аз жаргалыг чи над өгсөн, ганцхан чи л, ганцхан над л өгсөн. Дайныг ойшоолгүй, германчуудыг ойшоолгүй, ертөнцийн бүх зүйлийг ойшоолгүй над өгсөн! Намайг бодох нь ээ чамд хэцүү байгааг би мэдэж байна. Чи ганцаараа үлдэж, би чиний ирээдүйн нэг хэсгийг авч одно. Одоо чи бид хоёрын амьдралын хамгийн аймшигт цаг болж байгааг би мэдэж байна. Гэхдээ бид бяцхан хүнээ амьдруулахын төлөөнөө амсан өнгөрүүлэх ёстой, тэгэх үүрэгтэй. Чи санаагаа бүү зов. Би бүгдийг нэгэнт бодож тунгаасан, Чи намайг тэр эмэгтэйчүүд дээр хүрч очиход л тусал. Тэгвэл тэд намайг цайзаас гаргаад өгнө.

	— Тэгсэн хойноо?

	— Тэгсэн хойно ээж минь тэнд байгаа, санаа зоволтгүй! Тэнд ээж, төрөл садныхан минь бий! Ертөнц дээр еврей шиг олон төрөл садантай хүн байхгүй.

	— Эмэгтэйчүүдийг жагсаалаар авч явдаг шүү дээ.

	— Илүү нэг хүүхэн байлаа гээд хэн анзаарах юм? Санаа бүү зов, хонгор минь, бүгд сайнаар бүтнэ! Бүгд сайнаар бүтнэ. Санасан хэрэг сэтгэлчлэн бүтэж бүх юм сайн сайхан болно. Михась өвөө ингэж ярьдаг сан. Санаж байна уу, биднийг хэдийн цайзад хүргэж ирээгүй юү дээ? Бид зам дээр нэг багана хараа биз дээ, тэгэхэд анх би чиний гарт хүрсэн шүү дээ... 

	Хүүхэн байдаг чадлаараа инээмсэглэн байж ярих боловч нүднээс нь нулимс өөрийн эрхгүй асгарч Плужниковын гар дээр дусна. Плужников уйлж хэрхэвч үл чадна. Түүний сүүлчийнх нь нулимс армийн хөх буудайн хатсан талхан дээр дусаж, дахиад нулимс үлдсэнгүй ажээ. Тийм болохоор шатаж буй нүүрсээр зүрхийг нь төөнөх адил дотроос нь жигнэнэ.

	— Чи явах ёстой. Чи ээж дээрээ очиж, хүүгээ хүн болгох ёстой. Хэрэв л би амьд мэнд үлддэг юм бол... гэж Плужников хэлбэл

	— Коля! гэв.

	— Би амьд үлддэг юм бол та нарыг олно. Амьд үлдэхгүй бол... Чи түүндээ бидний тухай ярина биз. Тоосгон доор үлдсэн бид бүхнийхээ тухай гэж дахин ширүүн хэлэв.

	— Хүү минь эдгээр тоосгонд мөргөнө.

	— Мөргөөд хэрэггүй. Ердөө л дурсаж байх хэрэгтэй.

	Хоёул харанхуй болсон хойно гарч, Миррад явахад хэцүү байсан ч гэсэн Цагаан ордны балгас хүртэл сайн явж хүрлээ. Хүүхэн машид ядарч, явахаас төсөөрчихсөн байлаа. Бас хиймэл хөлтэй түүний явж байх зам ч биш байлаа. Плужников байн байн гар дээрээ өргөн явав. Хүүхэн хөнгөхөн байлаа. Тэрхүү дулаахан, дотно бие хачин туранхай, хачин хөнгөхөн байлаа. Плужников гарц хайн олж, хүүхний хойноос сүүлчийн удаа харан хоцрох газрыг зааж өгөөд өвдөг дээрээ суулган хучиж, яван явтал нь буулгасангүй. Тэнд тэр хоёр сүүлчийн удаа салах ёс гүйцэтгэж, Мирра зоориноос болгоомжтойхон гарч одлоо.

	Мирра олон эмэгтэйн адил хөвөнтэй цамцтай, тэдэн шиг бас алчуураар толгойгоо зангидсан тул хэн ч түүнийг анзаарсангүй. Бүгд дуу шуугүй ажлаа хийн, Мирра ч бас ажил хийж эхэллээ.

	— Чи юу гэж зовоод байгаа юм бэ? Хөл чинь өвдөөд байгаа юм уу? гэж нэг хүүхэн үглэнгүй асуув.

	Бас нэг нь гунигтайгаар санаа алдаад:

	— Бурхан минь, доголон амьтныг авчирсан байна, чулуун зүрхтэй араатнууд. Чи бага шиг явж үз дээ. Тээр тоосго хураа гэв.

	Тоосго замын дэргэд хурааж байлаа. Тэр нь Плужниковоос хол тул Мирра тийшээ очихыг хүссэнгүй. Гэхдээ маргаж барьсангүй, хүүхнүүд мэдээгүй байна гэж бодоод дотроо баярлалаа. Аль болох мэдэгдэхээргүй доголохыг хичээн оч гэсэн газар луу нь очиж, бүтэн тоосгонуудыг давхарлан хурааж эхлэв.

	Хүүхэн зам руу хэрхэн очиж, тоосго хурааж эхлэхийг Плужников харж байлаа. Дараа нь түүнийг өөр эмэгтэйчүүд халхлан, бараа нь алга болов. Тэгснээ дахин ил гарч, дахиад далд орж, хаа байгааг нь тодорхойлж дахиад чадсангүй. Дахиад олж харж чадахгүй нь хэмээн арга нь барагдаж эхлэв. Гэхдээ хувь тавилан түүнийг хамгийн хэрцгий догшин, хамгийн аймшигт зүйлээс энэ удаад халхлан хамгаалсныг тухайлсан ч үгүй.

	Харуулууд гарч ирэхэд орой болж байлаа. Энэ болтол Мирра тэднийг ердөө алсаас л харж байжээ. Тэд нэг бол галд ээж, нэг бол бүтэн үлдсэн ханын нөмөрт зогсоно. Одоо тэд тэндээс гарч гүйлдэх нь бие эрүүл, хийх юмгүйгээс бие нь даарсных ажээ.

	— Жагсаад! Түргэн, түргэн, хүүхнүүд ээ! гэж хашхиралдав.

	Ахлагч нар нь германчууд байлаа. Гэвч тэд галын дэргэдээс холдохыг үл яарах агаад цувааг жадтай винтовоор зэвсэглэсэн зэвхий ногоон хувцастай хичээнгүй харуулууд жагсаана. Тэд алгуур эгнэн жагсаж буй эмэгтэйчүүдийн эргэн тойронд хичээнгүйлэн бөндгөнөж, оросоор команд өгнө.

	— Дөрөв дөрвөөр эгнээд! гэж командлах сонстов.

	Мирра цувааны дунд орох гэж хичээх боловч эмэгтэйчүүд дөрөв дөрвөөр эгнэхдээ түүнийг өөрийн эрхгүй түлхэн гаргах тул түдэлгүй зүүн жигүүрт нь гарч орхилоо. Мирра шийдмэг зүтгэн дахин бөөн дунд орсонд энэ эгнээнийх биш гэж уурлан, ямар ч эгнээ байгаагүй тэр газар луу дахин шахан гаргасанд хүүхэн гав ганцаархнаа болов.

	— Яагаад түлхэлдээд байгаа юм? Өөр өөрийнхөө эгнээнд ороод! Бушуу, бушуу, хүүхнүүд ээ! гэж өндөр хуяг хашхирав. Тэрээр бүгдээс илүү хичээн, бусдаасаа илүү олон хашхична.

	— Бид эгнэдгээ эгнэчихлээ. Энд нэг л хүн илүү гараад байна гэж хэн хүн дургүйцэнгүй дуугарав.

	— Юун илүү? Хаанаас илүү хүн гараад ирдэг бил ээ? Илүү хүн байх ёсгүй. Учраа олцгоогооч.

	— Яагаа вэ наадах чинь.

	Миррагийн зүрх палхийгээд явчихлаа. Харуул эгнээн дагуу явж, өөрт нь ойртож ирвэл хүүхэн хүчээ шавхан өмнөөс нь инээмсэглэв.

	— Чи ч хаанаас гараад ирэв? хэмээн өөдөөс нь харан зогсоод, гайхан асуулаа.

	— Хотоос. Танихгүй байна гэж үү?

	— Хотоос ий?

	— За явъя, явъя! гэж Мирра арга тасрангуй дуугараад, Плужников бүгдийг харж байгаа байх даа гэж ганцхан л юм бодоод, — Явъя, явуут дундаа учраа олж болохгүй гэж үү? гэв.

	— Нээрэн л, явах болчхоод байна! Өдөржин гадаа даарчхаад! Хүүхэн рүү юу гэж асаад байгаа юм бэ, ямар хорогдсон биш, нэмэгдээ л биз гэж хүүхнүүд дургүйцэнгүй шуугилдав.

	— Нэмэгдэл ий?.. гэж хуяг бодлого болон, — Нэмэгдсэн хэрэг үү, тэгэхлээр? Нэмэгдэл чи хаанаас гараад ирэв? гэв.

	Харуул гэнэт түүнийг хөвөнтэй цамцнаас шүүрэн, өөр лүүгээ угзарсанд Мирра хөл дээрээ арай л гэж тогтлоо.

	— Зооринд бүгэгчийн үнэр ханхалж байна уу? Зооринд бүгэгч үү? Ноён обер-ефрейтор! Хар халдвар, гичий, гэгээн гэрэлд гарч ир ээ юү? Ноён обер-ефрейтор!

	— Явъя л даа гэж Мирра амьсгаадан байж бувтнав. Гэтэл хуяг хөвөнтэй цамцнаас нь базан сэгсчих тул хүүхний толгой арчаагүй тал тал тийшээ савлан, — Явъя л даа, таныг гуйя. Явж үз л дээ... гэсээр байв.

	— Хаанаас гараад ирэв? Хаанаас?

	Тэгснээ түүнийг орхиод цувааны толгойн тэндээс ирж яваа ахимаг насны удаан хөдөлгөөнтэй герман өөд шалмаг гүйв. Мирра агшинхан зуур зогсож азнаснаа түүний хойноос явав. Тэгвэл өөрөө жагсаалын цаагуур орж Плужниковоос далд болох байв.

	— Энэ харж байна уу, ноён обер-ефрейтор! Харж байна уу, илүү хүн гарлаа. Харж байна уу, зоорь доороос гарч ирснийг нь гэв.

	Түүний өөр юу юу ярьсныг Мирра нэгэнт сонссонгүй. Харин хижээлдүү обер-ефрейторын жижигхэн өөдгүй царайг олж харлаа. Тэр ердийн ядрангуй царай айдас хүрэм танил байлаа. Үүнийг өөрөө хүлээн зөвшөөрөхөөс эмээсээр байж, нэгэн зүйлд, ид шидтэй тэнцэм зүйлд итгэсээр байсан ч тийм аз байсангүй, герман хүн ёсоороо байлаа. Тэгэхдээ бээрсэн улаан хамарт нь биш үнхэлцгээ хагартал айж, чичирч салганан, хүүхдүүдийнхээ зургийг үзүүлж байсан нөгөө дэх нь байж байв.

	— Юде! хэмээн тэр герман туранхай, мойног ясан хуруугаар хүүхнийг хатган, — Юде, зооринд! Юде, зооринд! гэж хашхичив.

	— Юу гэж нэг муу охинд асаад байгаа юм бэ? Явах болчхоод байна, осгочих нь! Бүсгүйг зүгээр орхиж үз, наадах чинь манай хүн! Үгүй дээ, манайх биш, биш, манайх мөн... Манайх биш... гэж хүүхнүүд хашхиралдав. Харуул эгнээний дагуу жадаа сүртэй ёрдгонуулан гүйлдэнэ.

	— Юде! Зооринд! Юде! Зооринд! гэж тэр герман ухрангаа хашхирна. Мирра юу ч сонсолгүй, юу ч харалгүй өөдөөс нь шулуухан яваад байжээ. Нөгөө бууны нүхнээс л шалавхан далд орохын хүслэнд хөтлөгдөн явлаа.

	Эмэгтэйчүүдийг аваад явчих шиг санагдлаа. Аль авч яваагүй байж ч мэднэ. Учир нь чихэнд нь юм жингэнэж, тэр жингэнээний цаанаас «Юде!», «Зооринд!», «Юде!», «Зооринд!» гэсэн аймшигт хоёр үг л сонсогдоно. Ямар нэг аймшигт юм ёрлон зүрх нь нэг палхийн зогсож, тэгснээ учиргүй цохилно. Тэгж цохилох үед нь агаар дутагдан бачимдана. Хүүхэн амаа учиргүй ангайн агаар амьсгалж, германыг улам бүр гэдрэг түрэн яваад л байлаа.

	Бууны бөгс далайн, эр хүний бүхий л хорслоор дэлсэхэд ч хүүхэн өвдсөнөө мэдэрсэнгүй харин ар нуруу руугаа дэлсэхийг л мэдэж, түүнээс толгой нь хачин гэдгэсхийн, амаар нь нэгэн өтгөн, шорвог юм дүүрээд ирлээ. Гэтэл тэр цохилтын дараа ч яагаад ч юм аманд дүүрсэн цусаа нулимж үл зүрхлэн явсаар байсан нь одоо түүнийг зогсоож чадах хүчин байхгүй юм шиг санагдах ажээ. Гэтэл дал мөр лүү нь зогсоо зайгүй дэлссээр байв. Хүүхэн тэр цохилт дор улам бүр бөхийн, гэдсээ хар зөнгөөрөө хамгаалах боловч гэдсэндээ амьдарч буй тэр хүний тухай бодохгүй, ард нь үүрд үлдсэн хүнийг л бодон, түүнийг хамгаалах гэж сүүлчийнхээ хүчээр хичээж явлаа. Хүүхнийг дэлсэн унагаасан үед ухаан хэдий алдсан ч модон хөлөө эв хавгүй чирсээр урагшаа махран зүтгэсээр л байлаа.

	Түүнийг жадаар хоёр ч удаа цоо хатгасан үед мөлхсөөр л байлаа. Хоёр удаагийн гол тасрам өвчин, туяхан, хачин дулаан чигээр буй бие махбодоороо мэдэрсэн эхний ч, эцсийн ч өвдөлт байлаа. Тас аньсан нүдний нь өмнө хурц гэрэл гялсхийн бяцхан үр нь ч, эр нөхөр нь ч, өөрийн нь амь нас ч хэзээ ч үгүй болсныг тэрхүү өршөөлгүй гэрэлд олж харлаа. Хүүхэн гэдэснийхээ сүүлчийн хүчийг дайчлан хашхирах гэсэн боловч хоолойноос нь өтгөн завааралдсан цус пүлхийн гарч ирэв.

	Ухаан нэгэнт алдан, үхлийн өмнөх хүйт даасан айдас дунд мөр дал, толгой, нуруун дээр нь буух дэлсэлтийн чимээг сонссоор байлаа. Гэтэл түүнийг балбаж байсан бус, Цагаан ордны хашлаганы цаадах гүн биш нүхэнд амьдаар нь булж, тоосгоор яаран тэвдэн дарж байсан ажээ.

	Өчнөөн хоногийн турш хураастай байсан үүлс сэмжрэн тасарч цоорхойгоор орог саарал тэнгэр цухуйн, аль хэдийн жаргасан нарны алсын туяа тэгшилмэр болсон зам, эвдэрхий байшингийн булан, хэмхэрсэн хэсэгхэн хашаа, хам хум булсан нүх сэлтийг дуртай дургүй гэрэлтүүлнэ. Тийнхүү түргэхэн зуур тусаад замхарч, тэнгэр дахиад л намар цагийн зэвхий саарал үүлээр хучигдав.


Тавдугаар бүлэг

	Плужников дахиад л хэдний өдөр болж байгааг умартан орхилоо. Юу ч байхгүй мэт тас харанхуйд хэвтэн, хатсан талхных нь үлдэгдлийг үхэр хулганууд хэрхэн мэрж буйг сонсоно. Гэвч босож, хатсан тэр талхаа далдлах ч, хэдний өдөр болохыг санах ч тэнхэл байсангүй. Байгаа бүх шинель, хөвөнтэй цамц, дулаан дээлээр хучаад хэчнээн хоног хоол, ундгүй хэвтсэнээ үл мэднэ. Ухаан орсон үедээ арай гэж ус руу мөлхөн хүрч, ууснаа хачин манаран ухаан балартсанаа дахиад ухаан орж, дахиад л ууж гарлаа. Дараа нь ширээнд мөлхөн хүрч, чихэр, хулгана мэрж амжаагүй талх олж, чихрийг нь атга атгаар идэж, уг нь юм идэхийн хүслэн огт байгаагүй ч гэсэн талхыг мэрж эхэллээ. Биеэ албадан байж идлээ. Учир нь өвчин нь намдаж эхэлсэн тул одоо хөл дээрээ босох хэрэгтэй байлаа.

	Өдрийнхөө тоог алдсан тул цас үзээд гайхсангүй. Гүн шөнө, түнэн хар тэнгэрт одод анивалзан жирвэлзэх авч харин цайз дун цагаан байлаа. Дулаан хувцсанд хулдан нүхнийхээ аман дээр суугаад, хүйтэн цэнгэг агаараар шунаг амьсгалж, амьд байгаадаа битүүхэн баярлана.

	Тэгээд бараг эрүүл болчихсон эргэж ирлээ. Гагцхүү тамир тэнхэл муугаас гуйвна. Тэслэх шашка асааж аяны бүтэн тогоо ус буцалгаж, лаазалсан мах задлан хийж, сая л амтархан идээд, дулаан бүх хувцсандаа түргэн орж хэвтлээ. Одоо дахиад хүч чадалдаа итгэж, дахиад өдөр, шөнийг тоолох авч өнөөдөр хэдний өдөр болохыг л хэрхэвч олсонгүй.

	Дараагийн өдөр нь буугаа цэвэрлэж дайзандаа сум чигжлээ. Өөрийнхөө хэсгийг аль эртнээс хойш эргээгүй, эргүүлийнхний хойноос гөрөөлөөгүй удсан тул гарч дайрахад зэхэж, тэсэж баярлана. Тэр амьд мэнд, цасанд дарагдан нам гүм болсон Брестийн цайзын эзэн гэдгээ урьдын адил мэдрэв.

	Гэхдээ энэхүү үндсэн гол зорилтоос гадна түүнээс ихээхэн явцуу, ихээхэн амин хувийн зорилт ч байлаа. Үүнд өөрөө өөрөөсөө нууцлах адил, ёслол төгөлдөр өгсөн тушаалыг зөрчих адил, тэр тушаалыг хэрхэн биелүүлж буйг нь энд нэг хүн шалгах юм шиг нөгөө зорилтын тухай бодно. Гэтэл шалгагч эрхэм тэр хүн нь байнга дэргэд нь байж, түүнийг шалган хянаж байх мэт байсан тул өөрийнх нь сэдсэн энэ зүйл тэр байцаагчийн эзгүйд, нууц хүслэнгээ биелүүлэхээр дур мэдэн явсан, өөрөө өөрөөсөө далд дур мэдэн үйлдсэн зүйл мэт санагдах бүлгээ.

	Өөрийнхөө гар бууг заавал олохоор гэнэт шийдлээ. Зүгээр нэг буу биш, өөрийнх нь үнэмлэхэд дугаарыг нь бичсэн чухамхүү тэр буугаа л олохоор шийдлээ. Цэргийн сургууль төгсөх өдөр жагсаалын өмнө хүлээж авсан, тэгээд анхны гардан тулалдаанд алга болгосон хувийнхаа анхны бууг олохоор шийджээ. Одоо анхны гардан тулааныг бүр ч тодхон санах ажээ. Доод эрүүгээ хэмх цохиулсан аймшигтай тэр герман хар даран зүүдлэх үед нь хүрч ирээд, дахиад л хөлөөс нь чангааж шүдээ ярзайлган үхсэн царайгаар инээмсэглэх ба Сальников ирээгүй байсаар л байдаг байлаа. Тэгээд тэр муухай зүүд зүүдлэх үед нь Сальников хэзээ ч хүрч ирэхгүй, энэ хар дарсан зүүднээс нь хэзээ ч сэрээж ангижруулахгүй юм шиг санагддаг байлаа. Тэгээд хүйтэн хар хөлс асгарчихсан сэрэх үедээ чухамдаа л анхны тэр өдрөө онцгой санана. Үүнд Сальников, Денищик хоёртой уулзсанаа, анхны дайралт, анхны тулалдаанаа эргэн санана. Тэгээд чухам өөрт нь өгсөн гар буугаа ичгэвтрээр алдсанаа бас санана.

	Сүмд элдэв юмтай тааралгүй хүрэв. Харин хоосон сүмд орж далдрахынхаа өмнө дадсан ёсоор эргэн тойрныг харснаа хамгийн хүнд уршиг тарихаар заналхийлж буй нээлтдээ гайхан дотор нь палхийгээд явчхав. Цас бага орсон, өөрөө хичээнгүйлэн тоосго дамжин явсан ч гэсэн ард нь мөр дурайн үлдэж, түүнийг баллах арга нэгэнт үгүй байв. Тэр мөрийг цас орвол л сая арилгаж чадах байлаа. Гэтэл тэнгэр хясаантай юм шиг цэв цэлмэг байв. Сүмд хүрч ирсэндээ баярлахаа больж буцах бүр ч осолтой болов. Мөр нь чигээрээ л үлдэж байжээ. Баахан эргэлзсэнээ ямар ч байсан сүмд өнжих, харанхуй болсон хойно зоориндоо буцаж очихоор шийдсэн нь өглөө тийшээ цас орж, өөрийнх нь гаргасан мөрийг далдалж юунаа магад хэмээн найдав.

	Өвлийн эрүүл салхи бүх мухрыг үлээн агаар оруулсан тул германчуудыг нэгэн цагт үүдэнд саатуулж дотогш оруулаагүй, түүнийг аварсан нөгөө өмхий самхай үнэр нэгэнт үл мэдэгдэнэ. Тэгэхэд харанхуй болтол дээр, цонхны хүнхэрт суух болж билээ. Баярын жагсаал аль хэдийн тарж зочид явцгааж, цэргүүдийг авч одсон билээ. Өөрөө дээврийн доорх мөг даган харуй бүрийд мөлхөж, золтой л хөл алдаж үхэлгүй, бүх юм эсэн мэнд өнгөрчээ. Тэгэхэд эсэн мэнд өнгөрсөн боловч одоо баярлуулан хөөрүүлсэн энэ цас нь түүнийг дайсанд барьж өгөх аюултай байлаа.

	Энэ тухай үргэлж бодож, чих жингэнүүлсэн өглөөний нам гүмд сэтгэл түгшин чагнав. Хүйтэн агаарт буун дуу цэвэршин тов тодхон болж, машин дүнгэнэх, шинэхэн цас чахрах, гурван гулдант хаалганы тэндээс цас шидэлцэн тоглож буй герман цэргүүдийн яриа хөөрөө сонсогдоно. Энэ бүхэн эхлээд болгоомжлуулж байсан ч цаг явж, сүм ганц түүнд зориулан юу хадгалж байсныг л аажмаар ширтэн харах болов. Сүмийн харанхуйг хэчнээн их ширтэх тусам нэгэнт үгүй болж, зөвхөн дурсамжид нь л үлдсэн тэр хүмүүсийн сүнс, сүүдэр улам нягт хүрээлэн салахгүй шавах ажээ.

	Анх удаа сүмд харайж орсон нөгөө цонхоо дорхноо олов. Чухамхүү түүнийг олоод хоёр дахь цонхыг эрсэн ч үгүй. Анхны дайралтад орсон энэ цонхыг өөрөө сонгож авсан, яг дэргэд нь очмогц харайн орохоос хулчийж, тийнхүү хулчийсных нь төлбөрийг хилчин амь насаараа төлөх хэрэг гарч билээ. Ийм зүйл мартагддаггүй, ер нь өөрөө хулчгар хүн биш байсан учраас бүгд санаанд нь хоногшин үлджээ. Түүнд зориулагдсан сумнууд нэгэнт үхсэн хилчнийг оноход түүний биеэс үсэрсэн өтгөн цус нь хүртэл санаанд үлджээ.

	Гэвч энэ бол дараа нь болсон хэрэг. Дараа нь утаа манан болсон сүмд хэнийг ч юм балбаж, хэнийг ч юм буудаж, нэг газар эрүүгээ бяц цохиулсан аймшигтай герман хөлөөс нь шүүрэн татаж билээ. Үүнээс өмнө гар буугаа алджээ... Үүнээс өмнө үү, хойно уу? Үгүй ээ, өмнө нь. Бууны бөгсөөр дэлсэхэд тэр тэнд үсрэн ойчиж, ухаан ороход гар буу нь байхгүй болчихсон байсан. Ингэхийг бодоход бүгд энэ хэдэн ам метр шалан дээр, одоо энэ шавар шаваас бяц үсэрсэн тоосгонд дарагдан ногоорсон хоосон хонгио хөглөрч буй энэ л газар болсон байж таарах нь.

	Тэгээд сүм дотуур холхин, тоосго өшигчин онгичин эргүүлсээр явлаа. Автоматын хоосон махигар дайз, пулемётын туузын тасархай, бяц дарагдсан дашмаг, бяцарч салам үсэрсэн модтой винтов, хөнгөн пулемётын зэвэрсэн дайз ер дайны хог новш урд нь хөглөрнө. Цуурайлан замхарч, нандигнан санаж явдаг тэдгээр дуу хоолойгоор дүүрсэн хогийг барьж үзэлнэ. Тэдгээр дуу хоолойг хадгалж яваа, тэр бүх дуу чихэнд нь хадаастай яваа гэдгээ өөрөө мэдээгүй явжээ. Өөрийгөө чимээ аниргүй ганцаардмал гэж бодож байсан ч тэр чимээ аниргүй гадагш цөмрөн гарч, ганцаардал нь ухран түрэгдэв. Тэгээд өнгөрсөн энэ зүйл бол түүний өмч, түүний хөрөнгө хүртээл, түүний бахархал гэдгийг ойлголоо. Бас ганцаардал ч байхгүй, яагаад гэвэл тэр өнгөрсөн үе байгаа учир амьдралынх нь хамгийн гунигтай, хамгийн дуу чимээтэй хэсэг гэдгийг ойлгожээ.

	— Үхэл гэж байхгүй. Ямар ч гэсэн үхэл гэж байхгүй, та минь ээ гэж амандаа хэллээ.

	Чанга биш дуу нь хоосон хөндий сүмд хачин цуурайлав. Хүйтэн агаарт хөвж, ханыг зөөлхөн мөргөөд ойж, хэмхэрсэн пүнхэр өөд цойллоо. Өөрийнхөө дуу ингэж цуурайтахыг үдэх мэт таг чиг болсноо юу ч юм нэгэн чимээг олж сонссон нь гаднаас сонсдохтой үгүйтэй байв. Юун чимээ болохыг нь үл ойлгон, тийм зүйл гэж тухайлалгүйгээр цонхны цүнхэл рүү холби үсрэн тас наалдсанаа хянуур гэгч шагайв. Яг тэр агшинд өнгөрсөн зүйл байхаа больж германчууд сүмийг сэмээрхэн бүсэлж эхэлжээ.

	Тэд бүслэлтээ хараахан битүүлээгүй байсан нь зориогоор тэгсэн ч байж болно. Яарч тэвдсэндээ ч тэгсэн байж мэднэ. Түүнд цорын ганц онгорхой зай буюу Цагаан ордны балгас руу очих хоосон газрыг үлдээсэн байлаа. Гэгээн цагаан өдөр цасан дээр барзан дүрс харагдана гэдэг маань аврагдах найдвар бараг үгүй гэсэн үг. Гэвч тэр найдварыг цэгнэн тунгааж үзсэн ч үгүй, амьд явахыг хүсэж, үхдэг юм гэхэд чөлөөтэй үхэхийг хүслээ. Тэгээд цонхоор харайчихлаа.

	Эргэж ч харалгүй, бөхийсөн ч үгүй гүйв. Хормын төдий хугацааг ч алдаж болохгүй байлаа. Замын дунд хүрч явтал орилолдох, буудах чимээ гарахыг сонссон боловч хэвтсэнгүй, гүйсээр л байлаа. Сум хөлийн дэргэд цас ханз ханз татна. Гүйсээр балгас руу харайж ороод ер сааталгүй, хана мөргөн шүргэн байж улам бүр гүн рүү нь гүйв. Хурц гэрлийн дараа юу ч эс харах тул тийнхүү байн байн хана мөргөжээ. Тэнхэл хүрч байсан цагтаа гүйсээр байлаа. Тэгснээ гэнэт, нэгмөсөн өнхрөн уналаа. Дахиад гүйх хүч тэнхэл байсангүй, амьсгалах агаар ч байсангүй, ум хумгүй дэлсэх зүрхнээс өөр юу ч мэдэгдсэнгүй.

	Гэвч амьсгаагаа дарж чадсангүй. Хаа нэгтээ дуу чимээ чанга цуурайлан, хөлийн чимээ пад падхийн сонсогдлоо. Одоохондоо бүдэгхэн, гэхдээ л нэгэнт тэр зооринд дуулдав. Тиймээс арайхийн босож гуйван дайвсаар харанхуйн дундуур гүн тийшээ гүйв. Тэгэхдээ хаашаа гүйж байгаагаа ч эс бодон, тэрхүү дуу, хөлийн чимээнээс л зайлахыг хүсэв.

	Гэтэл тэр зоорийг мэддэггүй байжээ. Түүнийг судлан шинжихээ хойшлуулж байтал дараа нь өвдөж, Мирраг үдэн гаргаснаас хойш тэнд ганц ч удаа ирээгүй билээ. Одоо тэгээд мухар сохроор гүйхдээ мөргөцөг, овоорсон тоосгонд тээглэн, мөрдөн хөөгчдийн хөлийн чимээг ардаа сонссоор гүйж байлаа.

	Германчууд Плужниковоос огтхон ч айхгүй, ганц хүн гэдэгт баттай итгэн, зооринуудыг тайван самнаж байгаа бололтой байлаа.

	Бас нэгэн булан тойрсноо ангархай олж, шурган орлоо. Эндээс явах хэрэгтэй, чухам юу болдог байлаа ч гэсэн дугуй хуарангийн үлдэгдэл рүү цөмрөн гарах хэрэгтэй байлаа. Тэр хуаранг германчууд бүслэн авч чадсангүй. Гэтэл түүний мэдэх хуарангийн тэр хэсэг таслагджээ. Хагархай завсраар шурган гараад нөгөө тал руу нь, цайзын зүүн өмнөд алсын хэсэг рүү гүйв.

	Бас дахиад ил газраар зугтаж зүрхэлнэ гэж германчууд бодсонгүй бололтой. Араас нь буун дуу тачигнахаас өмнө хашааг бараг гаталж амжив. Тэгээд бас л хэвтсэнгүй, мурилзаж сарилзан гүйсэн ч үгүй үхлийг эрж байсан мэт бөхийлгүй, босоо чигээрээ гүйв. Гэтэл үхэл түүнийг дахин өршөөж, германчууд буудахаа гэнэт болиод, хашхиралдаж гарсанд харвал хуарангийн дагуу зам хөндлөн хүмүүс гүйлдэж байлаа. Амьдаар нь баривчлахаар найдаж буудалгүй гүйлдэж байжээ.

	Ямар ч байсан тэр түрүүлэн өргөн ангал хүрч, түүгээр шурган далд оров. Эрх чөлөө, амь насаа аварч байсан болохоор түрүүлж хэсэг хугацаа хожжээ. Тэр хугацаа эргэн харж, цаашаа гүйгээд утга учиргүй гэдгийг ойлгууллаа. Тэгснээ ангал руу ухасхийн хүрээд автоматаа урдаа авч, гохоо хэд дахин ойр ойрхон дарсанд тэнхэл тамир алдсан гарт нь автомат тонгочин олилзож, хэнийг ч мэдээж оносонгүй. Гэвч германчууд даруй бут үсрэн хэвтэцгээв. Тэдний хариу гал нээхийг хүлээн хэдэнтээ шүршээд сумгүй болсон автоматаа тоосгон доогуур шургуулаад зэргэлдээ тасалгаа руу ухасхийв.

	Тэр нь агтын жүчээ байсан бөгөөд адууны тогтонги хөлсний үнэрийг хэншүү хярвас ч, жавар салхи ч үлээн арилгаж чадаагүй байлаа. Мухарт хатсан бөөн хомоол овоолоостой байсанд, бодох санах ч юмгүйгээр дээд галынх нь хөлдүү давхаргыг ухаан зулаггүй самардан онгичиж, хомоол доогуур шургаж эхлэв. Гадаа буун дуу тачигнасаар байсан ч сохор номин адил хомоолыг зогсоо зайгүй ухан улам далд шургав. Тэгээд зэргэлдээ байранд хүмүүсийн ярих чимээ, хөлийн чимээ сонссон хойноо л сая таг чиг болов.

	Тэд ойр хавийн тасалгааг нэгжин удтал эрлээ. Тэдний яриа хөөрөө нэг холдон, нэг хариугүй ойртоно. Тэр амьсгаа даран ер хөдөлсөнгүй. Амьсгаагаа түгжин барих гэдэг хамгийн хэцүү зүйл байлаа. Амаар гартал оволзох зүрх нь хэрхэвч тайвширч эс өгнө. Тамирдаж айсандаа болоод хамаг хөлс нь цутгана. Овоолсон хомоол өөд зүгээр нэг шүршээд тавьчихад л үхэл ирэх нь тэр байлаа. Саваагүй нэг сониучирхдаг юм аа ч гэсэн олж болох байлаа. Гэтэл түүнийг эндээс хаашаа ч гараагүй гэдэг бодол германчуудын толгойд хараахан орсонгүй.

	Тийм бодол төрөөгүй ч тэдний бүх эрэл бүтэлгүй болоход тэгж бодоцгоов. Тэд ойрхон цуглаад, хоорондоо чанга чанга ярилцав. Яг толгой дээрээ хөлийн чимээ сонсон, хамаг биеэ хумин хомоол дотроо шигдсэнд нэг хүн нуруун дээгүүр нь алгуурхан, жинтэй хүнд гишгэлэн өнгөрөв. Дараа нь шивхийх адил хачин чимээ сонссоноо юун чимээ болохыг эс ойлгосон авч аягүй өвдөхийг мэдэрлээ. Жадны хурц үзүүр хажуу хавирганых нь арьсыг зулга татан өнгөрөв. Өвдөж ар зоогоор нь хүйт даав. Германчууд одоо энэ жадаа суга татаад, цус болсныг нь үзвэл хорвоо өнгөрөх нь тэр гэж бодогдов. Гэтэл жад сугарч, мөрнөөс нь хуруу хэртэй зайтай газраар хомоол руу дахин дүрэгдэж, дахин татагдаад дахиад дүрэгдэж, нуруун дээр нь дараастай байсан хүнд юм гэнэт сэвхийн арилж, хөлийн хүнд чимээ гарахыг сонсоод, жадаар дүрж байсан герман жүчээний шалан дээр буув гэдгийг ойлголоо.

	Хөлийн чимээ татарч яриа хөөрөө, дуу тасарсан хойно ч хөдөлж зүрхлэхгүй байсаар байв. Сүвээнд нь гарсан шарх загатнан, цус гоожиж сүүлдээ гар хөл нь мэдээ алдан бадайрч буйг мэдрэх авч үл хөдөлнө. Аврагдав, бас дахин мултран гарав гэж итгэсэн итгэлээс эмээн, дахиад итгэх гээд осолдон эндэхийг үл хүснэ. Тэгээд ухаан алдаж байсан хэр нь тэрхүү элий балай байдлаа тэвчин, биеэ зугуухан эзэмдэж авлаа. Тэвчиж, хоромхон зуур ухаан балартаж, дахин сэхээ орж, дахин ухаан балартана. Тэгээд хамаг бие нь хөшсөн учир цус шүүрч буй юм уу, аль бүлэгнэн тогтсон юм уу гэдгийг ч мэдэлгүй, хамаг бие хөшчих нь үү дээ, тэгвэл энэ доороос хэзээ ч гарч чадахгүй шүү гэж үе үе бодох авч харанхуй болон болтол тэр доороосоо боссонгүй.

	Хомоол дотроосоо арайхийн гарав. Элч дулаан, уян хатан байдлыг нь эргүүлж ирүүлэхийн тулд гараараа биеэ удтал цохилон хөлөө үрлээ. Шархнаас нь цус ахиад л гоожиж, цамц нь хатсан байсан ч тэндээ ямаршуу байгааг нь харж барьсангүй. Боож өгөх хүн ч үгүй, боох юм ч байсангүй. Босож хэд алхсанаа тэвдэн суулаа. Хөл нь хөшчихөөд, мэдээ алдсан булчин шөрмөс нь гол тасрам өвдөж эхэлсэнд хашхирахгүй гэхдээ ханцуйгаа хазлав. Гэтэл явах хэрэгтэй, байрандаа хүрч, цас орон ортол суух хэрэгтэй байлаа.

	Хөл нь урьдын адил хөшчихөөд өвчин нь намжихад хүчлэн байж бослоо. Гуйвж дайван гарц хүрээд, тоосгон доороос автоматаа олж, гараагүй байхдаа дайзаа солилоо. Уг нь тэр болгон сэлбэг дайзтай сум авч явдаггүй байсан ч өнөөдөр авч гарсан тул одоо дахиад буу зэвсэгтэй боллоо. Тэр байтугай эхний дайзаа сугсран байж (ердөө наймхан сум байв) сумыг нь авч халаасандаа хийгээд, автоматаа нуусан газар хоосон дайзаа тоосгон дотуур шургууллаа.

	Түүний аз болоход германы жаданд цус наалдсангүй. Нэг бол жадных нь үзүүр цус болж амжаагүй, үгүй бол сугалах зуур аяндаа цэвэрлэгдсэн хэрэг байж таарлаа. Ямар ч л байсан их аз таарчээ. Тиймээс баярлан инээмсэглэнэ. Одоо алхах бүрийдээ аягүй хүч гаргаж байлаа.

	Гэртээ харьж байна гэдэг бодол хүч тэнхэл оруулна. Идэх уух юм, тэслэх бодис, дулаан хувцас бий, одоо болтол юм бүхэн нь Мирраг нь санагдуулсаар байгаа гэр орон руугаа явж байлаа.

	Ухаан элий балай хэвтэж байхдаа ч Мирраг бодсоор байлаа. Сүүлчийн удаа түүнийхээ барааг замын дэргэд явахад нь харж билээ. Мирра тэгэхэд тоосго өрж байв. Дараа нь бараа тасарсан боловч өөрийнхөө хүн мэт хүлээн авсан хүүхнүүдийн дунд яваа гэдгийг нь мэдэж байлаа. Тэднийг яагаад ч юм маш удаан жагсаасныг нь харсан, эгнээн дотроос Мирраг олж харах гэж оролдсон боловч нэгэнт харуй бүрий болж, эмэгтэйчүүдийн дүрс бүрэнхийд сүүмэлзэн, түүнийгээ хаана зогсож байгааг хэрхэвч тааварлаж чадалгүй хүүхнийг эгнээний дунд орсон байлгүй гэж бодно. Дараа нь тэд явцгааж, хашаанд хөл тасран хоосорч билээ. Тийн яльгүй хүлээж азнаснаа байдаг газар луугаа оджээ. Тэгээд замын турш сэтгэлд нь гуниг баясгалан хоёр тэмцэлдсэн авч Мирра минь цайзаас гарч чадлаа даа гэдэг баясгалан нь ямар ч болов дийлжээ. Одоо ч үүндээ баясна. Юу гэвэл нэгэнт өнгөрсөн баяраас нь өөр ямар ч баясгалан байсангүй.

	Тэгснээ юу ч эс ойлгон гэнэт зогсов. Учир нь хавийнхаа газрыг огт таньсангүй. Тоосго бүрийг нь мэдэх юм шиг санагдах цайзынхаа энэ хэсгийг таньсангүй. Гэтэл одоо тэр тоосгонуудаа ч таньсангүй. Урд нь цас болоогүй цэвэр тоосгонууд хэвтэж байлаа. Дэлбэрэлтэд их хол шидэгдсэн тоосгонууд замбараагүй хэвтэх ажээ.

	Газар доорх байр луу нь ордог нүх бас байсангүй. Нүх, газар доорх байр, зэр зэвсэг, идэх уух юмны аль нь ч байсангүй, онги татагдсан тоосгон дор бүгд дараастай хэвтэнэ. Өнгөрсөн хамаг бүх амьдрал, ирээдүйн хамаг найдвар нь ч дараастай байлаа.

	Цас Плужниковыг төдийгүй, толгой хоргодох байрыг нь ч илчилжээ. Байрыг нь ийнхүү олоод дэлбэлж орхижээ. Гэтэл өөрөө тэр дэлбэрэлтийг ч сонссонгүй ажээ. Түүнд үлдсэн бүх юм гэвэл: дүүрэн сум бүхий дайзтай автомат, халаасанд нь найман сум, өмссөн дулаан дээл, дээлийнхээ халаасанд хийсэн хатсан хоёр талх л ажээ. Өөр юу ч үлдсэнгүй. Тэгээд өвдөг нь гэнэт нахисхийн, тоосгон дээр лүгхийтэл суучхав. Өөр юу үлдсэн билээ гэдгээ бодон, хөдлөлгүй удтал суув.

	Тэгвэл амьд явах гэсэн улайрсан хүслэн, сөнөсөн цайз, үзэн ядах үзэл энэ хэд л үлдсэн байлаа. Тийм учраас босож, дугуй хуарангийн зоорь луу буцаад явав.

	Шөнийг бөглүү тасалгааны хүйтэн шалан дээр зүүрмэглэн өнгөрөөлөө. Даарч босоод явж, дахиад сууж, чичиртэл даарсандаа дахин босох хүртлээ дахиад л үүрэглэнэ. Толгой хоргодох байр, идэх юм, буу зэвсэг, хувцас эрэх хэрэгтэй байлаа. Тийм юм олно гэж горьдон үүр цаймагц босож, үл таних зоорь дундуур явж эхлэв.

	Урьд нь анхаарч байгаагүй бүхнээ одоо түүж эхлэв. Бууны тосны үлдэгдэлтэй бяцхан дашмаг, түлэгдсэн ханцуйтай хуучин хөвөнтэй цамц, сум сэлтийг түүв. Хүний, өөрийн гэлгүй тааралдсан бүх сумыг авлаа. Сум бүрийг нямбайлан зүлгэж, их багаар нь ялган тоолоод өөр өөр халаасандаа хийв. Одоо сум бүр тооцоотой болж, автоматаа бүр ганц ганцаар бууддаг тохируулга дээр нь тавив.

	Урьд нэгэн цагт хатсан талх олоод хэрхэн баярлаж байсан шиг нь нэгэн олдвор учиргүй баярлуулав. Уг нь бол ч хатсан талх олбол одоо түүнээс ч дутахгүй л баярлах байж. Тула хийцтэй өөрөө цэнэглэгдэгч СВТ-г дүүрэн сумтай олж, задлаад, тосолж угсарснаа замгийг нь дарж үзвэл цохилуур нь цоо шинэ юм шиг тас буув. Харин хагас автомат нь ажилладаг үгүй хоёрт л сайн итгэхгүй байлаа. Тэр буу тоосгон дор удаан хэвтсэний дээр угаас олон зантай буу гэдгийг цэргийн сургуульд байхын мэдэх билээ. Гэтэл хэр ажиллахыг нь гагцхүү тулалдаанд л шалгаж болох байлаа. Тиймээс дайзаа дүүрэн цэнэглэж сум гаргав. Ийм баярт явдлын төлөөнөө сүүлчийнхээ ганц хатсан талхыг идчихэв. Нөгөөг нь бүр шөнө мэрж орхисон билээ.

	Үл мэдэх зооринд винтовтой ийнхүү ноцолдсоор байтал өвлийн ёозгүй өдрийн гэгээ нарийхан ангалаар орж ирэв. Хатсан талхныхаа сүүлчийн үйрмэгийг зажлаад дуусаж байтал хүний дуу сонстов. Алсад, харийн хүний үл ойлгогдох яриа гарав. Ангархай руу очин шагайвал холгүй газар гурван хүн зогсож байлаа. Нэг нь өндөр нуруу, бие бялдраараа онцгой содон харагдав.

	Цайвар ногоон хувцастай энэ өндөр залууг мэдэх юм шиг яагаад ч юм санагдаад явчхав. Гэвч түүнийг мэдэхгүй, мэдэж ч чадахгүй гэдгээ ойлгов. Өчигдөр хуурай хомоол дотор хэвтэж байхдаа мөрөн дээрээс нь дарсан тэр хүндийг л ердөө мэдэрчээ. Тэр өндөр залуугийн дөрвөн ховилтой жадтай винтов нь учиргүй урт харагдана.

	Тэр хөхөмдөг хүйтэн жадыг харахаас сүвээнийхээ шархыг дахин мэдэрч, хугарсан хавирга нь битүүхэн шархирч эхэллээ. Жад яагаад цус болоогүй учрыг одоо л ойлголоо. Тэр герман жадаар хатган шарх үүсгэж, тэгээд жадных нь үзүүрт наалдсан дусал цус хөвөнтэй дээлд нь шингэсэн ажгуу. Өчигдрийн бүх аз нь юунд байв гэвэл, түүнийг герман хутган жадаар биш, өөрийн нь дотно дөрвөн ховилт жадаар дүрж, тэр нь цус тогтоосонгүй, илчилсэнгүй, германчуудад мэдэгдсэнгүй өнгөрчээ. Тэр жад түүнд ямар ч буруугүй байлаа. Харин энэ жадыг түүний эсрэг эргүүлсэн тэр гар л буруутай байлаа.

	Тэгснээ өөрөө цэнэглэгдэгчээ авав. Үүнийг чухамдаа л өнөөдөр олсон нь сайн болж, яг л хэрэг боллоо. Энэ СВТ маш олон зантай, хөөдчихгүй байгаа даа гэж бодоод буруу харан зогсож буй өндөр залууг онилон нүдээ онийлгон шагайв. Тийнхүү нүдээ онийвол нөгөө дүрс гэнэт толбо болон хөвөлзөж, хэлбэр дүрсээ алдав. Тэгэхлээр нь нүдээ арчаад, дахин хараалбал өндөр залуу дахиад л сүүмэлзэн бүрэлзэв. Ийм явдал хэзээ ч тааралдаж байгаагүй, хараа нь хэзээ ямагт сайн байсан билээ. Тэгээд хараа муутай болсон, тэгэхдээ яг баруун нүд нь бүр ч илүү хараагүй болсныг даруй ойлголоо.

	Тэгээд гутарч сандарсан ч үгүй, нөгөө нүдээ нээж, овоогоо хоёр нүдээрээ тааруулан хараалж эхэллээ. Ингэх нь дасал дадал болоогүй байсан ч гол төмрөө хүссэн тийш нь чиглүүлэн гохоо зөөлхөн дарлаа. Буун дуу тасхийхийн хамт нөгөө өндөр залуу гараа урагш сунган тоосгон дээр унахыг харлаа. Гох дээр дахиад дарвал автомат ажиллагаа нь гацаж, хоёр дахиа буудсангүй. Гэтэл дахин цэнэглэх зав байсангүй, зайлан одох хэрэгтэй боллоо. Энэ хавийн зоорийг тэр муу мэддэг байлаа.

	Өөрөө түргэн алхалж байсан ч байн байн зогсож тасалгаа, дамжиж орох газрыг нь ажлаа. Ард нь хүний дуу гарч, хэд хэд шүршээд авав. Германчууд түүнийг мөрдөн хөөж байгаа ажээ. Гэвч мөргөцөгт юм уу өөр гарц байхгүй тасалгаанд давхиад орчихдоггүй л юм бол зооринд эднээс зайлан гарч болно гэж найдна. Тэгэх юм бол тулалдаан хийхээс өөр замгүй, тэр тулалдаан эцсийнх нь тулалдаан болно. Нэг удаа тийм зооринд харайж орсон боловч цаг тухайд нь ухаарч тэндээс зайлж чадсан агаад одоо тэгж яарч тэвдэхгүй нь дээр гэж үзнэ. Тэр тусмаа германчууд зоорь дундуур алгуурхан явж, нэг бол гэрэлтүүлэхийг, үгүй бол харанхуй бүх цүнхэл, нүх сүвийг буудах гэж хичээж явлаа.

	Гэлээ гэхдээ нуугдан хэвтэж болох газрыг эрж хайх хэрэгтэй байлаа. Эцэс төгсгөлгүй зайлан явж эс чадах учир эцсийн эцэст германчууд хаа нэгтээ шахах нь мэдээж байв. Ялангуяа харанхуй зүүвч газрын ханыг хичээнгүйлэн тэмтэрч, тийм газрыг хайв. Эдгээр гарч болох юм уу, эсхүл нуугдан хэвтээд, германчуудыг өнгөрөөж, тэдний шалган, гэрэлтүүлж, буудаж шалгасан тасалгаа руу нь орж болох нүх, сүв, ангалыг хайв.

	Тэг тэгсээр нэг нүхийг чухамдаа эрсний хүчинд л олжээ. Тэгээгүй бол олоход хэцүү нүх байлаа. Тэр нь зоорины ханын мөргөцгийн цаадах хүзүүвч газар, шалтай чацуухан түвшинд байсны дээр ямар нэг гарц байна гэж хэний ч санаанд орохын аргагүй огцом байлаа. Нүх давчуу нарийхан, шулуун байсан авч амнаасаа цааш метр хэртэй яваад шулуун өнцөг үүсгэн эргэжээ. Тэгээд тэнд хажуу бөөрөөрөө хэвтэж, авс доторх мэт пад харанхуй, таг чимээгүй газар луу мөлхөх хэрэг гарлаа. Мөлхөж орсон тасалгааныхаа хэмжээг үл мэдэх авч тэр даруй нүх өөд эргэн харж хэвтээд, автоматаа зэхэв. Тэр нь их тохиромжтой нүх байлаа. Өөрөө юуг нь ч шалгаж үзэлгүй, аятайхан гарсан нүх сүвээр л тийнхүү үнэлэв. Энд германчуудын яриа хөөрөө бараг дуулдахгүй, хэвтэж байсан элс зөөлхөн, тэр ч байтугай дулаан байлаа. Энэ бүхэн түүнд тус болж, одоохондоо бүх юм бүтэмжтэй байлаа.

	Хөлийн чимээ элсэнд пид пидхийн цуурайлж, тэр чимээг бүхий л биеэрээ мэдрэв. Одоо түрүүч нь харанхуй хүзүүвч рүү ирэв. Шүрших чимээ элс зузаанаас болоод бөглүү цуурайлна. Тийнхүү буудсанаа цааш, залгаа тасалгаа руу явах учиртай байлаа. Тэр ёсоор ч гүйлдэн өнгөрлөө. Огцом хүзүүвчинд сааталгүй явцгаажээ.

	Герман гутлын чимээ биед нь шингэн замхарч, улам бүр бүдгэрэн алслагдах нь мэдэгдлээ. Сэтгэл амран санаа алдсанаа буугаа сойн чагтлав.

	— Муухай золигууд арилав уу? гэх дуун гэнэт дуулдав.

	Давхийн эргэж харвал тэр дуу харанхуйгаас сонсогджээ. Сөөнгөтсөн, амьсгаадсан дуу байлаа. Зүрх нь пил пилхийн учиргүй цохилно.

	— Хэн бэ?

	— Чи өөрөө хэн бэ?

	— Өөрийн хүн!

	— Би өөрийнхөөс ч илүү хүн байна. Та нар хэдүүл вэ?

	— Ганцаар.

	— Сүүлчийнх үү?

	— Тоолоогүй. Чи хаа байгаа юм бэ?

	— Хүлээж бай. Гэрэл асаагаад орхиё. Лаа цөөхөн үлдсэн, гамнаж байна, гэхдээ ийм учрал тохиолдсон болохоор... 

	Чүдэнз зурвал харанхуй дотор урт хуруутай хатангир гар, өтгөн бууралтсан хар сахал харагдлаа. Чүдэнзээ хайрцаг дээр тавиастай буй лааны хугархайд хүргэн гэрэл ассан хойно харвал суран бүс чанга бүсэлсэн, хөвөнтэй цамцтай ясан хэлхээг олж харав. Мөрөндөө тултал ургасан бууралтсан үс, учиргүй дүрлэлзэх нүд, сарвайсан гарыг үзлээ. Тэгээд түүн өөд ухасхийлээ.

	— Хүлээж бай, дүү минь. Байз, битгий тас тэвэр. Хөл минь өвдөж байна, үнсэлдэхээс ч бид төсөөрчээ. Төрсөн нутгийн минь хайрт, зөвлөлтийн цэрэг чи минь гараа аль. Гараа аль. Ухайс ингээд. Тэгээд хүлээж бай, би чамайг сайн харъя. Биднийг барьж хүч хүрсэнгүй юү? Автоматаар ч, тэсрэх бодисоор ч, гал харвагчаар хүч хүрсэнгүй, хүч хүрсэнгүй!..

	Туранхай тамир тэнхээгүй тэр хүн сөөнгөтөн, бахдаж баясаж инээмсэглэх боловч нулимс нь сахал даган урсана. Инээмсэглэж, салганан

	— Чи дүү минь, уучлаарай, хонгор минь, намайг нулимс гоожуулж байгаад. Би ингэх эрхтэй хүн. Би гурван долоо хоног хүний бараа хараагүй, дууг нь сонсоогүй, тэгээд бүр өөрөө өөртэйгөө ярьж эхлээд байна. Бас яльгүй ядарч сульджээ. Тэгэхдээ энэ бол хүмүүсийн ярьдгаар өөр зуураа ядарчээ. Тийм болохоор эхлээд ханатлаа ярьж, чамайг ханатлаа харж, дараа нь танилцаж эхэлье. Харин эхлээд сайн харж авъя. Чи яаж амьд мэнд үлдээ вэ, хонгор дүү минь. Ямар гэгчийн зовлон эдэлж, яаж тэсэж гарав даа? гэв.

	— Тэсэж гарлаа хэмээн тэр буурал сахалт аз жаргал учирсанд уйлж байгаа шиг уйлж чадахгүй байгаадаа харамсан, — Ингэхлээр, чи ганцаар хэрэг үү? гэж асуув.

	— Эхлээд олуулаа байсан. Энэ нүхийг олж, гарц гаргасан юм. Дараа нь дөрвүүл боллоо. Гурван долоо хоногийн өмнө сүүлчийн нэг маань эргэж ирсэнгүй. Тэр цагаас хойш ингээд л хэвтэж байна. Хоёр хөл минь татчихсан, ойлгож байна уу? Өвдгөөрөө яаж ийгээд мөлхөж болох боловч явж чадахгүй юм даа. Явж чадахаа больжээ.

	— Чи юун хүн бэ?

	— Энэ тухай бодсон. Одоо хэн болох тухайгаа ч бодсон. Германчуудад баригдаж, өөрийгөө буудаж эс амжвал хэн гэж хэлэхээ бодсон. Тэгээд би орос цэрэг, миний цол орос цэрэг, миний овог орос цэрэг гэж хэлье гэж бодож байсан. Зөв бодож уу, юу гэж санаж байна?

	— Германчуудын хувьд зөвөө. Би бол дэслэгч Плужников гэдэг.

	— Ямар хороо вэ?

	— Бүртгэлд ороогүй хүн дээ гэж Плужников мушилзаад, — Миний ярих ээлж бол оо юу? гэв.

	— Тийм шиг байна.

	Плужников өөрийнхөө тухай нэг их дэлгэрэнгүй ч ярьсангүй, нууж хаасан ч үгүй. Өөрийгөө танилцуулахыг үл хүссэн тэр шархтан түрүүчийн адил гараас нь барьж, үгийг нь таслалгүй сонсоно. Атгасан гар нь сулран суларсаар байгаа нь шинэ танил нөхөрт нь тэнхэл тун ч ялихгүй үлдсэнийг Плужников мэдэв.

	— Одоо танилцаж болно. Ахлагч Семишный, Могилёв хотын хүн хэмээн шархтан Плужниковыг яриагаа дууссан хойно хэллээ.

	Семишный шархдаад уджээ. Сум нуруугаар нь тусаж, хоёр хөл нь аажимдаа мэдээгүй болжээ. Хөлөө хөдөлгөж чадахаа нэгэнт больсон ч яаж ийгээд мөлхсөөр байж. Зөвхөн нойрондоо ёолон, бусад үед нь тэвчин, тэр байтугай инээмсэглэнэ. Нөхөд нь яваад эргэж ирсэнгүй, гэвч тэр амьдарч, амьдралаас үхэн хатан зууралдсаар байжээ. Түүнд яльгүй идэх юм, сум байсан ч уржийн цаад өдөр ус нь дуусжээ. Плужников шөнө нь хоёр хувин цас авч ирэв.

	— Чи дасгал хийж бай. Чи бид хоёр эмнэлгийн ангигүй, хоёулхан үлдсэн юм чинь биеэ гаргуунд нь гаргаж болохгүй хэмээн маргааш өглөө нь Семишный хэлэв.

	Өөрөө өдөрт гурван удаа дасгал хийдэг байжээ. Суугаад бөхийж гэдийж, амьсгаадталаа гараа тэнийлгэж нугална.

	— Нээрэн л чи бид хоёрхон байх аа даа гээд Плужников санаа алдаж, — Хэрэв хүн бүр өөртөө тушаал өгч, түүнээ биелүүлдэг сэн бол дайн бүр аль зун дуусах байсан. Энэ хил дээр гэвэл

	— Чи бид хоёрхон л ийм өөгүй сайн гэж үзэж байна уу? хэмээн ахлагч инээмсэглэж

	—Үгүй дээ, дүү минь, үүнд чинь би итгэхгүй байна. Итгэж ч чадахгүй. Москва хүртэл хэчнээн мод вэ, мэдэх үү? Мянга. Тэгээд мод газар бүр чи бид хоёр шиг ийм хүмүүс хэвтэж байгаа. Чи бид хоёроос дээр ч үгүй, дор ч үгүй. Тушаалын хувьд гэвэл эндүүрч байна, дүү минь. Өөрийнхөө тушаалыг биелүүлэх биш, өргөсөн тангаргаа биелүүлэх хэрэгтэй. Тангараг гэдэг маань юу вэ? Тангараг гэдэг бол туг дээрх андгай гэсэн үг гэснээ царай нь ширүүн догшин болж, эгдүүтэй, бараг л хорноор, — Юм идэв үү? Явж тангаргаа биелүүл. Германыг алаад буцаж ир. Нэг герман алсны төлөө хоёр өдрийн амралт өгнө. Миний хууль ийм юм шүү гээд үгээ дуусгалаа.

	Плужников зэхэж эхлэв. Ахлагч түүнийг ажин, лааны гэгээ муутай дөлөнд нүд нь хачин дүрэлзэнэ.

	— Чамайг юунд командлаад байгаагийн учрыг яагаад асуухгүй байна вэ?

	— Чи бол гарнизоны дарга шүү дээ гээд Плужников инээмсэглэлээ.

	— Би ч тийм эрхтэй л дээ. Таныг үхэл рүү илгээх эрхтэй. Яв гэж Семишный бүдэгхэн, маш жинтэй хэллээ.

	Ингэж хэлээд лаагаа үлээж унтраав.

	Энэ удаад ахлагчийн тушаалыг биелүүлсэнгүй. Германчууд хол байсан учир онохгүй, зүгээр нэг буудахыг хүссэнгүй. Юм харах нь ч илт муудаж, холын дүрсийг хараалахдаа онохгүй гэдгээ ойлгов. Санаандгүй улаан халз мөргөлдөхөд л найдлага тавих үлджээ.

	Гэтэл дугуй хуарангийн энэ хэсэгт хэнтэй ч тааралдсангүй. Германчууд өөр районд байж, тэнд олон бараан дүрс бүүр түүрхэн харагдав. Энэ бол цайзаас Миррагийн цуг гарч явсан нөгөө эмэгтэйчүүд байх гэж бодоод дөхөж очихоор шийдлээ. Хэн нэгийг нь дуудаж, хэн нэгтээ нь ярилцаж, Миррагийн сураг дуулж өөрийгөө эсэн мэнд явна гэж дуулгаж амжиж юу магад гэж бодлоо.

	Тэгээд зэргэлдээх нураг руу хүрч, нөгөө талд нь гарвал тэндээс цааш задгай газар үргэлжлэх тул өдөр цасан дундуур явж зүрхэлсэнгүй. Буцахаар завдсан боловч зоорь луу орсон, тоосгоны хэлтэрхийд дарагдаастай шат олж хараад, тийш орохоор шийдлээ. Дугуй хуарангаас нааш түүний мөр гарсан тул юутай ч болов нуугдаж болох газарт санаа тавих хэрэгтэй байлаа.

	Тоосго овоорон дарсан шатаар багтаж ядан уруудаж газар доорх хонгил руу арайхийн нэвтрэв. Энд шал бас хүнхэр адраас унасан тоосгонд туждаа хучигдсан тул бөхийж явах хэрэгтэй боллоо. Түдэлгүй овоорсон тоосго адар хоёрын завсар тулж, германчууд мөрийг нь мөшгөн олоогүй дээр эндээс гарахаар яаран гэдрэг эргэлээ. Бараг харанхуй болсон хойно хана туургыг гараараа тэмтэрч явсаар гэнэт хоосон зайтай таарсан нь баруун гар талд нь хонгил байжээ. Тэр лүү шурган орж, хэд алхсанаа булан тойроод, хуурай байр байхыг олж үзлээ. Дээдэх онигор нүхээр нь гэрэл нэвтрэх ажээ. Эргэн тойрныг харвал газар байр хоосон агаад гагцхүү хананы наана бууны нүхний яг нөгөө талд уранхай муухай хувцастай хатсан хүүр шинель дээр хэвтэнэ.

	Явган сууж, урьд нэгэн цагт хүн байсан хүүрийг ажиглав. Гавалд нь үс үлдсэн байх ба өтгөн хар сахал өгөршиж эхэлсэн гимнастёрк дээр нь унжжээ. Урагдсан зах дотроос нь цээжийг нь тас ороосон даавуу харагдахыг бодоход энэ цэрэг шархнаас болж үхсэн, буудах нарийхан нүхээр харагдах хэсэгхэн цайвар тэнгэрийг харсаар үхжээ гэдэг нь мэдэгдэв. Хүүрт хүрэхгүйг хичээн, ойр тойронд нь буу, сум байна уу хэмээн хайн тэмтэрсэн боловч юу ч олсонгүй. Дээр байгаа хүмүүст түүний сум хэрэг болж байсан үед энэ хүн үхсэн бололтой.

	Тэгээд босож явах гэснээ хэлхээ ясан доорх шинелийг санав. Амьд хүнд хэрэг болж болох бүв бүтэн шинель байлаа. Ахлагч Семишный нүхэн дотор осгож даарч, Плужников өөрөө ч гэсэн дан дээл нөмрөн унтаж байхад даараад байдаг байлаа. Хүүрийг хөдөлгөдөг юм бил үү, байдаг юм бил үү хэмээн хурам хэртэй эргэлзэн, шийдэж эс чадсанаа шинель гэдэг маань шинель, бас үхсэн хүнд хэрэггүй гэж шулуусав.

	— Уучлаарай, өвгөн минь гэж дуугараад шинелийн хормойноос барьж, цэргийн хүүр дороос зөөлхөн гулсуулан татаж авлаа.

	Түүнд шингэсэн хүүрийн үнэрийг гүвэх санаатай сэгсрэн, гар дээрээ дэлгэж үзвэл аль хэдийн хатсан цусны цоохор толбо харагдав. Шинелийг эвхэх гэснээ дахин цоохор толбыг харж, гараа буулган, газар байрыг тойруулан ажиглав. Тэгснээ тэр байр, тэр шинель, буланд буй хүүр, хар сахлын үлдэгдэл бүгдийг нь танилаа. Тэгээд чичирсэн хоолойгоор

	— Сайн байна уу, Володька минь гэж дуугарав.

	Баахан зогссоноо Володька Денищикийн цогцсыг шинелиэр нь нямбайлан хучиж зах хормой сэлтийг нь тоосгоор даруулаад гадагш гарав.

	Плужниковыг олдворынхоо тухай ярихад Семишный

	— Үхсэн хүн даарах биш дээ, даарах биш, дэслэгч минь гэлээ.

	Семишный шинель, хөвөнтэй дээл дор даарч байсан тул Плужниковыг зэмлэж буй юм уу, сайшааж буй нь ойлгогдсонгүй. Тэр нь үхлийг тайвуу үзэх агаад өөрийгөө ярихдаа осгоогүй байна, зүгээр үхэж байна гэж ярих ажээ.

	— Үхэл намайг хэсэг хэсгээр залгиж байна. Үхэл гэдэг чинь хүйтэн эд юм, шинелиэр бүлээцүүлэх эд биш юм байна гэж тэр хэлнэ.

	Өдөр ирэх тусам хөл нь мэдээ алдав. Мөлхөж ч чадахаа болиод, арай чарай суух болов. Гэхдээ дасгалаа уйгагүй шургуу хийнэ. Тийнхүү бууж өгөхгүй тэмцэн, биеийнхээ ямх бүрийг тулалдаантайгаар тавьж өгч байлаа.

	— Ёолж эхэлбэл сэрээж байгаарай. Сэрэхгүй бол буудчихаарай.

	— Юу гэсэн үг вэ энэ чинь, ахлагч аа?

	— Би үхсэн хойноо ч германчуудад баригдах эрх байхгүй. Тэгвэл тэд дэндүү их баярлана.

	— Тэгж баярлах юм тэдэнд их байна гэж Плужников санаа алдлаа.

	— Тэд тэгж баярлаж үзээгүй! Семишный гэнэт дэслэгчийг заамдаж угзран, — Ариун шүтээнээ бүү өг. Үхсэн ч битгий өг гэлээ.

	— Юу ч ойлгохгүй байна. Ариун шүтээн гэж юуг хэлж байгаа юм?

	— Цаг нь ирэхээр хэлнэ. Тэр болтол миний үгийг бурхны үг шиг дуул. Би үүнийг өөрийнхөө нэрийн өмнөөс яриагүй байна. Жаал амрав уу? Автоматаа аваад дээшээ гар. Дээшээ гар, дэслэгч ээ! Цайз амьд байна гэдгийг мэдэг. Үхсэн хүнээс ч болов айж байг. Үр хүүхэд, ач гуч нартаа Орос руу битгий гар сарвайж бай гэж захиг! гэв.

	Ахлагч дэмийрэх дээрээ хүрч байна уу даа гэж Плужников сэрдэж байлаа. Үе үе уурсан дошгирох нь улам олширч тэгсэн үедээ дэслэгчийг дээш нь хайр найргүй хөөнө. Плужников ч эс маргалдана. Юу гэвэл түүнд үзэн ядахын үзлээс өөр юу ч байгаагүй билээ. Гэхдээ тэр нь Семишныйн үзэн ядах үзлээс ялгаатай нь ухаалаг тооцоотой байлаа.

	Шинэ 1942 оны эхний өдрүүдэд бүр ч их аз таарлаа. Германчууд шинэ жилийн согтуурлаасаа хянуур байдлаа алдсан юм уу, сөнөсөн цайзын ёроолгүй гүн хар нүхнээс сэргэмжилж хараахан дасаагүй шинэ цэргүүд ирсэн юм уу, сайн нууц газраас хоёр цэргийг нь нам буудав. Хөөцөлдөөнөөс зугтан зоорь дотуур удтал гүйж, амь гарлаа. Цасан шуурга тавьж байсан тул хамгийн хашир нохой ч мөрийг нь олж чадахааргүй байжээ.

	Араасаа хөөгчдийг зам буруулан холдуулж, бараг л Холмын хаалга хүргэлээ. Тэнд германчууд мөрийг нь бүрмөсөн алдаж, баахан хашхиралдаж, гүйлдэж, буудаж байснаа юу ч ололгүй яваад өглөө. Өөрөө орой болтол гүн цүнхэлд хэвтэж байгаад бас нэг хоёр хүнийг нөгөө ертөнцөд явууллаа гэж ахлагчид илтгэхээр явав.

	Ахлагчийг баярлуулах сан гэж машид хүснэ. Түүний бие сүүлийн өдрүүдэд их дорджээ. Байн байн элий балай болж, гол тасрам өвчнөөсөө байж сууж ядахдаа хашхичин, ухаан орсон үедээ үхэтхийн салганаж, духан дээгүүр нь хүйтэн хөлс бурзайдаг байлаа. Нэгэнт үхсэн биед нь үлдсэн амьдралын өчүүхэн үлдвэрийг улайрсан зориг нь хадгалан барьж байжээ.

	Нэг удаагийн тийм хүндрэлийн дараа туйлын гунигтайгаар

	— Удаан амьд явахгүй нь шиг бололтой доо. Чи л яах болох нь дээ... гэж хэлжээ.

	— Юу яах болох нь гэж?

	— Үхэх үедээ л хэлнэ. Дайн дуусчихсан уу?

	— Үгүй байлгүй дээ.

	— Тэгвэл юу гэж суугаад байгаа юм? Сум бий юү?

	— Бий гэж хэлээд шинэ жилийн цасан шуургатай энэ өглөө Плужников гарчээ.

	Үдэш болсон тул үхэж буй түүнээ баярлуулахаар яарав. Гэтэл ангал хүрээгүй, хүзүүвч дээр явахдаа учиргүй ёолох чимээг олж сонслоо. Семишный байдгаараа орилж байгаа бололтой, зузаан элс ч халхавч болж чадахгүй байлаа.

	Плужников санд мэнд ангалаар шурган орж, пад харанхуй дотроос лааныхаа сүүлчийн хугархайг тэмтрэн олж асаалаа. Энэ бол зүйл дуусаж буй нь тэр, бас нэгэн ойр дотно, хайрт хүн нь халин одож байна гэдгийг ойлгон Семишныйг дуудсангүй. Алчуур олж, ахлагчийн духны хөлсийг арчсанаа дэргэд нь нам суув. Ингэж орилохыг нь германчууд сонсож байна уу, үгүй юү гэдэг одоо нэгэнт падгүй байлаа. Хүмүүсийг сүүлчийн замд нь үдэж, тулалдаж, амьдарч цөхөрчээ.

	Семишный дуугүй боллоо. Орилохоо больж гэнэт дуугүй болчихлоо. Ингээд өнгөрөх нь тэр байжээ гэж Плужников бодов. Гэтэл ахлагч нүдээ нээж

	— Би орилов уу? гэлээ.

	— Тэгсээн.

	— Яагаад сэрээсэнгүй вэ? (Плужников юм дуугарсангүйд Семишный шүүрс алдлаа.) Мэдлээ. Амиа бод оо юу? Чи амиа бодох эрхтэй юм уу? Бидний ээжийг харийн хүний гутал гишгэлж байхад бид амиа бодож байвал ямар хүмүүс болох билээ... 

	Семишный үг бүрийг бүдэгхэн амьсгаадан байж арайхийн ярина. Үхэл хоолойд нь тулж, гар нь нэгэнт хөдлөхөө болиод, зөвхөн нүд нь л амьд байлаа.

	— Бид өрснийгөө үл хайрлан, үүргээ нэр төртэй биелүүлсэн. Бүр эцэс туйлд нь хүртэл. Үхэхээсээ наана өөрийгөө бүү алуул. Гагцхүү тэгж, цэргийн хүний ёсоор, үхлийг үхлээр дарна. Гагцхүү тэгж л үхэх хэрэгтэй.

	— Чадал алга, Семишный. Чадал дахиад алга хэмээн Плужников бүдэгхэн хэллээ.

	— Чадал алга ий? Одоо бий болно. Одоо би чамд чадал оруулна. Миний товчийг тайл. Энгэрийн товч тайл. Хөвөнтэй цамц, гимнастёркны бүгдийг нь. Тайлав уу? Гараа хий. За, яав? Чадал байна уу? Мэдрэв үү? Мэдэрч байна уу?

	Плужников хөвөнтэй цамц, гимнастёркных нь товчийг бүгдийг тайлж, итгэлгүйхэн, юу ч ойлголгүй ахлагчийг өвөр лүү гараа хийв. Тэгснээ бээрсэн хөнгүүн гараараа хүйтэн, гулсамхай, тэмтрэхэд бэрх торгон туг байгааг мэдэрлээ.

	— Эхний өдрөөс авч явна гээд ахлагчийн хоолой чичирч яраглан багтарч ирснээ болив. — Хороон туг маань ороолттой яваа нь энэ, дэслэгч ээ. Түүний нэрээр би чамд тушаал өгч байсан юм шүү. Түүний нэрээр би амьд явж, үхлийг сүүлчийнхээ агшныг хүртэл үдэн хөөж байсан юм. Одоо чиний ээлж. Үхэж болно, харин германчуудад өгч болохгүй шүү. Энэ бол чиний ч, миний ч нэр төр биш. Энэ бол Эх орны минь нэр төр юм шүү. Битгий гутаагаарай, дэслэгч ээ гэв.

	— Гутаахгүй ээ.

	— Дагаад хэл... 

	— Миний эх орон, Зөвлөлт Социалист Бүгд найрамдах Улсынхаа

	— Миний эх орон, Зөвлөлт Социалист Бүгд найрамдах Улсынхаа гэж Плужников даган давтав.

	— Дайчин тугийг дайсанд... 

	— Дайчин тугийг... 

	— Амьдадаа ч, үхэхдээ ч, хэзээ ч алдахгүй... 

	— Амьдадаа ч, үхэхдээ ч алдахгүй гэж тангараглая. Тэгээд өвдөг сөхрөн сууж, ахлагчийн хөрсөн цээжинд ороолттой буй тугт уруулаа хүргэн үнслээ.

	— Намайг үхэхлээр авч биедээ ороогоорой. Харин үхэхээс минь нааш битгий гар хүр. Үүнтэйгээ амьд явж ирсэн, үүнтэйгээ цуг амьсгал хураахыг хүсэж байна гэж Семишный хэллээ.

	Тэгээд хоёул дуугүй боллоо. Тийнхүү дуугүй болсон нь ёслол төгөлдөр ч, гунигтай ч байлаа. Дараа нь Плужников

	— Би өнөөдөр хоёрыг нухлаа. Гадаа шуурга тавиад, эгзэг нь аятайхан таарч байна.

	— Бид цайзаа өгөөгүй юм байна. Өгөөгүй гэж ахлагч бүдэгхэн хэллээ.

	—Өгөөгүй. Бууж өгөх ч үгүй гэж Плужников бататган хэллээ.

	Ахлагч Семишный цагийн дараа ганц ч үг хэлэлгүй амьсгал хураалаа. Түүнийг амьсгаатай байгаа байх гэж Плужников дэргэд нь удтал суусан боловч нэгэнт өнгөрчихсөн байжээ.

	Ахлагчаас тугийг нь тайлан авч, цамцаа тайлаад биеэ тойруулан ороов. Хүйтэн торго түдэлгүй бүлээсэж, түүний онцгой, сэтгэл догдлуулсан дулааныг мэдрэв. Семишныйг оршуулж байх хоорондоо ч, дараа нь дулаан бүх хөвөнтэй хувцсаар хучаад хэвтэж байхдаа ч мэдрэв.

	Тийнхүү хэвтээд германчуудаас ч, үхлээс ч, хүйтнээс ч юунаас ч нэгэнт айхаа больжээ гэж тайвуу бодно. Өөрийнхөө «би» гэдгийг нэгэнт мэдэхээ больж, түүнээс ч илүү зүйл болох бие хүн гэдгээ мэдэж байлаа. Эх орныхоо өнгөрсөн ирээдүйн хоорондын шижим, эх орныхоо нэг хэсэг болсон бие хүн гэдгээ мэдэж байлаа. Эх орны энэ нэг хэсгийн цээжийг нь одоо ариун нандин торгон туг бүлээсгэн дулаацуулав. Хэрхэн амьдарч, хэнийг хайрлан энхрийлж, яаж амь үрэгддэг байлаа ч гэсэн энэ бие хүнийг чухамдаа хэрхэн нэрлэх нь хэнд ч, хэзээ ч чухал биш гэдгийг уужуухан ухаарав. Харин нэг л зүйл чухал байлаа. Энэ нь өнгөрсөн одоог цаг үеийн нэгдмэл нэг гинжин хэлхээс болгон холбогч шижим нь бат бөх байх чухлын чухал байв. Тэгээд энэ шижим зангилгаа бөх бат, үүрдийн гэдгийг баттай мэдэв.

	Дээр цасан шуурга тавина. Энэ цас газар гэр, жим зөргийг цагаан хивсээр хучин, нам гүм болсон тосгон, үнсэн чандрууг дарж, хүнгүй зэлүүд хотын хоосон гудамжаар шуурна.

	Гэхдээ партизаны түүдэг гал нэгэнт асаж, Плужников өөрийгөө ялагдсан гэж тооцоогүй адил үл тооцогч хүмүүс тэр цасан шуургыг далимдуулан түүдэг галын гэрэл рүү гарч очсоор байлаа. Германчууд харин харанхуй, цасан шуурга, энэ үл ойлгогдох ардуудаас айж зам харгуй, гэр байшинд шигдэнэ.

	Хатынь байсан хэвээрээ, Беларусийн дөрвөн хүний нэг нь амь үрэгдээгүй цаг байлаа. Гэхдээ дөрөв дэх хүн бүр буудаж байв. Тийнхүү энэ нутагт фашист армид там нь болж, тэрхүү тамын босго нь Брестийн цайз болж байжээ.

	Цасан шуурга Брестээс Москва хүртэл шуурна. Германчуудын хүүр, хэмхэрсэн техникийг нь булан дарсаар шуурав. Тэгээд өөр дэслэгч нар сумангаа дайралтад босгон, дайсныг цохиж, өрнө зүг элдэж, Плужниковын зүг. Үл дагагч Эх орны үл дагагч хүү рүү дөтлүүлсээр байжээ.

	Урьд хийлч шиг хийлч, хүн шиг хүн байсан Рувим Свицкий дөрөвдүгээр сарын нэгэн өглөө эрт толгойгоо гудайлган, дугуй, гинжинд давтагдсан, шавар шалбаагтай замын хажуугаар түргэн түргэн алхалж явлаа. Өөдөөс нь германы машинууд битүү цувж, машины салхины шилэн дээр нар тусан гялталзана.

	Гэвч Свицкий тэр нарыг харсангүй. Ар өвөрт нь зургаан хошуут тэмдэг бүдэгхэн шарлах, түүнийг замд тааралдсан хэн боловч зодож, харааж, замын хажуугийн ус дүүрсэн шуудууны ирмэг дээр буудан унагаж ч болох байсан тул дээгүүр харж үл зүрхэлнэ. Тийнхүү хараал зүхэл адил тэр тэмдэг үзэгдэн үхлийн дарамт адил дарах ба хийл хөгжимчний нүдний гал аль хэдийн буурч, хачин урт гар нь унжиж, бөгтөр нуруу нь агшин бүрийд дэлсэх, буудах, хатгахыг хүлээн урьдынхаас ч улам бөхийн нумлажээ.

	Эдүгээ тэр бусад хэдэн мянган еврей нарын хамт еврейн тусгай хороололд сууж, хийл хөгжмөөр тоглохоо аль хэдийн больж, цэрэг олзлогдогсдын лагерьд түлээ хөрөөдөж байжээ. Нарийн савхан хуруу нь можийн, салганадаг болж, сэтгэлд нь хөгжим хангинахаа аль хэдийн больжээ. Өглөө болгон ажилдаа яаран гүйж, орой болгон буцаад яаран тэвдэн алхална.

	Дэргэд нь машин цочир тооромсолгон зогслоо. Хөнгөн тэрэг байна гэдгийг сонор, том чих нь мадаггүй тодорхойлсон авч тэр зүг харсангүй. Харахыг хориглосон, сонсохыг бас хориглосон болохоор явсаар л, урагдсан муу шаахайгаараа шавар шавхай дундуур туучсаар л байлаа.

	— Юде! гэх дуун дуулдав.

	Свицкий дуулгавартай эргэн, малгайгаа угз татан авч, хоёр өсгийгөө хавсрав. Машины онгойсон хаалгаар герман хошууч цухуйгаад

	— Оросоор ярьдаг уу? гэлээ.

	— Ярьдаг, ноён хошууч гэвэл

	— Суу гэлээ.

	Свицкий арын суудлын бүр ирмэг дээр дуулгавартай суулаа. Тэнд нэг хүн сууж байсан боловч Свицкий түүн рүү харж эс зүрхлэв. Гэхдээ тэр хүн генерал хүн болохыг нүднийхээ булангаар тодорхойлоод, аль болох бага зай эзлэхийг хичээв.

	Машин түргэн давхина. Свицкий доошоо ширтэн өөд харалгүй явсан ч машин Каштановая гудамж руу эргэв гэдгийг ухааран, цайз руу очиж яваа юм байна гэж ойлголоо. Үүнээс илүү айхын бололцоогүй мэт байсан ч учиргүй их айлаа. Тийнхүү айдас нь хүрч, атиран, машин зогссон хойно ч хөдлөхгүй байж байлаа.

	— Гараад ир!

	Свицкий яаран тэвдэн гарвал, эвдэрхий нураг дунд генералын хар «хорьх» машин зогсож байлаа. Тэр балгас дотор доошоо орсон нүх байгаа, тэр нүхийг герман цэргүүд бүслэн зогсоод, тэднээс зайдуухан нөмрөгөөр бүтээсэн хоёр хүүр байгааг харж амжлаа. Нөмрөг доороос зантайсан герман гутал цухуйна. Энэ балгаснаас цааш, бүслэлтийн цаана алагдсан хүмүүсийн цаана эмэгтэйчүүл тоосго цуглуулан өрнө. Харуул нь тэднээ мартаад одоо наашаа хар «хорьх» руу харна.

	Команд цуурайтан, цэргүүд номхон зогсож, залуухан дэслэгч ирж рапорт өглөө. Тэр чанга илтгэнэ. Илтгэлээс энэ газар дор орос цэрэг байгаа, тэр цэрэг эргүүлийн хоёр хүнийг алсан, тэгээд хөөцөлдөн өөр гарц байхгүй газар хөөн оруулж чадсан гэдгийг Свицкий ойлголоо. Генерал рапортыг хүлээж авснаа хошуучид нэг юм сэмхэн хэллээ.

	— Юде!

	Свицкий малгайгаа хуу татан авч, түүнээс юу шаардах нь гэдгийг ойлголоо.

	— Энэ зооринд оросын улайрсан үзэлтэн сууж байна. Түүн рүү ороод, сайн дураараа бууж өг гэж ятга. Гарахгүй бол хоёулыг чинь гал харвагчаар хуйхална. Ганцаар гарч ирвэл чинь буудна. Гар чийдэн өг гэв.

	Свицкий хий гишгэн унаж туссаар харанхуйд үйрмэг тоосго дундуур удаахан доош буулаа. Гэгээ аажмаар бүдгэрэв. Гэхдээ үйрмэг тоосго дуусаж, тоосго овоорсон хонгил эхлэв. Свицкий гар чийдэнгээ асаамагц харанхуйгаас:

	— Зогс! Буудлаа! гэх бөглүү дуу гарлаа.

	— Битгий бууд! Би герман биш! Битгий бууд! Тэд намайг явууллаа! хэмээн Свицкий зогсонгоо хашхирлаа.

	— Нүүрээ гэрэлтүүл!

	Свицкий гар чийдэнгээ өөр лүүгээ эргүүлэн тусгаж хурц гэрэлд далдичин анивчив.

	— Чигээрээ яв. Зөвхөн доод замаа гэрэлтүүл.

	— Битгий буудаж үзээрэй хэмээн Свицкий хонгилоор зугуухан гэлдрэх зуураа гуйж, — Таныг гарч ир гэж хэл хэмээн намайг явууллаа. Таныг татгалзвал таныг гал харвагчаар хуйхалж, намайг буудаж ална гэсэн... гэв.

	Тэгснээ бүр дэргэдээ хүчлэн амьсгалахыг тодхон мэдээд дуугүй болчхов.

	— Гар чийдэнгээ унтраа.

	Свицкий товчийг нь тэмтрэн дарвал гэрэл унтарч, түнэн харанхуй болов.

	— Чи хэн бэ?

	— Би юү? Би еврей хүн,

	— Хэлмэрч үү?

	— Ямар ялгаа байна? хэмээн Свицкий хүндээр шүүрс алдаж, — Би хэн ч байсан ямар ялгаа байна? Би еврей хүн гэдгээ мартсан байсан, гэтэл одоо тэрий минь над сануулсан. Ингээд би одоо еврей болсон. Ердөө л еврей. Тэд таныг гал харвагчаар шатааж, намайг буудна гэсэн гэв.

	— Тэд намайг мухардуулаад байна. Би гэрэлтэйд муу хардаг болсон, тэгээд намайг хөөж мухардуулаад байна гэж тэр хүн халаглав.

	— Тэд олуул байна.

	— Над тэртээ тэргүй сум байхгүй. Манайхан хаана байна? Манайхан хаана байгааг чи дуулаагүй биз?

	— Цуу үг байх л юм гэснээ Свицкий дуугаа намсган шивгэнэж, — Германчуудыг Москвагийн дэргэд бут цохисон гэсэн сайхан дам яриа сонстох юм. Тун сайн цохисон гэж гэвэл

	— Москва маань? Германчууд Москваг эзлээгүй биз?

	— Яалаа гэж дээ, та юу ярина вэ? Би үүнийг бүр мадаггүй сайн мэдэж байна. Эднийг Москвагийн дэргэд бут цохисон гэнэ. Москвагийн дэргэд, ойлгож байна уу?

	Харанхуйд гэнэт инээх сонстов. Тэр инээд сөөнгө, бахдан тавласан өнгөтэй байсанд Свицкийн дотор хачин боллоо.

	— Тэгвэл одоо би гарахад болно. Би одоо гарч сүүлчийн удаа тэднийг нүүр тулан харах ёстой. Над тусал, нөхөр минь.

	— Нөхөр! гэж Свицкийн амнаас хачин, хол холхийсэн дуу гарч, — Та нөхөр гэж хэлэв үү?.. Бурхан минь, би энэ үгийг дахиад хэзээ ч сонсохгүй юм байх гэж бодож байсан юм! гэв.

	— Над тусал. Миний хөл нэг л биш. Нэг л сайн хөдлөхөө больжээ. Би мөрөн дээр чинь тулаад явъя.

	Хийл хөгжимчний мөрөн дээр ясан гар тулж, түүний байн байн уухилах амьсгаа хацар луу нь дүүгэхийг мэдэрнэ.

	— Явъя. Гэрэл бүү гарга, би харанхуйд харж байна.

	Тэр хоёр хонгилоор алгуурхан явав. Үл таних хүнд алхам бүр нь шаналгаатай хэцүү байна гэдгийг Свицкий ойлгож байлаа.

	Үл таних хүн бүдэгхнээр

	— Манайханд хэлээрэй. Манайхныг эргэж ирэхлээр, намайг... юугаа нуусан гэж хэлээрэй гэснээ гэнэт дуугүй болж, — Үгүй ээ, тэгж биш, харин намайг цайзаа алдаагүй гэдгийг хэлээрэй. Тэд цайзыг сайн шүүрдэн эрнэ биз. Газар байр бүрийг үзнэ биз. Цайз бууж өгөөгүй. Цайз бууж өгөөгүй. Цайз зөвхөн цусаа л асгаруулсан болохоос бууж өгөөгүй. Би бол түүний сүүлчийн дусал цус... Өнөөдөр хэдний өдөр вэ? гэхэд нь

	— Дөрөвдүгээр сарын арван хоёрон гэвэл

	— Хорин нас хэмээн үл таних хүн инээмсэглэж, — Би бүтэн долоо хоногоор алджээ... гэв.

	— Юун хорин нас вэ? гэхэд үл таних хүн хариулсангүй, дээш гарах бүх замын турш хоёул юм дуугарсангүй. Үйрмэг тоосгон дээгүүр арайхийн гарч үл таних хүн Свицкийн мөрөн дээрээс гараа авч, нуруугаа цэхлэн, гараа урдаа зөрүүллээ. Хийл хөгжимчин шалавхан хажуу тийш болж, газар доорх бөглүү байрнаас хэнийг гаргаж ирснээ сая л харлаа.

	Зоорины аман дээр төд гэж насыг нь тодорхойлохын аргагүй, ясан хэлхээ хүн зогсож байлаа. Тэр хүн малгайгүй, урт буурал үс нь мөрөө хүрсэн харагдав. Суран бүс бүсэлсэн хөвөнтэй цамцанд нь тоосгоны тоос шигж, өмднийх нь цоорхойгоор нүцгэн, хавагнасан, аль эрт хатсан цустай өвдөг цухуйна. Ханзран урагдсан гутлын нь онгорхойгоор хөлдөж, аягүй памбайсан хар хуруунууд үзэгдэнэ. Тэр хүн толгойгоо ихэд гэдийн, биеэ цэхлэн шулуун зогсоод, толгой гэдийлгэн сохрох шахсан нүдээрээ нарыг нүд салгалгүй харна. Тэгээд үл анивалзах, гөлөрсөн нүднээс нь нулимс тогтохгүй урсана.

	Бүгд дуугүй байлаа. Цэрэг, офицерууд ч, генерал ч юм дуугарсангүй. Тэртээ хол ажлаа хаян зогссон хүүхнүүд ч, харуулууд нь ч бас эс дуугаран, хөшөө шиг таг чиг зогсох энэ дүрсийг бүгд харна. Дараа нь генерал нэг юм аяархан хэлэв.

	— Та цол, нэр овгоо хэлнэ үү гэж Свицкий орчууллаа.

	—Би орос цэрэг.

	Тэр дуу чанга, шаардагдсанаас ч хавьгүй чангаар сөөнгөтөн цуурайлав. Энэ хүн удаан хугацаанд дуугүй байж, дуу хоолойгоо муу тааруулдаг болчихжээ. Свицкий хариуг орчуулбал, генерал дахиад нэг юм асуулаа.

	— Таныг цол, нэр овгоо мэдэгдэнэ үү гэж ноён генерал хичээнгүйлэн гуйж байна.

	Свицкий хоолой чичрэн, мэгшин тасалдаад, уйлж эхлэн хонхойсон хацраа даган урсах нулимсаа салганасан гараараа нялан халтартуулсаар зогсоо зайгүй уйлж гарлаа.

	Үл таних хүн гэнэт алгуурхан эргэн, үл цавчрах харц нь генерал дээр тусав. Тэгснээ өтгөн сахал нь хачин доогтой инээхэд нь яльгүй чихгэсхийлгэв.

	— Генерал та одоо оросын нэг мод газар хэчнээн алхам байдгийг мэдэв үү? гэлээ.

	Энэ бол түүний сүүлчийн үг байлаа. Свицкий генералын өөр бусад асуултыг орчуулж өгсөн боловч үл таних хүн нар өөд ширтэн, харахгүй ч гэсэн харсаар байв.

	Эмнэлгийн машин ирж, эмч, хоёр асрагч дамнуурга барин яаран гарч ирлээ. Генерал толгой дохивол эмч, асрагч нар үл таних хүн рүү ухасхийн очив. Асрагч нар дамнуургаа дэлгэн, эмч нэг юм хэлсэнд үл таних хүн юм дуугаралгүй эмчийг хойш түлхэн зайлуулаад, өөрөө машин руу хүрч очлоо.

	Тэр хүн юу ч хараагүй хэр нь моторын чимээгээр яг баримжаалан, шулуухан явав. Бүгд байр байрандаа зогсож, ганцхан тэр хүн л хөлдөж хавагнасан хөлөө арайхийн зөөж тавьсаар байлаа.

	Тэгтэл герман дэслэгч баярын жагсаал командлах мэт цангинасан хоолойгоор хашхирвал цэргүүд өсгийгөө тасхийлгэн хавсарч, буугаа зэрэг гялсхийлгэн «харуулд» авлаа. Герман генерал яльгүй алгуурласнаа саравчтай малгай өөдөө гараа аваачин ёслов.

	Үл таних хүн найгалзан, түүнд цэргийн хүний дээд зэргийн хүндэтгэл үзүүлж буй дайсны эгнээн дундуур алгуурхан алхална. Тэр нь энэ хүндэтгэлийг харсангүй, харлаа ч гэсэн одоо түүнд падгүй санагдах байсан. Энэ хүн санаанд орох бүхий л хүндэтгэлээс дээгүүр, алдар цуу, амьдрал, үхлээс бүгдээс нь дээгүүр байлаа.

	Хүүхнүүд талийгаачийн хойноос уйлан хайлах адил нэгэн дуугаар аймшигтай енгэнэлдэн уйлалдаж гарав. Тэд дөрөвдүгээр сарын хүйтэн шалбаагт дараа дараалан өвдгөөрөө сөхрөн ойчлоо. Бууж өгөөгүй цайзын сүүлчийн хамгаалагч өөд гар сунган газар тултал мэхийн ёсолж уйлалдан енгэнэлдэнэ.

	Үл таних хүн хөлөө алгуурхан зөөн, бүдчиж, хий гишгэлсээр асаж буй моторын зүг алхална. Савхин гутлын нь ул нугалран ханзарч үсрэн салбал нүцгэн хөлийн нь гишгэсэн ормоор яльгүй цустай мөр зурайв. Тэр хүн хэрхэн амьдарч байсан шигээ бахархал төгс, цэх шулуун яв явсаар машины дэргэд очсон хойноо өнхрөн уналаа.

	Тэр нүүрээ наран өөд харуулж, үл харах нүдээ нээсэн хэвээрээ гэдрэг алдлан уналаа. Чингэж үхэхдээ ч гэсэн үхлийг үхлээр дарж эрх тааваараа ойчлоо.


Төгсгөл

	Манай эх орны хамгийн баруун захад Брестийн цайз байдаг. Москвагаас нэг их алс биш, галт тэрэг хоног хүрэхгүй яваад хүрнэ. Тойрон аялагчид төдийгүй, түүгээр дайран гадаадад явж буй бүх хүн, мөн эх орондоо буцаж ирж буй хүмүүс энэ цайзаар заавал ордог.

	Энд орсон хүмүүс чанга ярьдаггүй. Дөчин нэгэн онд энд дэндүү их чимээтэй байж, эндхийн чулуу болгон дэндүү олон зүйлийг үзэж өнгөрүүлжээ. Тулалдаан болсон газруудаар хэсэг бүрийг төлөв даруу зантай тайлбарлагчид дагалдан явдаг бөгөөд та бүхэн 333 дугаар хорооны зооринд орж, гал харвагчаар хуйхлагдсан тоосгонд гараа хүргэн үзэж, Тересполь, Холмын хаалгаар орж, сүм байсан барилгын хүнхэр доор дуугүй зогсож болно.

	Та битгий яараарай. Санан дурсаж, мэхийн хүндэтгээрэй.

	Музейд та нарт урьд нэгэн цагт буудаж байсан буу зэвсэг, зургаадугаар сарын 22-ны өглөө хэн нэг нь үдээсийг нь санд мэнд уяж байсан цэргийн хүний шаахайг үзүүлнэ. Цайзыг хамгаалагчдын амины эд агуурсыг үзүүлж, үлдсэн жаахан усаа хүүхдэд өгч, пулемётдоо хийж, өөрснөө ангаж цангасандаа элий балай болж байсныг нь ярьж өгнө. Та бүхэн одоохондоо олдоод байгаа цорын ганц тугийн дэргэд заавал зогсоно. Гэвч өөр бусад тугийг эрсээр байна. Цайз бууж өгөөгүй, германчууд байлдааны нэг ч тугийг булаан авч чадаагүй учраас тэдгээр тугийг эрж хайсаар байна.

	— Цайз унаагүй. Цайз зөвхөн цусаа асгаруулжээ.

	Түүхчид домог ярианд дургүй, гэвч дайны бүр арав дахь сард германчуудын баривчилж чадсан, нэр үл мэдэгдэх байлдагчийн тухай та бүхэнд заавал ярьж өгнө. Дайны арав дахь сар, 1942 оны дөрөвдүгээр сард баригдсан цэрэг шүү дээ. Тэр хүн жил тойрон тулалджээ. Ойр орчимдоо, хаа юу болж байгааг огтхон ч мэдэхгүйгээр, хавь ойрдоо өөр хүнгүйгээр, тушаал заавар, ар талгүйгээр, ээлж халаагүйгээр, орон гэрээсээ захидал мэдээгүйгээр бүтэн жил шахам тулалджээ. Улирах цаг түүний нэр ус, цол тушаалыг мэдээлэн үлдээсэнгүй, гэвч тэр хүн оросын цэрэг байсан гэдгийг бид мэдэж байна.

	Цайзын музейд олон, тун их үзмэр хадгалаастай байдаг. Тэдгээр үзмэрүүд самбар дээр ч, дэлгэн тавьсан үзэсгэлэнд ч багтдаггүй учир үзмэрийн ихэнх нь хадгалаастай байдаг. Хэрэв та тэр нөөц хадгаламжаар орвол эмэгтэй хүний бяцхан туфлийн үлдэгдэлтэй модон хөлийг үзэх болно. Түүнийг Цагаан ордны хашлаганаас холгүй газар орших, их бууны сум дэлбэрсэн нүхнээс олжээ. Инженерийн удирдах газрын байшинг цайз хамгаалагчид Цагаан ордон гэж нэрлэдэг байжээ.

	Жил бүрийн зургаадугаар сарын 22-ны өдөр Брестийн цайз дайн эхэлсний ойг ёслол төгөлдөр, гуниг төгс тэмдэглэдэг. Үүнд цайзын амьд мэнд үлдсэн хамгаалагчид ирж, цэцгийн хэлхээ өргөж хүндэт харуул номхон зогсдог.

	Жил бүрийн зургаадугаар сарын 22-нд нэгэн настай авгай Брестэд өглөө эртийн галт тэргээр хүрэлцэн ирдэг. Энэ эмэгтэй хөл хөдөлгөөн ихтэй галт тэрэгний буудлаас явах гэж яардаггүй, цайзаар нэг ч удаа очиж үзээгүй. Зүгээр л талбай дээр бууж, буудлын хаалганы хажуу дахь

	гэж бичээстэй буй гантиг чулуун самбарын өмнө очиж зогсдог юм.

	Энэ настай хүн тэр бичгийг өдөржин уншиж, яг л хүндэт харуул шиг зогсдог. Тэгээд явж цэцэг авчирч өргөөд дахин зогсож дахин уншина. Тэнд буй нэг л нэр

	гэсэн долоон үсгийг л уншина.

	Хөл хөдөлгөөн ихтэй буудал ердийн байдлаараа л байна. Галт тэрэг ирнэ, хөдөлнө. Зарлагч нар билетээ мартуузай гэж зарлаж хөгжим нижигнэн, хүмүүс инээлдэнэ. Гантиг чулуун самбарын наана ганцхан тэр авгай дуу шуугүй зогсоно.

	Түүнд юу ч тайлбарлахын хэрэггүй. Манай хөвгүүд хаа хэвтээ нь тийм их чухал бус, харин хөвгүүд маань юуны төлөө амиа алдсан нь л чухал шүү дээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 ТТ — Тула хотын Токаревын гар буу




	[←2]
	 Освод (общество спасения на воде) — уснаас аврах нийгэмлэг




	[←3]
	 ППШ — Шпагины пулемёт - гар буу




	[←4]
	 Яв




	[←5]
	 Удаан ярь




	[←6]
	 Цэрэг биш, цэрэг биш. вермахт биш




	[←7]
	 Хүүхдүүд! Миний хүүхдүүд! Гурав!




	[←8]
	 Урагшаа!




	[←9]
	 Бушуул! Бушуул!




	[←10]
	 Зогс! Хойшоо!

